
བློ་གླིང་དགེ་བཤེས་ཐུབ་བསྟན་དཔལ་བཟང།





གླེང་བརྗོད།I

ཆེད་བརྗོད་ཚིག་གཉིས། 

	 ཇི་སྐད་དུ་འཇམ་དབྱངས་མིའི་རྣམ་རོལ་༸འཇམ་མགོན་བླ་མ་
༸ཆོས་ཀྱི་རྒྱལ་པོ་༸ཙོང་ཁ་པ་ཆེན་པོའ་ིཞལ་ནས།	 རིགས་ལམ་རྣམ་
པར་དཔྱོད་པའི་རྣམ་དཔྱོད་དང་།	 །གཞུང་ལུགས་གདམས་པར་ཤར་བའི་
ཉམས་ལེན་དང་།	།ཚིག་སྦྱོར་ཚུལ་ལ་མཁས་པའི་ངག་གི་དཔལ།	།ས་སྟེང་
འདི་ན་རིན་ཆེན་རྣམ་གསུམ་སྣང་།	 །ཞེས་གསུངས་པ་ལྟར་ཆོས་དང་ཆོས་
མ་ཡིན་པ་རྣམ་པར་འབྱེད་པའི་རིགས་ལམ་ནི་ཤིན་ཏུ་ནས་གལ་ཆེ་ཞིང་
།	 དེའི་ནང་ནས་ཀྱང་ལྟ་བའི་རྣམ་གཞག་གཏན་ལ་འབེབས་པའི་སྐབས་སུ་
ནི་རིགས་ལམ་ཕྲ་མོས་དཔྱད་པ་ཡང་དག་པ་མེད་པར་ལུང་ཙམ་ལ་སྐྱབས་
སུ་འཛིན་ཞིང་།	 ཨ་འཐས་ཀྱི་འཛིན་པས་རྗེས་སུ་འབྲང་བ་དང་།	 ཡང་
འགའ་ཞིག་ནི་རིགས་པའི་ལམ་གྱི་རྗེས་སུ་འབྲང་བར་རློམ་ཡང་གནད་དོན་
ཕྲ་མོ་རྣམས་ཀུ་ཤའི་རྩེ་ལྟར་མ་འདྲེས་པར་འབྱེད་པའི་ཤེས་རབ་གསལ་
བའི་རྗེས་སུ་མ་འབྲང་ནས་ལོག་པའི་ལམ་དུ་འཕྱན་རྒྱུར་གདོན་མི་ཟ།
	 དེང་གི་ཆར་དུས་རབས་ཉེར་གཅིག་པར་སོན་ཞིང་རིགས་པའི་
རྗེས་སུ་འབྲངས་ནས་འཆད་རྩོད་རྩོམ་གསུམ་གྱིས་བྱ་བར་འཇུག་པར་
རློམ་པ་མང་པོས་ཀྱང་ཡིན་ན་ཡིན་པའི་སྒྲུབ་བྱེད་དང་།	 མིན་ན་མིན་
པའི་རྒྱུ་མཚན་སོགས་ལ་བློ་གཟུ་བོར་གནས་པའི་ཐོག་ནས་དཔྱད་པ་



II
དཔྱིས་ཕྱིན་པ་མ་བྱེད་པར་ཡིན་ཤག་ཤག་གི་རྗེས་སུ་འབྲང་མཁན་མང་
དུ་སྣང་བས་ཐོག་མར་རིགས་པའི་ལམ་ནས་དྲངས་པའི་ངེས་ཤེས་རྙེད་
ཅིང་།	 བར་དུ་དེ་ཉིད་ཡང་ཡང་གོམས་པས་ཉམས་མྱོང་ཚད་མ་རྙེད་པ་
ཡང་ཇེ་ཉུང་དུ་འགྲོ་བའི་ཚོད་དུ་སྣང་བའི་དུས་འདིར།	 	 སློབ་དཔོན་ཨརྱ་
དེ་ཝ་དང་མཚུངས་པའི་ཡོངས་ཀྱི་དགེ་བའི་བཤེས་གཉེན་ཆེན་པོ་ཤག་
སྐོར་མཁན་ཆེན་ཉི་མ་རྒྱལ་མཚན་དཔལ་བཟང་པོ་དང་།	 བློ་གླིང་མཁན་
ཟུར་དགེ་བའི་བཤེས་གཉེན་ཆེན་པོ་ཡེ་ཤེས་ཐུབ་བསྟན་དཔལ་བཟང་པོ་
སོགས་ཀླུ་སྒྲུབ་ཡབ་སྲས་དང་མཚུངས་པའི་དགེ་བའི་བཤེས་གཉེན་ཚུལ་
བཞིན་བསྟེན་ནས་རིགས་ལམ་ལ་སྦྱངས་ང་པ་ཤིན་ཏུ་ཆེ་བའི་དགེ་བའི་
བཤེས་གཉེན་ཆེན་པོ་དགེ་བཤེས་ཐུབ་བསྟན་དཔལ་བཟང་ལགས་ཀྱིས་
དབུ་མའི་འཛིན་གྲྭ་འགྲིམ་བཞིན་པའི་སྐབས་སུ་ཡང་ཟིན་བྲིས་ཀྱི་ཚུལ་
དུ་བྲིས་པའི་དབུ་མའི་དོགས་དཔྱོད་དེ་ཉིད་ངོས་རང་ལ་མཚོན་ན་དབུ་
མའི་འཛིན་གྲྭར་སློབ་གཉེར་བྱེད་བཞིན་པའི་སྐབས་སུ་ཕན་རླབས་ཤིན་
ཏུ་ཆེན་པོ་བྱུང་ཞིང་།	 དབུ་མའི་གཞུང་ལུགས་ལ་གོ་བ་ཅུང་ཟད་ཆགས་
པ་ཡང་དགེ་བའི་བཤེས་གཉེན་རྣམས་དང་དགེ་བའི་བཤེས་གཉེན་དགེ་
བཤེས་ཐུབ་བསྟན་དཔལ་བཟང་ལགས་ཀྱི་བཀའ་དྲིན་ཉག་ཅིག་ཡིན།
	 དེབ་འདིའི་ཐུན་མོང་མ་ཡིན་པའི་ཁྱད་ཆོས་ལ་མཚོན་ན་དབུ་མའི་
གཞུང་གི་དཀའ་གནད་ཡོངས་རྫོགས་སངས་རྒྱས་ཀྱི་ཇི་སྙེད་པ་མཁྱེན་
ཚུལ་ཐུན་མོང་མ་ཡིན་པ་ལ་ཐུག་ཡོད་པ་ལྟར་དེའི་སྐོར་སྔོན་མེད་པའི་



གླེང་བརྗོད།III
ལེགས་བཤད་གསལ་སྟོན་བྱས་ཡོད།	 དེ་བཞིན་ལས་དང་པོ་བས་དབུ་
མའི་ལྟ་བ་སྒོམ་ཚུལ་གྱི་ལེ་ཚན་དེ་ཉིད་དབུ་མའི་གཞུང་ལ་བཤད་ཡམས་
ཙམ་མ་ཡིན་པར་རང་རྒྱུད་ལ་སྦྱར་ནས་སྒོམ་པར་འདོད་པའི་སློབ་གཉེར་
བ་མང་པོར་ཕན་ཐོགས་རྒྱ་ཆེན་པོ་འབྱུང་བར་གདོན་མི་ཟ་བས་ཟིན་བྲིས་
འདི་ཉིད་སྤར་དུ་བསྐྲུན་རྒྱུའི་འདུན་པ་སྔར་སོར་ནས་ཡོད་པའི་མུར་དེའི་
ཐོག་ཏུ་འགོག་བདེན་སྟོང་ཉིད་ཡིན་མིན་གྱི་དོགས་དཔྱོད་རྒྱས་པ་ཞིག་བྱུང་
ན་སྙམ་ནས་རྩོམ་པ་པོར་རེ་བསྐུལ་ཡང་ཡང་ཞུས་ཀྱང་།	 ཁོང་སྐུ་གཟུགས་
བདེ་པོ་མེད་པ་དང་།	 ལྷག་པར་༸གོང་ས་མཆོག་གི་བཀའ་དགོངས་བཞིན་
ནང་པའི་ཚན་རིག་དང་ལྟ་གྲུབ་ཀུན་བཏུས་ཀྱི་ཕྱག་དེབ་རྣམས་ལ་ཞུ་དག་
གཏོང་དགོས་པར་བརྟེན་རེ་ཞིག་ཕྱིར་འགྱངས་མ་བྱེད་མཐུ་མེད་བྱུང་ཞིང་
།	འོན་ཀྱང་ལོ་ནས་ལོ་བསྟུད་དེ་མུར་ལུས་ན་ཤིན་ཏུ་ཕངས་པར་མཐོང་ནས་
ད་ལམ་ཧཱི་མ་ལ་ཡའི་རིག་གཞུང་བརྒྱུད་འཛིན་ཁང་གིས་གཤམ་གསལ་
ཐའི་ཝེན་གྱི་དད་ལྡན་སྦྱིན་བདག་ཁག་ཅིག་གི་རོགས་སྐྱོར་ལ་བརྟེན་ནས་
སྤར་སྐྲུན་ཞུས་པ་ཡིན།	 འདི་ལ་བརྟེན་ནས་རྒྱུ་སྦྱོར་བ་སོགས་ཕྱག་དེབ་
འདི་དང་འབྲེལ་ཡོད་རྣམས་ཀྱིས་གཙོས་མ་རྒན་སེམས་ཅན་ཀུན་ལྟ་བ་
ངན་པའི་ཚང་ཚིང་གི་ར་བ་ལས་གྲོལ་ཏེ་ཡང་དག་པའི་ལྟ་བས་གཞི་རྟེན་
བྱས་པའི་ཟུང་འཇུག་གི་ཐང་ཆེན་དུ་སོན་པའི་བསྔོ་སྨོན་དང་བཅས་ཧཱི་མ་
ལ་ཡའི་རིག་གཞུང་བརྒྱུད་འཛིན་ཁང་གི་ངེས་སྟོན་པ་དགེ་བཤེས་དཀོན་
མཆོག་དབང་འདུས་ཀྱིས་	 ༢༠༡༥	ཟླ་	 ༡	ཚེས་	༣༠	ཉིན་བྲིས་པ་དགེ	 །



IV



དཀར་ཆགV

དཀར་ཆག

༡༽	 སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༡	

༢༽	 ཕྲ་བའི་མི་རྟག་སོགས་འཇོག་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༡༡

༣༽	 ཉོན་མོངས་འདྲེན་བྱེད་དང༌།	དེས་ཀུན་ནས་སློང་ཚུལ་དང༌།	

													དེ་དག་གི་ཁྱད་པར་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༡༥

༤༽	 ཉོན་མོངས་གསུམ་དང་དགུ་སོགས་སུ་ཕྱེ་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་	༡༩

༥༽	 རིགས་གསུམ་གྱི་སྐོར་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༢༣

༦༽	 བདག་མེད་གཉིས་རྟོགས་པའི་གོ་རིམ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༢༩

༧༽	 ཟག་བཅས་ཀྱི་ཤེས་པ་རྣམས་བདེན་གྲུབ་ཀྱི་སྣང་བ་དང་བཅས་པའི་ཚུལ་ལ་དཔྱད་པ།་་་་་་་་		༣༩

༨༽	 མཉམ་ཉིད་བཅུ་སྟོང་ཉིད་དུ་བཞག་ཚུལ་སོགས་ལ་དཔྱད་པ།་་་་་་་་་་་་་་་་་་་་་་་་་་་་་་་་་་	༤༣

༩༽	 རིགས་ངོའ་ིདགག་བྱ་འཛིན་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༤༩

༡༠༽	 རྟོག་པས་བཏགས་ཙམ་ལ་བྱ་བྱེད་ཀུན་འཐད་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་		༥༥

༡༡༽	 ཐལ་བཟློག་དང༌།	དགག་སྒྲུབ་གཉིས་ཀྱི་རྣམ་གཞག་ལ་དཔྱད་པ།་་་་་་་་་་་་་་་་་་་་་་་་་་་་	༧༥

༡༢༽	 གཞན་སྐྱེ་བཀག་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༨༥

༡༣༽	 ཞིག་པ་དངོས་པོར་སྒྲུབ་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༩༣

༡༤༽	 ལུགས་འདིའི་ཚད་མ་འཇོག་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༡༠༡

༡༥༽	 བལྟ་བྱ་ཐུན་མོང་བར་སོང་ཚུལ་སོགས་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༡༠༧

༡༦༽	 ཡང་ལོག་གི་སྐོར་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༡༡༣

༡༧༽	 གཞན་སྡེས་བཏགས་པའི་བདག་འགོག་ཚུལ་སོགས་ལ་དཔྱད་པ།་་་་་་་་་་་་་་་་་་་་་་་་		༡༢༣

༡༨༽	 ཡན་ལག་ཚོགས་པའི་དབྱིབས་ཁྱད་པར་བ་ཤིང་རྟ་ཡིན་མིན་ལ་དཔྱད་པ།་་་་་་་་་་་		༡༢༧

༡༩༽	 རྟེན་འབྲེལ་གྱི་སྐོར་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་	༡༣༡

༢༠༽		 ཐུན་མོང་དང་ཐུན་མོང་མིན་པའི་ཉོན་མོངས་ཀྱི་སྐོར་ལ་དཔྱད་པ།་་་་་་་་་་་་་་་་་་་་་་་༡༥༡

	༢༡༽					རིག་ཤེས་རྗེས་དཔག་ལ་ཆོས་ཅན་སྣང་མིན་སོགས་ལ་དཔྱད་པ།་་་་་་་་་་་་་་་་་་་་་་་་་་་	༡༦༥

༢༢༽						སངས་རྒྱས་ཀྱིས་ཇི་སྙེད་པ་མཁྱེན་ཚུལ་སོགས་ལ་དཔྱད་པ།་་་་་་་་་་་་་་་་་་་་་་་་་་་་་་		༡༨༣

༢༣༽					ཤེས་སྒྲིབ་ཀྱི་སྐོར་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༢༠༧

༢༤༽					ལས་དང་པོ་བས་སྟོང་ཉིད་སྒོམ་ཚུལ་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་་		༢༡༣		

༢༥༽					འགོག་བདེན་དོན་དམ་བདེན་པ་ཡིན་མིན་ལ་དཔྱད་པ།་་་་་་་་་་་་་་་་་་་་་་་་་་་་་་་་་་་་་་་་་་		༢༦༣

སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།1

༄༅། །དབུ་མའི་ཐལ་ཕྲེང་ལུང་རིགས་ནོར་བུའི་     
	 					དོ་ཤལ་ཞེས་བྱ་བ་བཞུགས་སོ།།

༄༅།	།གང་གི་དྲིན་གྱིས་བདག་བློའ་ིམིག	།ཅུང་ཟད་ཙམ་ཞིག་ཕྱེ་གྱུར་པ།	
།ཚུལ་ཁང་ཡབ་སྲས་རྣམ་གཉིས་ལ།	 །གུས་པ་ཆེན་པོས་བཏུད་པར་བགྱི།	
།ཞེས་མཆོད་པ་བརྗོད་པ་སྔོན་དུ་བཏང་ནས་དབུ་མའི་གཞུང་གི་དཀའ་
བའི་གནད་རྣམས་ལ་བརྟགས་ཤིང་དཔྱད་པའི་ཚུལ་ཅུང་ཟད་འཆད་པ་ལ།

དང་པོ་སྙིང་རྗེ་ཆེན་པོས་སེམས་ཅན་ཐམས་ཅད་ལ་
དམིགས་ཚུལ་སོགས་ལ་དཔྱད་པ།

༡༽	སྙིང་རྗེ་ཆེན་པོས་སེམས་ཅན་ཐམས་ཅད་ལ་དམིགས་ཚུལ་ལ་དཔྱད་པ།	
	 དང་པོ་ལ་ཁོ་ན་རེ།	 སྙིང་རྗེ་ཆེན་པོ་ཆོས་ཅན།	 ཁྱོད་ཀྱིས་སེམས་
ཅན་ཐམས་ཅད་ལ་མ་དམིགས་པར་ཐལ།	དེས་ལྷག་མེད་དགྲ་བཅོམ་པ་དང་
ས་བརྒྱད་པ་བ་སོགས་ལ་མ་དམིགས་པའི་ཕྱིར་ཏེ།	དེ་དག་ལ་སྡུག་བསྔལ་
མེད་པའི་ཕྱིར་ཞེས་རྩོད་པ་ལ།	 དེའི་ལན་དུ་ཁ་ཅིག་ན་རེ།	 ཤེས་སྒྲིབ་ཀྱི་
དབང་དུ་བྱས་པའི་ཡན་ལག་བཅུ་གཉིས་ཀྱི་སྐྱེ་བའི་རྟེན་འབྲེལ་སོགས་ཀྱང་
སྙིང་རྗེའི་མཚན་ཉིད་ཀྱི་ཟུར་གྱི་སྡུག་བསྔལ་ཡིན་པས་སྐྱོན་མེད་དོ་ཞེས་

སྨྲ་ཡང་།	 འཐད་པར་དཀའ་སྟེ།	 སེམས་ཅན་ཐམས་ཅད་འདུ་བྱེད་ཀྱི་སྡུག་
བསྔལ་དང་འབྲལ་འདོད་ཀྱི་སྙིང་རྗེ་ཆེན་པོས་སེམས་ཅན་ཐམས་ཅད་ལ་
དམིགས་པ་གང་ཞིག	 །ལྷག་མེད་དགྲ་བཅོམ་པ་ལ་མ་དམིགས་པའི་ཕྱིར།	
ཕྱི་མ་གྲུབ་སྟེ།	དེ་ལ་དམིགས་ནས་སྡུག་བསྔལ་དེ་དང་བྲལ་འདོད་སྐྱེ་བ་མ་
ཡིན་པའི་ཕྱིར་ཏེ།	 དེ་འདྲའི་སྙིང་རྗེ་དེ་འདུ་བྱེད་ཀྱི་སྡུག་བསྔལ་དང་བྲལ་
འདོད་ཀྱི་རྣམ་པ་ཅན་ཡིན་པའི་ཕྱིར།	མ་ཁྱབ་ན།	དེ་འདྲའི་སྙིང་རྗེ་ཆོས་ཅན།	
ཁྱོད་སེམས་ཅན་སྡུག་བསྔལ་དེ་དང་བྲལ་འདོད་དང༌།	 འདུ་བྱེད་ཀྱི་སྡུག་
བསྔལ་དང་བྲལ་འདོད་གཉིས་ཀ་ཡིན་པར་ཐལ།	 འདོད་པའི་ཕྱིར།	 འདོད་
ན།	 སྙིང་རྗེ་གཅིག་ལ་འཛིན་སྟངས་མི་མཐུན་པ་གཉིས་ཡོད་པར་ཐལ་ལོ།	
།འདི་ལ་གཞན་དག་ན་རེ།	གལ་ཏེ་ལྷག་མེད་དགྲ་བཅོམ་པ་ལ་སྡུག་བསྔལ་
ཡོད་ན་སེམས་ཅན་གཞན་དང་འདྲ་བར་སྡུག་བསྔལ་དང་བྲལ་འདོད་སྐྱེ་
བའི་ཕྱིར་སྐྱོན་མེད་དོ་ཞེས་ཟེར།	 དེ་ལྟར་ན་སྙིང་རྗེ་ཆེན་པོས་སངས་རྒྱས་
འཕགས་པ་ལའང་དམིགས་པར་ཐལ་ལོ།	 །ཡང་གཞན་དག་ན་རེ།	 སྐྱོན་
མེད་དེ།	སྡུག་བསྔལ་དང་ལྡན་པའི་སེམས་ཅན་མཐའ་དག་ལ་དམིགས་པའི་
ཕྱིར་ཞེས་ཟེར་ན།	 འོ་ན་ཚོར་བ་སྡུག་བསྔལ་གྱིས་མནར་བའི་སེམས་ཅན་
ཐམས་ཅད་ལ་དམིགས་ན་སེམས་ཅན་ཐམས་ཅད་ལ་དམིགས་པས་ཁྱབ་
པར་ཐལ།	 འདོད་པའི་ཕྱིར།	 འདོད་ན།	 མགོ་ནད་ཀྱིས་མནར་བའི་སེམས་
ཅན་ཐམས་ཅད་ལ་དམིགས་ན་སེམས་ཅན་ཐམས་ཅད་ལ་དམིགས་པས་
ཁྱབ་པར་ཐལ།	འདོད་པའི་ཕྱིར།	འདོད་ན།	ལྷོ་འཛམ་བུའི་གླིང་གི་སེམས་



སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།3
ཅན་ཐམས་ཅད་ལ་དམིགས་ན་སེམས་ཅན་ཐམས་ཅད་ལ་དམིགས་པས་
ཁྱབ་པར་ཐལ།	 འདོད་པའི་ཕྱིར།	 འདོད་ན།	 རང་དང་རྒྱལ་ཁབ་གཅིག་པ་
དང་རང་གི་གཉེན་ཉེ་དུ་ཐམས་ཅད་ལ་དམིགས་ན་སེམས་ཅན་ཐམས་ཅད་
ལ་དམིགས་པས་ཁྱབ་པར་ཐལ།	འདོད་པའི་ཕྱིར།	འདོད་ན།	ཧ་ཅང་ཐལ་ལོ།།
	 གཞན་ཡང་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པའི་
རྟོགས་པ་མ་སྐྱེས་པར་མར་ཤེས།	དྲིན་དྲན།	དྲིན་གཟོ།	ཡིད་འོང་གི་བྱམས་
པ་སོགས་སྐྱེས་ནས་སེམས་ཅན་ཐམས་ཅད་ངན་སོང་གི་སྡུག་བསྔལ་དང་
འབྲལ་འདོད་ཀྱི་བློ་ཆོས་ཅན།	 སྙིང་རྗེ་ཆེན་པོ་ཡིན་པར་ཐལ།	 འདོད་པའི་
ཕྱིར།	 འདོད་ན།	 སྙིང་རྗེ་ཆེན་པོ་སྐྱེ་བ་ལ་སྐྱེས་བུ་འབྲིང་དང་ཐུན་མོང་བའི་
ལམ་གྱི་རིམ་པའི་རྟོགས་པ་སྐྱེ་བ་སྔོན་དུ་འགྲོ་མི་དགོས་པར་ཐལ།	 འདོད་
པའི་ཕྱིར།	འདོད་ན།	ལམ་རིམ་གྱི་གཞུང་མཐའ་དག་དང་འགལ་ལོ།	།འདི་
ལས་འཕྲོས་ནས་དབུ་མའི་མཐའ་དཔྱོད་ལས།༡	ཐེག་དམན་གྱི་ཚོགས་ལམ་
ལ་གནས་པའི་བྱེ་བྲག་སྨྲ་བ་དང་མདོ་སྡེ་པ་དུ་མ་ཡོད་པའི་ཕྱིར་ཏེ།	 བྱང་
སེམས་ཚོགས་ལམ་པར་གྱུར་པའི་དེ་གཉིས་དུ་མ་ཡོད་པའི་ཕྱིར།	 ཞེས་
གསུངས་ཤིང༌།	 ལྕང་སྐྱ་གྲུབ་མཐའ་ལས་དེ་མེད་པར་གསུངས་པས།	 དེའི་
ཚུལ་ལའང་དཔྱད་པར་བྱ་སྟེ།	 དེ་ལ་ཁ་ཅིག་ན་རེ།	 བྱེ་བྲག་སྨྲ་བའི་ངོ་བོར་
གྱུར་པའི་བྱང་ཆུབ་སེམས་དཔའ་ཡོད་པའི་ཕྱིར་ཏེ།	 སྐྱེ་བ་གཞན་དུ་བྱང་
ཆུབ་ཀྱི་སེམས་སྐྱེས་ལ་མ་ཉམས་པ་ཞིག་སྐྱེ་བ་འདིར་བྱང་ཆུབ་ཀྱི་སེམས་
བརྗེད་ནས་བྱེ་བྲག་སྨྲ་བའི་གྲུབ་མཐའ་ལ་ཞུགས་པ་ཡོད་པའི་ཕྱིར་ཞེས་

ཟེར།	 འོ་ན་ཕྱི་རོལ་པའི་ངོ་བོར་གྱུར་པའི་བྱང་ཆུབ་སེམས་དཔའ་ཡོད་པར་
ཐལ།	 སྐྱེ་བ་གཞན་དུ་བྱང་ཆུབ་ཀྱི་སེམས་སྐྱེས་ལ་མ་ཉམས་པ་ཞིག་སྐྱེ་བ་
འདིར་སྟོན་པ་སངས་རྒྱས་དང་མ་མཇལ་གྱི་རིང་ལ་བྱང་ཆུབ་ཀྱི་སེམས་
བརྗེད་ནས་ཕྱི་རོལ་པའི་གྲུབ་མཐའ་ལ་ཞུགས་པ་ཡོད་པའི་ཕྱིར།	 འདོད་
ན།	 འདི་ལྟ་བུའི་གང་ཟག་དེ་ཕྱི་ནང་གཉིས་ཀར་ཐལ་ལོ།	 །མ་གྲུབ་ན།	 སྐྱེ་
བ་གཞན་དུ་ངེས་འབྱུང་གི་བསམ་པ་རྒྱུད་ལ་སྐྱེས་ནས་མ་ཉམས་པ་ཞིག་
སྐྱེ་བ་འདིར་ཕྱི་རོལ་པའི་གྲུབ་མཐའ་ལ་ཞུགས་པ་མེད་པར་ཐལ།	 འདོད་
པའི་ཕྱིར།	 འདོད་ན།	 རྫོགས་བྱེད་དང་འོད་སྲུང་ལ་སོགས་པ་ཕྱི་རོལ་མུ་
སྟེགས་པ་རྣམས་སྐྱེ་བ་འདིར་དགྲ་བཅོམ་ཐོབ་པར་གསུངས་པས།	 མུ་
སྟེགས་པ་དེ་དག་ཆོས་ཅན།	ཚོགས་ལམ་ཐོབ་ལ་མ་ཉམས་པ་མ་ཡིན་པར་
ཐལ།	 འདོད་པའི་ཕྱིར།	 འདོད་ན།	 མཛོད་ལས།༢	 མྱུར་བ་སྲིད་པ་གསུམ་
གྱིས་ཐར།	།ཞེས་གསུངས་པ་དང་འགལ་ལོ།	།ཡང་ཁ་ཅིག་ན་རེ།	བྱེ་བྲག་
སྨྲ་བའི་ངོ་བོར་གྱུར་པའི་བྱང་ཆུབ་སེམས་དཔའ་ཡོད་པའི་ཕྱིར་ཏེ།	 རང་གི་
འདོད་པ་ལྟར་གྱི་བྱང་ཆུབ་འཐོབ་འདོད་ཀྱི་བྱང་ཆུབ་ཀྱི་སེམས་རྒྱུད་ལྡན་
གྱི་དེ་ཡོད་པའི་ཕྱིར་ཞེས་ཟེར་ན།	 འོ་ན་ཕྱི་རོལ་པའི་རྒྱུད་ལ་ཡང་རང་དོན་
དུ་ཐར་པ་དོན་གཉེར་གྱི་བློ་བཅོས་མིན་སྐྱེས་པ་ཡོད་པར་ཐལ།	 རང་གི་
འདོད་པ་ལྟར་གྱི་ཐར་པ་དོན་གཉེར་གྱི་བློ་བཅོས་མིན་སྐྱེས་པ་ཡོད་པའི་
ཕྱིར།	 འདོད་ན།	ཕྱི་རོལ་པར་གྱུར་པའི་ཚོགས་ལམ་པ་ཡོད་པར་ཐལ་ལོ།།	



སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།5
༢༽	 སྙིང་རྗེ་ཆེན་པོ་ལ་གསུམ་དུ་ཕྱེ་བའི་ཚུལ་སོགས་ལ་དཔྱད་པ།
	 གཉིས་པ་སྙིང་རྗེ་ཆེན་པོ་ལ་གསུམ་དུ་ཕྱེ་བའི་དགོས་པ་རྒྱུ་མཚན་
སོགས་ལ་དཔྱད་པ་ནི།	 རང་རྐྱ་ཐུབ་པའི་རྫས་སུ་མེད་པའི་ཁྱད་པར་དུ་
བྱས་ནས་སེམས་ཅན་ལ་དམིགས་པའི་སྙིང་རྗེ་ལྟ་བུ་ཆོས་ལ་དམིགས་པའི་
སྙིང་རྗེ་ཡིན་ནམ་མིན།	 དང་པོ་ལྟར་ན།	 དེ་ཆོས་ཅན།	 མི་རྟག་པས་ཁྱད་
པར་དུ་བྱས་ནས་སེམས་ཅན་ལ་དམིགས་པར་ཐལ།	 ཆོས་ལ་དམིགས་
པའི་སྙིང་རྗེ་ཡིན་པའི་ཕྱིར།	འདོད་ན།	བྱས་པ་དང༌།	ཆ་བཅས་དང༌།	རང་
རྒྱུད་པའི་འདོད་པ་ལྟར་གྱི་བདེན་པར་མེད་པ་སོགས་ཀྱིས་ཁྱད་པར་དུ་
བྱས་ནས་དམིགས་པའི་སྙིང་རྗེ་ཡང་ཆོས་ལ་དམིགས་པའི་སྙིང་རྗེ་ཡིན་
པར་ཐལ།	 འདོད་པའི་ཕྱིར།	 གཞན་ཡང༌།	 མི་རྟག་པ་དང་རང་བཞིན་མེད་
པ་བསམས་པས་སྙིང་རྗེ་ལ་ནུས་པ་ཐོན་ཚུལ་ཁྱད་པར་བ་ཞིག་མེད་པར་
ཐལ།	ཡོད་ན་འཇོག་དགོས་པ་ལ་གཞག་ཏུ་མེད་པའི་ཕྱིར།	འདོད་ན།	སྙིང་
རྗེ་ལ་གསུམ་དུ་ཕྱེ་བའི་དགོས་པ་དང་རྒྱུ་མཚན་མེད་པར་འགྱུར་རོ།།
	 གཉིས་པ་ལྟར་ན།	 འཇུག་པའི་རྣམ་བཤད་ལས།༣	 མི་རྟག་པའི་
སེམས་ཅན་ཞེས་པ་ནི་མཚོན་པ་ཙམ་སྟེ་རང་རྐྱ་ཐུབ་པའི་རྫས་སུ་མེད་
པའི་སེམས་ཅན་དམིགས་པར་བྱས་པ་ལྟ་བུ་ལ་ཡང་ཆོས་ལ་དམིགས་
པ་ཞེས་བྱའོ།	 །ཞེས་དང༌།	 རྣམ་འགྲེལ་ཐར་ལམ་གསལ་བྱེད་སྟོད་ཆ་
ལས།༤	 བྱམས་པ་དང་སྙིང་རྗེ་སོགས་ནི་རྣམ་པ་གསུམ་སྟེ།	 སེམས་ཅན་
ལ་དམིགས་པ་དང༌།	 ཆོས་ལ་དམིགས་པ་དང༌།	 དམིགས་པ་མེད་པ་ལ་

དམིགས་པའོ།	།དང་པོ་ནི།	གང་གིས་ཀྱང་ཁྱད་པར་དུ་མ་བྱས་པར་སེམས་
ཅན་ཙམ་ལ་དམིགས་ནས་བདེ་བ་དང་ཕྲད་པ་དང༌།	 སྡུག་བསྔལ་དང་བྲལ་
བར་འདོད་པའ།ོ	།གཉིས་པ་ནི།	གང་ཟག་གི་བདག་དང་བྲལ་བར་རྟོགས་པའི་
ཤེས་རབ་ཀྱིས་ཟིན་པའི་ངང་ནས་སེམས་ཅན་ལ་དམིགས་པ་དང༌།	 ཞེས་
གསུངས་པ་དང༌།	དབུ་མ་སྤྱི་དོན་ལས།༥	ཆོས་ལ་དམིགས་པའི་སྙིང་རྗེས་
མི་རྟག་པ་དང༌།	 རང་རྐྱ་ཐུབ་པའི་རྫས་ཡོད་དུ་མེད་པའི་ཁྱད་པར་དུ་བྱས་
པའི་སེམས་ཅན་ལ་དམིགས།	 ཞེས་གསུངས་པ་རྣམས་དང་འགལ་ལོ།།
	 	 	 	 དེས་ན་ཆོས་ལ་དམིགས་ཞེས་པའི་ཆོས་དེ་ཕུང་པོ་ལ་བྱས་ནས་དེ་
ལ་བཏགས་པའི་སེམས་ཅན་ལ་དམིགས་པའི་དོན་ཡིན་པས།	 བཏགས་
པའི་ལོག་ཕྱོགས་རང་རྐྱ་ཐུབ་པའི་རྫས་ཡོད་བཞག་ནས་དེ་མེད་པའི་
ཁྱད་པར་དུ་བྱས་པའི་སེམས་ཅན་ལ་དམིགས་པའི་སྙིང་རྗེ་ལ་ཆོས་ལ་
དམིགས་པའི་སྙིང་རྗེར་སྒྲ་དོན་གྱི་དབང་གིས་ཐོན་པའི་ཕྱིར་དང།	 ངེས་
འབྱུང་གི་ཡན་ལག་སྡུག་བསྔལ་ཇི་ལྟ་བ་བཞིན་ཤེས་པ་ལ་སྡུག་བདེན་གྱི་
ཁྱད་ཆོས་བཞི་བསམ་དགོས་པར་གསུངས་པས།	 རང་སྟེང་དུ་བསམས་
པས་ངེས་འབྱུང་ལ་ཤ	གས་རྐྱེན་ཐེབས་ཚུལ་ཞིག་ཡོད་ན།	 གཞན་སྟེང་དུ་
བསམས་པས་སྙིང་རྗེ་ལ་ཤ	གས་རྐྱེན་ཐེབས་ཚུལ་གཞག་དགོས་པས།	 མི་
རྟག་པས་ཁྱད་པར་དུ་བྱས་ནས་སེམས་ཅན་ལ་དམིགས་པའི་སྙིང་རྗེ་དེ་
སྙིང་རྗེ་གཉིས་པར་འཇོག་པ་དང་མི་མཚུངས་པའི་རྒྱུ་མཚན་མེད་པའི་
ཕྱིར།	 རང་རྐྱ་ཐུབ་པའི་རྫས་སུ་མེད་པའི་ཁྱད་པར་དུ་བྱས་ནས་སེམས་



སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།7
ཅན་ལ་དམིགས་པའི་སྙིང་རྗེ་ཡང་སྙིང་རྗེ་གཉིས་པར་ཅིའི་ཕྱིར་མི་འཇོག	 །
	 དེ་ལ་ཁོ་ན་རེ།	 ཆོས་ལ་དམིགས་པའི་སྙིང་རྗེའི་མཚན་ཉིད་
འཇོག་ཚུལ་དེ་འགྲོ་བ་གཡོ་བའི་ཞེས་སོགས་དབུ་མ་འཇུག་པའི་སྐབས་
ནས་དངོས་སུ་བསྟན་པའི་ཆོས་ལ་དམིགས་པའི་སྙིང་རྗེ་ལ་དགོངས་པས་
སྐྱོན་མེད་དོ་ཞེ་ན།	 འོ་ན་ཕར་ཕྱིན་མཐའ་དཔྱོད་ལས།༦	 སེམས་ཅན་མི་
རྟག་པར་རྟོགས་པའི་ཤེས་རབ་ཙམ་གྱིས་དངོས་སུ་ཟིན་པའི་སྙིང་རྗེ་ཆེན་
པོ་ཆོས་ལ་དམིགས་པའི་སྙིང་རྗེ་ཆེན་པོའ་ིམཚན་ཉིད།	 ཅེས་གསུངས་
པ་ཡང་འགྲོ་བ་གཡོ་བའི་ཞེས་སོགས་ཀྱི་སྐབས་ནས་དངོས་སུ་བསྟན་
པའི་སྙིང་རྗེ་ལ་དགོངས་པར་ཐལ།	 འདོད་པའི་ཕྱིར།	 འདོད་ན།	 ཧ་ཅང་
ཐལ་ལོ།	 །ཡང་ཁ་ཅིག	 །དེ་གཉིས་མི་འགལ་ཏེ།	 མི་རྟག་པ་དང་རང་རྐྱ་
ཐུབ་པའི་རྫས་སུ་མེད་པ་གཉིས་ཅིག་ཤོས་རྟོགས་ན་ཅིག་ཤོས་རྟོགས་
པས་ཁྱབ་པའི་ཕྱིར་ཞེས་སྨྲས་པ་དང།ལ་ལས་མི་རྟག་པ་དང་རང་རྐྱ་
ཐུབ་པའི་རྫས་སུ་མེད་པར་རྟོགས་པའི་ཤེས་རབ་གཉིས་ཀས་ཟིན་པའི་
སྙིང་རྗེ་ཞིག་ཡོད་པས་དེ་ལ་དགོངས་ཞེས་སྨྲས་ཀྱང་འཐད་པར་དཀའོ།།
	 གཞན་ཡང་དེ་དང་དེས་ཁྱད་པར་དུ་བྱས་ནས་དམིགས་པའི་དོན་
གང་ཡིན།	 དེ་ལ་ཁ་ཅིག་ན་རེ།	 བུམ་པའི་ཁྱད་ཆོས་དེ་དང་དེ་ཡིན་པར་
རྟོགས་པའི་སྒོ་ནས་བུམ་པ་ལ་དམིགས་པ་དེ་དེས་ཁྱད་པར་དུ་བྱས་ནས་
བུམ་པ་ལ་དམིགས་པའི་དོན་ཡིན་ཟེར།	 འོ་ན་རྟག་པའི་ཁྱད་པར་དུ་བྱས་
ནས་བུམ་པ་ལ་དམིགས་པ་མེད་པར་ཐལ།	བུམ་པ་རྟག་པར་རྟོགས་རྒྱུ་མེད་

པའི་ཕྱིར།	 འདོད་མི་ནུས་ཏེ།	 འཇུག་པའི་རྣམ་བཤད་ལས།༧	 བུམ་པ་མི་
རྟག་པར་ཁོང་དུ་མ་ཆུད་པས་ཀྱང་བུམ་པ་དམིགས་པར་འཇོག་རེས་ཀྱི་རྟག་
པས་ཁྱད་པར་བྱས་པའི་བུམ་པ་དམིགས་པར་མི་འཇོག་པ་བཞིན་ནོ།	།ཞེས་
པའི་ཤ	གས་ལས་ཐོན་པའི་ཕྱིར་དང༌།	ལེགས་བཤད་སྙིང་པོ་ལས།༨	མྱུ་གུ་
ལྟ་བུ་ལ་རང་གི་ངོ་བོས་ཡོད་པར་འཛིན་པ་དང་དེར་མེད་པར་འཛིན་པ་དང་
དེ་གཉིས་གང་གིས་ཀྱང་ཁྱད་པར་དུ་མ་བྱས་པའི་འཛིན་པ་གསུམ་ཡོད་ལ།		
ཞེས་གསུངས་པས་ཀྱང་གྲུབ་བོ།	 ཡང་ཁ་ཅིག་ན་རེ།	 བུམ་པ་མི་རྟག་པར་
འཛིན་པའི་སྒོ་ནས་དམིགས་པ་དེ་མི་རྟག་པའི་ཁྱད་པར་དུ་བྱས་ནས་བུམ་
པ་ལ་དམིགས་པའི་དོན་ཡིན་ཟེར།	འོ་ན་བུམ་པ་མི་རྟག་པ་ལ་དམིགས་པའི་
ཡིད་དཔྱོད་ཀྱིས་དངོས་སུ་ཟིན་པའི་སྒོ་ནས་དམིགས་པ་ཆོས་ཅན།	མི་རྟག་
པས་ཁྱད་པར་དུ་བྱས་ནས་དམིགས་པར་ཐལ།	འདོད་པའི་ཕྱིར།	འདོད་མི་
ནུས་ཏེ།	གང་ཟག་དེས་མི་རྟག་པ་མ་རྟོགས་པའི་ཕྱིར།	ཁྱབ་པར་ཐལ།	ཆོས་
ལ་དམིགས་པའི་སྙིང་རྗེ་རྒྱུད་ལྡན་གྱི་གང་ཟག་ཡིན་ན་སེམས་ཅན་མི་རྟག་
པ་རྟོགས་པས་ཁྱབ་པ་དབུ་མ་སྤྱི་མཐའ་གཉིས་ཀ་ལས་གསུངས་པའི་ཕྱིར།	
	 གཞན་ཡང༌དེ་ཁོ་ན་ཉིད་ལ་བློ་ཁ་མ་ཕྱོགས་པའི་སོ་སྐྱེ་ཐ་མལ་བ་
ཆོས་ཅན།	ཁྱོད་ཀྱིས་ཆོས་གང་ལ་དམིགས་ཀྱང་བདེན་གྲུབ་ཀྱི་ཁྱད་པར་དུ་
བྱས་ནས་དམིགས་དགོས་པར་ཐལ།	 བདེན་འཛིན་མངོན་དུ་གྱུར་པའི་སྒོ་
ནས་དམིགས་དགོས་པའི་ཕྱིར།	མ་གྲུབ་ན།	བུམ་པ་འཛིན་པའི་བློ་དང་བུམ་
པ་བདེན་པར་གྲུབ་པར་འཛིན་པའི་བདེན་འཛིན་གཉིས་སྐྱེ་རིམ་དང༌།	དུས་



སྙིང་རྗེ་གསུམ་གྱི་ཁྱད་པར་སོགས་ལ་དཔྱད་པ།9
ནམ་གྱི་ཚེ་མངོན་དུ་གྱུར་མ་གྱུར་སོགས་ཀྱི་ཁྱད་པར་སྟོན་ཅིག	 །གཞན་
ཡང་།	དེར་ཐལ།	ས་བརྒྱད་པ་བས་ཆོས་གང་ལ་དམིགས་ཀྱང་བདེན་པར་
མེད་པའི་ཁྱད་པར་དུ་བྱས་ནས་དམིགས་པས་ཁྱབ་པ་གང་ཞིག་མཚུངས་
པའི་ཕྱིར།	གཞན་ཡང༌།	ཕུང་པོ་འཛིན་པའི་རྟོག་པ་སྐྱེས་ནས་ཕུང་པོ་བདེན་
པར་འཛིན་པའི་བདེན་འཛིན་མ་སྐྱེས་པར་ཡུན་རིང་དུ་གནས་པའི་སྐབས་
ཡོད་པར་ཐལ།	 འདོད་པའི་ཕྱིར།	 འདོད་ན།	 གང་ཟག་གི་བདག་འཛིན་གྱི་
སྔོན་དུ་ཆོས་ཀྱི་བདག་འཛིན་སྐྱེ་དགོས་པའི་རྒྱུ་མཚན་གང་ཡིན་སྨྲོས་
ཤིག	 །གཞན་ཡང༌།	 སོ་སྐྱེ་ཐ་མལ་བ་ལ་བདེན་འཛིན་མངོན་དུ་གྱུར་པས་
མ་ཁྱབ་ན།	 སེམས་ཙམ་པས་སོ་སྐྱེ་ཐ་མལ་བ་ལ་ཉོན་ཡིད་མངོན་དུ་གྱུར་
པས་ཁྱབ་པར་ཁས་བླངས་པ་དང་མི་འདྲ་བའི་རྒྱུ་མཚན་ཅི་ཡོད།	 རྩ་བར་
འདོད་ན།	 གོང་དུ་དྲངས་པའི་ལེགས་བཤད་སྙིང་པོའ་ིལུང་དང་འགལ་ལོ།།
	 ཁ་ཅིག་ན་རེ།	 བདེན་འཛིན་ལྷན་སྐྱེས་མངོན་དུ་འགྱུར་བ་ལ་མི་
དགོས་ཀྱང༌།	 ཀུན་བཏགས་མངོན་དུ་གྱུར་པའི་སྒོ་ནས་དམིགས་ན་དེས་
ཁྱད་པར་དུ་བྱས་ནས་དམིགས་པས་ཁྱབ་ཅེས་སྨྲ་བའང་འཐད་པར་དཀའ་
སྟེ།	 འོ་ན་སངས་འཕགས་ཀྱི་རྒྱུད་ལ་བདེན་མེད་ཀྱི་ཁྱད་པར་དུ་བྱས་ནས་
སེམས་ཅན་ལ་དམིགས་པའི་བློ་མེད་པར་ཐལ།	 དེའི་རྒྱུད་ལ་བདེན་མེད་
འཛིན་པའི་བློ་ཀུན་བཏགས་མེད་པའི་ཕྱིར།	 འདོད་མི་རིགས་ཏེ།	 དེའི་རྒྱུད་ལ་
དམིགས་མེད་ལ་དམིགས་པའི་སྙིང་རྗེ་ཡོད་པའི་ཕྱིར།	 གཞན་ཡང་།	 འཇུག་
པའི་རྣམ་བཤད་ལས།༩	 སྒྱུ་མའི་བུད་མེད་ལ་ཞེས་པ་ནས་བདེན་པའི་ཕུང་

པོ་དམིགས་པར་བྱས་ནས་མི་རྟག་པ་སོགས་སུ་ཡིད་ལ་བྱེད་པ་ཅིག་ཀྱང་
ཡོད་ལ།	 དེ་ནི་ཞེན་ཡུལ་ལ་འཁྲུལ་བའི་ལོག་ཤེས་རྐྱང་པ་ཡིན་པས།	 ཞེས་
གསུངས་པ་དང༌།	 སྐབས་བཞི་པའི་མཐའ་དཔྱོད་ལས།༡༠	 རྟག་པའི་གང་
ཟག་རང་རྐྱ་ཐུབ་པའི་རྫས་ཡོད་དུ་འཛིན་པ་གང་ཟག་གི་བདག་འཛིན་དུ་
གསུངས་པ་དང༌།	 མོ་གཤམ་བུ་ལྟར་སྐྱེ་བ་དང་བྲལ་ཕྱིར།	 །ཞེས་པའི་རྟགས་
ཀྱི་ཆོས་ཅན་བཟུང་ཚུལ་སོགས་བསྒྲིགས་ནས་དཔྱད་དགོས་པ་ཡོད་དོ།།



ཕྲ་བའི་མི་རྟག་སོགས་འཇོག་ཚུལ་ལ་དཔྱད་པ།11

གཉིས་པ་ཕྲ་བའི་མི་རྟག་སོགས་འཇོག་ཚུལ་ལ་དཔྱད་པ།
	

	 སྤྱོད་འཇུག་ལས།༡༡	 བདེན་པ་མཐོང་བས་གྲོལ་འགྱུར་གྱི།	 །ཞེས་
གསུངས་པ་ལས་འཕྲོས་ཏེ་ཕྲ་བའི་མི་རྟག་སོགས་བཅུ་དྲུག་སོ་སོའ་ིངོས་
འཛིན་དང༌།	ཁྱད་པར་དུ་ཕྲ་བའི་མི་རྟག་པ་དང་སྡུག་བསྔལ་བ་ཇི་ལྟར་འཇོག་
པའི་ཚུལ་ལ་དཔྱད་པ་ལ།	 ཁ་ཅིག་ན་རེ།	 མངོན་པ་ནས་བཤད་པའི་དགྲ་
བཅོམ་པས་བླང་བྱར་གྱུར་པའི་འཁོར་བའི་ཕུང་པོའ་ིསྟེང་གི་མི་རྟག་པ་དང་
སྡུག་བསྔལ་བ་གཉིས་རིམ་པ་བཞིན་ཕྲ་བའི་མི་རྟག་པ་དང་སྡུག་བསྔལ་བ་
ཡིན་ཟེར།	 འོ་ན་དེ་འདྲའི་ཕུང་པོའ་ིསྟེང་གི་བྱས་པ་དང༌།	 དེ་འདྲའི་འཁོར་བ་
པས་ལོངས་སྤྱད་བྱའི་བུམ་པ་སོགས་ཀྱང་ཕྲ་བའི་བྱས་པ་དང་ཕྲ་བའི་བུམ་
པ་སོགས་ཡིན་པར་ཐལ།	 འདོད་པའི་ཕྱིར།	 འདོད་ན།	 དེ་འདྲའི་འཁོར་བ་
པའི་ཕ་མ་སོགས་ཀྱང་ཕྲ་བའི་ཕ་མ་སོགས་སུ་ཐལ།	འདོད་པའི་ཕྱིར།	འདོད་
ན།	 དེ་འདྲའི་ཕ་མ་སོགས་དབུ་མ་པར་ཐལ་བ་དང།	 དེ་འདྲའི་འཁོར་བ་པ་
རང་རྐྱ་ཐུབ་པའི་རྫས་སུ་མེད་པ་ཡང་ཕྲ་བའི་བདག་མེད་དུ་ཐལ་ལོ།	 །གཞན་
ཡང་།	 དེ་མི་འཐད་དེ།	 མངོན་པ་ནས་བཤད་པའི་དགྲ་བཅོམ་པས་རང་གིས་
བླང་བྱར་གྱུར་པའི་འཁོར་བའི་ཕུང་པོ་བྱས་པ་དང་སྡུག་བསྔལ་བ་སོགས་
སུ་རྟོགས་པའི་ཕྱིར་ཏེ།	 འཇུག་པའི་རྣམ་བཤད་ལས།༡༢	 དེ་འཆི་བའི་དུས་
ཀྱི་ཚེ་རང་སྐྱེ་བ་ལེན་པ་མཐོང་བ་ན་སངས་རྒྱས་ལ་ཐེ་ཚོམ་ཟོས་པའི་ཉེས་

པས་དམྱལ་བ་ཆེན་པོར་ལྟུང་བར་གསུངས་སོ།	 །ཞེས་གསུངས་པའི་ཕྱིར།	
	 ཡང་ཁ་ཅིག་ན་རེ།	 སྐད་ཅིག་ཕྲ་མོའ་ིཕྲ་མོ་སོགས་མང་དུ་ཕྱེ་བའི་
ནང་གསེས་ཀྱི་སྐད་ཅིག་གི་འགྱུར་བ་ཕྲ་མོ་ཞིག་ལ་ཕྲ་བའི་མི་རྟག་པར་
འཇོག་ཅེས་ཟེར།	འ་ོན་དེ་འདྲའི་འགྱུར་བ་ཕྲ་མོ་རྟོགས་པ་ལ་སྟོང་ཉིད་རྟོགས་
དགོས་སམ་མི་དགོས།	 དང་པོ་ལྟར་ན་དེའི་རྒྱུ་མཚན་སྨོས་ཤིག	 །གཉིས་
པ་ལྟར་ན་མངོན་པ་ནས་བཤད་པའི་དགྲ་བཅོམ་པས་དེ་འདྲའི་འགྱུར་བ་ཕྲ་
མོ་མ་རྟོགས་པའི་རྒྱུ་མཚན་གང་ཡིན།	གཞན་ཡང༌།	སངས་རྒྱས་འཕགས་
པ་ཁོ་ནས་རྟོགས་པའི་འགྱུར་བ་ཕྲ་མོ་ཞིག་ཀྱང་ཡོད་པར་ཐལ།	འདོད་པའི་
ཕྱིར།	འདོད་ན།	སངས་རྒྱས་ཁོ་ནས་རྟོགས་པའི་ཆོས་ཡོད་པར་ཐལ་བས།	
དེའི་ཚུལ་ཞིབ་པ་ནི་འོག་ཏུ་དོན་ཚན་ཉེར་གསུམ་པའི་སྐབས་སུ་འཆད་པར་
འགྱུར་རོ།	།འདོད་ཚུལ་དེ་གཉིས་ཀ་དབུ་མ་སྤྱི་དོན་ལས།	བདེན་མེད་ཀྱི་ཁྱད་
པར་དུ་བྱས་པ་གཞག་དགོས་པས་སོ།	།ཞེས་པའི་དགོངས་པར་མ་སོང་ངོ༌།།
	 ཡང་ཁ་ཅིག	 །བདེན་མེད་རྟོགས་པའི་ཤེས་རབ་ཀྱིས་དངོས་སུ་
ཟིན་པའི་སྒོ་ནས་རྟོགས་པར་བྱ་བའི་མི་རྟག་པ་དེ་ཕྲ་བའི་མི་རྟག་པར་འཇོག་
ཟེར།	འོ་ན་སྟོང་ཉིད་རྟོགས་པའི་ཤེས་རབ་ཀྱིས་དངོས་སུ་ཟིན་པའི་སྒོ་ནས་
རྟོགས་པར་བྱ་བའི་ཐུན་མོང་བའི་བདག་མེད་ཆོས་ཅན།	ཕྲ་བའི་བདག་མེད་
ཡིན་པར་ཐལ།	 འདོད་པའི་ཕྱིར།	 འདོད་ན།	 དེ་ཐུན་མོང་བའི་བདག་མེད་
ཡིན་པ་ཉམས་སོ།	།གཞན་ཡང༌།	སངས་རྒྱས་འཕགས་པ་ཆོས་ཅན།	ཁྱོད་
ཀྱིས་རགས་པའི་མི་རྟག་པ་མ་རྟོགས་པར་ཐལ།	 བདེན་མེད་རྟོགས་པའི་

ཤེས་རབ་ཀྱིས་དངོས་སུ་མ་ཟིན་པའི་སྒོ་ནས་མི་རྟག་པ་རྟོགས་པ་མེད་པའི་
ཕྱིར།	འདོད་ན།	རགས་པའི་མི་རྟག་པ་མེད་པར་ཐལ་ལོ།	།གཞན་ཡང་།	འདི་
ལྟར་དཔྱད་དུ་ཡོད་དེ།	ཕྲ་བའི་མི་རྟག་པ་མངོན་སུམ་དུ་རྟོགས་པའི་སེམས་
ཅན་མེད་པར་ཐལ།	བདེན་མེད་རྟོགས་པའི་བློ་དང་མི་རྟག་པ་མངོན་སུམ་དུ་
རྟོགས་པའི་བློ་གཉིས་སེམས་ཅན་གྱི་རྒྱུད་ལ་ཅིག་ཅར་དུ་སྐྱེ་བ་མེད་པའི་
ཕྱིར་ཏེ།	མི་རྟག་པ་མངོན་སུམ་དུ་རྟོགས་པའི་གཙོ་སེམས་ཀྱི་འཁོར་དུ་བྱུང་
བའི་ཞི་གནས་ཡོད་པའི་ཕྱིར་ཏེ།	 དེ་བསྒོམས་སྟོབས་ཀྱིས་མངོན་སུམ་དུ་
རྟོགས་པའི་ཕྱིར།	མ་ཁྱབ་ན།	མཐོང་ལམ་ཐོབ་པ་ལ་སྦྱོར་ལམ་ཐོབ་པ་སྔོན་
དུ་འགྲོ་དགོས་པའི་རྒྱུ་མཚན་མེད་པར་འགྱུར་རོ།	།ཁ་ཅིག	།ཕྲ་བའི་མི་རྟག་
པ་འཇོག་མ་བདེ་ནས་ཕྲ་བའི་མི་རྟག་པ་མེད་ཅེས་ཟེར།	 དེ་ལྟར་ན་སྐབས་
འདིའི་ཐད་ཀྱི་ལུང་དང་འགལ་ཞིང༌།	 གཞན་ཡང༌ཐུན་མོང་མ་ཡིན་པའི་མི་
རྟག་པ་ཕྲ་མོ་མེད་པར་ཐལ།	འདོད་པའི་ཕྱིར།	འདོད་ན།	ཐུན་མོང་མིན་པའི་
རྟག་འཛིན་ཀྱང་མེད་པར་ཐལ་ལོ།	 །འདོད་ན།	 འོག་ཏུ་དོན་ཚན་ཉི་ཤ	་པའི་
སྐབས་སུ་འགོག་པར་བྱའོ།	 །འདི་དག་ལས་འཕྲོས་ནས་ཕྲ་བའི་མི་རྟག་པ་
སྒྲུབ་པའི་རྟགས་ཇི་ལྟར་འགོད་པའི་ཚུལ་དང༌།	ཕྲ་བའི་མི་རྟག་པ་རྟོགས་པའི་
ཤེས་རབ་དང་འཛིན་སྟངས་དངོས་སུ་འགལ་བའི་རྟག་འཛིན་གྱི་དམིགས་
རྣམ་གང་འཇོག་དང༌།	 སྤྱིར་མི་རྟག་པ་རྟོགས་པའི་ཚད་དང༌།	 རྟག་འཛིན་
ཀུན་བཏགས་ཡོད་མེད་སོགས་གུང་བསྒྲིགས་ནས་དཔྱད་པར་འཚལ་ལོ།།

གསུམ་པ་ཉོན་མོངས་འདྲེན་བྱེད་དང་།	དེས་ཀུན་ནས་སློང་
ཚུལ་དང་དེ་དག་གི་ཁྱད་པར་ལ་དཔྱད་པ།

	 སྤྱོད་འཇུག་ལས།༡༣	 ཚོར་བའི་རྐྱེན་གྱིས་སྲེད་པ་ཡིན།	 །ཞེས་
གསུངས་པ་ལས་འཕྲོས་ནས་སྤྱིར་ཆགས་སོགས་ཀུན་ནས་སློང་བྱེད་དམ་
རྒྱུ་ལ།	 དཔེར་ན།	 སྲེད་པ་ལྟ་བུ་ལ་མཚོན་ན།	 དེ་ཀུན་ནས་སློང་བྱེད་ལ་
ཆོས་ཀྱི་བདག་འཛིན་དང༌།		འཇིག་ལྟ་དང༌།	ཚུལ་མིན་ཡིད་བྱེད་དང༌།	རང་
གཅེས་འཛིན་དང༌།	 འདུན་པ་དང༌།	 རང་རྐྱ་ཐུབ་པའི་རྫས་ཡོད་དུ་འཛིན་
པ་སོགས་དུ་མ་ཡོད་པས།	 དེ་དག་སོ་སོས་ཆགས་སོགས་འདྲེན་ཚུལ་
དང༌།	དེ་དག་ནང་ཕན་ཚུན་གྱི་ཁྱད་པར་དང་།	དེ་དག་དུས་མཉམ་དུ་འཇུག་
མི་འཇུག་བཅས་ལ་དཔྱད་ན།	 དབུ་མ་འཇུག་པ་ལས།༡༤	 ཉོན་མོངས་སྐྱོན་
རྣམས་མ་ལུས་འཇིག་ཚོགས་ལ།	 །ལྟ་ལས་བྱུང་ཞེས་པས་ཆགས་སྡང་
གཉིས་འཇིག་ལྟ་ལས་བྱུང་བར་བསྟན།	 སྤྱོད་འཇུག་ལས།༡༥	 ཚོར་བའི་
རྐྱེན་གྱིས་སྲེད་པ་ཡིན།	 །ཚོར་བ་དེ་དག་ལ་ཡང་ཡོད།	 །ཅེས་པས་ཆགས་
སྡང་གཉིས་རང་གི་དམིགས་ཡུལ་བདེན་པར་འཛིན་པ་ལས་སྐྱེ་བར་བསྟན།	
སྐབས་བཞི་པའི་གསེར་ཕྲེང་ལས།༡༦	 དེ་ཡང་འདུན་པའི་སྐབས་སུ་འདོད་
ཆགས་གཙོ་བོ་ཡིན་པས་འདོད་ཆགས་མེད་ན་འདུན་པ་ཡང་ལྡོག་པའོ།	
།ཡང་ན་དངོས་འབྲས་འདོད་ཆགས་མེད་པས་དེའི་དངོས་རྒྱུ་འདུན་པ་མེད་

པར་སྟོན་པ་སྟེ།	 དངོས་རྒྱུ་ཡོད་ན་དངོས་འབྲས་མི་སྐྱེ་བ་མི་སྲིད་པས་སོ།	
།འདོད་ཆགས་ཡུལ་ལ་དངོས་སུ་འཇུག་པའི་སྐབས་སུ་འདུན་པ་ནི་དེའི་རྒྱུ་
ཡིན་པས་འདུན་པ་མེད་ན་འདོད་ཆགས་ཀྱང་ལྡོག་པས་སོ།		ཞེས་འདུན་པ་
འདོད་ཆགས་ཀྱི་དངོས་རྒྱུར་གསུངས་པ་དང༌།	སྤྱོད་འཇུག་ལས།༡༧	འཇིག་
རྟེན་སྡུག་བསྔལ་ཇི་སྙེད་པ།	།དེ་ཀུན་རང་བདེ་འདོད་ལས་བྱུང༌།	།ཞེས་རང་
གཅེས་འཛིན་ཆགས་སྡང་གཉིས་ཀྱི་རྒྱུ་རུ་བསྟན།	རྩ་ཤེ་ལས།༡༨	ལས་དང་
ཉོན་མོངས་རྣམ་རྟོག་ལས།	།ཞེས་དང༌།	འཇུག་པའི་རྣམ་བཤད་ལས།༡༩	དེ་
ལ་ཡུལ་ཡིད་དུ་འོང་མི་འོང་གི་ཁྱད་པར་སྒྲོ་འདོགས་པ་ནི།	 ཆགས་སྡང་
གཉིས་སྐྱེ་བའི་རྒྱུ་ཚུལ་མིན་ཡིད་བྱེད་ཡིན་པས།	 ཞེས་ཆགས་སྡང་གཉིས་
ཚུལ་མིན་ཡིད་བྱེད་ལས་སྐྱེ་བར་བསྟན།	 དེ་བཞིན་རང་རྐྱ་ཐུབ་པའི་རྫས་
ཡོད་དུ་འཛིན་པ་དང་།	སྔ་ཕྱི་གཅིག་འཛིན་གྱི་རྟག་འཛིན་སོགས་ཀྱིས་ཀྱང་
སྲེད་པའི་རྒྱུ་བྱེད་པར་ཁས་བླང་དགོས་པས།	 བདེན་འཛིན་སོགས་དེ་དག་
ཐ་མལ་བའི་རྒྱུད་ལ་རྟག་ཏུ་མངོན་དུ་འགྱུར་རམ།	 ཡང་ན་དུས་ནམ་གྱི་ཚེ་
མངོན་དུ་འགྱུར།	 དེ་དག་སྐྱེ་བའི་རིམ་པ་ཡོད་མེད་བཅས་ལ་དཔྱད་དགོས།	
	 སོ་སོའ་ིདོན་ལ་དཔྱད་ན།	དང་པོ།	ཉེ་ཉོན་ཉི་ཤ	འི་ནང་གསེས་རྨུགས་
པ་དང་བརྗེད་ངས་གཉིས་འཇིག་ལྟ་ལས་ཇི་ལྟར་བྱུང་མིན་གྱི་ཚུལ་ལ་དཔྱད་
དགོས།	 འཇིག་ལྟ་ལ་རང་རྒྱུད་ཀྱི་ང་དང་ང་ཡི་བ་གང་རུང་ལ་དམིགས་དགོས་
ན།	 འགོག་བདེན་ལ་དམིགས་པའི་འཇིག་ལྟ་མེད་པར་འགྱུར་ལ།	 འདོད་ན།	
ཀུན་བཏུས་ལས་ཉོན་མོངས་ཀུན་བཏགས་བརྒྱ་དང་བཅུ་གཉིས་གསུངས་

པ་མི་འཐད་པར་འགྱུར་ཞིང༌།	 པཎ་ཆེན་ཐམས་ཅད་མཁྱེན་པའི་གསུང་
དབུ་མའི་མཐའ་དཔྱོད་ལས།༢༠	 སངས་འཕགས་ལ་དམིགས་པའི་འཇིག་
ལྟ་མེད་པར་གསུངས་པའི་རྒྱུ་མཚན་དང༌།	 སྔ་ཕྱི་བར་གསུམ་ལ་ཁྱབ་པའི་
བདག་འཇིག་ལྟའི་དམིགས་པར་འཇོག་ཚུལ་སོགས་ལ་དཔྱད་པར་བྱའོ།།
	 གཉིས་པ།	 སྤྱིར་འདུན་པ་དང་འདོད་ཆགས་གཉིས་ཀྱི་དམིགས་
རྣམ་གྱི་ཁྱད་པར་ལ།	 ཁ་ཅིག་གིས་ཡིད་དུ་འོང་བའི་འོང་ཚད་ལས་འདས་
པར་འཛིན་མ་འཛིན་ལ་བཤད་ཀྱང༌།	དེ་ལྟར་ན་འདོད་ཆགས་འདི་ཡིན་ཞེས་
ངོས་འཛིན་བྱེད་མི་ནུས་པར་ཐལ།	 ཡིད་དུ་འོང་ཚད་ལས་འདས་པ་ངོས་
འཛིན་མི་ནུས་པའི་ཕྱིར་ཏེ།	དེ་ལ་སྔོན་དུ་དངོས་པོ་འདི་ལ་ཡིད་དུ་འོང་ཚད་
འདི་ཙམ་ཡོད་ཅེས་སྟོན་རྒྱུ་ཡོད་དགོས་ན།	དེ་འདྲའི་ཚད་འཇོག་དཀའ་བའི་
ཕྱིར།	དེ་བཞིན་དུ་སངས་རྒྱས་འཕགས་པ་ལ་དམིགས་པའི་ཆགས་པ་མེད་
པར་ཐལ།	 ཡིད་དུ་འོང་བའི་འོང་ཚད་ལས་འདས་པར་འཛིན་པ་མེད་པའི་
ཕྱིར་ཏེ།	དེ་ཡིད་དུ་འོང་བ་ལ་ཚད་གཟུང་དུ་མེད་པའི་ཕྱིར།	འདོད་ན།	སངས་
འཕགས་ལ་དམིགས་པའི་བདེན་ཞེན་ཀྱང་མེད་པར་ཐལ།	 འདོད་པའི་ཕྱིར།	
འདོད་ན།	མངོན་པར་རྟོགས་པའི་རྒྱན་ལས།༢༡	རྒྱལ་ལ་སོགས་ལ་ཆགས་པ་
ཕྲ།	།ཞེས་གསུངས་པ་དང་འགལ་ལོ།	།གཞན་ཡང༌ཉན་ཐོས་ཀྱི་རྒྱུད་ཀྱི་ཉོན་
མོངས་མེད་པའི་ཏིང་ངེ་འཛིན་ལས་སངས་འཕགས་ཀྱི་རྒྱུད་ཀྱི་ཉོན་མོངས་
མེད་པའི་ཏིང་ངེ་འཛིན་ཁྱད་པར་དུ་འཕགས་ཚུལ་མངོན་པར་རྟོགས་པའི་
རྒྱན་ལས་གསུངས་པ་རྣམས་དང་གུང་བསྒྲིགས་ནས་དཔྱད་པར་འཚལ་ལོ།།	

	 གསུམ་པ།	ཚུལ་མིན་ཡིད་བྱེད་ཅེས་པ་དངོས་པོ་དེ་དང་དེ་ཡིད་དུ་
འོང་ཚུལ་སོགས་བསམ་པ་ལ་ཟེར་ན།	བུམ་པ་ལྟ་བུ་ཡིད་དུ་འོང་ཚུལ་བསམ་
པས་ཆགས་པ་སྔར་མེད་གསར་དུ་སྐྱེ་བ་དང་སྐྱེས་ཟིན་ཤ	གས་ཇེ་ཆེར་འགྲོ་
བ་ཡོད་མོད།	 བདག་ལ་ཆགས་པ་སྐྱེ་བ་ལ་བདག་ཡིད་དུ་འོང་ཚུལ་བསམ་
པ་སྔོན་དུ་འགྲོ་དགོས་ན་ནི་མྱོང་བ་དང་འགལ་བ་ལྟ་བུར་སྣང༌།	ཡང་ཁ་ཅིག་
ན་རེ།	ཚུལ་མིན་ཡིད་བྱེད་དང་འདོད་ཆགས་གཉིས་དམིགས་རྣམ་གཅིག་པ་
ཡིན་ཀྱང༌།	ཐོག་མར་ཚུལ་མིན་ཡིད་བྱེད་སྐྱེས་ལ།	དེ་ནས་བློ་ཡི་འཛིན་སྟངས་
དམ་ཏུ་འགྲོ་བ་ན་ཆགས་པ་སྐྱེས་པ་ཡིན་ནོ་ཞེས་ཟེར་ཏེ་དཔྱད་པར་འཚལ།	

བཞི་པ་ཉོན་མོངས་ལ་སྐོར་གསུམ་དང་དགུ་
སོགས་སུ་ཕྱེ་ཚུལ་ལ་དཔྱད་པ།	

	 གཞི ་བུམ་པ་ལྟ་བུ་ལ་དམིགས་པའི ་འཇིག་རྟེན་པའི ་སྒོམ་
སྤང་དུ་གྱུར་པའི་འདོད་ཆགས་དང༌།	 མངོན་པ་ནས་བཤད་པའི་འདོད་
ཆགས་དང༌།	 ལུགས་འདིའི་ཐུན་མོང་མིན་པའི་འདོད་ཆགས་གསུམ་
ལ་དམིགས་རྣམ་དང་སྐྱེ་བའི་རིམ་པ་ལ་མི་འདྲ་བའི་ཁྱད་པར་ཡོད་
མེད་དང།	 ཉོན་མོངས་དེ་རེ་རེ་ལ་ཆེ་འབྲིང་ཆུང་གསུམ་སོགས་སྐོར་
དགུ་ཕྱེ་ཚུལ་སོགས་ལ་དཔྱད་དགོས།	 དེ་ལ་ཐུན་མོང་མིན་པའི་འདོད་
ཆགས་སོགས་བདེན་འཛིན་ཡིན་མིན་ནི།	 འོག་ཏུ་ཐུན་མོང་མ་ཡིན་
པའི་ཉོན་མོངས་ཀྱི་རྣམ་གཞག་གི་སྐབས་སུ་འཆད་པར་འགྱུར་རོ།།
	 སྐོར་དགུ་ཕྱེ་ཚུལ་ལ་དཔྱད་ན།	 གང་ཟག་ཐ་མལ་བའི་རྒྱུད་ལ་
བདེན་འཛིན་སྐོར་དགུ་པོ་དུས་མཉམ་དུ་སྐྱེ་བའམ་རིམ་གྱིས་སྐྱེ།	 དང་པོ་
ལྟར་ན་རྫས་གཅིག་གམ་ཐ་དད།	རྫས་གཅིག་ཡིན་ན།	དེ་དག་དུས་མཉམ་དུ་
སྤང་བར་ཐལ།	དེ་དག་རྫས་གཅིག་ཡིན་པའི་ཕྱིར།	ཁྱབ་པར་ཐལ།	སྐབས་
བཞི་པའི་མཐའ་དཔྱོད་ལས།༢༢	ལྟ་ངན་བཤད་པའི་སྐབས་ལུས་སེམས་རྫས་
གཅིག་ཏུ་འདོད་ན་སེམས་ཚེ་ཕྱི་མར་འགྲོ་བ་མེད་པར་ཐལ་བ་འཕེན་པར་
མཛད་པའི་ཕྱིར།	དཔེར་ན།	ཆུ་དང་འོ་མ་གཉིས་གཅིག་ཏུ་བསྲེས་པ་སྐོལ་བ་

ན་གཅིག་སྐམ་ལ་ཅིག་ཤོས་མ་སྐམ་པ་འདི་འདྲ་འངོ་མི་སྲིད་པ་བཞིན་ནོ།	།དེ་ལ་
ཁ་ཅིག་ན་རེ།	དེ་ལ་ཁྱབ་པ་མེད་དེ།	དཔེར་ན།	ངང་པས་ཆུ་དང་འོ་མ་འདྲེས་པ་
སོ་སོར་ཕྱེ་ནས་འོ་མ་འབའ་ཞིག་འཐུང་བའི་ཕྱིར་དང༌།	མེ་ལྕགས་ངོ་བོ་གཅིག་
ཏུ་སོང་ཟིན་པ་ཆུར་བཅུག་པ་ན་མེ་ཡི་ངོ་བོ་ལོག་ཀྱང་ལྕགས་ཀྱི་ངོ་བོ་མ་ལོག་
པ་བཞིན་ཡིན་ནོ་ཞེ་ན།	 དེ་ལྟར་ན་སྐྱེ་སྲིད་དུ་སྐྱེ་བའི་ཀུན་སྦྱོར་མ་སྤངས་ལ།	
བར་སྲིད་དུ་སྐྱེ་བའི་ཀུན་སྦྱོར་སྤངས་པ་ཞིག་ཀྱང་ཡོད་པར་ཐལ་ལོ།།	
	 དེ་དག་དུས་མཉམ་རྫས་ཐ་དད་ཡིན་ཟེར་ན།	 དམིགས་རྣམ་དང་
འཛིན་སྟངས་ཀྱི་ཡུལ་གྱི་སྒོ་ནས་ཁྱད་པར་དབྱེ་བར་མི་ནུས་པས།	དམིགས་
རྣམ་རིགས་མཐུན་གྱི་རྟོག་པ་རྫས་ཐ་དད་པ་དུ་མ་ཅིག་ཅར་དུ་སྐྱེ་བར་
འགྱུར་རོ།	།དམིགས་རྣམ་ལ་ཁྱད་པར་ཕྱེ་ན་ཡང་རྟོག་པ་རྫས་ཐ་དད་པ་དགུ་
ཅིག་ཅར་དུ་སྐྱེ་བར་ཐལ་ལོ།	།འདོད་ན།	རྟོག་པ་རྫས་ཐ་དད་པ་འབུམ་ཕྲག་
ཅིག་ཅར་དུ་སྐྱེ་བར་ཐལ་བ་བཟློག་ཏུ་མེད་དོ།	 །བདེན་འཛིན་སྐོར་དགུ་པོ་
རིམ་གྱིས་སྐྱེས་ན།	དེ་དག་རྒྱུན་གཅིག་གམ་ཐ་དད།	དང་པོ་ལྟར་ན་དེ་དག་
ས་བོན་གཅིག་པར་འགྱུར་བས་དུས་མཉམ་དུ་སྤངས་པར་ཐལ་ལོ།	།གཉིས་
པ་ལྟར་ན་མི་ཆེ་ཆུང་མི་འདྲ་བ་དགུ་ཆེ་རིམ་ནས་རིམ་གྱིས་འདས་པ་ལྟར་
དུ་འགྱུར་བས།	 རིམ་གྱིས་སྤངས་པ་ན་ཇེ་ཆུང་དུ་འགྲོ་བ་མིན་པར་ཐལ་ལོ།	
།འདོད་ན།	 གཉེན་པོ་ཆེ་རིམ་དང་སྤངས་པ་ཆུང་རིམ་དུ་གསུངས་པ་དང་
འགལ་ལོ།	 །གཞན་ཡང་སྐོར་དགུ་པོ་རང་རྒྱུད་ལ་སྐྱེ་བ་ན་གནས་སྐབས་
དང༌།	ཤགས་ཆེ་ཆུང་སོགས་གང་གི་སྒོ་ནས་ཁྱད་པར་འབྱེད་དམ།	ཁ་ཅིག	

།སྔ་མ་སྔ་མ་སྤངས་པ་ན་ཕྱི་མ་ཕྱི་མ་སྐྱེ་བའི་སྒོ་ནས་དགུར་འཇོག་ཟེར།	དེ་
ལྟར་ན་རང་རྒྱུད་པའི་ལུགས་ལ་ས་བརྒྱད་པ་ཐོབ་ནས་བདེན་འཛིན་ཡོད་
པའམ་བདེན་འཛིན་ཆུང་ངུའི་འབྲིང་དང་ཆུང་ངུའི་ཆུང་ངུ་མེད་པར་ཐལ་
བ་བཟློག་ཏུ་མེད་དོ།	།ཡང་ཁ་ཅིག	།དེ་དག་རྫས་གཅིག་ཀྱང་ལྡོག་ཆས་ཕྱེ་
ན་དགུ་ཡོད་དེ།	 དཔེར་ན་ཚོགས་ལམ་པའི་རྒྱུད་ཀྱི་བདེན་འཛིན་ལྟ་བུ་ས་
གཉིས་པའི་ཚེ་ཆུང་དུ་འགྲོ་བ་དང༌།	 ས་གསུམ་པའི་ཚེ་དེ་ལས་ཀྱང་ཆུང་
དུ་འགྲོ་བ་སོགས་ཀྱི་ལྡོག་ཆ་ནས་དགུར་འཇོག་ཅེས་ཟེར།	 དེ་ལྟར་ན་སྐོར་
དགུ་པོ་ས་བོན་གཅིག་པར་འགྱུར་བས་དུས་མཉམ་དུ་སྤངས་བར་ཐལ་
ལོ།	 །གཞན་ཡང་མཐོང་སྤང་དུ་གྱུར་པའི་བདེན་འཛིན་ལྷན་སྐྱེས་ཡོད་པར་
ཐལ།	 མཐོང་ལམ་སྐྱེ་བའི་ཚེ་བདེན་འཛིན་ལྷན་སྐྱེས་ཤ	གས་ཆུང་དུ་འགྲོ་བ་
གང་ཞིག་དེ་འདྲའི་ལྡོག་ཆ་ནས་གཞག་ཆོག་པས་སོ།	།དེའི་ཚེ་ཆུང་དུ་འགྲོ་
བ་ཡིན་ཏེ།	 ཕར་ཕྱིན་སྤྱི་དོན་ལས།༢༣	 བཟོད་པ་སྐྱེ་བའི་ཚེ་བདེན་འཛིན་
ལྷན་སྐྱེས་མངོན་གྱུར་གྱི་ཡང་ནུས་པ་རགས་པ་ཉམས་པར་བྱས་ནས་ཞེས་
གསུངས་པའི་ཕྱིར་རོ།	 །དེ་ལྟར་མིན་ན་འཕགས་པ་ལ་འཕེན་བྱེད་ཀྱི་ལས་
གསར་དུ་གསོག་པ་མེད་པའི་རྒྱུ་མཚན་ཅི་ཡོད།	 ཁོ་ན་རེ།	 སྐྱོན་མེད་དེ།	
སྦྱོར་ལམ་ནས་བདེན་འཛིན་ཀུན་བཏགས་སྐྱེ་མི་སྲིད་ཀྱང་སྤངས་པ་མིན་པ་
བཞིན་ནོ་ཞེས་ཟེར་ཏེ།	སྤངས་པའི་དོན་ལའང་དཔྱད་དགོས་པར་སྣང་ངོ༌།།	
	 གཞི་བུམ་པ་ལྟ་བུ་ལ་དམིགས་པའི་འདོད་ཆགས་གསུམ་ནང་
གསེས་ཀྱི་ཁྱད་པར་དང༌།	 འདོད་ཆགས་སོགས་ལ་སྐོར་དགུ་ཕྱེ་ཚུལ་

ལ་སྔར་ལྟར་དཔྱད་པར་བྱའོ།	 །དེ་བཞིན་དུ་ས་བརྒྱད་པ་ནས་བདེན་
འཛིན་གྱི་བག་ཆགས་ཡོད་ཀྱང༌ས་བོན་མེད་པའི་ཁྱད་པར་འཐད་ཀྱང༌།	
ཐ་མལ་བའི་རྒྱུད་ཀྱི་བདེན་འཛིན་གྱི་བག་ཆགས་ལ་ནང་གསེས་ཉོན་
སྒྲིབ་ཀྱི་ཆ་གཅིག་དང་ཤེས་སྒྲིབ་ཀྱི་ཆ་གཅིག་འཇོག་དགོས་པར་སྣང་
བས་དེ་གཉིས་ཀྱི་ཁྱད་པར་ཇི་ལྟར་ཕྱེ།	 ལུགས་འདིར་རང་རྒྱུད་པ་དང་
མི་འདྲ་བར།	 བདེན་འཛིན་ས་བརྒྱད་པ་ནས་སྤངས་པ་དང༌།	 དེ་ལ་ཆུང་
ངུ་སྐོར་གསུམ་ཅིག་ཅར་སྤངས་པ་རྣམས་ཇི་ལྟར་སྒྲུབ།	 དེ་བཞིན་དུ་
ཤེས་སྒྲིབ་ལ་སྐོར་དགུ་འབྱེད་རྒྱུ་ཡོད་མེད་བཅས་ལ་དཔྱད་པར་བྱའོ།།

ལྔ་པ་རིགས་གསུམ་གྱི་སྐོར་ལ་དཔྱད་པ།

	 ༢༤སྲེད་འདི་ཉོན་མོངས་ཅན་མིན་ཡང༌།	 །ཞེས་སོགས་དང༌།	
༢༥ཚོར་བའི་རྐྱེན་གྱིས་སྲེད་པ་ཡིན།	 །ཚོར་བ་དེ་དག་ལ་ཡང་ཡོད།	
།ཅེས་པ་དང༌།	 ༢༦སྟོང་པ་ཉིད་དང་བྲལ་བའི་སེམས།	 །ཞེས་སོགས་
སྤྱོད་འཇུག་གི་ཚིག་རྣམས་ཀྱི་དོན་བསྡུ་ན།	 མངོན་པ་ནས་བཤད་པའི་
ཉོན་མོངས་རེ་ཞིག་ལྡོག་ཀྱང༌ས་བོན་དང་བཅས་པ་མི་ལྡོག་པས་སླར་
ཡང་འབྱུང་བ་དང༌།	 ཡང་མངོན་པ་ནས་བཤད་པའི་འདོད་ཆགས་ལྡོག་
ཀྱང༌སྤྱིར་འདོད་ཆགས་མི་ལྡོག་པས་དེས་ལས་ལ་གསོས་བཏབ་པ་
གཉིས་བསྟན་ན།	 དེ་དག་སོ་སོར་ཇི་ལྟར་སྒྲུབ་ཚུལ་སོགས་ལ་དཔྱད་ན།	
	 ༡༽	 སྤྱོད་འཇུག་ནས་བཤད་པའི་རིགས་པ་འདི་དག་ནི།	 དེ་ནས་
རིང་དུ་སོང་བར་བློ་ཡང་ལྷག་པར་འགྱུར།	 །ཞེས་པའི་འགྲེལ་པར་གསུངས་པའི་
རིགས་པ་གསུམ་ལས།	 ཕྱི་མ་གཉིས་དང་གནད་གཅིག་ཅིང༌།	 དེ་དག་གིས་བདེན་
འཛིན་ལ་ཉོན་སྒྲིབ་ཀྱིས་ཁྱབ་པ་དང༌།	 ཉན་རང་འཕགས་པ་ལ་ཆོས་ཀྱི་བདག་མེད་
རྟོགས་མྱོང་བས་ཁྱབ་པ་རིགས་པས་སྒྲུབ་པས་ན།	 དེའི་ཚུལ་ལ་དཔྱད་པར་བྱའོ།།
	 ༢༦སྟོང་པ་ཉིད་དང་བྲལ་བའི་སེམས།	 །ཞེས་སོགས་ཀྱི་དོན་ལ།	 མངོན་
པ་ནས་བཤད་པའི་དགྲ་བཅོམ་ཆོས་ཅན།	 མངོན་པ་ནས་བཤད་པའི་ཉོན་མོངས་
རེ་ཞིག་སྤངས་ཀྱང་སླར་སྐྱེ་རུང་སྟེ།	སྟོང་ཉིད་རྟོགས་པ་དང་བྲལ་བའི་ཕྱིར།		

དཔེར་ན།	 ༢༧འདུ་ཤེས་མེད་པའི་སྙོམས་འཇུག་བཞིན།	 ཞེས་བཀོད་པར་
སྣང་བས།	མངོན་པ་ནས་བཤད་པའི་དགྲ་བཅོམ་པ་ལ་བདག་འཛིན་རགས་
པ་སླར་ཡང་སྐྱེ་བ་ཡོད་ན།	 འདི་ལྟར་དཔྱད་པར་བྱ་སྟེ།	 དེ་ལ་རང་རྐྱ་བའི་
བདག་མེད་འཛིན་པའི་བློ་རང་གི་ངང་གིས་མི་སྐྱེ་བ་ཡིན་ནམ།	 སྐྱེས་ཀྱང་
རྩོལ་བས་བཟློག་པ་ཡིན་ནམ།	དེ་ལྟར་མིན་ཀྱང་རང་གི་ངང་གིས་ལྡོག་པར་
འགྱུར་བ་ཡིན།	 དང་པོ་མི་རིགས་ཏེ།	 བདག་མེད་རགས་པ་མངོན་སུམ་
དུ་རྟོགས་ནས་ཡུན་རིང་གོམས་པའི་ཕྱིར།	 རྣམ་འགྲེལ་ལས།༢༨	 སེམས་
ལ་བརྩེ་སོགས་གོམས་སྐྱེ་བ།	 །རང་གི་ངང་གིས་འཇུག་འགྱུར་ཏེ།	 །མེ་
ལ་སོགས་པས་ཤིང་དག་དང༌།	 །དངུལ་ཆུ་དང་ནི་གསེར་སོགས་བཞིན།	
།ཞེས་གསུངས་པ་ལྟར་ཡིན་པའི་ཕྱིར།	 གཉིས་པ་མི་རིགས་ཏེ།	 སྤངས་པ་
དེས་སྡུག་བསྔལ་མི་འདྲེན་པས་དེ་ལྡོག་པའི་ཕྱིར་འབད་པ་ལ་དོན་མེད་
ཅིང༌།	 གལ་ཏེ་འབད་ནའང་བཟློག་མི་ནུས་ཏེ།	 དེ་ལ་གཉེན་པོ་མེད་པའི་
ཕྱིར་རོ།	 །གསུམ་པ་མི་རིགས་ཏེ།	 དེ་ལྟར་ན་ཐ་མལ་པ་རྣམས་ལའང་རང་
རྒྱུད་ཀྱི་བདག་འཛིན་སོགས་ངང་གིས་ལྡོག་པ་སྲིད་པར་ཐལ་ལོ།	 །སྟོང་
ཉིད་བསྒོམས་པས་བདེན་འཛིན་ས་བོན་དང་བཅས་པ་ཟད་པ་བཞིན་དུ།	མི་
རྟག་པ་ཙམ་སྒོམ་པས་ཀྱང་ཉོན་མོངས་མ་ལུས་པ་ཟད་མི་ནུས་ཀྱང༌རྟག་
འཛིན་ས་བོན་དང་བཅས་པ་ཅིའི་ཕྱིར་ཟད་མི་ནུས་སྙམ་སྟེ་དཔྱད་པར་བྱའ།ོ།
	 སྔོན་ལ་བསམ་གཏན་གྱི་ཉེར་བསྡོགས་སོགས་བསྒོམ་པ་ལ་
བརྟེན་ནས་འཇིག་རྟེན་པའི་ཉོན་མོངས་རེ་ཞིག་སྤངས་ཀྱང་འཇིག་རྟེན་

ལས་འདས་པའི་ལམ་གྱི་ངོ་སྐལ་གྱི་སྤང་བྱའི་ཉོན་མོངས་མ་སྤངས་པས་
འཁོར་བ་ལས་མི་གྲོལ་ཞིང་།	 འཇིག་རྟེན་པའི་སྒོམ་སྤང་དུ་གྱུར་པའི་ཉོན་
མོངས་རེ་ཞིག་སྤངས་ཀྱང་སྤངས་པ་འདི་ཉིད་སླར་ལྡོག་པར་འགྱུར་ཞེས་
རང་སྡེ་རྣམས་ཀྱིས་ཕྱི་རོལ་པ་ལ་སྒྲུབ་པ་བཞིན།	 ལུགས་འདིས་ཀྱང་རང་
སྡེ་འོག་མ་རྣམས་ལ༌མངོན་པ་ནས་བཤད་པའི་ལམ་གྱིས་བདག་འཛིན་
རགས་པ་སོགས་ཉོན་མོངས་རགས་པ་རྣམས་རེ་ཞིག་སྤངས་ཀྱང༌ཕྲ་
བའི་ཉོན་མོངས་མ་སྤངས་པས་འཁོར་བ་ལས་མི་གྲོལ་ཞིང་།	 སྤངས་
པ་དེ་སླར་ལྡོག་པར་འགྱུར་ཞེས་འཇུག་པ་རང་འགྲེལ་དང་སྤྱོད་འཇུག་
ནས་གསུངས་པའི་རིགས་པས་སྒྲུབ་པའི་ཚུལ་འདི་རྣམས་ལ་ངེས་པ་
མཐིལ་ཕྱིན་པ་མི་འཚོལ་བར་རགས་པ་ཙམ་གྱིས་ཚིམས་ནས་བསྡད་
ན་ཐར་པ་དོན་གཉེར་མཚན་ཉིད་ཚང་བ་འོང་ས་མེད་ཅིང༌།	 འདི་མེད་
ན་སྙིང་རྗེ་ཆེན་པོ་ལ་སོགས་པ་མཚན་ཉིད་ཚང་བ་ཡང་འོང་ས་མེད་
པས།	 གཞུང་དེ་དག་ནས་གསུངས་པའི་རིགས་པས་སྒྲུབ་པའི་ཚུལ་
རྣམས་ལ་ངེས་པ་མ་རྙེད་ཀྱི་བར་དུ་ཡང་དང་ཡང་དུ་དཔྱད་པར་བྱའོ།།
	 ༢༽	 ཚོར་བའི་རྐྱེན་གྱིས་ཞེས་སོགས་ལ།	 མངོན་པ་ནས་བཤད་
པའི་དགྲ་བཅོམ་ཆོས་ཅན།	ཁྱོད་ཀྱི་རྒྱུད་ལ་སྲེད་པ་སྐྱེ་རུང་སྟེ།	བདེན་མེད་
རྟོགས་པ་དང་བྲལ་ཞིང༌།	 ཚོར་བ་ཡུལ་དུ་ཉེ་བར་གནས་པའི་ཕྱིར།	 ཁྱབ་
སྟེ།༢༩	 མ་ཚང་མེད་རྒྱུ་དེ་ལ་ནི།	 །འབྲས་བུ་གང་གིས་ལྡོག་པར་འགྱུར།	
།ཞེས་གསུངས་པ་ལྟར་སྒྲུབ་པར་སྣང་བས།	སྟོང་ཉིད་ལ་བློ་ཁ་མ་ཕྱོགས་པ་

རྣམས་ལ་བདེན་འཛིན་དང་ཚོར་བ་བདེ་བ་གཉིས་ཚོགས་ན་སྲེད་པ་སྐྱེས་
པས་ཁྱབ་པར་ཐལ།	 འདོད་པའི་ཕྱིར།	 འདོད་ན།	 དེ་རྣམས་ལ་བྱམས་པ་
སོགས་སྐྱེ་ན་སྲེད་པ་སྐྱེས་པས་ཁྱབ་པར་ཐལ།	 འདོད་པའི་ཕྱིར།	 འདོད་
ན།	 བྱམས་སོགས་ཅི་ཙམ་འཕེལ་བ་དེ་ཙམ་གྱིས་སྲེད་པ་ཡང་འཕེལ་བར་
འགྱུར་བས་ཧ་ཅང་ཐལ་ཞིང༌།	 དེ་ལྟར་མིན་ན་ནི་ཚུལ་འདི་ཇི་ལྟར་སྒྲུབ།	
	 ༣༽	 འཇིག་རྟེན་པའི་སྒོམ་སྤང་དུ་གྱུར་པའི་ཉོན་མོངས་ལ་མངོན་
པ་ནས་བཤད་པའི་ཉོན་མོངས་ཡིན་དགོས་སམ་མི་དགོས།	 དང་པོ་ལྟར་
ན།	 མངོན་པ་ནས་བཤད་པའི་དགྲ་བཅོམ་པ་ཆོས་ཅན།	 ཁྱོད་ཀྱིས་འཇིག་
རྟེན་པའི་སྒོམ་སྤང་དུ་གྱུར་པའི་ཉོན་མོངས་ལ་ཆགས་པ་དང་བྲལ་བར་
ཐལ།	འདོད་པའི་ཕྱིར།	འདོད་ན།	ཁྱོད་འཁོར་བར་སྐྱེ་བ་མི་ལེན་པར་ཐལ།	
སྲིད་རྩེར་སྐྱེ་བ་མི་ལེན་པ་གང་ཞིག	 །ཅི་ཡང་མེད་མན་ཆད་དུ་སྐྱེ་བ་མི་
ལེན་པའི་ཕྱིར།	 རྟགས་དང་པོ་གྲུབ་སྟེ།	 སྲིད་རྩེའི་དངོས་གཞི་མ་ཐོབ་པའི་
ཕྱིར།	 རྟགས་གཉིས་པ་གྲུབ་སྟེ།	 ཅི་ཡང་མེད་མན་ཆད་ཀྱི་འཇིག་རྟེན་པའི་
སྒོམ་སྤང་དུ་གྱུར་པའི་ཉོན་མོངས་ལ་ཆགས་པ་དང་བྲལ་བའི་ཕྱིར།	 རྟགས་
ཁས།	 དེ་ལ་ཁོ་ན་རེ།	 སྤྱོད་འཇུག་ལས།༣༠	 ཉོན་མོངས་མེད་ཀྱང་དེ་དག་
ལ།	 །ལས་ཀྱི་ནུས་པ་མཐོང་བ་ཡིན།	 །ཞེས་གྲུབ་མཐའ་འོག་མའི་འདོད་
པ་འགོག་པ་ན།༣༡	 རེ་ཞིག་ཉེར་ལེན་སྲེད་པ་ནི།	 །མེད་ཅེས་ངེས་པ་ཉིད་
ཅེ་ན།	 །ཞེས་གྲུབ་མཐའ་འོག་མས་ལན་འདེབས་པ་ལ།༣༢	 སྲེད་འདི་ཉོན་
མོངས་ཅན་མིན་ཡང༌།	 །ཀུན་རྨོངས་བཞིན་དུ་ཅི་སྟེ་མེད།	 །ཅེས་མངོན་པ་

ནས་བཤད་པའི་ཉོན་མོངས་མེད་ཀྱང༌ཕྲ་བའི་ཉོན་མོངས་ཡོད་པས།	ཕྲ་བའི་
ཉོན་མོངས་ཀྱིས་གསོས་བཏབ་ནས་སྐྱེ་བ་ལེན་པར་གསུངས་པའི་ཕྱིར་
སྐྱོན་མེད་དོ་ཞེ་ན།	 འོ་ན་འདོད་པར་སྐྱེ་བ་ལེན་པ་ལ་འཇིག་རྟེན་པའི་སྒོམ་
སྤང་དུ་གྱུར་པའི་འདོད་པའི་ཉོན་མོངས་ཀྱིས་གསོས་འདེབས་པ་མི་དགོས་
པར་ཐལ།	 འདོད་པའི་ཕྱིར།	 འདོད་ན།	 ཕྱིར་མི་འོང་འདོད་པར་སྐྱེ་བ་ལེན་
པ་ཡོད་པར་ཐལ་ལོ།	 །གཉིས་པ་ལྟར་ན།	 མངོན་པ་ནས་བཤད་པའི་ཉོན་
མོངས་ལ་ཆགས་བྲལ་བྱས་ན་འཇིག་རྟེན་པའི་སྒོམ་སྤང་དུ་གྱུར་པའི་ཉོན་
མོངས་ལ་ཆགས་བྲལ་བྱས་པས་མ་ཁྱབ་པར་ཐལ།	འདོད་པའི་ཕྱིར།	འདོད་
ན།	འཇུག་པའི་རྣམ་བཤད་ལས།༣༣	ལམ་དེས་ཉོན་མོངས་ཀྱི་ས་བོན་སྤོང་
མི་ནུས་ཀྱང༌ཉོན་མོངས་མངོན་འགྱུར་བ་ནི་རེ་ཞིག་འགོག་ནུས་ཏེ།	ཕྱི་རོལ་
པ་དང་ཐུན་མོང་བའི་ཞི་རགས་ཀྱི་རྣམ་པ་ཅན་གྱིས་ཅི་ཡང་མེད་པ་མན་
ཆད་ཀྱི་ཉོན་མོངས་མངོན་འགྱུར་སྤོང་བར་མངོན་པ་ལས་གསུངས་པ་ལྟར་
འདོད་དགོས་ན།	སྔར་གྱི་ལམ་གྱིས་མངོན་འགྱུར་རེ་ཞིག་སྤོང་ནུས་པ་ལྟ་ཅི་
སྨོས་པའི་ཕྱིར་རོ།	 །ཞེས་ཕྱི་རོལ་པས་ཀྱང་ནུས་ན།	མངོན་པ་ནས་བཤད་
པའི་དགྲ་བཅོམ་པས་ནུས་པ་སྨོས་ཅི་དགོས་ཞེས་སྒྲུབ་པ་དང་འགལ་ལོ།།

བདག་མེད་གཉིས་རྟོགས་པའི་གོ་རིམ་ལ་དཔྱད་པ།29

དྲུག་པ་བདག་མེད་གཉིས་རྟོགས་པའི་གོ་རིམ་ལ་དཔྱད་པ།

	 རང་འགྲེལ་ལས་གསུངས་པའི་རིགས་པ་གསུམ་པ་ལས་འཕྲོས་
ནས་གང་ཟག་གི་བདག་མེད་འཇོག་ཚུལ་ལ་ཐལ་རང་གཉིས་མི་མཐུན་
པ་འོང་ཚུལ་དང་།	 བདག་མེད་གཉིས་རྟོགས་པའི་གོ་རིམ་དང་།	 བདེན་
མེད་གསར་དུ་སྒྲུབ་པའི་རྟགས་ཀྱི་ཚུལ་གསུམ་གྲུབ་ཚུལ་ལ་དཔྱད་ན།	
༡༽	 ཐལ་རང་གཉིས་གང་ཟག་བདེན་པར་འཛིན་པ་གང་ཟག་གི་བདག་
འཛིན་དུ་འཇོག་མི་འཇོག་གི་ཁྱད་པར་མི་འདྲ་བ་འོང་བའི་གནད་གང་ལ་
ཐུག་གམ།	 དེའི་ཚུལ་ལ་རྒྱལ་ཚབ་ཆོས་རྗེའི་དཀའ་གནད་བརྒྱད་ཀྱི་བརྗེད་
བྱང་ལས།༣༤	གང་ཟག་བདེན་པར་འཛིན་པའི་བློ་གང་ཟག་གི་བདག་འཛིན་
ཡིན་ན་ཉེས་པ་དེ་དག་མཚུངས་ཀྱང༌།	 ཁོ་བོ་ཅག་རྣམ་པར་ཤེས་པ་ཉིད་ལ་
གང་ཟག་ཏུ་འདོད་པས་གང་ཟག་བདེན་འཛིན་གྱིས་རྣམ་ཤེས་བདེན་པར་
བཟུང་བས་ཕུང་པོ་ལ་བདེན་པར་འཛིན་པའི་ཆོས་ཀྱི་བདག་འཛིན་ཡིན་ནོ་
ཞེས་སློབ་དཔོན་ལེགས་ལྡན་འབྱེད་བཞེད་དོ།	།ཞེས་དང༌།	ཕར་ཕྱིན་ལམ་
སྒྲིག་ཐེག་མཆོག་སྒོ་འབྱེད་ལས།༣༥	 མགོན་པོ་ཀླུ་སྒྲུབ་ཀྱི་བཞེད་པ་ཤིང་རྟ་
ཆེན་པོ་གཞན་གྱིས་བཀྲལ་བ་ལྟར་ན།	 གང་ཟག་དང་ཕུང་པོ་ལ་དམིགས་
ནས་བདེན་པར་འཛིན་པའི་བདེན་འཛིན་གཉིས་དང༌དེ་ཡང་ཉོན་སྒྲིབ་ཏུ་
བཞེད་ཀྱང༌།	 སློབ་དཔོན་ནི་ཕུང་པོའ་ིརྒྱུན་ལ་གང་ཟག་ཏུ་འཇོག་པས་གང་

ཟག་བདེན་པར་འཛིན་པ་ནི་ཕུང་པོ་བདེན་པར་འཛིན་པ་ཡིན་ལ།	 ཞེས་
གསུངས་པ་ལ།	 ཁོ་ན་རེ།	 འོ་ན་གང་ཟག་རང་རྐྱ་ཐུབ་པའི་རྫས་ཡོད་དུ་
འཛིན་པའི་འཛིན་པས་རྣམ་ཤེས་རང་རྐྱ་ཐུབ་པའི་རྫས་ཡོད་དུ་འཛིན་པར་
ཐལ།	 གང་ཟག་བདེན་པར་འཛིན་པའི་བདེན་འཛིན་གྱིས་རྣམ་ཤེས་བདེན་
པར་འཛིན་པ་གང་ཞིག་མཚུངས་པའི་ཕྱིར།	 འདོད་ན།	 གང་ཟག་རང་རྐྱ་
ཐུབ་པའི་རྫས་ཡོད་དུ་འཛིན་པའི་འཛིན་པ་ཆོས་ཅན།	 ཕྱིན་ཅི་མ་ལོག་པའི་
བློ་ཡིན་པར་ཐལ།	 རྣམ་ཤེས་རང་རྐྱ་ཐུབ་པའི་རྫས་ཡོད་དུ་འཛིན་པ་ལྟར་
གྲུབ་པའི་ཕྱིར།	 གཞན་ཡང་བློ་དེས་གང་ཟག་འཛིན་ན་རྣམ་ཤེས་སམ་ཕུང་
པོའ་ིརྒྱུན་འཛིན་པས་ཁྱབ་པར་ཐལ་ལོ།	 །ཞེས་རྩོད་དེ་དཔྱད་པར་བྱའོ།།
	 གཞན་ཡང་རང་འགྲེལ་ལས།༣༦	གཟུགས་ལ་སོགས་པའི་རང་གི་
ངོ་བོ་ལ་དམིགས་པས་ཕྱིན་ཅི་ལོག་ཏུ་འགྱུར་བའི་ཕྱིར་གང་ཟག་གི་བདག་
མེད་པ་རྟོགས་པར་ཡང་མི་འགྱུར་ཏེ།	 བདག་ཏུ་གདགས་པའི་རྒྱུ་ཕུང་པོ་
ལ་དམིགས་པའི་ཕྱིར་རོ།	 །ཞེས་བྱུང་ལ།	དེའི་དོན་འཇུག་པའི་རྣམ་བཤད་
ལས།༣༧	 འདི་ནི་གདགས་གཞི་ཕུང་པོ་ལ་བདེན་པར་ཞེན་པའི་ཞེན་ཡུལ་
སུན་མ་ཕྱིན་ན་བཏགས་ཆོས་གང་ཟག་ལ་བདེན་པར་འཛིན་པའི་ཞེན་ཡུལ་
སུན་མི་ཕྱིན་པས།	ཞེས་དང༌།	ལམ་རིམ་ཆུང་བ་ལས།༣༨	སྔོན་དུ་གང་ཟག་
གི་བདག་མེད་ཀྱི་ལྟ་བ་སྐྱེས་ནས།	དེའི་འོག་ཏུ་ཆོས་ཀྱི་བདག་མེད་རྟོགས་
པའི་ལྟ་བ་སྐྱེ་དགོས་སོ།	 །ཞེས་སོགས་ཀྱི་ལུང་ལ་བརྟེན་ནས་བདག་མེད་
གཉིས་རྟོགས་པའི་གོ་རིམ་ལ་མཁས་པ་ལ་ལས་གང་ཟག་གི་བདག་མེད་

སྔོན་དུ་རྟོགས་དགོས་པར་བཞེད་ཅིང་།	 ལ་ལས་ཆོས་ཀྱི་བདག་མེད་སྔོན་
དུ་རྟོགས་དགོས་པར་བཞེད་ལ།	ལ་ལས་ནི་བདག་མེད་གཉིས་རྟོགས་པའི་
གོ་རིམ་མ་ངེས་པར་བཞེད་པ་དང།	 ལ་ལས་སྔོན་དུ་གཟུགས་བརྙན་བདེན་
མེད་རྟོགས་ཀྱང་དེས་ཆོས་ཀྱི་བདག་མེད་	 རྟོགས་གོ་མི་ཆོད་ཅིང།	 ཆོས་
ཀྱི་བདག་མེད་རྟོགས་པ་ལ་ཕུང་པོ་བདེན་མེད་རྟོགས་དགོས་པ་དང།	 དེ་
ལ་གང་ཟག་གི་བདག་མེད་རྟོགས་པ་སྔོན་དུ་འགྲོ་དགོས་བཞེད་པ་སོགས་
འདོད་ཚུལ་མང་དུ་ཡོད་ཀྱང༌།	 འདིར་ནི་གང་ཟག་དང་ཕུང་པོ་གཉིས་གང་
གི་སྟེང་དུ་བདག་མེད་སྔོན་དུ་རྟོགས་དགོས་མིན་ལ་དཔྱད་པར་བྱའོ།།
	 དེ་ལ་ཁ་ཅིག་ན་རེ།	གང་ཟག་གི་སྟེང་དུ་བདག་མེད་སྔོན་དུ་རྟོགས་
དགོས་ཏེ།	 ཕུང་པོ་ལས་གང་ཟག་གི་སྟེང་དུ་བདག་མེད་ངེས་སླ་བའི་ཕྱིར་
རོ་ཞེ་ན།	 མི་འཐད་དེ།	 གང་ཟག་ལས་གཟུགས་ཕུང་གི་སྟེང་དུ་བདག་མེད་
ངེས་སླ་བའི་ཕྱིར་ཏེ།	 གང་ཟག་ལས་ཤིང་རྟའི་སྟེང་དུ་དེ་ངེས་སླ་བ་གང་
ཞིག་རྒྱུ་མཚན་མཚུངས་པའི་ཕྱིར།	 རྟགས་དང་པོ་དེར་ཐལ།	 འཇུག་པ་
ལས་ཤིང་རྟ་དེ་གང་ཟག་གི་བདག་མེད་སྒྲུབ་པའི་དཔེར་བཀོད་པའི་ཕྱིར་
རོ།	།ཡང་ཁ་ཅིག་ན་རེ།	ཕུང་པོའ་ིསྟེང་དུ་བདེན་མེད་སྔོན་དུ་རྟོགས་དགོས་
ཏེ།	 རང་སྡེ་འོག་མ་རྣམས་ཀྱིས་བདག་རང་བཞིན་གྱི་ཡོད་པར་དམ་འཆའ་
བ་ན་གདགས་གཞི་ཚུགས་ཐུབ་བརྟན་པོ་ཞིག་བཞག་པའི་སྟེང་ནས་བདག་
རང་བཞིན་གྱི་གྲུབ་པར་ཁས་བླངས་པས།	 གདགས་གཞི་བདེན་པར་གྲུབ་
པ་ཁེགས་ན་བདག་ལ་ཡང་བདེན་པར་གྲུབ་པ་ཁེགས་ནུས་ལ།	 གདགས་

གཞི་ལ་དེ་མ་ཁེགས་ན་བདག་ལའང་དེ་ཁེགས་མི་ནུས་སོ།	 །དེ་བཞིན་དུ་
བཏགས་ཆོས་དེ་གདགས་གཞི་ལ་བཏགས་པ་ཙམ་མོ་སྙམ་དུ་བསམ་པའི་
ཚེ།	གདགས་གཞི་དེ་ཉིད་རང་ངོས་ནས་གྲུབ་པར་ཞེན་པ་བྱུང་ལ།	ཞེན་པ་
དེ་ཡོད་ན་གང་ཟག་གི་བདག་མེད་རྟོགས་མི་ནུས་ཏེ།	 གཞི་གཅིག་གི་སྟེང་
དུ་བདག་མེད་མཚན་ཉིད་ཚང་བ་རྟོགས་ན།	ཆོས་ཅན་གཞན་ལ་ཁ་སྤོ་བའི་
ཚེ་བློ་ལ་མི་བདེ་བ་མེད་པར།	ཆོས་ཅན་དེ་དག་གི་སྟེང་དུ་ཡང་བདག་མེད་
བློ་ལ་ཚེགས་མེད་དུ་འཆར་བ་ཞིག་དགོས་པ་གང་ཞིག	།དེ་འདྲའི་གང་ཟག་
དེ་ལ་ནི་གང་ཟག་བདེན་མེད་དང༌ཕུང་པོ་བདེན་གྲུབ་ལྟ་བུའི་རྣམ་པ་འཆར་
བའི་ཕྱིར་རོ།	།གདགས་གཞི་ཕུང་པོ་ལ་བདེན་ཞེན་མ་ཁེགས་ན།	གང་ཟག་
བདེན་པར་མེད་པ་དང་བཏགས་ཡོད་ཡིན་པའི་ཚུལ་ཇི་ཙམ་བསམས་ཀྱང་
གང་ཟག་ཏུ་གདགས་པའི་གཞི་ཚུགས་ཐུབ་པ་བློ་ངོར་མི་ལྡོག་པས་མིང་
རྐྱང་བཏགས་ཡོད་ཙམ་ཕྲ་མོ་ངེས་མི་ནུས་ལ།	 གདགས་གཞི་ཕུང་པོ་རྫས་
སུ་གྲུབ་པ་དེ་སྔོན་ལ་ཁེགས་ན།	 གང་ཟག་ཅེས་པ་རྟོག་པས་གཞི་མེད་དུ་
སྦྱར་བའི་རྟོག་བཏགས་མིང་རྐྱང་ཙམ་དུ་ངེས་ནུས་པའི་ཕྱིར་རོ།	 །དེས་ན་
སྔོན་དུ་གདགས་གཞི་ཕུང་པོའ་ིསྟེང་དུ་བདེན་མེད་གཏན་ལ་འབེབས་དགོས་
ཏེ།	 རང་འགྲེལ་ལས།༣༩	 བདག་ཏུ་གདགས་པའི་རྒྱུ་ཕུང་པོ་ལ་དམིགས་
པའི་ཕྱིར་རོ།	 །ཞེས་རྒྱུ་ཞེས་པའི་ཚིག་སྨོས་པ་ལ་དགོས་པ་ཡོད་པའི་ཕྱིར།	
གཞུང་མང་པོ་ནས་ཆོས་ཀྱི་བདག་མེད་གཏན་ལ་འབེབས་པ་ན་རྡུལ་ཕྲན་ཆ་
མེད་སོགས་བཀག་པ་ཡང་གདགས་གཞིའི་གདགས་གཞི་སོགས་བཙལ་

ནས་མཐར་ཆ་མེད་ལ་ཐུག་པར་འགྱུར་བས།	 དེ་དག་རང་བཞིན་གྱིས་ཡོད་
པ་མ་བཀག་པར་བཏགས་ཆོས་དེ་བདེན་མེད་དུ་དཔྱིས་ཕྱིན་པར་སྒྲུབ་མི་
ནུས་པའི་རྒྱུ་མཚན་གྱིས་ཡིན་ནོ།	།ལམ་རིམ་དང་མདོ་སྡུད་པ་སོགས་ལས་
གསུངས་ཚུལ་དེ་ནི།	ཐོག་མར་སྒྲོ་འདོགས་ཆོད་པའི་རིམ་པ་མིན་གྱི་རྟོགས་
ཟིན་སྒོམ་པའི་རིམ་པ་ཡིན་ནོ་ཞེས་ཟེར་ཏེ་དཔྱད་དགོས་པར་སྣང་ངོ༌།།
	 ཡང་ཁ་ཅིག	 །གང་ཟག་བདེན་པར་མེད་པ་རྟོགས་པ་ལ་ཕུང་པོ་
བདེན་མེད་རྟོགས་པ་སྔོན་དུ་འགྲོ་དགོས་པས་ན།	 ཕུང་པོ་བདེན་མེད་
རྟོགས་པ་ལ་ཡང་ཕུང་པོའ་ིགདགས་གཞི་བདེན་མེད་རྟོགས་པ་སྔོན་དུ་འགྲོ་
དགོས་པ་དང་།	 ཕུང་པོའ་ིགདགས་གཞི་བདེན་མེད་རྟོགས་པ་ལ་ཡང་དེའི་
གདགས་གཞི་བདེན་མེད་རྟོགས་པ་སྔོན་དུ་འགྲོ་དགོས་པས་ཐུག་མེད་
དུ་འགྱུར་རོ།	 །གཞུང་མང་པོ་ནས་ཆོས་ཀྱི་བདག་མེད་སྟོན་པ་ན་ཆ་མེད་
འགོག་པ་ནི།	 རྡུལ་ཕྲན་སོགས་བདག་མེད་དུ་གཏན་ལ་ཕབ་ནས།	 ཆོས་
ཐམས་ཅད་བདག་མེད་པ་སྒོམ་པའི་དོན་དུའམ།	 རང་བཞིན་གྱིས་ཡོད་ན་
ཆ་བཅས་དང་འགལ་བ་སྟོན་པའི་ཆེད་དུ་ཡིན་པའི་ཕྱིར་རོ།	 །དེས་ན་རང་
འགྲེལ་སོགས་ལས་ཕུང་པོ་རང་བཞིན་མེད་པ་མ་རྟོགས་ན་གང་ཟག་གི་
བདག་མེད་མ་རྟོགས་པར་གསུངས་པ་པཎ་ཆེན་མཆོག་གིས་མྱོང་སྟོབས་
ཀྱིས་རྟོགས་པ་ལ་སྦྱར་བར་མཛད་པ་ལྟར་ཡིན་ཟེར་རོ།	།འོ་ན་མྱོང་སྟོབས་
ཀྱིས་རྟོགས་པའི་དོན་གང་ཡིན་ཞེས་དྲིས་པ་ལ།	 སྒོམ་སྟོབས་ཀྱིས་མངོན་
སུམ་དུ་རྟོགས་པ་དེ་དེའི་དོན་ཡིན་ནོ་ཞེ་ན།	 ཅུང་མི་འཐད་པར་མངོན་ཏེ།	

ལྷག་མཐོང་ཆེན་མོ་ལས།༤༠	 གང་ཟག་རང་བཞིན་མེད་པར་རྟོགས་པའི་
བློ་དེ་ཉིད་ཀྱིས་ཕུང་པོ་རང་བཞིན་མེད་དོ་སྙམ་དུ་མི་འཛིན་ཀྱང༌།	 བློ་དེས་
གཞན་ལ་ལྟོས་མེད་དུ་ཕུང་པོ་རང་བཞིན་མེད་པར་ངེས་པའི་ངེས་ཤེས་
འདྲེན་ནུས་པས་ན།	 ཕུང་པོ་ལ་རང་བཞིན་སྒྲོ་འདོགས་པའི་སྒྲོ་འདོགས་
གཅོད་པར་ནུས་པ་ཡིན་ནོ།	 །དེའི་ཕྱིར་གང་ཟག་རང་བཞིན་མེད་པར་
རྟོགས་པའི་ཚེ་ཕུང་པོའང་རང་བཞིན་མེད་པར་རྟོགས་པར་གསུངས་
སོ།	 །ཞེས་སོགས་རྒྱས་པར་གསུངས་པ་དང་མི་མཐུན་པའི་ཕྱིར་རོ།།
	 གཞན་ཡང་ཆོས་གཅིག་གི་སྟེང་དུ་བདག་མེད་མངོན་སུམ་
དུ་རྟོགས་ན།	 ཆོས་ཐམས་ཅད་ཀྱི་སྟེང་དུ་དེ་ལྟར་རྟོགས་དགོས་པའི་
རྒྱུ་མཚན་ཅི་ཡོད།	 མྱོང་བ་ཞེས་པ་ཞི་ལྷག་སོགས་གང་ལ་སྦྱར་
ཡང༌ཆོས་གཅིག་གི་སྟེང་གི་སྟོང་ཉིད་ལ་དམིགས་པའི་ཞི་ལྷག་སོགས་
ཐོབ་ན།	 ཆོས་ཐམས་ཅད་ཀྱི་སྟེང་གི་སྟོང་ཉིད་ལ་དམིགས་པའི་ཞི་ལྷག་
སོགས་ཐོབ་དགོས་སམ་མི་དགོས།	 དང་པོ་ལྟར་ན་དེའི་རྒྱུ་མཚན་ཅི་
ཡོད།	 གཉིས་པ་ལྟར་ན་ཕུང་པོ་བདེན་མེད་དང་གང་ཟག་བདེན་མེད་
གཉིད་ལ་དེ་ལྟར་དགོས་པའི་རྒྱུ་མཚན་གང་ཡིན་དཔྱད་པར་བྱའོ།།	
	 ཕྱོགས་ཆོས་སྒྲུབ་ཚུལ་ལ་དཔྱད་ན།	 གཅིག་དུ་བྲལ་གྱི་
རྟགས་ཀྱིས་བདེན་མེད་སྒྲུབ་པ་ལྟ་བུ་ལ་མཚོན་ན།	 བདེན་པའི་གཅིག་
ཏུ་གྲུབ་པའི་ཚད།	 དེ་ལྟར་གྲུབ་ན་ཆ་མེད་ཡིན་དགོས་པའི་རྒྱུ་མཚན་
དང་།	 ཆ་མེད་འགོག་པའི་རིགས་པ་རྣམས་ལའང་དཔྱད་པར་བྱའོ།།

	 དབུ་མའི་སྤྱི་དོན་ལས་རྗེས་ཁྱབ་སྒྲུབ་ཚུལ་གསུངས་པའི་དོན་བསྡུ་
ན།	 ཕྱི་རྒོལ་ཡང་དག་གིས་གཟུགས་བརྙན་བདེན་མེད་མ་རྟོགས་པ་དང༌།	
རྩོད་གཞི་ཆོས་ཅན་གྱི་སྟེང་དུ་བདེན་མེད་རྟོགས་པའི་སྔོན་དུ་གཟུགས་
བརྙན་བདེན་མེད་རྟོགས་དགོས་པའི་ཚུལ་ཤེས་དགོས་པར་སྣང༌།	 དེ་ལ་
མྱུ་གུ་བདེན་མེད་དང་གཟུགས་བརྙན་བདེན་མེད་གཉིས་ཀ་རྟགས་གཅིག་
པུ་དེའི་བསྒྲུབ་བྱ་ཡིན་ན།	 ཕྱི་རྒོལ་དེ་ལ་གཟུགས་བརྙན་ཆོས་ཅན།	 བདེན་
པར་མེད་དེ།	 བདེན་པར་གྲུབ་པའི་གཅིག་དང་དུ་མ་གང་རུང་དུ་མ་གྲུབ་
པའི་ཕྱིར།	ཞེས་པའི་རྟགས་ཡང་དག་ཁ་ནས་མ་བཀོད་ཀྱང་བློ་ཡུལ་དུ་སོང་
བར་ཐལ་ལོ།	།འདོད་ན།	གཟུགས་བརྙན་ཆོས་ཅན།	ཁྱོད་ཁྱོད་བདེན་མེད་
དུ་སྒྲུབ་པའི་མཐུན་དཔེ་ཡིན་པར་ཐལ།	 འདོད་པའི་ཕྱིར།	 འདོད་ན།	 ཁྱོད་
བདེན་མེད་མ་རྟོགས་པའི་སྔོན་དུ་ཁྱོད་བདེན་མེད་རྟོགས་པར་ཐལ་ལོ།	།དེ་
ལྟར་མིན་པར་མཐུན་དཔེ་གཞན་ལ་བརྟེན་ནས་ངེས་དགོས་ན་ཐུག་མེད་དུ་
འགྱུར་ལ།	 དེ་འདྲའི་གཟུགས་བརྙན་བདེན་མེད་དུ་སྒྲུབ་པའི་ཚུལ་གསུམ་
གྲུབ་ཀྱང༌མཐུན་དཔེ་མེད་ན་ནི་རྗེས་ཁྱབ་ཀྱི་ལྟོས་གཞི་བཤད་པ་དང་
འགལ་ལོ།	 །དེ་དག་རིམ་པ་བཞིན་མ་སོང་ན།	 གོང་དུ་དྲངས་པའི་སྤྱི་དོན་
གྱི་དགོངས་པ་རྣམས་རིགས་པས་ཇི་ལྟར་སྒྲུབ་དཔྱད་དགོས་པ་ཡོད་དོ།།	
	 གཞན་ཡང༌རྗེས་ཁྱབ་ངེས་པའི་བློས་ཁྱབ་པ་རགས་པ་ཙམ་ངེས་
ནས།	 རྩོད་གཞིའི་སྟེང་དུ་བསྒྲུབ་བྱ་གྲུབ་པའི་ཚེ་ཁྱབ་པ་ཕྲ་མོ་ངེས་པ་ཡིན་
ནོ་ཞེ་ན།	གཟུགས་བརྙན་ཆོས་ཅན།	བདེན་པར་མེད་དེ།	 རྟེན་འབྲེལ་ཡིན་

པའི་ཕྱིར།	 དཔེར་ན།	 གཟུགས་བརྙན་བཞིན་ཞེས་བཀོད་ན་རྟགས་ཡང་
དག་ཡིན་པར་ཐལ།	 མཐུན་དཔེ་གཟུགས་བརྙན་གྱི་སྟེང་དུ་ཁྱབ་པ་རགས་
པ་ངེས་ནས།	བསྒྲུབ་བྱ་གྲུབ་པ་ན་རྩོད་གཞི་གཟུགས་བརྙན་གྱི་སྟེང་དུ་ཁྱབ་
པ་ཕྲ་མོ་ངེས་པ་གཞག་ཆོག་པའི་ཕྱིར།	རྟགས་ཁས།	གཞན་ཡང་།	མཉན་
བྱ་སྒྲ་མི་རྟག་པར་སྒྲུབ་པའི་རྟགས་ཡང་དག་ཏུ་ཐལ།	 རྗེས་ཁྱབ་ངེས་པའི་
བློས་ཁྱབ་པ་རགས་པ་ཙམ་ངེས་པར་ཁས་ལེན་པས་ཆོག་པའི་ཕྱིར་སྙམ་སྟེ་
དཔྱད་པར་བྱའོ།	 །དེ་བཞིན་དུ་བདེན་མེད་གསར་སྒྲུབ་ཀྱི་རྟགས་ཀྱི་མཐུན་
དཔེ་ལ།	དཔེར་ན།	ཀ་བ་བཞིན།	ཞེས་བཀོད་རིགས་པར་ཐལ།	དེའི་སྟེང་དུ་
ཡང་ཁྱབ་པ་རགས་པ་ངེས་རྒྱུ་ཡོད་པའི་ཕྱིར་ཏེ།	དེའི་སྟེང་དུ་རྫུན་པ་རགས་
པ་ཞིག་ངེས་རྒྱུ་ཡོད་པའི་ཕྱིར།	 དེར་ཐལ།	 ཀ་འཛིན་རྟོག་པ་ལ་ཀ་བ་དང་
ཀ་བའི་དོན་སྤྱི་གཅིག་ཏུ་སྣང་བ་ལྟར་མ་གྲུབ་པའི་རྫུན་པའི་ཆ་ཞིག་ཡོད་པ་
གང་ཞིག	།དེ་རང་རྒྱུད་པ་མན་ཆད་ཀྱིས་རྟོགས་པའི་ཕྱིར་ཏེ།	དབུ་མའི་སྤྱི་
དོན་ལས།༤༡	རང་རྒྱུད་པས་བདག་འཛིན་གཉིས་ལ་སྣང་བ་སྣང་བ་ལྟར་མ་
གྲུབ་པར་རྟོགས་པའི་ཕྱིར་ཏེ།		རང་རྒྱུད་པས་བདག་འཛིན་གཉིས་ལ་བདག་
གཉིས་ཀྱི་དོན་སྤྱི་བདག་གཉིས་སུ་སྣང་བ་སྣང་བ་ལྟར་མ་གྲུབ་པ་རྟོགས་པའི་
ཕྱིར་ཞེ་ན།	ཁྱབ་པ་ཚངས་པས་ཀྱང་སྒྲུབ་མི་ནུས་སོ།	།ཞེས་གསུངས་པའི་
ཕྱིར།	རྩ་བར་འདོད་མི་རིགས་ཏེ།	གཟུགས་བརྙན་དང་སྒྱུ་མ་སོགས་དཔེར་
བཀོད་པ་ལས་གཞན་དཔེར་བཀོད་པ་གཞུང་གང་དུ་ཡང་མི་སྣང་བའི་ཕྱིར་
དང༌།	ལམ་རིམ་ཆེན་མོ་ལས།༤༢	གང་དུ་སྣང་བ་དེའི་རང་བཞིན་གྱིས་སྟོང་



བདག་མེད་གཉིས་རྟོགས་པའི་གོ་རིམ་ལ་དཔྱད་པ།37
པ་དེ་མྱུ་གུ་ལ་སོགས་པའི་སྟེང་དུ་ཚད་མས་གྲུབ་ན་ནི།	 མྱུ་གུ་རང་བཞིན་
མེད་པ་རྟོགས་པ་ཡིན་པས་གཟུགས་བརྙན་སོགས་དང་མི་འདྲའོ།	།ཞེས་མི་
འདྲ་བར་གསུངས་པའི་ཕྱིར།	དེ་ལ་ཁོ་ན་རེ།	དཔེ་དེ་ལྟར་བཀོད་རིགས་ཏེ།	
དེ་ལྟར་མིན་ན།	ཆོས་ཀྱི་བདག་མེད་སྔོན་ལ་རྟོགས་ནས་གང་ཟག་གི་བདག་
མེད་རྗེས་སུ་རྟོགས་པ་ལ་དེ་རུང་ཡང༌།	དེ་ལས་ལྡོག་སྟེ་རྟོགས་པ་ལ་རྟགས་
འགོད་པའི་ཚེ་མཐུན་དཔེ་གང་ཟག་ལས་ཞན་མི་རྙེད་པའི་ཕྱིར་ཟེར་ན།	སྐྱོན་
མེད་དེ།	 སྤྲུལ་པའི་གང་ཟག་བཞིན་ནོ་ཞེས་བཀོད་པས་ཆོག་གོ་ཞེས་ལན་
འདེབས་རིགས་སམ་སྙམ་སྟེ་དཔྱད་དོ།	 །ཁ་ཅིག་འདི་དག་ཇི་བཞིན་དུ་མ་
རྟོགས་པ་ལ་བརྟེན་ནས་བདེན་མེད་གསར་སྒྲུབ་ཀྱི་གཏན་ཚིགས་ལ་བདེན་
པར་མེད་དེ་ཞེས་མ་བཀོད་པར།	མྱུ་གུ་ཆོས་ཅན།	གང་དུ་སྣང་བའི་ངོ་བོས་
སྟོང་སྟེ།	 རྟེན་འབྲེལ་ཡིན་པའི་ཕྱིར།	 ཞེས་བཀོད་པ་དང༌།	 ལ་ལས་བདེན་
འཛིན་ཆོས་ཅན།	ཁྱོད་ལ་སྣང་བ་ལྟར་མ་གྲུབ་སྟེ།	རྟོག་པ་ཡིན་པའི་ཕྱིར།	ཞེས་
བཀོད་པ་དང༌།	གཞན་དག་བདེན་འཛིན་ཆོས་ཅན།	ལོག་ཤེས་ཡིན་ཏེ།	རང་
གི་འཇུག་ཡུལ་ལ་འཁྲུལ་བའི་རིག་པ་ཡིན་པའི་ཕྱིར།	ཞེས་པ་ལ་སོགས་པ་
བཀོད་ཚུལ་སྣ་ཚོགས་པ་ཞིག་འདུག་ཀྱང༌དེ་དག་འཐད་པར་མ་མཐོང་སྟེ།	དེ་
ལྟར་ན་དབུ་མའི་རྩ་འགྲེལ་རྣམས་སུ་བཀོད་པའི་གཏན་ཚིགས་རྣམས་བདེན་
མེད་གསར་སྒྲུབ་ཀྱི་གཏན་ཚིགས་མིན་པར་བདེན་མེད་གྲུབ་ཟིན་སྒྲུབ་པའི་
གཏན་ཚིགས་སུ་འགྱུར་བས་ཧ་ཅང་ཐལ་བར་འགྱུར་ཞིང༌།	རྗེ་ཡབ་སྲས་ཀྱི་
གཞུང་ལས་མ་བྱུང་བའི་ཐ་སྙད་གསར་བཟོར་སྣང་བ་དང།	དེ་དག་གི་ཕྱོགས་

ཁྱབ་གྲུབ་ཚུལ་ལ་བསམ་ནའང་བརྟག་མི་ཐུབ་པའི་ཕྱིར་སྙམ་སྟེ་དཔྱད་དོ།	
།མཐུན་དཔེར་འགྲོ་ལུགས་ནི་འཇུག་པའི་རྣམ་བཤད་ལས་ཤེས་པར་བྱའོ།།



ཤེས་པ་རྣམས་བདེན་གྲུབ་ཀྱི་སྣང་བ་བཅས་ཚུལ།39

བདུན་པ་ཟག་བཅས་ཀྱི་ཤེས་པ་རྣམས་བདེན་གྲུབ་ཀྱི་
སྣང་བ་དང་བཅས་པའི་ཚུལ་ལ་དཔྱད་པ།

	
	 ས་བཅུ་ཐུན་མོང་གི ་རྣམ་གཞག་བཤད་པའི ་སྐབས་ལས་
འཕྲོས་ནས།	 སྤྱིར་མཉམ་གཞག་མ་གཏོགས་པའི་སེམས་ཅན་
གྱི་ཤེས་པ་ལ་བདེན་སྣང་ཡོད་དགོས་པའི་རྒྱུ་མཚན་དང༌།	 ཁྱད་
པར་དུ ་སེམས་ཅན་གྱི ་ཤེས་པ་ལ་ཀུན་རྫོབ ་པའི ་ཆོས་གང་དང་
གང་སྣང་ཡང་བདེན་གྲུབ་ཏུ་སྣང་དགོས་སམ་མི་དགོས།	 དེ་དག་
གི ་ཚུལ་རང་རྒྱུད་པ་དང་མི ་འདྲ་བའི ་ཁྱད་པར་བཅས་ལ་དཔྱད།	
	 ༡༽	 དེ་ཡང་འཇུག་པའི་རྣམ་བཤད་ལས།༤༣	 སངས་རྒྱས་ཀྱི་ས་
མ་ཐོབ་ཚུན་ཆད་དུ་མ་རིག་པའི་བག་ཆགས་ཀྱིས་མ་བསླད་པའི་ཤེས་པ་
ནི་འཕགས་པ་རྣམས་ཀྱི་མཉམ་གཞག་རྣམ་པར་མི་རྟོག་པའི་ཡེ་ཤེས་མིན་
པ་མེད་ལ།	ཞེས་མཉམ་གཞག་མ་གཏོགས་པའི་སེམས་ཅན་གྱི་ཤེས་པ་ལ་
བདེན་གྲུབ་སྣང་བས་ཁྱབ་པར་གསུངས་པ་ལ།	 ཁ་ཅིག་ན་རེ།	 བདེན་མེད་
མི་སྣང་བའི་ཤེས་པ་ཡིན་ན་བདེན་གྲུབ་སྣང་བས་ཁྱབ་པར་ཐལ།	 དེ་ཡིན་
ན་མ་རིག་པའི་བག་ཆགས་ཀྱིས་བསླད་པའི་ཤེས་པ་ཡིན་པས་ཁྱབ་པའི་
ཕྱིར།	 འདོད་ན།	 གང་ཟག་དང་ཆོས་ཀྱི་བདག་མེད་རགས་པ་མི་སྣང་བའི་
ཤེས་པ་ཡིན་ན།	 རགས་པའི་ཆོས་ཀྱི་བདག་དང་གང་ཟག་གི་བདག་སྣང་

བས་ཁྱབ་པར་ཐལ།	 རྒྱུ་མཚན་མཚུངས་པའི་ཕྱིར།	 འདོད་ན།	 ས་བཅུའི་
བར་ཆད་མེད་ལམ་ལ་རང་རྐྱ་ཐུབ་པའི་བདག་དང༌།	 རང་རྒྱུད་པས་བཞེད་
པའི་བདེན་གྲུབ་སོགས་སྣང་བར་ཐལ།	 དེ་ལ་དེ་དག་མེད་པ་མི་སྣང་བའི་
ཕྱིར།	འདོད་ན་ཧ་ཅང་ཐལ་ལོ།	།གལ་ཏེ་སྔ་ཕྱི་མི་མཚུངས་ན་དེའི་རྒྱུ་མཚན་
ཅི་ཡོད།	 ཅེས་ཟེར་ན་ལན་ཇི་ལྟར་འདེབས་དགོས་མིན་དང༌།	 ཐུན་མོང་
བའི་བདག་མེད་མངོན་སུམ་དུ་རྟོགས་པའི་རྣལ་འབྱོར་མངོན་སུམ་སོགས་
ལ་རང་ངོས་ནས་ཡོད་པ་ཇི་ལྟར་སྣང་བའི་ཚུལ་དང༌།	 རང་རྒྱུད་ཀྱི་ཤེས་པ་
ལ་རང་ངོས་ནས་ཡོད་པ་ཇི་ལྟར་འཆར་བའི་ཚུལ་བཅས་ལ་ཞིབ་ཏུ་དཔྱད་
དགོས་པར་སྣང་།	 སེམས་ཅན་གྱི་ཤེས་པ་ལ་ཀུན་རྫོབ་པའི་ཆོས་གང་
སྣང་ཡང་བདེན་གྲུབ་ཏུ་སྣང་དགོས་མིན་ནི་འོག་ཏུ་དཔྱད་པར་འགྱུར་རོ།།	
	 གཞན་ཡང་ཐ་མལ་བའི་རྒྱུད་ཀྱི་བུམ་འཛིན་རྟོག་པ་ལྟ་བུ་ལ་
བུམ་པ་བདེན་པར་འཛིན་པའི་བདེན་འཛིན་གྱིས་བསླད་ན་རང་གི་སྔ་
རོལ་གྱི་བདེན་འཛིན་གྱིས་བསླད་དམ་རང་དང་དུས་མཉམ་པའམ་མ་
འོངས་པའི་བདེན་འཛིན་གྱིས་བསླད།	 དང་པོ་ལྟར་ན།	 བསླད་བྱ་དང་སློད་
བྱེད་གཉིས་རྒྱུན་གཅིག་ཡིན་ནམ་མིན།	 དང་པོ་ལྟར་ན།	 སྙིང་རྗེ་ཆེན་པོ་
སོགས་ཀྱང་རང་སློད་བྱེད་ཀྱི་མ་རིག་པ་དང་རྒྱུན་གཅིག་ཏུ་ཐལ་བས་
བདེན་འཛིན་གྱི་རྒྱུན་སངས་རྒྱས་ཀྱི་སར་འགྲོ་བར་འགྱུར་ལ།	 འདོད་
ན།	 ཕར་ཕྱིན་མཐའ་དཔྱོད་རིགས་ཀྱི་སྐབས་སུ།	 བདེན་འཛིན་གྱི་ཆོས་
ཉིད་རིགས་མིན་པར་གསུངས་པ་དང་འགལ་ལོ།	 །གཉིས་པ་ལྟར་ན།	 སྔ་

མས་ཕྱི་མ་ལ་མ་བསླད་པར་ཐལ།	 འབྲེལ་བ་གང་ཡང་མེད་པའི་ཕྱིར།	 མ་
ཁྱབ་ན།	 རང་གི་སྔ་རོལ་དུ་བྱུང་བའི་ཤེས་པ་ཀུན་གྱིས་བསླད་པར་ཐལ་
ལོ།	 །གཉིས་པ་རང་དང་དུས་མཉམ་པའི་བདེན་འཛིན་དེས་བསླད་ན་དེ་
གཉིས་རྫས་གཅིག་གམ་ཐ་དད།	 དང་པོ་ལྟར་ན་སྟོང་ཉིད་འཛིན་པའི་རྟོག་
པ་དང་སྙིང་རྗེ་སོགས་ཀྱང་རང་དང་དུས་མཉམ་པའི་བདེན་འཛིན་དང་
རྫས་གཅིག་ཏུ་ཐལ་བས།	 གཅིག་སྤང་བྱ་དང་ཅིག་ཤོས་བླང་བྱར་ཇི་ལྟར་
འཐད།	 གཉིས་པ་ལྟར་ན།	 རང་དང་དུས་མཉམ་པའི་ཤེས་པ་གཞན་ཐམས་
ཅད་ཀྱིས་ཀྱང་བསླད་པར་ཐལ་ལོ།	།གསུམ་པ་ནི་མི་འཐད་པར་རྟོགས་སླའ།ོ།
	 ༣༽	 གཞན་ཡང་ལུགས་འདི་ལ་སངས་རྒྱས་མ་ཐོབ་བར་དུ་
དབང་མངོན་ཚད་མ་ཀུན་ལ་བདེན་སྣང་ཡོད་པར་གསུངས་ལ།	 རང་རྒྱུད་
པས་དེ་ལྟར་འཇོག་མི་ནུས་པའི་རྒྱུ་མཚན་གང་ཡིན།	རང་རྒྱུད་པའི་ལུགས་
ལ་དབང་མངོན་གྱི་ཚད་མ་ལ་བདེན་སྣང་ཡོད་ན་དེ་འཁྲུལ་ཤེས་སུ་འགྱུར་
ལ།	 འཁྲུལ་བའི་ཚད་མས་ཡུལ་འཇོག་མི་ནུས་པའི་ཕྱིར་རོ་ཞེ་ན།	 སྒྲ་མི་
རྟག་པར་རྟོགས་པའི་རྗེས་དཔག་ཚད་མ་ལྟ་བུ་བློ་གནོད་མེད་ཀྱིས་བཞག་
ཅེས་པའི་བློ་གནོད་མེད་མ་ཡིན་པར་ཐལ།	 བདེན་པར་གྲུབ་པ་སྣང་བའི་
ཕྱིར།	 དེ་བཞིན་དུ་རྣལ་འབྱོར་སྤྱོད་པའི་དབུ་མ་རང་རྒྱུད་པའི་ལུགས་ལ་
དབང་མངོན་ཚད་མ་ལ་ཕྱི་དོན་སྣང་བ་ལྟར་མེད་པས་འཁྲུལ་ཤེས་ཡིན་
ལ།	དེ་ཡིན་ན་བདེན་གྲུབ་སྣང་བ་ཅིའི་ཕྱིར་འཇོག་མི་ནུས།	གལ་ཏེ་ཕྱི་དོན་
སྣང་བའི་ཆ་ལ་འཁྲུལ་ཡང་གཟུགས་སོགས་ཀྱི་རང་བཞིན་ལ་འཁྲུལ་མི་

དགོས་ལ།	 བདེན་གྲུབ་སྣང་ན་དེ་དག་གི་རང་བཞིན་ལ་འཁྲུལ་བར་འགྱུར་
ཞིང༌།	 རང་གི་རང་བཞིན་ལ་འཁྲུལ་བའི་ཚད་མས་ཡུལ་འཇོག་ནུས་པ་དེ་
དབུ་མ་ཐལ་འགྱུར་བ་ཁོ་ནའི་ཁྱད་ཆོས་ཡིན་པའི་ཕྱིར་རོ་ཞེ་ན།	 རྟོག་པ་
ཆོས་ཅན།	ཁྱོད་ཀྱིས་ཡུལ་འཇོག་མི་ནུས་པར་ཐལ།	རང་བཞིན་ལ་འཁྲུལ་
བའི་ཕྱིར།	དེར་ཐལ།	བདེན་གྲུབ་སྣང་བའི་ཕྱིར།	རྩ་བར་འདོད་ན།	འཇུག་
པའི་རྣམ་བཤད་ལས།	 དབུ་མ་སྣང་བའི་ལུང་དྲངས་ནས་རྟོག་པའི་དབང་
གིས་འཇོག་པར་གསུངས་པ་དང་འགལ་ལོ།	 །གཞན་ཡང་།	 བདེན་གྲུབ་
སྣང་ན་རང་བཞིན་ལ་འཁྲུལ་དགོས་པའི་རྒྱུ་མཚན་གང་ཡིན།	 དེ་དག་དང་
རང་བཞིན་ལ་འཁྲུལ་བའི་ཚད་དང༌།	རང་བཞིན་ལ་འཁྲུལ་ཡང་ཐ་སྙད་ཙམ་
ལ་མི་བསླུ་བའི་སྒོ་ནས་ཚད་མ་འཇོག་ཚུལ་བཅས་ལ་དཔྱད་པར་བྱའོ།།

བརྒྱད་པ་མཉམ་ཉིད་བཅུ་སྟོང་ཉིད་དུ་བཞག་
ཚུལ་སོགས་ལ་དཔྱད་པ།

	 འདིར་མཉམ་ཉིད་བཅུ་གསུངས་པ་ལས་འཕྲོས་ནས།	 མྱུ་
གུ་དོན་དམ་པར་མི་སྐྱེ་བ་དང༌།	 མྱུ་གུ་སྐྱེ་བ་དོན་དམ་པར་མེད་
པ་དང༌།	 བདེན་པར་གྲུབ་པའི་གཅིག་ཏུ་མ་གྲུབ་པ་སོགས་སྟོང་
ཉིད་ཡིན་མིན་དང༌།	 དེ་དག་གི་དགག་བྱ་འཛིན་ཚུལ་ལ་དཔྱད།	
	 ༡༽	མྱུ་གུ་དོན་དམ་པར་མི་སྐྱེ་བ་སྟོང་ཉིད་ཡིན་ནམ་མིན།	དང་པོ་
ལྟར་ན།	 མྱུ་གུ་དོན་དམ་པར་གཅིག་ཏུ་མེད་པའང་སྟོང་ཉིད་ཡིན་པར་ཐལ།	
འདོད་པའི་ཕྱིར།	 འདོད་ན།	 བདེན་མེད་སྒྲུབ་པའི་ཕྱིར་རྒོལ་ཡང་དག་ལ་
བདེན་པར་གྲུབ་པའི་གཅིག་དང་དུ་མ་གང་རུང་དུ་མ་གྲུབ་པའི་རྟགས་ཀྱིས་
མྱུ་གུ་བདེན་མེད་སྒྲུབ་པའི་ཕྱོགས་ཆོས་མ་གྲུབ་པར་ཐལ་ལོ།	 །གཞན་ཡང་
རྩ་ཤེའི་ཊཱིཀ་ཆེན་ལས།༤༤	དེ་ལྟར་སྨྲ་བའི་གཞན་སྐྱེ་ནི་རྒྱུ་འབྲས་རང་གི་ངོ་
བོས་གཞན་ཡིན་པ་དང་རང་གི་ངོ་བོས་སྐྱེ་བ་གཉིས་ཚོགས་པ་ཡིན་ལ།	དེ་
ལ་ཡ་གྱལ་རེ་རེ་བཀག་པའི་སྒོ་ནས་ཚོགས་པ་གཞན་སྐྱེ་འགོག་པའི་རིགས་
པ་གཉིས་ལས་རེ་ཞིག་སྐྱེ་བ་བཀག་པའི་སྒོ་ནས་གཞན་སྐྱེ་འགོག་པ།	ཞེས་
གསུངས་པས་གཞན་སྐྱེ་ཁེགས་ན་དེ་ཁེགས་དགོས་ལ།		དེ་ལྟར་ན་གཞན་
སྐྱེ་མེད་པའང་སྟོང་ཉིད་དུ་ཐལ་ལོ།	 །འདོད་མི་རིགས་ཏེ།	 མཐའ་བཞི་ལས་

སྐྱེ་བ་མེད་པ་སྟོང་ཉིད་སྒྲུབ་པའི་རྟགས་ཡང་དག་ཡིན་པའི་ཕྱིར་དང༌།	 དབུ་
མ་སྤྱི་དོན་ལས་དེ་སྟོང་ཉིད་མིན་པར་གསུངས་པ་དང་ཡང་འགལ་བའི་ཕྱིར་
རོ།	 །གཞན་ཡང༌འཇུག་པའི་རྣམ་བཤད་ལས།༤༥	 རང་འགྲེལ་ལས།	 དེ་
དགག་པ་དོན་གྱིས་གྲུབ་པའི་ཕྱིར་རོ་ཞེས་པ་དེ་བཀོད་ནས་བཤད་པ་མཛད་
པ་དང་ཡང་འགལ་བར་འགྱུར་རོ།	།གཉིས་པ་ལྟར་ན།	རྩ་ཤེའི་མཆོད་བརྗོད་
དང༌།	མཉམ་ཉིད་བཅུ་སྟོན་པའི་ལུང་དང་འགལ་ཞིང་།	མྱུ་གུ་ཆོས་ཅན།	དོན་
དམ་པར་མི་སྐྱེ་སྟེ།	མཐའ་བཞི་གང་དུའང་མི་སྐྱེ་བའི་ཕྱིར།	ཞེས་པའི་རྟགས་
དེ་ཆོས་ཀྱི་བདག་མེད་སྒྲུབ་པའི་རྟགས་ཡང་དག་མ་ཡིན་པར་ཐལ།	 མྱུ་གུ་
དོན་དམ་པར་སྐྱེ་བ་མེད་པ་དེ་སྟོང་ཉིད་མ་ཡིན་པའི་ཕྱིར།	མ་ཁྱབ་ན།	མྱུ་གུ་
ཆོས་ཅན།	བདེན་པར་གྲུབ་པའི་གཅིག་ཏུ་མེད་དེ།	ཆ་བཅས་ཡིན་པའི་ཕྱིར།	
ཞེས་པའི་རྟགས་ཀྱང་སྟོང་ཉིད་སྒྲུབ་པའི་རྟགས་ཡང་དག་ཡིན་པར་ཐལ་ལོ།	
།གཞན་ཡང་སློབ་དཔོན་ལེགས་ལྡན་གྱི་ལུགས་ལ་དོན་དམ་པར་འགོག་
པའི་རིགས་པའི་གཙོ་བོར།	མིག་ཆོས་ཅན།	དོན་དམ་པར་གཟུགས་ལ་མི་
ལྟ་སྟེ།	ཞེས་བཀོད་པ་དང་འགལ་ཏེ།	མིག་དོན་དམ་པར་གཟུགས་ལ་མི་ལྟ་
བ་དང༌།	དོན་དམ་པར་སྐྱེ་བ་མེད་པ་གཉིས་སྟོང་ཉིད་ཡིན་མིན་ལ་ཁྱད་པར་
ཅུང་ཟད་ཀྱང་མེད་པའི་ཕྱིར་རོ།	།གལ་ཏེ་དོན་དམ་པར་མི་སྐྱེ་བ་དང༌བདེན་
པར་གྲུབ་པའི་གཅིག་ཏུ་མ་གྲུབ་པ་སོགས་ལ་ཕྲ་རགས་གཉིས་རེ་ཡོད་པ་
ལས།	ཕྲ་བ་ཆོས་ཉིད་ཡིན་ཀྱང་རགས་པ་ཆོས་ཉིད་མིན་པས།	ཕྱོགས་ཆོས་
གྲུབ་པའི་ཚེ་རགས་པ་དེ་གྲུབ་པས་སྐྱོན་མེད་དོ་ཞེ་ན།	ཕྲ་རགས་ཇི་ལྟར་ཕྱེ།	



མཉམ་ཉིད་བཅུ་སྟོང་ཉིད་དུ་བཞག་ཚུལ།45
དེ་ལྟར་ཡོད་དུ་ཆུག་ཀྱང་སྤྱིའི་ཆ་ནས་དོན་དམ་པར་སྐྱེ་བ་མེད་པ་སྟོང་ཉིད་
ཡིན་མིན་གང་དུ་ཁས་ལེན།	དང་པོ་ལྟར་ན།	བདེན་པར་གྲུབ་པའི་གཅིག་དུ་
མེད་པ་ཡང་སྟོང་ཉིད་ཡིན་པར་ཐལ།	དེ་གཉིེས་ལ་ཕྲ་རགས་གཉིས་རེ་ཡོད་
པ་འདྲ་ཞིང༌།	ཕྲ་མོ་ཆོས་ཉིད་ཡིན་པར་མཚུངས་པའི་ཕྱིར།	འདོད་ན།	སྔར་
གྱི་རིགས་པ་དང་འགལ་ལོ།	།གཞན་ཡང་དོན་དམ་པར་སྐྱེ་བ་མེད་པ་ཆོས་
ཅན།	སྟོང་ཉིད་མ་ཡིན་པར་ཐལ།	ཁྱོད་རགས་པ་དེ་སྟོང་ཉིད་མ་ཡིན་པ་གང་
ཞིག	།ཁྱོད་རགས་པ་དེ་རྟོགས་ན་ཁྱོད་རྟོགས་པས་ཁྱབ་པའི་ཕྱིར།	ཕྱི་མ་མ་
གྲུབ་ན།	བདེན་པར་གྲུབ་པའི་གཅིག་དུ་མ་གྲུབ་པ་ཆོས་ཅན།	ཁྱོད་རགས་པ་
རྟོགས་ན་ཁྱོད་རྟོགས་པས་མ་ཁྱབ་པར་ཐལ།	མ་གྲུབ་པ་དེའི་ཕྱིར།	གཉིས་
པ་ལྟར་ན་སྔར་བཀོད་པའི་རིགས་པ་ཕྱི་མ་དང་འགལ་ལོ་ཞེས་དཔྱད་དོ།།	
	 ༢༽	མྱུ་གུ་སྐྱེ་བ་དོན་དམ་པར་མེད་པ་སྟོང་ཉིད་ཡིན་ནམ་མིན།	དང་
པོ་ལྟར་ན་ཤིང་རྟ་རང་གི་ཡན་ལག་དང་ལྡན་པ་རང་བཞིན་གྱིས་མེད་པ་ཡང་
ཆོས་ཉིད་ཡིན་པར་ཐལ།	 མྱུ་གུ་སྐྱེ་བ་དོན་དམ་པར་མེད་པ་སྟོང་ཉིད་ཡིན་
པའི་ཕྱིར།	འདོད་ན།	མཐའ་བདུན་དུ་མེད་པ་རྟོགས་པའི་ཚེ་ཆོས་ཉིད་རྟོགས་
པར་ཐལ།	འདོད་པའི་ཕྱིར།	འདོད་ན།	འཇུག་པ་ལས།༤༦	དེས་དེ་ཉིད་ལའང་
བདེ་བླག་འཇུག་འགྱུར་བས།	།ཞེས་མཐའ་བདུན་དུ་མེད་པ་རྟོགས་པ་དེ་སྟོང་
ཉིད་རྟོགས་པའི་རྒྱུར་གསུངས་པ་དང༌།	དབུ་མ་སྤྱི་དོན་སོགས་ལས།	དེ་ཆོས་
ཉིད་མིན་པར་གསུངས་པ་དང་ཡང་འགལ་ལོ།	 །དེ་བཞིན་དུ་རྟེན་བརྟེན་པ་
ལའང་སྦྱར་བར་བྱའོ།	།གཉིས་པ་ལྟར་ན།	རྩ་ཤེའི་ཊཱིཀ་ཆེན་ལས།༤༧	མྱུ་གུའི་

སྐྱེ་བ་དོན་དམ་པར་མ་གྲུབ་པ་མྱུ་གུའི་ཆོས་ཉིད་ཡིན་ཀྱང༌།	སྐྱེ་བ་དོན་དམ་
དུ་མ་གྲུབ་པ་དེ་ཉིད་ཀྱི་ཆོས་ཉིད་མིན་ཏེ།	 རང་ཉིད་རང་གི་ཆོས་ཉིད་ཡིན་
པ་འགལ་བའི་ཕྱིར་རོ།	 །ཞེས་གསུངས་པ་དང་འགལ་ལོ།	 །གཞན་ཡང༌མྱུ་
གུའི་སྐྱེ་བ་དོན་དམ་པར་མ་གྲུབ་པ་སྟོང་ཉིད་ཡིན་པར་ཐལ།	ཕུང་པོ་ལོངས་
སྤྱད་བྱར་བདེན་པར་མེད་པ་ཕུང་པོའ་ིཆོས་ཉིད་ཡིན་པའི་ཕྱིར་ཏེ།	 མངོན་
རྟོགས་པའི་རྒྱན་ལས།༤༨	རྨོངས་དང་ཕུང་སོགས་བྱེ་བྲག་གིས།	།དེ་དག་སོ་
སོར་རྣམ་པ་དགུ	 །ཞེས་ཕུང་སོགས་དམིགས་པར་གསུངས་ཤིང༌།	གཟུང་
རྟོག་དང་འཛིན་རྟོག་གཉིས་དམིགས་པ་དང་རྣམ་པ་གཉིས་ཀའི་སྒོ་ནས་ཕྱེ་
བར་གསུངས་པའི་ཕྱིར་རོ།	།འོན་ཀྱང་མྱུ་གུ་སྐྱེ་བ་དང༌།	མྱུ་གུའི་སྐྱེ་བ་དང༌།	
མྱུ་གུ་སྐྱེ་བར་ཞེས་པའི་སྒོ་ནས་ཁྱད་པར་ཡོད་མེད་ནི་བརྟག་དགོས་སོ།།	
	 ༣༽	 སྐབས་འདིར་བདེན་པར་གྲུབ་པའི་གཅིག་དང་ཐ་དད་དུ་
འཛིན་ཚུལ་ལ་ཕྲ་རགས་གཉིས་སུ་ཕྱེ་བའི་འཛིན་ཚུལ་རགས་པ་དེ་ལ།	 ཁ་
ཅིག	།ཐལ་འགྱུར་བའི་ལུགས་ལ།	རང་གི་རང་བཞིན་ནམ།	རང་ཉིད་ལ་མ་
འཁྲུལ་བའི་བློ་ལ་དབྱེར་མེད་དུ་སྣང་བར་འཛིན་པ་དང༌།	ཐ་དད་དུ་སྣང་བར་
འཛིན་པ་གཉིས་རེ་རེ་ནས་བདེན་པར་གྲུབ་པའི་གཅིག་དང་ཐ་དད་དུ་འཛིན་
ཚུལ་ཡིན་ཟེར།	 ལ་ལས་མྱུ་གུ་བཏགས་དོན་བཙལ་བའི་ཚེ་མྱུ་གུའི་རྒྱུན་
དང༌།	 ཆ་ཤས་དང༌།	 ཚོགས་པ་སོགས་ཆ་ཅན་མྱུ་གུ་དང་ངོ་བོ་གཅིག་པ་
ཞིག་རྙེད་པར་འཛིན་པ་དང༌།	 དེ་ལྟར་བཙལ་བའི་ཚེ་མྱུ་གུའི་ཆ་ཤས་ལས་
ངོ་བོ་ཐ་དད་པ་ཞིག་རྙེད་པར་འཛིན་པ་གཉིས་རིམ་པ་བཞིན་མྱུ་གུ་ལྟ་བུ་

རང་བཞིན་གྱིས་གཅིག་ཏུ་འཛིན་པ་དང༌།	 ཐ་དད་དུ་འཛིན་པའི་ཚད་ཡིན་
ཞེས་ཟེར་བ་དང༌།	དེ་བཞིན་དུ་རང་རྒྱུད་པའི་ལུགས་ལ།	ཁ་ཅིག	།བུམ་པ་
ལྟ་བུ།	རང་འཛིན་མངོན་སུམ་གྱི་སྣང་ཚུལ་ལ་མ་ལྟོས་པར་རང་གི་ཆ་ཤས་
དང་ངོ་བོ་གཅིག་ཏུ་སོང་བར་འཛིན་པ་དང༌།	རང་འཛིན་རྟོག་པའི་སྣང་ཚུལ་
ལ་མ་ལྟོས་པར་རང་གི་ཆ་ཤས་དང་ཐ་དད་དུ་སོང་བར་འཛིན་པ་གཉིས་རིམ་
བཞིན་བདེན་པར་གྲུབ་པའི་གཅིག་དང་ཐ་དད་དུ་འཛིན་ཚུལ་ཡིན་ཞེས་ཟེར།	
ལ་ལས་ནི།	ཆ་ཐམས་ཅད་ནས་གཅིག་ཏུ་འཛིན་པ་དང༌།	ཆ་ཐམས་ཅད་ནས་
ཐ་དད་དུ་འཛིན་པ་གཉིས་རིམ་པ་བཞིན་དེ་གཉིས་ཀྱི་དོན་དུ་འཇོག་པར་
སྣང་བས།	དེ་དག་རང་སྡེ་འོག་མ་དང་གཞན་སྡེ་སུའི་རྒྱུད་ལ་ཡོད་མེད་དང༌།	
རང་གཞན་གྱི་སྡེ་པ་གང་དང་གང་གིས་དེ་དག་གི་ཞེན་ཡུལ་མེད་པ་རྟོགས་
པ་སོགས་ཀྱི་སྒོ་ནས་དེ་རྣམས་བདེན་གྲུབ་ཀྱི་གཅིག་དང་དུ་མར་འཛིན་
པའི་ཚད་དུ་རུང་མི་རུང་དང༌།	མཐའ་བདུན་གྱི་ནང་དུ་དགག་བྱའི་ཁྱད་པར་
དངོས་སུ་སྦྱར་བ་ཇི་ཙམ་ཡོད་མེད་དང༌།	 དེ་དག་ལ་དགག་བྱའི་ཁྱད་པར་
དངོས་སུ་སྦྱར་དགོས་པའི་རྒྱུ་མཚན་སོགས་བསྡུར་ནས་དཔྱད་དགོས་སོ།།

དགུ་པ་རིགས་ངོའ་ིདགག་བྱ་འཛིན་ཚུལ་ལ་དཔྱད་པ།

	 ཀུན་རྫོབ ་པའི ་ཆོས ་རྣམས་ཐོས ་བསམ་སྒོམ ་གསུམ་གྱི ་
རིགས་ཤེས་ཀྱི་ངོར་ཡོད་པར་འཛིན་པ་དང༌།	 དོན་དམ་བདེན་པ་
ཡིན་པར་འཛིན་པ་དང༌།	 རིགས་པའི་དཔྱད་བཟོད་དུ་གྲུབ་པར་
འཛིན ་པ ་རྣམས་གནད ་གཅིག ་ཡིན ་མི ན ་སོགས ་ལ ་དཔྱད ་ན །
	 ༡༽	 འཇུག་པའི་རྣམ་བཤད་ལས།༤༩	 བདེན་ཏེ་དགག་བྱ་ལ་དོན་
དམ་གྱི་ཁྱད་པར་སྦྱར་བའི་དོན་དམ་ལ་གཉིས་བཤད་དགོས་ཏེ།	 ཐོས་
བསམ་སྒོམ་གསུམ་གྱི་རིགས་ཤེས་ལ་དོན་དམ་དུ་བྱས་ནས་དེས་སྔར་
བཤད་པ་ལྟར་མ་གྲུབ་པ་ཞིག་དང༌།	 བློ་ཡི་དབང་གིས་བཞག་པ་མིན་པར་
དོན་གྱི་སྡོད་ལུགས་སུ་ཡོད་པ་ལ་དོན་དམ་དུ་ཡོད་པར་བཞག་པ་གཉིས་ཀྱི་
དང་པོའ་ིདོན་དམ་དང་དེའི་ངོར་གྲུབ་པ་ཡང་ཡོད་ལ།	ཕྱི་མའི་དོན་དམ་དང་
དེར་ཡོད་པ་གཉིས་ཀ་ཡང་མི་སྲིད་དོ།	།དེས་ན་ཕྱི་མའི་དོན་དམ་དུ་ཡོད་པ་
ལ་སྔ་མའི་དོན་དམ་དུ་ཡོད་པས་ཁྱབ་ཀྱང༌།	སྔ་མའི་ཡོད་འཛིན་ནི་ལྷན་སྐྱེས་
ཀྱི་བདེན་འཛིན་མིན་ལ།	དེའི་བདེན་འཛིན་ལ་ནི་ཕྱི་མའི་ཡོད་འཛིན་དགོས་
སོ།	 །ཞེས་གསུངས་པ་ལ།	 དེའི་ཡོད་འཛིན་ཞེས་པའི་དེ་སྒྲ་འཇུག་ཡུལ་
སྔ་མའི་ཡོད་འཛིན་ལ་མི་འཇོག་པར་ལྷན་སྐྱེས་ཀྱི་བདེན་འཛིན་ལ་འཇོག་
པའི་ཕྱིར་ཏེ།	 སྔ་མའི་ཡོད་འཛིན་ནི་ལྷན་སྐྱེས་མིན་ལ་ཞེས་སྨྲས་པ་ན།	 འོ་

ན་ལྷན་སྐྱེས་ཀྱི་འཛིན་པ་ལ་ཇི་འདྲ་ཞིག་དགོས་ཞེས་དྲིས་པ་ན།	ལྷན་སྐྱེས་
དེའི་ཡོད་འཛིན་ལ་ནི་ཕྱི་མའི་ཡོད་འཛིན་དགོས་སོ་ཞེས་སྟོན་པ་ཡིན་པས།	
ཐོས་བསམ་སྒོམ་གསུམ་གྱི་རིགས་ཤེས་ཀྱི་ངོར་ཡོད་པར་འཛིན་པ་བདེན་
འཛིན་དུ་སྟོན་པ་མིན་ཞིང་།	 བདེན་འཛིན་དུ་འཐད་པ་ཡང་མ་ཡིན་ནོ་ཞེས་
པའི་གསུང་རྒྱུན་ཞིག་དང༌།	 ཡང་།	 དེའི་ཡོད་འཛིན་ཞེས་པའི་དེ་སྒྲ་འཇུག་
ཡུལ་སྔ་མའི་ཡོད་འཛིན་ལ་བྱས་ནས་དེ་ལ་ཕྱི་མའི་ཡོད་འཛིན་དགོས་
པར་གསུངས་པ་ཡིན་པས།	 ཐོས་བསམ་སྒོམ་གསུམ་གྱི་རིགས་ཤེས་ཀྱི་
ངོར་ཡོད་པར་འཛིན་པ་བདེན་འཛིན་ཡིན་ནོ་ཞེས་མཁས་པའི་གསུང་རྒྱུན་
གཉིས་ཡོད་པ་ལས།	 སྔ་མ་ལྟར་བཞེད་པ་རྣམས་ཀྱིས་གཟུགས་སོགས་
ཐོས་བསམ་སྒོམ་གསུམ་གྱི་རིགས་ཤེས་ཀྱི་ངོར་ཡོད་པར་འཛིན་པ་བདེན་
འཛིན་མིན་པའི་ཕྱིར་ཏེ།	རྩ་ཤེའི་རྣམ་བཤད་རབ་བྱེད་དང་པོ་ལས།༥༠	འདི་
ལྟར་མྱུ་གུ་ལ་སོགས་པ་བདེན་པར་ཡོད་མེད་དཔྱོད་པ་ནི་སྔར་ལྷན་སྐྱེས་
ཀྱི་བདེན་པར་ཡོད་པར་འཛིན་ཚུལ་བཤད་པ་ལྟར་དུ་ཡོད་མེད་དཔྱོད་པ་
ཡིན་གྱི།	མཐར་ཐུག་དཔྱོད་པའི་རིགས་པས་དཔྱད་བཟོད་དུ་ཡོད་མེད་དང་
རིགས་ཤེས་ཀྱིས་གྲུབ་མ་གྲུབ་དཔྱོད་པ་མིན་པས།	རིགས་ཤེས་ཀྱིས་གྲུབ་
པ་ཙམ་ཞིག་ཁས་བླངས་པ་ལ་བདེན་པར་གྲུབ་པའི་དོན་ཁས་བླངས་ཞེས་སྨྲ་
བའི་དོན་མེད་དོ།	 །ཞེས་གསུངས་པའི་ཕྱིར་དང།	 གཞན་ཡང་རིགས་ངོར་
ཡོད་པར་འཛིན་པ་བདེན་འཛིན་མ་ཡིན་པར་ཐལ།	 དེ་རིགས་པའི་དཔྱད་
བཟོད་དུ་ཡོད་པར་འཛིན་པའི་འཛིན་པ་ཡིན་པའི་ཕྱིར་ཏེ།	 ལམ་རིམ་ཆེན་

མོ་ལས།༥༡	 རིགས་པའི་དཔྱད་བཟོད་མི་བཟོད་ཀྱི་དོན་ནི་དེ་ཁོ་ན་ཉིད་ལ་
དཔྱོད་པའི་རིགས་པ་དེས་རྙེད་མ་རྙེད་ཡིན་ལ།	ཞེས་གསུངས་པའི་ཕྱིར།	རྩ་
བར་མ་ཁྱབ་ན།	 རིགས་པའི་དཔྱད་བཟོད་དུ་ཡོད་པར་འཛིན་པའི་འཛིན་པ་
ཆོས་ཅན།	བདེན་འཛིན་ཡིན་པར་ཐལ།	འདོད་པའི་ཕྱིར།	 འདོད་ན།	ཁྱོད་
ཀྱི་ཞེན་ཡུལ་ཁེགས་ན་བདེན་མེད་རྟོགས་པས་ཁྱབ་པར་ཐལ།	 འདོད་པའི་
ཕྱིར།	 འདོད་ན།	 ལེགས་བཤད་སྙིང་པོ་ལས།༥༢	 དེས་ན་བདེན་འཛིན་གྱི་
ཡུལ་དེར་གྲུབ་ན་མཐར་ཐུག་དཔྱོད་པའི་རིགས་པའི་དཔྱད་བཟོད་དང༌།	ཆ་
མེད་ཀྱི་དངོས་པོ་དང་རང་བཞིན་ཁྱད་པར་གསུམ་ལྡན་སོགས་སུ་ཡོད་པར་
འགྱུར་རོ།	 །ཞེས་འཕེན་ནུས་ཀྱི་དེ་དག་ཏུ་འཛིན་པ་བདེན་འཛིན་གྱི་དོན་
མིན་ཏེ།	དེ་དག་བཀག་ཀྱང་བདེན་མེད་ཀྱི་དོན་མི་གྲུབ་པའི་ཕྱིར་རོ།	།ཞེས་
གསུངས་པ་དང་འགལ་ཞིང།	 གཞན་ཡང༌མྱུ་གུ་ལྟ་བུ་རིགས་ངོར་ཡོད་
པར་འཛིན་པ་ཆོས་ཅན།	བདེན་འཛིན་མ་ཡིན་པར་ཐལ།	དེ་མྱུ་གུ་དོན་དམ་
བདེན་པ་ཡིན་པར་འཛིན་པའི་འཛིན་པ་ཡིན་པའི་ཕྱིར་ཏེ།	 མྱུ་གུ་དོན་དམ་
བདེན་པ་ཡིན་པར་འཛིན་ཚུལ་དེ་ལས་གཞན་དུ་མེད་པའི་ཕྱིར།	 མ་ཁྱབ་
ན།	 མཉམ་གཞག་ཡེ་ཤེས་ཆོས་ཅན།	 ཁྱོད་ཀྱིས་མྱུ་གུ་དོན་དམ་བདེན་པ་
འགོག་པར་ཐལ།	 མྱུ་གུ་རིགས་ངོར་ཡོད་པར་འཛིན་པའི་འཛིན་པའི་ཞེན་
ཡུལ་འགོག་པ་གང་ཞིག	 །དེ་དོན་དམ་བདེན་པ་འཛིན་པའི་འཛིན་པ་ཡིན་
པའི་ཕྱིར།	 འདོད་ན།	 མཉམ་གཞག་ཡེ་ཤེས་དེས་མྱུ་གུ་ཀུན་རྫོབ་བདེན་
པར་རྟོགས་པར་ཐལ།	འདོད་པའི་ཕྱིར།	ཁྱབ་སྟེ།	བདེན་པ་གཉིས་ཕན་ཚུན་

སྤངས་ཏེ་གནས་པའི་དངོས་འགལ་ཡིན་པའི་ཕྱིར།	གཞན་ཡང་མཐའ་བདུན་
དུ་བཙལ་ནས་མི་རྙེད་པ་རྟོགས་པའི་ཚེ་བདེན་མེད་རྟོགས་པར་ཐལ།	མཐའ་
བདུན་དུ་བཙལ་བའི་ཚེ་ན་རྙེད་པར་འཛིན་པ་དེ་རིགས་ངོར་ཡོད་པར་འཛིན་
པའི་འཛིན་པ་ཡིན་པའི་ཕྱིར།	ཞེས་ལུང་རིགས་ཀྱི་སྒྲུབ་བྱེད་སྨྲ་བར་བྱེད་དོ།།
	 ཕྱི་མ་ལྟར་བཞེད་པ་རྣམས་ཀྱིས་ཐོས་བསམ་སྒོམ་གསུམ་གྱི་
རིགས་ཤེས་ཀྱི་ངོར་ཡོད་པར་འཛིན་པ་བདེན་འཛིན་ཡིན་པའི་ཕྱིར་ཏེ།	
ལེགས་བཤད་སྙིང་པོ་ལས།༥༣	 དེ་ལྟར་ན་དབུ་མ་པ་དང་གཞན་དག་ཡོད་
མེད་དཔྱོད་པའི་གཞི་དེ་དོན་དམ་པར་མེད་ཅེས་པའི་དོན་ནི་གཞི་དེ་དོན་
དམ་དཔྱོད་པའི་རིགས་ངོར་མེད་པ་སྟེ་དེས་མ་གྲུབ་ཅེས་པའོ།	 །ཞེས་དང༌།	
འཇུག་པའི་རྣམ་བཤད་ལས།༥༤	 ཇི་ལྟ་བ་མཁྱེན་པའི་ཡེ་ཤེས་དེས་ཕུང་
སོགས་ཀྱི་དེ་ཁོ་ན་ཉིད་མངོན་སུམ་དུ་གཟིགས་པའི་ཕྱིར་དང༌།	ཕུང་སོགས་
རྣམས་གཟིགས་ངོ་དེར་མ་གྲུབ་པ་དེ་དག་གི་དེ་ཁོ་ན་ཉིད་ཡིན་པའི་ཕྱིར།	
ཞེས་དང༌།	 དབུ་མའི་མཐའ་དཔྱོད་ལས།༥༥	 ཡང་ཁོ་ན་རེ།	 རྣམ་མཁྱེན་
གྱིས་ཕུང་སོགས་ཀྱི་ཆོས་ཉིད་གཟིགས་པའི་གཟིགས་ངོར་ཇི་སྙེད་པ་ཡོད་
པར་ཐལ།	དེར་ཕུང་སོགས་མེད་པ་ཡོད་པའི་ཕྱིར་ཞེ་ན།	མ་ཁྱབ་སྟེ།	དེར་
ཕུང་སོགས་མེད་པ་ཇི་ལྟ་བ་ཡིན་པའི་ཕྱིར་ཏེ།	 དེ་ཕུང་སོགས་ཀྱི་དེ་ཁོ་ན་
ཉིད་ཡིན་པའི་ཕྱིར།	ཞེས་གསུངས་པའི་ཕྱིར་དང༌།	གཞན་ཡང༌བཞེད་པ་སྔ་
མ་ལྟར་ན།	མྱུ་གུ་རིགས་པའི་དཔྱད་བཟོད་དུ་ཡོད་པར་འཛིན་པའི་འཛིན་པ་
དེ་དོན་དམ་བདེན་པར་འཛིན་པའི་འཛིན་པར་བཞེད་པར་སྣང་ལ།	 དེ་ལྟར་

ན་འཛིན་པ་དེའི་ཞེན་ཡུལ་ཁེགས་པ་ན་མྱུ་གུ་ཀུན་རྫོབ་བདེན་པ་རྟོགས་
པར་ཐལ།	 འདོད་པའི་ཕྱིར།	 འདོད་ན།	 མྱུ་གུ་བདེན་མེད་དུ་རྟོགས་པར་
ཐལ།	འདོད་པའི་ཕྱིར།	འདོད་ན།	ལེགས་བཤད་སྙིང་པོ་ལས།༥༦	དེ་དག་
བཀག་ཀྱང་བདེན་མེད་ཀྱི་དོན་མི་གྲུབ་པའི་ཕྱིར་རོ།	།ཞེས་གསུངས་པ་དང་
འགལ་ལོ།	 །གཞན་ཡང༌མྱུ་གུ་རིགས་ངོར་མེད་པ་ཆོས་ཉིད་ཡིན་པའི་ཕྱིར་
ཏེ།	 བཏགས་དོན་བཙལ་ནས་མི་རྙེད་པ་དེ་ཆོས་ཉིད་ཡིན་པའི་ཕྱིར་ཏེ།	 ཇོ་
བོས་མཛད་པའི་བདེན་གཉིས་ལ་འཇུག་པ་ལས།༥༧	ཀུན་རྫོབ་ཇི་ལྟར་སྣང་
བ་འདི།	 །རིགས་པས་བརྟགས་ན་འགའ་མི་རྙེད།	 །མ་རྙེད་པ་ཉིད་དོན་དམ་
ཡིན།	 །ཞེས་དང༌།	 སྟོང་ཐུན་ཆེན་མོ་ལས།༥༨	 བུམ་པ་སོགས་དོན་དམ་
དཔྱོད་བྱེད་ཀྱི་ཚད་མས་བཙལ་བ་ན་མ་རྙེད་པ་དེ་བུམ་པ་སོགས་དོན་དམ་
པར་མེད་པའི་དོན་དུ་སོང་བ་ཡིན་གྱི།	ཞེས་གསུངས་པའི་ཕྱིར།	ཞེས་ལུང་
རིགས་ཀྱི་སྒྲུབ་བྱེད་སྨྲ་བར་བྱེད་དོ།	།དེ་དག་ལ་ཉམས་མྱོང་ཅན་གྱི་མཁས་
པ་འགའ་ཞིག་གིས་ལས་དང་པོ་བས་དེ་ཁོ་ན་ཉིད་ལ་དཔྱོད་པའི་རིགས་ངོར་
མེད་པ་ཆོས་ཉིད་མ་ཡིན་ཀྱང༌སྟོང་པ་རྟེན་བྱུང་གི་དོན་ལ་འདྲིས་པ་རྣམས་
ཀྱིས་དེ་ཁོ་ན་ཉིད་ལ་དཔྱོད་པའི་རིགས་ངོར་མེད་པ་ཆོས་ཉིད་ཡིན་པའི་ཁྱད་
པར་ཡོད་པས་སྔ་ཕྱི་མི་འགལ་བར་བཞེད་པའང་ཡོད་དོ།	 །དེ་ཁོ་ན་ཉིད་ལ་
དཔྱོད་པའི་ཐོས་བསམ་གྱི་རིགས་ཤེས་ཀྱིས་ཆོས་ཅན་རྙེད་མི་རྙེད་ཀྱི་ཚུལ་
འདིར་ཡང་འབྲེལ་མོད་ཀྱང་གནད་ཆེ་བས་ལོགས་སུ་ཕྱེ་བར་འགྱུར་རོ།།

བཅུ་པ་རྟོག་པས་བཏགས་ཙམ་ལ་བྱ་བྱེད་ཐམས་ཅད་
འཐད་པའི་ཚུལ་ལ་དཔྱད་པ།

	 རྟོག་པས་བཏགས་ཙམ་ལ་རང་རང་གི་བྱ་བྱེད་ཐམས་ཅད་འཐད་
པར་འཇོག་ནུས་པ་ནི་གནད་ཀྱི་གཙོ་བོ་ཡིན་པས།	དེ་འདྲའི་རྟོག་པའི་ངོས་
འཛིན་དང༌།	ཆོས་རེ་རེ་ལ་འདོགས་མཁན་གྱི་རྟོག་པ་རེ་དགོས་མིན་དང༌།	བྱ་
བྱེད་འཐད་ཚུལ་ལ་ཐ་སྙད་དུ་ཡོད་པའི་ཁྱད་ཆོས་གསུམ་ཤེས་དགོས་པས།	
དེ་དག་རེ་རེའི་དོན་ལ་ཞིབ་ཏུ་དཔྱད་ན།	མཁས་པ་མང་པོས་ཕུང་པོའ་ིརྒྱུན་
དང་ཚོགས་པ་དང་དེ་དག་ལས་དོན་གཞན་པའི་ཆོས་གང་ཡང་གང་ཟག་
གི་མཚན་གཞིར་མི་རུང་བས།	 གང་ཟག་ཅེས་པ་དེ་ནི་རྟོག་པས་བཏགས་
པ་ཙམ་ཡིན་ནོ།	།དེ་བཞིན་དུ་ཆོས་ཐམས་ཅད་ལ་སྦྱར་རོ།	།འོན་ཀྱང་ཆོས་
ཐམས་ཅད་ལ་ཁྱོད་འདོགས་བྱེད་ཀྱི་རྟོག་པ་རེ་མི་དགོས་ཏེ།	འདོགས་བྱེད་
ཀྱི་རྟོག་པ་མེད་ཀྱང༌རང་གི་ཡོད་ཚད་དེ་འདི་ཙམ་ལས་མེད་པས་རྟོག་པས་
བཏགས་པ་ཙམ་དུ་འཇོག་ཏེ།	དཔེར་ན།	ཉ་ག་མེད་ཀྱང་དེའི་ཚད་ཙམ་བརྩི་
རྒྱུ་ཡོད་པ་ལྟ་བུ་ཡིན་གསུངས།	དེ་ལ་ཅུང་ཟད་དཔྱད་ན།	འདོགས་བྱེད་ཀྱི་
རྟོག་པ་རེ་མི་དགོས་ཞེས་གསུངས་པ་དེ་རང་འཛིན་རྟོག་པ་རང་གི་སྔོན་དང་
དུས་མཉམ་དུ་གྲུབ་མི་དགོས་པ་ལ་བསམ་ན་བདེན་མོད་ཀྱང༌།	 རང་འཛིན་
རྟོག་པ་མེད་པའི་ཆོས་ཤིག་ཁས་བླངས་ན་ནི།	 བཞི་བརྒྱ་པ་ལས།༥༩	 རྟོག་

པ་མེད་པར་འདོད་ཆགས་ལ།	།སོགས་ལ་ཡོད་ཉིད་ཡོད་མིན་ན།	།ཡང་དག་
དོན་དང་རྟོག་པ་ཞེས།	 །བློ་དང་ལྡན་པ་སུ་ཞིག་འཛིན།	 །ཞེས་དང༌།	 དེའི་
འགྲེལ་པ་ལས།༦༠	 རྟོག་པ་ཡོད་པ་ཁོ་ནས་ཡོད་པ་ཉིད་དང༌།	 རྟོག་པ་མེད་
པར་ཡོད་པ་ཉིད་མེད་པ་དེ་དག་ནི།	གོར་མ་ཆག་པ་ཐག་པ་བསྡོགས་པ་ལ་
བཏགས་པའི་སྦྲུལ་ལྟར།	རང་གི་ངོ་བོས་མ་གྲུབ་པར་ངེས་སོ།	།ཞེས་རྟོག་པ་
ཡོད་ན་ཡོད་ལ།	རྟོག་པ་མེད་ན་མེད་པས་རྟོག་པ་ལ་རག་ལས་པར་གསུངས་
པ་དང་མི་འགལ་ལམ།	གལ་ཏེ་ལུང་དེའི་དོན་ནི་རྟོག་པས་བཏགས་པ་ཙམ་
དུ་ཡོད་པ་ཁོ་ནས་ཡོད་པ་ཉིད་དང༌།	 བཏགས་ཙམ་དུ་མེད་ན་མེད་པ་ཞེས་
འགྲེལ་དགོས་ཀྱི།	 རྟོག་པ་ལ་རག་ལས་པའི་དོན་མིན་ནོ་ཞེ་ན།	 དེ་ཡང་མི་
འཐད་དེ།	ལམ་རིམ་ཆེན་མོ༌	ལས།༦༡	བཞི་བརྒྱ་པའི་འགྲེལ་པ་ལས།	འདི་
ན་གང་རང་གི་ངོ་བོ།	རང་བཞིན་རང་དབང་དང༌།	གཞན་ལ་རག་མ་ལས་པ་
ཉིད་ཡིན་པ་དེ་ལ་ནི།	ཞེས་དེ་དག་རྣམ་གྲངས་སུ་གསུངས་པ་ལྟར་རོ།	།དེ་
ལ་གཞན་ལ་རག་མ་ལས་ཞེས་པ་ནི་རྒྱུ་རྐྱེན་ལ་རག་མ་ལས་པ་མ་ཡིན་གྱི་
ཡུལ་ཅན་ཐ་སྙད་པའི་ཤེས་པ་ལ་གཞན་ཞེས་བྱ་སྟེ་དེའི་དབང་གིས་བཞག་
པ་མིན་པས་གཞན་ལ་རག་མ་ལས་པའོ།	 །ཞེས་དང༌།	 འཇུག་པའི་རྣམ་
བཤད་ལས།༦༢	 བརྒྱ་པའི་འགྲེལ་པ་ལས།	 དེ་ལ་བདག་ཅེས་བྱ་བ་ནི་གང་
ཞིག་དངོས་པོ་རྣམས་ཀྱི་གཞན་ལ་རག་མ་ལས་པའི་ངོ་བོ་རང་བཞིན་ཏེ།	དེ་
མེད་པ་ནི་བདག་མེད་པའོ།	།ཞེས་པ་དྲངས་ཤིང༌།	དེའི་སྔ་འགྲེལ་དུ།	དེ་ལྟར་
ཆོས་རྣམས་ཀྱི་ངོ་བོ་ཡུལ་ཅན་ཐ་སྙད་པའི་རྟོག་པ་གཞན་ལ་རག་མ་ལས་པ་

སྟེ།	 དེའི་དབང་གིས་བཞག་པ་མིན་པའི་རང་བཞིན་དེ་ཉིད་ལ་དགག་བྱའི་
བདག་ཅེས་བྱ་ལ།	ཞེས་ཆོས་རྣམས་རྟོག་པའི་དབང་གིས་བཞག་པ་དང་རྟོག་
པ་ལ་རག་ལས་པར་གསུངས་པའི་ཕྱིར་དང༌།	 གསུང་རབ་ལས་བཏགས་
པ་ཙམ་དང༌།	 བཞག་པ་ཙམ་ཞེས་ཙམ་སྒྲ་མ་སྦྱར་བའང་དུ་མ་ཞིག་འབྱུང་
བའི་ཕྱིར་རོ།	 །རང་འཛིན་རྟོག་པ་མེད་ཀྱང༌དེའི་དབང་གིས་བཞག་ཅེས་པ་
ནི་རིགས་པ་ཤེས་པ་སུས་ཀྱང་མི་སྨྲ་སྟེ།	དེ་ལྟ་མིན་ན་ཆོས་ཀུན་མོ་གཤམ་
བུའི་རྟོག་པས་བཞག་པར་འགྱུར་བའི་ཕྱིར་རོ།	 །གཞན་ཡང༌སེམས་ཙམ་
པའི་ཐད་ཀྱི་ལེགས་བཤད་སྙིང་པོ་ལས།༦༣	དེ་ལྟ་ན་གཉིས་སྣང་ནུབ་པ་རྣམ་
རྟོག་ལ་འཆར་མི་སྲིད་པར་ཁས་བླང་དགོས་ན་དེ་ཡང་མི་རིགས་ཏེ་གཉིས་
སྣང་ནུབ་པ་མི་སྲིད་པར་འགྱུར་བའི་ཕྱིར་རོ།	།ཞེས་གསུངས་ཤིང༌།	གནད་
འདི་ལ་དབུ་སེམས་གཉིས་མི་མཐུན་པར་བཤད་དུ་མེད་པའི་ཕྱིར་རོ།།
	 ཡང་།	 མཁས་པ་གཞན་གྱིས་ནི་གོང་དུ་རྟོག་པ་ལ་རག་ལས་པར་
གསུངས་པ་ལྟར་རྟོག་པས་བཏགས་པའི་དབང་གིས་ཡོད་པར་འཇོག་པ་དེ་
ཉིད་རྟོག་པས་བཏགས་ཙམ་གྱི་དོན་ཡིན་ཏེ།	 དཔེར་ན།	 དགོན་པའི་དགེ་
བསྐོས་དང༌།	 ཡུལ་གྱི་དཔོན་པོ་སོགས་བསྐོ་བ་ན།	 དགེ་བསྐོས་སུ་འོས་
པའི་མི་ཞིག་ལ་མཁན་པོ་ལྟ་བུས་འདི་དགེ་བསྐོས་ཡིན་ནོ་ཞེས་མིང་བརྡས་
ཕར་མ་བཏགས་ཀྱི་བར་དུ་དགེ་བསྐོས་ཀྱི་གདགས་གཞི་ཚོགས་ཀྱང་དགེ་
བསྐོས་སུ་མ་གྲུབ་ལ།	ཁོ་རང་དང་གང་ཟག་གཞན་གྱིས་ཀྱང་དེ་དགེ་བསྐོས་
ཡིན་སྙམ་པ་མེད་ཀྱང༌།	 ཁྱོད་དགེ་བསྐོས་ཡིན་ནོ་ཞེས་བཏགས་ཙམ་ཉིད་

ནས་དགེ་བསྐོས་དང་དགེ་བསྐོས་ཟེར་ཞིང༌།	 ཁོ་རང་གིས་ཀྱང་ང་དགེ་
བསྐོས་ཡིན་སྙམ་པ་འབྱུང་བ་ལྟ་བུ་ཡིན་གསུངས།	 དེ་ལྟར་ཡིན་ན་དགེ་
བསྐོས་གསར་དུ་བསྐོས་མ་ཐག་དགེ་བསྐོས་མཐོང་མ་ཐག་ཏུ་དགེ་བསྐོས་
ཀྱི་སྣང་བ་མི་འཆར་བར།	ད་ཁོང་དགེ་བསྐོས་སུ་བསྐོས་ཟིན་ནོ་སྙམ་དུ་བློས་
བཅོས་ནས་བརྩི་འཇོག་བྱེད་དགོས་ཀྱང༌།	 དེ་ནས་ཟླ་ཤས་སོང་བའི་རྗེས་
སྐྱེ་བོ་དེ་མཐོང་བ་ན་དགེ་བསྐོས་ཞེས་ཕར་བསྐོས་པ་དང་ཕར་བཏགས་པ་
ལྟར་མི་འཆར་བར།	 ཁོ་རང་གི་ངོས་ནས་ང་དགེ་བསྐོས་ཡིན་ཞེས་ཚུར་ཁ་
གྲགས་པ་ལྟ་བུ་འཆར་བས།	 དེ་ནི་དགག་བྱ་འཆར་ཚུལ་ཡིན་པར་སེམས།	
དེ་བཞིན་དུ་དགེ་བསྐོས་འཁྱུར་མ་ཐག་སྐྱེ་བོ་དེ་མཐོང་བ་ན་དགེ་བསྐོས་
མཐོང་བ་ལྟ་བུའི་བརྩི་འཇོག་དང་ཞེད་སྣང་སྐྱེས་ཀྱང་ད་ནི་དགེ་བསྐོས་ཁྱུར་
ཟིན་ནོ་སྙམ་དུ་བློས་བཅོས་དགོས་པ་དང།	 དེ་ནས་ཟླ་ཤས་སོང་བའི་རྗེས་
ཁོ་རང་གི་ངོས་ནས་དགེ་བསྐོས་མིན་པར་གྲུབ་པ་ལྟ་བུ་འཆར་བ་ཡིན་ནོ།།
	 གཞན་ཡང༌ཁང་པ་ལྟ་བུར་མཚོན་ན།	 ཁང་པ་གསར་པ་བཟོ་
དབྱིབས་སོགས་བཀོད་ལེགས་པ་འདྲ་འདྲ་གསུམ་ལ་སོ་སོར་མིང་མ་
བཏགས་པའི་སྔ་རོལ་དུ་དང་པོ་ནས་གཟིམ་ཆུང་སོགས་སུ་མ་གྲུབ་
ཀྱང༌།	 ཁང་པའི་བདག་པོ་དེས་འདི་གཟིམ་ཆུང་ཡིན།	 འདི་རུང་ཁང་ཡིན་
ཞེས་མིང་གིས་ཕར་བཏགས་པ་ན།	 གདོད་འདི་གཟིམ་ཆུང་ངོ༌སྙམ་པ་
དང་།	 འདི་རུང་ཁང་ངོ་སྙམ་པ་སོགས་ཁང་པ་དེ་དང་དེ་སོ་སོར་གྲུབ་
པས།	 ཁང་པ་དེ་ཡང་མིང་དང་རྟོག་པས་བཏགས་ཙམ་ཡིན།	 དེ་ལྟར་

མིང་མ་བཏགས་ན་གདགས་གཞི་ཚོགས་ཀྱང་དེར་མི་གྲུབ་ཅིང༌།	 མིང་
བཏགས་ཀྱང་གདགས་གཞི་མ་ཚོགས་ན་དེར་མི་གྲུབ་ཏེ།	 རི་བོང་ལ་
རྭ་ཡོད་ཅེས་བཏགས་ཀྱང་དེར་མི་གྲུབ་པ་བཞིན་ནོ།	 །དེས་ན་གདགས་
གཞི་ཚད་མ་ལ་བརྟེན་ནས་ཕར་བཏགས་པའི་དབང་གིས་ཆོས་རྣམས་
གྲུབ་པ་ཡིན་ཀྱང༌།	 རང་ཅག་ལ་ཆོས་དེ་དང་དེ་ཕར་བཏགས་ཙམ་མིན་
པར་ཁོ་རང་གིས་ངོས་ནས་ལིང་ལིང་པོ་ཞིག་སྣང་ལ།	 དེ་འཛིན་པའི་བློ་
དེ་བདེན་འཛིན་ལྷན་སྐྱེས་དང༌།	 དེས་གཟུང་བའི་ང་ཚུགས་ཐུབ་ལིང་
ངེ་བ་དེ་དགག་བྱའི་བདག་ཡིན་པས།	 རང་ངོས་ནས་གྲུབ་ན་གདགས་
གཞིའི་ཚོགས་པ་ལ་ལྟོས་མི་དགོས་པར་རང་རང་གི་ངོས་ནས་ཚུར་གྲུབ་
པ་ཞིག་དགོས་ཀྱང༌།	 དེ་ལྟར་མིན་པར་གདགས་གཞི་ཚོགས་པ་ལ་ལྟོས་
ནས་གྲུབ་དགོས་པས་རང་ངོས་ནས་མ་གྲུབ་པ་ཡིན་ནོ།	 །ཞེས་གསུངས།
	 དེ་ལ་མཁས་པ་གཞན་དག་ན་རེ།	 ཐ་སྙད་པའི་ཚད་མ་གཞན་ལ་
རག་ལས་ཚུལ་དེ་ལྟར་ཡིན་ཀྱང༌གདགས་གཞི་ཚད་མ་ལ་བརྟེན་ཞེས་པ་མི་
རིགས་ཏེ།	གདགས་གཞི་ཚད་མ་ཞེས་པའི་ཐ་སྙད་གཞུང་ཆེན་མོ་རྣམས་སུ་
མི་གསལ་བའི་ཕྱིར་དང༌།	གཉིས་ཚོགས་ལ་བརྟེན་ནས་ཡོད་པ་ནི་རང་རྒྱུད་
པས་ཀྱང་འཇོག་ནུས་པའི་ཕྱིར།	 གཞན་ཡང༌ཐོ་ཡོར་ལ་མི་ཞེས་བཏགས་
པ་དང༌མི་ལ་མི་ཞེས་བཏགས་པ་གཉིས་ཚད་མ་ཡིན་མིན་གྱི་ཁྱད་པར་
གདགས་གཞི་ཚོགས་མ་ཚོགས་ཀྱི་སྒོ་ནས་བཤད་ན།	 དེ་གཉིས་གདགས་
གཞིའི་སྟེང་ནས་ཁྱད་པར་ཕྱེ་བར་སོང་བས་གདགས་གཞིའི་སྟེང་ནས་ཡོད་

པར་གྱུར་ལ།	 དེ་ལྟར་འདོད་ན།	 རང་ངོས་ནས་ཡོད་པར་འགྱུར་རོ།	 །དེས་
ན་གདགས་གཞི་ལ་ཁྱད་པར་མེད་ཀྱི་འདོད་རྒྱལ་མཁན་པོས་བརྡ་སྦྱོར་
བའི་དབང་གིས་ཡོད་པར་སོང་བ་ཙམ་ཡིན་པས་འདོད་རྒྱལ་མཁན་པོས་
བུམ་པ་ལ་ཀ་བ་ཞེས་བཏགས་ཡོད་ན་དེ་ཀ་བར་མཁས་ལེན་དགོས།	 དེ་
ཡང་དཔེར་ན་ཤོག་བུ་ཞིག་ལ་རི་མོ་དང་ཡི་གེ་སྣ་ཚོགས་པ་ཞིག་རང་གི་
བསམ་པ་དང་མཐུན་པར་བཀོད་ནས་དབང་འཛིན་མཁན་དེ་དག་གིས་འདི་
སྒོར་མོ་བརྒྱ་ལོར་ཡིན།	 འདི་བཅུ་ལོར་ཡིན་ཞེས་སོ་སོར་བཏགས་ནས་
ཁྱབ་བསྒྲགས་བྱས་པའི་དབང་གིས་དུས་དེ་ནས་བཟུང་ཤོག་བུ་དེ་དག་མི་
ཀུན་གྱིས་དགའ་པོ་བྱེད་སའི་སྒོར་མོ་བརྒྱ་ལོར་སོགས་སུ་གྲུབ་ཅིང་རིན་
ཐང་ཆེན་པོར་གྱུར་པ་ཡིན།	 དེ་ལ་དེ་ལྟར་བཏགས་མེད་ན་ཤོག་བུ་རི་མོ་
དང་ཡིག་རིགས་སྣ་ཚོགས་ཡོད་པ་ཙམ་ཞིག་ཡིན་ཞིང་དེ་ཕར་སྤྲད་ནས་
ཚུར་ཁམ་བུ་རྡོག་གཅིག་ཀྱང་ཁུག་པར་དཀའ།	 དེས་ན་བརྒྱ་ལོར་སོགས་
རིན་ཐང་ཆེན་པོར་གྱུར་པ་ནི་བཏགས་པའི་དབང་གིས་ཡིན་ཞིང༌།	 བོད་དུ་
རྒྱ་མིས་དབང་བསྒྱུར་བྱས་ནས་བོད་ཀྱི་བརྒྱ་ལོར་སོགས་དངུལ་འཛིན་
མིན་པར་ཁྱབ་བསྒྲགས་བྱས་པ་ནས་བཟུང་དེ་ནུས་མེད་དུ་གྱུར་ཅིང༌།	 དེ་
ནི་ཤོག་བུ་ཅུང་ཟད་ལེགས་པ་ཙམ་ཞིག་ལས་སྒོར་བརྒྱ་ཡི་དོན་བྱེད་མི་
ནུས་པས་ཤོག་བུ་དེ་གདགས་གཞིའི་ཐོག་ནས་ཁྱད་པར་མེད་ཀྱང་འདོད་
རྒྱལ་མཁན་པོས་ཇི་ལྟར་བཏགས་མ་བཏགས་ལས་དེ་ལྟར་གྱུར་པ་ཡིན།	
དེ་བཞིན་དུ་མི་ཡོན་ཏན་ཅན་འགའ་ཞིག་སྲིད་འཛིན་སོགས་སུ་བསྐོས་

པ་ན་སྲིད་འཛིན་དུ་གྱུར་ལ།	 ལོ་དུས་རྫོགས་པའམ་ཆབ་སྲིད་འཕོ་འགྱུར་
འབྱུང་བའི་ཚེ་སྲིད་འཛིན་མིན་པར་གྱུར་པའང༌གདགས་གཞིའི་ཐོག་ནས་
ཁྱད་པར་མེད་པའི་ཕྱིར།	 རྟོག་པས་བཏགས་མ་བཏགས་ཙམ་གྱིས་ཡིན།
	 དེ་བཞིན་དུ་ཡུལ་འགའ་ཞིག་ན་ཉ་ག་ཞེས་པ་ལྷམ་སྒྲོག་ལ་ཟེར་
བ་དང།	 ཡུལ་འགའ་ཞིག་ན་ཉ་ག་ཞེས་པ་མར་སོགས་ཀྱི་ལྗིད་ཚད་འཇལ་
བྱེད་ལ་ཟེར་བ་གཉིས་ཀའང་ཐ་སྙད་ཚད་མ་ཡིན་ལ།	 དེ་བཞིན་དུ་བསིལ་
ཟེར་ཅན་ལ་ཡུལ་འགའ་ཞིག་ཏུ་ཉི་མར་གྲགས་ཤིང༌།	 ཡུལ་འགའ་ཞིག་
ཏུ་ཟླ་བར་གྲགས་པ་གཉིས་ཀའང་ཐ་སྙད་ཚད་མ་ཡིན་ནོ།	 །དེ་ལྟར་ཆོས་
རྣམས་ལ་མིང་ཕར་བཏགས་པ་ཡིན་ཀྱང་བཏགས་ནས་རྒྱུན་རིང་སོང་
བའི་ཚེ་ཕར་བཏགས་པ་ལྟ་བུར་མི་འཆར་བར་ཚུར་ཁ་གྲག་པ་ལྟ་བུར་
འཆར་བ་ཡིན་ནོ།	 །དེ་ལ་གལ་ཏེ་དགེ་བསྐོས་ལ་སོགས་པའི་དངོས་པོ་
འགའ་ཞིག་མིང་བཏགས་པའི་དབང་གིས་ཡོད་ཚུལ་དེ་ལྟར་ཡིན་དུ་ཆུག་
ཀྱང་ཆོས་ཐམས་ཅད་ལ་དེ་ལྟར་འཇོག་དཀའ་སྟེ།	 དཔེར་ན།	 ང་ལྟ་བུ་ཐོག་
མ་མེད་པ་ནས་གྲུབ་ཅིང་སྐྱེས་ཙམ་ནས་ངའོ་སྙམ་པའི་བློ་ངང་གིས་སྐྱེ་
བའི་ཕྱིར་སྙམ་ན།	 སྐྱོན་མེད་དེ།	 དེ་ལྟར་དུ་གྲུབ་པ་དང་དེ་ལྟ་བུའི་བློ་སྐྱེ་
བ་ནི་སྔོན་དུ་དེ་འདྲའི་བརྡ་སྦྱར་བ་དང་དེའི་བག་ཆགས་ཀྱི་དབང་གིས་
གྲུབ་པའི་ཕྱིར་རོ།	 །ཡང་ན་རང་ཅག་གི་བློ་ལ་འཆར་ཚུལ་ལ་བརྟགས་པ་
ན།	ང་དེ་ཉིད་ལ་རྒྱ་གར་གྱིས་ཧམ་ཞེས་བཏགས་པ་ལྟ་བུ་དང༌།	ཨིན་ཇིས་
ཨའི་ཞེས་བཏགས་པ་ལྟ་བུར་འཆར་ཡང༌ང་ཞེས་བཏགས་པ་ལྟ་བུར་མི་

འཆར་ཞིང་རྒྱ་གར་བ་ལ་ཧམ་དང་བོད་པ་ལ་ང་ཞེས་བཏགས་པ་ལྟ་བུར་
འཆར་བས།	 དེ་ལ་བསམ་ན་ང་དང་ཧམ་དང་ཨའི་སོགས་སོ་སོར་རང་
རང་གི་ཡུལ་སྐད་ཀྱི་བརྡ་སྦྱར་བའི་དབང་གིས་གྲུབ་པ་ཡིན་ཟེར་དགོས་
སོ་སྙམ།	 འོན་ཀྱང་རྒྱ་གར་བའི་རྒྱུད་ལ་ཧམ་མ་གཏོགས་ངའོ་སྙམ་པའི་
བློ་མེད་པར་འགྱུར་བས་ངར་འཛིན་འཇིག་ལྟ་ཡང་མེད་པར་འདོད་དགོས་
ན་དེ་ཡང་མི་རིགས་པས་དཔྱད་དགོས་སོ།	 །དེ་ལྟར་རྟོག་པས་བཏགས་
པའི་དབང་གིས་གྲུབ་ཚུལ་དེ་ལ་ཅུང་ཟད་དཔྱད་ན།	 ལྟོ་ལྡིར་བ་ལ་བུམ་པ་
ཞེས་པའི་མིང་མ་བཏགས་པའི་སྔ་རོལ་དུ་བུམ་པ་མེད་པར་ཐལ།	 འདོད་
པའི་ཕྱིར།	 འདོད་ན།	 དེའི་སྔ་རོལ་དུ་ལྟོ་ལྡིར་ཞབས་ཞུམ་ཆུ་སྐྱོར་གྱི་དོན་
བྱེད་ནུས་པ་མེད་པར་ཐལ།	 འདོད་པའི་ཕྱིར།	 མ་ཁྱབ་ན་མཚན་མཚོན་
ཡིན་པ་ཉམས་སོ་ཞེས་རྩོད་པ་ལ་ལན་ཇི་ལྟར་འདེབས་དགོས་སམ་དཔྱད།
	 ཡང་།	 ཁ་ཅིག་ན་རེ།	 དང་པོ་ལྟར་རྟོག་པ་ལ་རག་མ་ལས་པ་
མིན་ཞིང་།	 གཉིས་པ་ལྟར་གདགས་གཞི་ཚད་མ་ཁས་ལེན་པའང་མིན་
ལ།	 གསུམ་པ་ལྟར་འདོད་རྒྱལ་མཁན་པོས་བརྡ་སྦྱར་བའི་རྗེས་སུ་གདོད་
གྲུབ་པ་ལྟ་བུའང་མིན།	 འོ་ན་ཇི་ལྟར་ཡིན་ཞེ་ན།	 བཞི་བརྒྱ་པའི་གྲེལ་པ་
ལས།༦༤	 ཆོས་རྣམས་ཐ་སྙད་པའི་རྟོག་པ་ལ་རག་ལས་པར་གསུངས་པ་
ལྟར་བཤད་ན།	 ཡུལ་གྱི་ངོས་ནས་སམ།	 ཡུལ་གྱི་ཕྱོགས་ནས་ངོས་འཛིན་
མི་ནུས་པས།	 ཡུལ་གྱི་ངོས་ནས་མེད་ཀྱང༌བློ་ཡི་ངོས་ནས་སམ་རྟོག་པའི་
ཕྱོགས་ནས་ངོས་འཛིན་བྱེད་ནུས་པས།	རྟོག་པའི་ངོས་ནས་གཞལ་ན་ཡོད་

པ་དེ་ཙམ་གྱི་ངོ་བོ་ཡིན་པའི་ཕྱིར།	 རྟོག་པའི་དབང་གིས་བཞག་པ་སྟེ།	 དེ་
ཡང་རྨི་ལམ་གྱི་རྟ་གླང་སོགས་ཡོད་པ་ནི་གཉིད་ཀྱིས་བསླད་པའི་ཤེས་པ་
ལ་ལྟོས་པ་ལྟར།	ཆོས་འདི་དག་ཡོད་པའམ་འཇོག་པ་ཡང༌ཐ་སྙད་པའི་རྟོག་
པ་ལ་ལྟོས་པའི་དབང་གིས་ཡོད་པ་མ་གཏོགས་རང་དབང་དུའམ་རང་གི་
ངོས་ནས་མེད་པ་སྟེ།	 དཔེར་ན།	 བུམ་པ་བུམ་པ་ཡིན་མོད་ཀྱི།	 བུམ་པ་ལ་
བུམ་པའོ་སྙམ་པའི་དབང་གིས་བུམ་པ་བུམ་པར་གྲུབ་པ་མ་གཏོགས་བུམ་
པ་ཁོ་རང་རང་ངོས་ནས་བུམ་པར་མི་གྲུབ་པ་བཞིན་ཡིན།	 རང་ཅག་གི་བློ་
ལ་འཆར་བའི་ཚེ་ན་གདོད་མ་ནས་བུམ་པར་གྲུབ་གྲུབ་པ་ཞིག་ལ།	 སྒྲས་
བུམ་པ་ཞེས་བརྗོད་པ་དང༌བློས་བུམ་པའོ་སྙམ་པ་སྐྱེས་པ་ལྟར་འཆར་བ་མ་
གཏོགས།	སྒྲས་བརྗོད་པའི་དབང་གིས་སམ་བུམ་པའོ་སྙམ་པའི་དབང་གིས་
བུམ་པར་གྲུབ་པའི་སྣང་བ་མི་འཆར་བ་ནི་མྱོང་བས་ཤེས་ནུས་ལ།	 འཆར་
ཚུལ་དེ་ལྟར་དུ་གྲུབ་ན་བུམ་པ་རང་གི་ངོས་ནས་གྲུབ་དགོས་ཤིང་།	 དེ་གྲུབ་
ན་བུམ་པ་རང་གི་སྟེང་དུ་བཙལ་བ་ན་རྙེད་དགོས་པ་ལས་དེ་ལྟར་མི་རྙེད་
པས།	 བུམ་པ་ཞེས་པ་ནི་རྟོག་པས་བཏགས་པའི་དབང་གིས་ཡོད་པའམ།	
རྟོག་པའི་འཆར་ཚུལ་ལ་བརྟེན་ནས་ཡོད་པར་འཇོག་དགོས་པར་གྲུབ་བོ།།	
	 འོ་ན་ལྟོ་ལྡིར་བ་ལ་བུམ་པ་ཞེས་མ་བཏགས་པའི་སྔ་རོལ་དུ་བུམ་
པ་ཡོད་དམ་མེད།	 ཕྱི་མ་ལྟར་ན་དེའི་སྔ་རོལ་དུ་ལྟོ་ལྡིར་ཞབས་ཞུམ་ཆུ་
སྐྱོར་གྱི་དོན་བྱེད་ནུས་པའང་མེད་པར་ཐལ་ལོ།	 །དང་པོ་ལྟར་ན་རང་ངོས་
ནས་གྲུབ་པའི་ཆོས་ཡོད་པར་ཐལ།	 དེ་ལྟ་བུའི་བུམ་པ་དེ་རང་ངོས་ནས་

གྲུབ་པའི་ཕྱིར་ཏེ།	རྟོག་པ་ལ་རག་མ་ལས་པའི་ཕྱིར་ཏེ།	དེའི་སྔ་རོལ་དུའམ་
དུས་མཉམ་དུ་རང་འཛིན་རྟོག་པ་མེད་པའི་ཕྱིར་ཞེ་ན།	 སྐྱོན་མེད་དེ།	 དེའི་
རྗེས་སུ་བྱུང་བའི་རྟོག་པ་ལ་རག་ལས་པའི་ཕྱིར་ཏེ།	 དེའི་རྗེས་སུ་བྱུང་བའི་
རྟོག་པས་བཏགས་པ་ཙམ་ཡིན་པའི་ཕྱིར་ཏེ།	 དེའི་སྔ་རོལ་དུ་བུམ་པ་རང་
ངོས་ནས་མེད་པའི་ཕྱིར།	 སྔ་རོལ་དུ་གྲུབ་པའི་བུམ་པ་རང་གི་རྗེས་སུ་བྱུང་
བའི་རྟོག་པ་ལ་ལྟོས་པ་དང༌།	 འབྲས་བུའི་སྔ་རོལ་དུ་བྱུང་བའི་རྒྱུ་རང་གི་
རྗེས་སུ་འབྱུང་བའི་འབྲས་བུ་ལ་ལྟོས་པ་ནི་ལུགས་འདིའི་ཐུན་མོང་མིན་
པ་སྟེ།	 དེ་ཡང༌དབུ་མའི་མཐའ་དཔྱོད་ལས།༦༥	 རང་རྒྱུད་པའི་ལུགས་ལ་
རྟོག་པས་བཏགས་ཙམ་མིན་པའི་ཡོད་པ་དགག་བྱ་མིན་པའི་རྒྱུ་མཚན་
དུ།	 གཟུགས་སོགས་འཛིན་པའི་རྟོག་པ་གཟུགས་སོགས་འགྲུབ་བྱེད་ཀྱི་
ཚད་མ་མ་ཡིན་པའི་ཕྱིར།	 ཞེས་བཀོད་པ་དང༌།	 ཐལ་འགྱུར་བའི་ལུགས་
ལ་རང་རིག་བཀག་པའི་རྗེས་སུ་འོ་ན་མིག་ཤེས་སོགས་འགྲུབ་བྱེད་ཀྱི་
ཚད་མ་མེད་པར་འགྱུར་རོ་ཞེ་ན།	 རྗེས་ཀྱི་དྲན་པ་དེ་མིག་ཤེས་དེ་འགྲུབ་
བྱེད་ཀྱི་ཚད་མར་གསུངས་པ་ཡང་གནད་འདི་ལ་ཐུག་གོ་ཞེས་ཟེར་རོ།།	
	 དེ་ལ་དཔྱད་ན།	རྟོག་པས་བཏགས་ཙམ་ཞེས་པ་ལ་འདོགས་མཁན་
གྱི་རྟོག་པ་རེ་རེ་ཡོད་དགོས་ན་བུམ་པ་ལྟ་བུ་གཅིག་གྲུབ་པ་ནའང༌ཤེས་བྱའི་
གྲངས་དང་མཉམ་པའི་དེའི་ལྡོག་པ་གྲུབ་དགོས་ལ།	དེ་དག་རེ་རེ་ཡང་རྟོག་
པ་ཐ་དད་ཀྱི་གཟུང་བྱ་ཡིན་པའི་ཕྱིར།	 སེམས་ཅན་ཐམས་ཅད་ཀྱི་རྒྱུད་ལ་
སྐད་ཅིག་གཅིག་ཀྱང་བར་མ་ཆད་པར་རྟོག་པ་སྐྱེས་སུ་ཟིན་ཀྱང༌འདོགས་

མཁན་གྱི་རྟོག་པ་མི་ལྡེང་བའི་སྐྱོན་ཡོད་དོ།	།གཞན་ཡང༌།	མཚན་མོ་ཆར་པ་
དྲག་པོ་འབབ་པའི་ཚེ་ན་ཆར་ཐིགས་རེ་རེ་ནས་སུ་ཡིས་བཏགས།	དེ་བཞིན་
དུ་ཆོས་གང་ཡང་རུང་བ་ཞིག་གྲུབ་ན་རང་གི་རྗེས་སུ་རྟོག་པ་ཞིག་ངེས་པར་
སྐྱེས་པས་ཁྱབ་པར་ཐལ།	 འདོད་པའི་ཕྱིར།	 འདོད་ན།	 དེ་འདྲའི་ཁྱབ་པ་ཇི་
ལྟར་སྒྲུབ།	གཞན་ཡང༌ཆོས་ཐམས་ཅད་ཆོས་ཅན།	ཁྱོད་མེད་པར་ཐལ།	ཁྱོད་
འཛིན་པའི་རྟོག་པ་མེད་པའི་ཕྱིར་ཏེ།	 རྟོག་པས་ཆོས་མཐའ་དག་འཛིན་མི་
ནུས་པའི་ཕྱིར་ཏེ།	 རྟོག་པ་སེལ་འཇུག་ཡིན་པའི་ཕྱིར།	 གཞན་ཡང༌གཞི་
གྲུབ་ན་རྟོག་པ་ལ་སྣང་བས་ཁྱབ་པར་ཐལ།	 འདོད་པའི་ཕྱིར།	 འདོད་ན།	
སངས་རྒྱས་ཁོ་ན་ལ་སྣང་བའི་ཆོས་མེད་པར་ཐལ་བས་དཔྱད་དགོས་སོ།།
	 དེ་ལྟར་རྟོག་པས་བཏགས་པ་ལ་བྱ་བྱེད་ཐམས་ཅད་འཐད་པའི་
ཚུལ་ལ་དཔྱད་ན།	 ཡང་ལོག་གི་རྣམ་གཞག་དང༌།	 ཆུ་ཀླུང་རྣག་ཁྲག་
དང༌།	 ཐ་སྙད་དུ་ཡོད་པའི་ཁྱད་ཆོས་གསུམ་ལམ་རིམ་ནས་གསུངས་པ་
རྣམས་གུང་བསྒྲིགས་ནས་དཔྱད་པར་བྱའོ།	 །དཔྱད་གཞི་ཙམ་འགོད་
ན།	 འཇིག་རྟེན་ཤེས་ངོ་ལ་ལྟོས་ཏེ་ལོག་པ་དང་ཡོད་པ་ལ་མུ་བཞི་ཡོད་
དེ།	 རི་བོང་རྭ་ལྟ་བུ་དང་པོ་ཡིན་ལ་ཕྱི་མ་མིན་པའི་མུ་དང༌།	 བུམ་པ་
ལྟ་བུ་ཕྱི་མ་ཡིན་ལ་དང་པོ་མིན་པའི་མུ།	 གཟུགས་བརྙན་ལྟ་བུ་གཉིས་
ཀ་ཡིན་པའི་མུ།	 བདེན་གྲུབ་ལྟ་བུ་གཉིས་ཀ་མིན་པའི་མུ་ཡིན་ནོ།	 །དེ་
བཞིན་དུ་འཇིག་རྟེན་ཤེས་ངོ་ལ་ལྟོས་ཏེ་ཡང་དག་དང་ཡོད་པ་ལ་ཡང་མུ་
བཞི་ཡོད་དེ།	 རང་ངོས་ནས་ཡོད་པ་ལྟ་བུ་དང་པོ་ཡིན་ལ་ཕྱི་མ་མིན་པའི་



དབུ་མའི་ཐལ་ཕྲེང། 66

མུ།	 གཟུགས་བརྙན་ལྟ་བུ་ཕྱི་མ་ཡིན་ལ་དང་པོ་མིན་པའི་མུ།	 བུམ་པ་ལྟ་
བུ་གཉིས་ཀ་ཡིན་པའི་མུ།	 རི་བོང་རྭ་ལྟ་བུ་གཉིས་ཀ་མིན་པའི་མུ་ཡིན་
ནོ།	 །དེ་ལྟར་མུ་བཞི་ཀ་སོ་སོ་ལ་དེ་དང་དེ་ཡིན་པའི་རྒྱུ་མཚན་ལ་དཔྱད་
ན་ཐ་སྙད་དུ་ཡོད་པའི་ཁྱད་ཆོས་གསུམ་བདེ་བླག་ཏུ་ཤེས་པར་འགྱུར་རོ།།	
	 ༣༽	 དེ་ཡང་ལམ་རིམ་ཆེན་མོ་ལས།༦༦	 དེ་ལ་ཐ་སྙད་དུ་ཡོད་
པར་འདོད་པ་དང་མེད་པར་འདོད་པ་ནི་ཇི་འདྲ་བ་ཞིག་གི་སྒོ་ནས་འཇོག་པ་
ཡིན་སྙམ་ན།	ཐ་སྙད་པའི་ཤེས་པ་ལ་གྲགས་པ་ཡིན་པ་དང༌།	ཇི་ལྟར་གྲགས་
པའི་དོན་དེ་ལ་ཐ་སྙད་པའི་ཚད་མ་གཞན་གྱིས་གནོད་པ་མེད་པ་དང༌།	དེ་ཁོ་
ན་ཉིད་ལའང་རང་བཞིན་ཡོད་མེད་ཚུལ་བཞིན་དུ་དཔྱོད་པའི་རིགས་པས་
གནོད་པ་མི་འབབ་པ་ཞིག་ནི་ཐ་སྙད་དུ་ཡོད་པར་འདོད་ལ༌།	 དེ་དག་ལས་
ལྡོག་པར་ནི་མེད་པར་འདོད་དོ།	།ཞེས་གསུངས་པའི་དོན་ཤེས་དགོས་པར་
སྣང་བས།	 དེ་ལ་དཔྱད་ན།	 དེ་ཉིད་ལས།༦༧	 དེ་ཉིད་ལ་མ་དཔྱད་པའི་ཤེས་
པ་ཞེས་བྱ་ཡི་ཞེས་ཐ་སྙད་པའི་ཤེས་པ་ལ་གྲགས་ཞེས་པའི་ཤེས་པ་ནི།	 དེ་
ཁོ་ན་ཉིད་ལ་མ་དཔྱད་པའི་ཤེས་པ་ལ་འཇོག་པར་གསུངས་པས།	སྟོང་ཉིད་
ཆོས་ཅན།	དེ་ཁོ་ན་ཉིད་ལ་མ་དཔྱད་པའི་ཤེས་པས་བཞག་པར་ཐལ།	ཐ་སྙད་
དུ་ཡོད་པའི་ཕྱིར་ཏེ།	དོན་དམ་དུ་མེད་པའི་ཕྱིར།	འདོད་ན།	སྟོང་ཉིད་འཇོག་
བྱེད་ཀྱི་བློ་དེ་དེ་ཁོ་ན་ཉིད་ལ་མ་དཔྱད་པའི་ཤེས་པ་ཡིན་པར་ཐལ་ལོ་ཞེས་
དཔྱད།	ཁྱད་ཆོས་གཉིས་པ་ལ་བསིལ་ཟེར་ཅན་ཟླ་བ་ཡིན་པ་ཆོས་ཅན།	ཐ་
སྙད་དུ་མེད་པར་ཐལ།	དེ་ལ་ཚད་མ་གཞན་གྱིས་གནོད་པའི་ཕྱིར་ཏེ།	ཡུལ་

འགའ་ཞིག་ན་བསིལ་ཟེར་ཅན་ལ་ཉི་མ་ཞེས་ཐ་སྙད་བཏགས་པ་ཡོད་པ་གང་
ཞིག་དེས་གནོད་པའི་ཕྱིར།	 གལ་ཏེ་དེ་ཐ་སྙད་པའི་ཚད་མ་མིན་པས་སྐྱོན་
མེད་དོ་སྙམ་ན།	 འོ་ན་ཡུལ་འདིར་བསིལ་ཟེར་ཅན་ལ་ཟླ་བ་ཞེས་བཏགས་
པའང་ཐ་སྙད་ཚད་མ་མ་ཡིན་པར་ཐལ།	 མཚུངས་པའི་ཕྱིར།	 དེ་ཚད་མ་
ཡིན་ཀྱང་མི་གནོད་དོ་སྙམ་ན།	གང་ལ་ཡང་གནོད་པ་མི་སྲིད་པར་ཐལ་ལོ།།
	 མང་ཉུང་གི་སྒོ་ནས་ཚད་མ་ཡིན་མིན་གྱི་ཁྱད་པར་འབྱེད་པ་ནི་མི་
འཐད་དེ།	 བུམ་པ་བདེན་པར་འཛིན་པ་དང་བདེན་མེད་དུ་འཛིན་པ་གཉིས་
ལས་ཕྱི་མ་མང་ལ་སྔ་མ་ཉུང་བའི་རྒྱུ་མཚན་མེད་པའི་ཕྱིར་དང།	 མི་གཅིག་
གིས་བདེན་པ་དང༌།	 མི་བཅུས་རྫུན་བཤད་ན།	 མི་བཅུས་བཤད་པ་དེ་
རྫུན་མ་ཡིན་པར་ཐལ།	 དེ་མང་བ་ཡིན་པའི་ཕྱིར།	 གཞན་ཡང༌ད་ལྟའི་ཆར་
ཡུལ་འགའ་ཞིག་ན་ས་རུབ་ཅིང་ཡུལ་འགའ་ཞིག་ན་ཉི་མ་ཤར་བས།	 ད་
ལྟའི་དུས་དེ་མཚན་མོ་ཡིན་ནམ་ཉིན་མོ་ཡིན།	 དེ་བཞིན་མི་གཅིག་ཐུར་ལ་
འབབ་པ་དང་མི་གཅིག་ཡར་འཛེགས་པའི་ལམ་གཅིག་པོ་དེ་གྱེན་དང་ཐུར་
གང་ཡིན།	 དེ་བཞིན་རང་གི་ལག་པ་དེ་རང་གི་ལག་པ་ཡིན་ནམ་གཞན་གྱི་
ལག་པ་ཡིན།	 རང་གིས་ནི་རང་གི་ལག་པའོ་སྙམ་ལ།	 ལག་པ་དེ་ཉིད་ལ་
གཞན་གྱིས་ནི་གཞན་གྱི་ལག་པའོ་སྙམ་པའི་ཕྱིར།	 སངས་རྒྱས་མིང་ཅན་
གྱི་སོ་སྐྱེའི་དགེ་སློང་ཆོས་ཅན།	 ཁྱོད་ལ་སངས་རྒྱས་ཞེས་པའི་ཐ་སྙད་
དོན་མཐུན་འཇུག་གམ་མི་འཇུག	 །འཇུག་ན་སངས་རྒྱས་ཡིན་པར་ཐལ་
ལོ།	།མི་འཇུག་ན་དེའི་རྒྱུ་མཚན་ཅི་ཡིན།	སྒྲིབ་པ་ཐམས་ཅད་སངས་པ་དང་

ཡོན་ཏན་ཐམས་ཅད་རྒྱས་པ་མིན་པའི་ཕྱིར་རོ་ཞེ་ན།	 སྐམ་ལས་སྐྱེས་པའི་
པདྨ་ཆོས་ཅན།	མཚོ་སྐྱེས་མིན་པར་ཐལ།	མཚོ་སྐྱེས་ཡིན་པ་ལ་ཚད་མས་
གནོད་པའི་ཕྱིར་ཏེ།	 མཚོ་ལས་མ་སྐྱེས་པའི་ཕྱིར།	 ཁྱབ་པ་ཁས།	 གཞན་
ཡང་ལྗོན་ཤིང་འབྲས་བུ་དང་ལྡན་པ་དེ་ཆོས་ཅན།	 ཁྱོད་ལ་ཚད་མ་གཞན་
གྱིས་གནོད་པར་ཐལ།	ཡི་དྭགས་ཀྱིས་ལྗོན་ཤིང་འབྲས་མེད་དུ་སྣང་བ་གང་
ཞིག	 །དེ་ལྗོན་ཤིང་འབྲས་མེད་དུ་སྣང་བའི་ཚད་མ་ཡིན་པའི་ཕྱིར།	 དང་པོ་
གྲུབ་སྟེ།	 བཤེས་སྤྲིངས་ལས།༦༨	 ཡི་དྭགས་རྣམས་ལ་སོས་ཀའི་དུས་སུ་
ནི།	།ཟླ་བའང་ཚ་ལ་དགུན་གྱི་ཉི་མ་གྲང༌།	།ལྗོན་ཤིང་འབྲས་བུ་མེད་འགྱུར་
འདི་དག་གིས།	 །བལྟས་པ་ཙམ་གྱིས་ཀླུང་ཡང་སྐམ་པར་འགྱུར།	 །ཞེས་
གསུངས་པའི་ཕྱིར།	 ཕྱི་མ་དེར་ཐལ།	 མིས་ལྗོན་ཤིང་འབྲས་ལྡན་དུ་མཐོང་
བ་དེ་ཚད་མ་ཡིན་པ་གང་ཞིག	 །མཚུངས་པའི་ཕྱིར་དང༌།	 དེ་འདྲའི་མིག་
ཤེས་དེས་ལྗོན་ཤིང་འབྲས་མེད་མ་རྟོགས་ན།	བུམ་པའི་ཉེར་ལེན་འཇིམ་པ་
འཛིན་པའི་དབང་ཤེས་ཀྱིས་བུམ་མེད་མ་རྟོགས་པར་འགྱུར་ལ།	 དེ་ལྟར་ན་
བུམ་པ་ཚད་མས་མ་དམིགས་པར་རྟོགས་པའི་མངོན་སུམ་མེད་པར་འགྱུར་
རོ།	 །གཞན་ཡང༌བུམ་པས་དག་པའི་གཞིར་བུམ་པ་ཡོད་པ་ལ་ཚད་མས་
གནོད་པ་བདེན་མོད།	 བུམ་པ་ཡོད་པ་ལ་ཚད་མས་གནོད་དམ་མི་གནོད།	
དང་པོ་ལྟར་ན་ཧ་ཅང་ཐལ་ལ།	གཉིས་པ་ལྟར་ན་མི་འཐད་པར་ཐལ།	བུམ་པ་
མེད་པ་འཇལ་བའི་ཚད་མ་ཡོད་པའི་ཕྱིར་ཏེ།	 རང་བཞིན་མ་དམིགས་པའི་
རྟགས་ཀྱི་རྟགས་ཆོས་ཀྱི་འབྲེལ་བ་ཡོད་པས་སོ།	།དེ་ལ་ཁོ་ན་རེ།	སྐྱོན་མེད་

དེ།	བུམ་པ་ཡོད་པ་རྟོགས་པའི་ཚེ་བུམ་པ་ཁྱད་གཞིར་བཟུང་ནས་ཡོད་པར་
རྟོགས་པ་ཡིན་ལ།	 བུམ་པ་མེད་པ་རྟོགས་པའི་ཚེ་བུམ་པས་དག་པའི་ས་
ཕྱོགས་ཁྱད་གཞིར་བཟུང་ནས་དེ་ལྟར་རྟོགས་པ་ཡིན་པས་སྐྱོན་མེད་དོ་ཞེ་
ན།	 བུམ་པ་ཁྱད་གཞིར་བཟུང་ནས་མེད་པར་རྟོགས་པའི་ཚད་མ་མེད་པར་
ཐལ།	 འདོད་པའི་ཕྱིར།	 འདོད་ན།	 བུམ་པ་ཚད་མས་མ་དམིགས་པའི་ས་
ཕྱོགས་ན་བུམ་པ་ཁྱད་གཞིར་བཟུང་ནས་མེད་པར་རྟོགས་པའི་ཚད་མ་མེད་
པར་ཐལ།	འདོད་པའི་ཕྱིར།	ཁྱབ་སྟེ།	དེར་བུམ་པ་མེད་པ་རྟོགས་ཚུལ་ལས་
གཞན་བུམ་པ་མེད་པ་རྟོགས་ཚུལ་མེད་པ་གང་ཞིག	 །མཚུངས་པའི་ཕྱིར།	
	 གཞན་ཡང་ལས་དབང་གིས་སངས་རྒྱས་ཀྱི་སྤྲུལ་པ་ལ་སྐྱོན་
མཐོང་བ་དང༌།	 འཕགས་པ་ཐོགས་མེད་ཀྱིས་རྗེ་བཙུན་བྱམས་མགོན་ཁྱི་
མོར་མཐོང་བ་ཡང་ཚད་མ་ཡིན་པར་ཐལ།	 ལས་དབང་གིས་ཡི་དྭགས་
ལ་ཆུ་ཀླུང་རྣག་ཁྲག་ཏུ་སྣང་བ་ཚད་མ་ཡིན་པ་གང་ཞིག	 །མཚུངས་པའི་
ཕྱིར།	 འདོད་མི་རིགས་ཏེ།	 ཡུལ་དེ་ལ་སྐྱོན་མེད་པའི་ཕྱིར།	 རྗེ་བཙུན་
ཁྱི་མོར་མཐོང་བ་སོགས་ལས་དབང་གིས་མིན་ནོ་ཞེ་ན།	 རྣམ་སྨིན་གྱི་
དབང་ཤེས་ལ་མི་སྣང་བར་ཐལ།	 ལས་ཀྱི་བདག་འབྲས་མ་ཡིན་པའི་
ཕྱིར།	 མ་ཁྱབ་ན།	 ལེགས་བཤད་གསེར་ཕྲེང་ལས།༦༩	 དབང་པོས་ཀྱང་
རང་གི་བདག་འབྲས་མ་ཡིན་པ་ལ་ལོངས་སྤྱད་མི་ནུས་པས།	 ཞེས་
སོགས་གསུངས་པ་དང་འགལ་ལོ།	 །གཞན་ཡང་སྒྲ་མི་རྟག་པ་ཆོས་ཅན།	
མངོན་གྱུར་དང་ལྐོག་གྱུར་གཉིས་ཀ་ཡིན་པར་ཐལ།	 གང་ཟག་འགའ་

ཞིག་ལ་མངོན་གྱུར་དང༌།	 འགའ་ཞིག་ལ་ལྐོག་གྱུར་ཡིན་པའི་ཕྱིར་རོ།།
	 བུམ་འཛིན་མིག་ཤེས་ཀྱི་དམིགས་རྐྱེན་མེད་པ་ལ་ཐ་སྙད་པའི་ཚད་
མས་གནོད་དམ་མི་གནོད།	 དང་པོ་ལྟར་ན་གནོད་ཚུལ་ཇི་ལྟར་ཡིན།	 གལ་
ཏེ་གཟུགས་འཛིན་དབང་མངོན་ཆོས་ཅན།	 རང་གི་བདག་རྐྱེན་དང་དེ་མ་
ཐག་རྐྱེན་ལས་གཞན་པའི་རང་གི་རྐྱེན་ཡོད་དེ།	 རང་གི་བདག་རྐྱེན་དང་དེ་
མ་ཐག་རྐྱེན་ཡོད་པ་ཙམ་གྱིས་མི་སྐྱེ་ཞིང༌།	རེས་འགའ་སྐྱེ་བའི་ཕྱིར།	ཞེས་
པའི་རྟགས་ཀྱིས་དམིགས་རྐྱེན་ཡོད་པར་སྒྲུབ་པའི་སྒོ་ནས་གནོད་དོ་ཞེ་ན།	
འོ་ན་རྨི་ལམ་གྱི་ཤེས་པར་དམིགས་རྐྱེན་མེད་པ་ལ་ཡང་ཐ་སྙད་པའི་ཚད་
མས་གནོད་པར་ཐལ།	 བདག་རྐྱེན་དང་དེ་མ་ཐག་རྐྱེན་ཡོད་པ་ཙམ་གྱིས་
མི་སྐྱེ་ཞིང་རེས་འགའ་སྐྱེ་བའི་ཕྱིར་ཞེས་པའི་རིགས་པས་གནོད་པའི་ཕྱིར།	
འདོད་མི་རིགས་ཏེ།	 རྨི་ལམ་གྱི་ཤེས་པ་ལ་དམིགས་རྐྱེན་མེད་པའི་ཕྱིར།	
ཕྱི་མ་ལྟར་ན་མི་རིགས་ཏེ།	 བུམ་འཛིན་མིག་ཤེས་ལ་དམིགས་རྐྱེན་ཡོད་
པའི་ཕྱིར་ཏེ།	འཇུག་པ་ལས།༧༠	ཇི་ལྟར་དེ་ནི་གཟུགས་བརྙན་སོགས་སྟོང་
ལས།	།ཤེས་པ་དེའི་རྣམ་པར་སྐྱེ་འགྱུར་ལྟར།	།ཞེས་པའི་ཐད་ཀྱི་འཇུག་པའི་
རྣམ་བཤད་ལས།༧༡	གཟུགས་བརྙན་དངོས་པོ་ཡིན་ཞིང༌།	།ཤེས་པ་དང་ངོ་
བོ་ཐ་དད་པས་ནི་ཕྱི་རོལ་གྱི་དོན་ཡིན་ལ།	 དེ་ཡང་མིག་ཤེས་ཀྱི་དམིགས་
རྐྱེན་ཡིན་པས་གཟུགས་ཀྱི་སྐྱེ་མཆེད་དུ་བཞེད་པ་ཡིན་ཏེ།	 ཞེས་གསུངས་
པའི་ཕྱིར།	གཞན་ཡང་དེ་ཉིད་ལས།༧༢	 རྨི་ལམ་ན་ཡིད་ཀྱི་ཤེས་པ་ལས་ངོ་
བོ་ཐ་དད་པའི་ཆོས་ཀྱི་སྐྱེ་མཆེད་པའི་གཟུགས་ཡོད་པའི་ཕྱིར་རོ།	 །ཞེས་

རྨི་ལམ་གྱི་ཡུལ་ཤེས་གཉིས་ངོ་བོ་ཐ་དད་དུ་གསུངས་པ་ལྟར་གཟུགས་ཀྱང་
མིག་གི་ཤེས་པ་ལས་ངོ་བོ་ཐ་དད་པས་ཕྱི་རོལ་གྱི་དོན་ཡིན་མོད།	དམིགས་
རྐྱེན་ཡིན་པ་ཇི་ལྟར་སྒྲུབ།	 རྨི་ལམ་གྱི་ཡུལ་ཕྱི་རོལ་གྱི་གཟུགས་ཡིན་ན་
དེའི་ཉེར་ལེན་གང་འཇོག་སོགས་ལ་དཔྱད་པར་བྱའོ།	 །གོང་དུ་བཀོད་པའི་
རིགས་པ་དེ་དག་ལ་ཁ་ཅིག་ན་རེ།	བརྗོད་པའི་ཚེ་ན་གཅིག་བརྗོད་ཀྱང་དོན་
སྤྱི་སོ་སོར་ཤར་བས།	 ཡུལ་འགའ་ཞིག་ན་ལྟོ་ལྡིར་བ་བུམ་པ་ཡིན་ཞེས་སྨྲ་
བ་ལ་ཡུལ་གཞན་དུ་དེ་ལ་ཀ་བ་ཞེས་བརྗོད་པ་དེས་མི་གནོད་དོ་ཞེས་ཟེར།	
ཡང་ཁ་ཅིག	 །འཁར་རྒྱུག་གཅིག་ཉིད་རིང་བ་ལ་ལྟོས་ཏེ་ཐུང་བ་དང༌ཐུང་བ་
ལ་ལྟོས་ཏེ་རིང་བར་སོང་བས།	 གང་ཟག་གཅིག་གིས་རིང་པོར་འཛིན་པ་
དང༌གཅིག་ཤོས་ཀྱིས་ཐུང་ངུར་འཛིན་པ་གཉིས་ཕན་ཚུན་མི་གནོད་དོ་ཞེ་
ན།	 སྤྱིར་འཁར་རྒྱུག་ལྟ་བུ་རིང་ཐུང་གང་ཡིན་ཞེས་འདྲི་བ་ན།	 དེའི་ལན་དུ་
ཁ་ཅིག་གིས་རིང་བ་ལ་ལྟོས་ཏེ་ཐུང་བ་དང༌ཐུང་བ་ལ་ལྟོས་ཏེ་རིང་བ་ཞེས་
བརྗོད་ཟིན་པའི་རྗེས་སུ་སླར་ཡང་སྤྱིར་འཁར་རྒྱུག་དེ་རིང་ཐུང་གང་ཡིན་
ཞེས་འདྲི་བ་ནི།	ལྟོས་ས་ལྟོས་འཇོག་གིས་བཞག་པ་དེས་མ་ཚིམ་པར་འཁར་
རྒྱུག་ཆོས་ཅན་དུ་བཟུང་ནས་རིང་ཐུང་གང་ཡིན་ཞེས་འདྲི་བ་ཡིན་པས་
དེ་འདྲ་བའི་འཁར་རྒྱུག་གཞི་མ་གྲུབ་བོ།	 །ཞེས་སྨྲས་ཏེ་དཔྱད་པར་བྱའོ།།
	 ༣༽	 ཁྱད་ཆོས་གསུམ་པ་ལ་རིགས་ཤེས་ཀྱིས་དཔྱད་ནས་དཔྱད་
མཐར་ངེས་ཞེས་པ་མ་དཔྱད་པའི་ཚེ་ལིང་ལིང་ཞིག་འཆར་ཀྱང་དཔྱད་ཚེ་
ཕུང་པོའ་ིརྒྱུན་དང་ཚོགས་པ་དང་ཆ་ཤས་དང་དེ་ལས་དོན་གཞན་པའི་ཆོས་

གང་ཡང་མ་རྙེད་པ་ན།	 དེ་ཙམ་གྱིས་ཆོས་ཉིད་རྟོགས་ཚུལ་རྫོགས་པ་ཡིན་
ནམ་དེ་ལས་གཞན་ཞིག་ཡོད།	 དཔེར་ན།	 ཁང་པའི་ནང་དུ་བུམ་པ་བཙལ་
ནས་མ་རྙེད་པ་ན་མི་འདུག་ཟེར་བ་དེ་ཙམ་ཡིན་པའི་ཕྱིར་རོ།	 །མཁས་གྲུབ་
ལྟ་འཁྲིད་ལས།	 དཔྱད་མཐར་རང་བཞིན་གྱིས་མེད་དོ་ཞེས་དགག་བྱའི་
ཁྱད་པར་ཡང་ཡང་སྦྱར་ཏེ་སྒོམ་པ་དགོས་ན།	 རང་བཞིན་གྱིས་མེད་པ་ལ་
མེད་པར་འཛིན་པ་བློ་ཕུགས་སུ་འཆང་བར་གསུངས་པ་དང༌།	 ཡང་།	 དང་
པོ་སྟོང་པ་དང་རྟེན་འབྲེལ་མི་འགལ་བ་སྨྲ་ཤེས་ཀྱང་མྱོང་ཐོག་ནས་དགག་
བྱ་འགོག་པའི་ཚེ་ཅི་ཡང་མི་འདུག་སྙམ་ནས་ཆད་ལྟར་ལྟུང་བ་ཡོད་པར་
གསུངས་ན།	 དཔྱད་མཐར་རང་བཞིན་མེད་པར་རྙེད་པ་དང༌མེད་པར་རྙེད་
པ་གཉིས་པོ་རྐྱེན་གང་གིས་ཁྱད་པར་ལས་བྱུང༌ཞེ་ན།	 དེ་ལ་ཁ་ཅིག་ན་རེ།	
ཆོས་ཅན་དང་དགག་བྱ་གཉིས་རིགས་ཤེས་ཀྱིས་མ་གྲུབ་པར་མཚུངས་
ཀྱང༌བཀག་མ་བཀག་གི་ཁྱད་པར་བྱུང་བ་ནི།	 རྟེན་འབྲེལ་གྱི་རྟགས་ཀྱིས་
འགོག་པ་ལྟ་བུ་ལ་སྦྱར་ན།	 བུམ་པ་རང་བཞིན་གྱིས་ཡོད་ན་རྟེན་འབྲེལ་དུ་
འགལ་བས།	 བརྟེན་པའི་རྒྱུ་མཚན་གྱིས་བཀག་པ་ན་རང་བཞིན་གྱིས་ཡོད་
པ་བཀག་པ་ཡིན་ལ།	བུམ་པ་ཡོད་ཙམ་དང་རྟེན་འབྲེལ་མི་འགལ་བས་བུམ་
པ་ཡོད་ཙམ་འགོག་པ་མིན་ཏེ།	 དཔེར་ན།	 མདུན་གྱི་གཞི་འདིར་བུམ་མེད་
མིག་ཤེས་ཀྱིས་རྟོགས་ཀྱང་ཤ་ཟ་མེད་པ་མི་རྟོགས་པ་བཞིན་ནོ་ཞེས་ཟེར།	
དེ་ལ་ཁ་ཅིག་གིས་དེ་ལྟར་ན་དགག་བྱ་ལེགས་པར་ངོས་མི་ཟིན་པར་འགོག་
པ་རྣམས་ཀྱིས་ཀྱང་གཅིག་དུ་བྲལ་གྱི་རྟགས་ཀྱིས་རང་བཞིན་འགོག་པའི་

ཚེ་ཡང་ཆོས་ཅན་དེ་ཡོད་པ་མི་འགོག་པར་ཐལ་ལོ།	 །དེས་ན་རྒོལ་བ་དེས་
དགག་བྱ་དང་ཆོས་ཅན་གྱི་ཁྱད་པར་ལེགས་པར་ཕྱེས་མ་ཕྱེས་མ་གཏོགས།	
དཔྱད་མཐར་རང་བཞིན་གྱིས་མེད་པ་རྙེད་པ་དང་མེད་པ་རྙེད་པའི་ཁྱད་པར་
དེ་བྱུང་ངོ་ཞེས་ཟེར།	དེ་ལ་གཞན་དག་ན་རེ།	དེ་ལྟར་ན་ལེགས་བཤད་སྙིང་
པོ་ལས།༧༣	མྱུ་གུ་དང་རྟེན་འབྱུང་སོགས་སུ་ཐ་སྙད་པའི་ལྷན་སྐྱེས་ཀྱི་ཚད་
མས་གྲུབ་པ་ཡང་རྒོལ་ཕྱི་རྒོལ་གཉིས་ཀའི་རྒྱུད་ལ་ཡོད་མོད་ཀྱང༌།	དེ་དང་
རང་གི་ངོ་བོས་ཡོད་པར་མཇལ་བའི་ཚད་མ་གཉིས་ཕྱི་རྒོལ་གྱི་ངོར་འདྲེས་
ནས་ལྟ་བ་མ་སྐྱེས་བར་དུ་མི་ཕྱེད་པས་སྔ་རྒོལ་གྱིས་ཕྱེད་ཀྱང་དེའི་རིང་ལ་
སྟོན་མི་ནུས་སོ།	།ཞེས་གསུངས་པ་དང་འགལ་ལོ།	།ཞེས་ཟེར།	གཞན་ཡང་
རང་བཞིན་གྱིས་ཡོད་པའམ་རྟོག་པས་བཏགས་པ་ཙམ་གྱིས་མ་ཚིམ་པར་
ཡོད་ན་ཆ་ཤས་དང་རྒྱུ་རྐྱེན་ལ་ལྟོས་པ་འགལ་ཚུལ་དང༌།	 རྩ་ཤེ་ཊཱིཀ་ཆེན་
ལས།༧༤	 རང་བཞིན་མེད་པ་ཡོད་པ་རིགས་ཤེས་ཀྱིས་་རྙེད་ན་བདེན་གྲུབ་
ཏུ་འགྱུར་བར་གསུངས་པས་དེའི་ཚུལ་སོགས་ལ་དཔྱད་དགོས་སོ།།	 དབུ་
མ་འཇུག་པ་ལས་ཡང་ལོག་གི་རྣམ་གཞག་གསུངས་པ་རྣམས་དང༌།	 ཆུ་
འབབ་ཀླུང་ལ་ཡི་དྭགས་རྣག་བློ་ཡང༌།	།ཞེས་པ་ལས་འཕྲོས་ནས་ཐུན་མོང་
དང་ཐུན་མོང་མིན་པའི་སྣང་ཆ་འཇོག་ཚུལ་དང༌།	ལམ་རིམ་ཆེན་མོ་ལས།༧༥	
ཐ་སྙད་དུ་ཡོད་པའི་ཁྱད་ཆོས་གསུམ་གསུངས་པ་རྣམས་གུང་བསྒྲིགས་
ནས་ཡང་ཡང་དཔྱད་དགོས་ཏེ།	 དེ་ལྟར་དཔྱད་ན་རང་བཞིན་མེད་ཀྱང་
བྱ་བྱེད་འཐད་ཚུལ་ལ་ངེས་པ་བདེ་བླག་ཏུ་རྙེད་པར་འགྱུར་བའི་ཕྱིར་རོ།།



དབུ་མའི་ཐལ་ཕྲེང། 74

	



ཐལ་བཟློག་དང་དགག་སྒྲུབ་ཀྱི་རྣམ་གཞག75

བཅུ་གཅིག་པ་ཐལ་བཟློག་དང་དགག་སྒྲུབ་
གཉིས་ཀྱི་རྣམ་གཞག་ལ་དཔྱད་པ།

	
འགྲེལ་ངག་མདོར་བསྟན་གྱིས་བདག་སྐྱེ་འགོག་པའི་རྟགས་བསྟན་
མ་བསྟན་དང༌།	 མཚུངས་པའི་ཕྱིར་ཞེས་པའི་དོན་དང༌།	 བསྒྲུབ་བྱ་མ་
ཡིན་དགག་ཏུ་ཐལ་ཚུལ།	 གཞན་ལས་སྐྱེ་བར་འགྱུར་ཞེས་པའི་གཞན་
ལ་རང་མཚན་གྱིས་གྲུབ་པའི་གཞན་ཡོད་མེད།	 མ་ཡིན་དགག་གིས་
དགག་བྱ་བཀག་ཤ	ལ་དུ་ཆོས་གཞན་འཕེན་ཚུལ་བཅས་ལ་དཔྱད།	
	 ༡༽	 འགྲེལ་ངག་མདོར་བསྟན་གྱིས་བདག་སྐྱེ་མེད་པར་སྒྲུབ་པའི་
རྟགས་བསྟན་ནམ་མ་བསྟན།	 དང་པོ་ལྟར་ན་སྐྱེ་བ་དོན་མེད་དང་ཐུག་མེད་
རྟགས་སུ་བསྟན་ནམ།	 དོན་བཅས་དང་ཐུག་བཅས་རྟགས་སུ་བསྟན།	 དང་
པོ་མི་འཐད་དེ།	དེ་རྩོམ་པ་པོས་མ་དགོངས་པའི་ཕྱིར།	ཁྱབ་སྟེ་བརྗོད་འདོད་
ལ་མ་བརྟེན་པར་སྒྲས་བརྗོད་མི་ནུས་པའི་ཕྱིར།	 གཉིས་པ་ལྟར་ན།	 བདག་
སྐྱེ་འགོག་པའི་རྟགས་ཡང་དག་བསྟན་པར་ཐལ།	 གང་བསྟན་རྒྱུ་བ་དེ་དེ་
སྒྲུབ་ཀྱི་ཚུལ་གསུམ་ཡིན་པའི་ཕྱིར།	 འདོད་མི་ནུས་ཏེ།	 གཏན་ཚིགས་དང་
དཔེ་མ་བརྗོད་པའི་ཕྱིར་དང་ཞེས་གསུངས་པའི་ཕྱིར།	 རྩོད་གཞིའི་སྟེང་དུ་
དོན་བཅས་དང་ཐུག་བཅས་རྟོགས་ན་བདག་སྐྱེ་མེད་པ་རྟོགས་པས་ཁྱབ་
པས་སྤྱིར་རྟགས་ཡང་དག་མིན་ཟེར་ན།	 འོ་ན་འགྲེལ་ངག་གིས་བསྟན་

པའི་རྟགས་ཀྱང་མིན་པར་ཐལ།	 ཕྱོགས་ཆོས་མ་གྲུབ་པའི་ཕྱིར།	 ཁྱབ་
སྟེ།	 བདག་ལས་སྐྱེས་ན་སྐྱེ་བ་དོན་མེད་དང་ཐུག་མེད་ཀྱིས་ཁྱབ་པ་འགྲེལ་
ངག་གིས་བསྟན་པའི་རྟགས་མིན་པའི་རྒྱུ་མཚན་དུ་རྩ་ཤེ་ཊཱིཀ་ཆེན་དང་སྤྱི་
དོན་གཉིས་ཀར་ཕྱོགས་ཆོས་མ་གྲུབ་པ་བཀོད་པའི་ཕྱིར།	 རྩ་བའི་བརྟག་
པ་གཉིས་པ་བདག་སྐྱེ་མེད་པར་སྒྲུབ་པའི་རྟགས་མ་བསྟན་པར་འདོད་པ་
མི་འཐད་དེ།	 རྩ་ཤེའི་ཊཱིཀ་ཆེན་ལས།༧༦	 བདག་སྐྱེ་མེད་པ་སྒྲུབ་ནུས་ཀྱི་
རྟགས་མ་བསྟན་ཅེས་ཞིབ་ཆ་མཛད་པ་དང་འགལ་ཞིང༌།	 རྟགས་བསྟན་ན་
རྟགས་ཡང་དག་བསྟན་མི་དགོས་པའི་ཕྱིར་དང༌།	 མ་བསྟན་ཀྱང་བསྟན་ན་
འདི་དང་འདིར་འགྱུར་ཞེས་སྐྱོན་བརྗོད་པར་མི་རིགས་པའི་ཕྱིར།	 དེ་ལྟ་
མིན་ན་ཡུམ་ལས་གཟུགས་མེད་ཅེས་པའི་མདོ་ཚིག་དེས་ཀྱང་དེ་ལྟ་བུའི་
རྟགས་མ་བསྟན་མོད་བསྟན་ན་འདི་དང་འདིར་འགྱུར་ཞེས་སྐྱོན་བརྗོད་
རིགས་པར་ཐལ་ལོ།	།འདི་ལ་ཁ་ཅིག	།རྟགས་མ་བསྟན་ཀྱང༌།	སློབ་དཔོན་
སངས་རྒྱས་བསྐྱངས་ཀྱིས་རྟགས་བསྟན་འདོད་ནས་འགྲེལ་ངག་བརྗོད་
འདུག་པས།	 དེར་སྐྱོན་བརྗོད་པ་ཡིན་ཟེར་ན།	 རྟགས་བསྟན་འདོད་ཡོད་པ་
ཇི་ལྟར་སྒྲུབ།	 གཞན་ཡང་ཚིག་དེ་བརྗོད་བྱས་སྟོང་པར་ཐལ་ལོ།	 །འདོད་
ན།	རྣམ་འགྲེལ་ལས།༧༧	བརྗོད་བྱ་སྟོང་པ་བརྗོད་རྣམས་ཀྱི།	།རང་རྒྱུད་མིེ་
ཤེས་ཀྱིས་བླངས་ཕྱིར།	 ཞེས་གསུངས་པ་དང་མི་འགལ་ལམ་དཔྱད་དོ།།	
	 ༢༽	 ཁ་ཅིག	 །མཐའ་གཞན་འགོག་པའི་རིགས་པས་རྟགས་
བསྟན་ཕྱིན་ཆད་དོན་བཅས་ཐུག་བཅས་རྟགས་སུ་བསྟན་པར་སངས་

རྒྱས་བསྐྱངས་ཀྱི་དགོངས་ཚོད་བླངས་ནས་འགྲེལ་ངག་མདོར་བསྟན་
གྱིས་གོང་དུ་རེ་ཞིག་ཇི་ལྟར་སྐྱེ་བར་བརྗོད་པ་ཐ་སྙད་ཙམ་ཡིན་པ་དེ་
ལྟར་རབ་ཏུ་སྟོན་ཅིག	 །བཤད་པ།	 དེ་བརྗོད་པར་བྱའོ།	 །ཞེས་གསུངས་པ་
ལ་བརྟག་ན།	 སྐྱེ་བ་སྒྲུབ་འདོད་ནས་བཀོད་འདུག་པས༌།	 དངོས་ཟིན་ལ་
བདག་ལས་སྐྱེ་བ་མེད་དེ་ཞེས་པ་ཙམ་ལས་མེད་ཀྱང་དེ་ལས་མི་སྐྱེ་བའི་
སྐྱེ་བ་དོན་གྱིས་འཕངས་ནས་ལྡོག་ཏེ་བསྟན་པ་དང༌།	 རྟགས་ལྡོག་ནས་
བསྟན་པ་གཉིས་མཚུངས་འདུག་པས།	 དེ་ལྟར་འདོད་ན།	 གྲུབ་མཐའ་དང་
འགལ་ཞེས་འཕེན་པ་ཡིན་ཟེར་བ་མི་འཐད་དེ།	 དེ་ལྟར་ན་རྩ་ཤེའི་ཊཱིཀ་ཆེན་
སོགས་སུ་མཚུངས་པའི་ཕྱིར།	 ཞེས་གསུངས་པའི་རྗེས་སུ་རྟགས་ལྡོག་པ་
ལྟར་བྱར་མེད་པས་ཞེས་གསུངས་པ་འབྲེལ་མེད་དུ་འགྱུར་བ་དང༌།	 མདོ་
ལས།	 དེ་ཡང་འཇིག་རྟེན་གྱི་ཐ་སྙད་ཀྱི་དབང་དུ་བྱས་ཀྱི་དོན་དམ་པར་ནི་
མ་ཡིན་ནོ།	 །ཞེས་ཐ་སྙད་དུ་སྐྱེ་བ་གཞིར་བཞག་ནས་བདེན་གྲུབ་བཀག་
པས་བདེན་པར་མེད་པའི་སྐྱེ་བ་འཕེན་པར་ཐལ་ལོ།	 །འདོད་ན།	 བདེན་
མེད་ཆོས་ཅན།	མ་ཡིན་དགག་ཏུ་ཐལ།	འདོད་པའི་ཕྱིར།	བྱས་པ་ལ་ཁོ་ན་
རེ།	 འདི་སངས་རྒྱས་ཀྱི་གསུངས་ཡིན་པས་དོན་སྤྱི་བརྗོད་བྱར་མི་བྱེད་ལ།	
སེལ་འཇུག་མིན་པས་འགྲེལ་ངག་མདོར་བསྟན་དང་མི་མཚུངས་སོ་ཞེ་ན།	
སངས་རྒྱས་ཀྱི་གསུང་རེ་རེས་ཀྱང་ཆོས་ཐམས་ཅད་བསྟན་པར་ཐལ་ལོ།།
	 ཡང་ཁ་ཅིག	།དོན་བཅས་ཐུག་བཅས་ཞེས་པས་སྐྱེ་བ་གྲུབ།	བདག་
ལས་མི་སྐྱེ་ཞེས་པས་སྐྱེ་བ་ལ་བདག་སྐྱེ་དང་དེ་ལས་གཞན་པའི་སྐྱེ་བ་

གཉིས་སུ་ཁ་ཚོན་ཆོད་པས་སྐྱེ་ནི་སྐྱེ་བདག་ལས་མི་སྐྱེ་ཞེས་པས་བདག་
ལས་མི་སྐྱེ་བའི་སྐྱེ་བ་འཕངས་པ་ཡིན་ནོ་ཞེས་ཟེར།	 འོ་ན་མདོ་ལས།	གང་
ཞིག་རྐྱེན་ལས་སྐྱེས་པ་དེ་མ་སྐྱེ།	།ཞེས་པའི་ཚིག་དེས་བདེན་པར་མི་སྐྱེ་བའི་
སྐྱེ་བ་འཕངས་པར་ཐལ།	 སྐྱེ་བའི་ཕྱིར་ཞེས་པས་སྐྱེ་བ་བསྟན།	 བདེན་པར་
མི་སྐྱེ་ཞེས་པས་སྐྱེ་བ་ལ་རང་ངོས་ནས་སྐྱེ་བ་དང་དེ་ལས་གཞན་པའི་སྐྱེ་བ་
གཉིས་སུ་ཁ་ཚོན་ཆོད།	སྐྱེ་ནི་སྐྱེ་བདེན་པར་མི་སྐྱེ་ཞེས་པས་བདེན་པར་མི་
སྐྱེ་བའི་སྐྱེ་བ་འཕངས་པའི་ཕྱིར།	ཡང་ཁ་ཅིག	།དོན་མེད་ཐུག་མེད་དུ་འགྱུར་
ཞེས་པའི་ཚིག་དེས་རྟགས་བསྟན་ཕྱིན་ཆད་དོན་བཅས་ཐུག་བཅས་རྟགས་
སུ་སྟོན་དགོས་ཏེ།	 དོན་བཅས་ཐུག་བཅས་དང་དོན་མེད་ཐུག་མེད་གཉིས་
སུ་ཁ་ཚོན་ཆོད་ཅིང༌།	 དོན་མེད་ཐུག་མེད་རྟགས་སུ་མི་རུང་བའི་ཕྱིར་དང།	
དེ་ལྟར་ཁ་ཚོན་ཆོད་པའི་སྒོ་ནས་བསྟན་ཚུལ་ལས་བསྟན་ཚུལ་གཞན་མེད་
ན།	བསྒྲུབ་བྱའི་ཆོས་ཀྱང་ལྡོག་སྟེ་བསྟན་པར་ཐལ།	རྟགས་ལ་ཁ་ཚོན་ཆོད་པ་
བཞིན་དུ་བསྒྲུབ་བྱའི་ཆོས་ལའང་ཁ་ཚོན་ཆོད་པའི་ཕྱིར།	ཁྱབ་པ་ཁས་བླངས།	
འདོད་ན།	 བསྒྲུབ་བྱའི་ཆོས་ལ་རྟགས་ལྡོག་པ་ལྟར་བྱར་མེད་པས།	 བདག་
ལས་མི་སྐྱེ་བའི་སྐྱེ་བ་བསྒྲུབ་བྱའི་ཆོས་སུ་ཐལ་བ་འཕངས་པ་ཡིན་ནོ་ཞེས་
ཟེར།	དེ་ལ་ཡང་དཔྱད་ན།	རྒྱུ་མཚན་མཚུངས་པ་ལ་སྦྱར་མི་རིགས་པའི་ཕྱིར་
ཏེ།	སྟོང་ཐུན་ལས་དེ་ཉིད་རྒྱུ་མཚན་མཚུངས་པར་སྟོན་པ་མིན་ཏེ།	སྐྱེ་བ་དོན་
མེད་དང་ཐུག་མེད་ཙམ་རྟགས་སུ་བཀོད་པ་ལ་སྐྱོན་བྱུང་ཚུལ་དང༌།	བདག་
སྐྱེ་མེད་པ་བསྒྲུབ་བྱར་བྱེད་པ་ལ་སྐྱོན་བྱུང་ཚུལ།	 མཚུངས་པའམ་མཚུངས་

པར་དོགས་པའི་གནས་ཙམ་ཡང་མེད་པའི་ཕྱིར།	 ཞེས་གསུངས་པས་སོ།།	
	 ༣༽	དངོས་པོ་རྣམས་གཞན་ལས་སྐྱེ་བར་འགྱུར།	ཞེས་པ་གཞན་
སྐྱེ་ལ་འཇོག་རིགས་སམ་མི་རིགས།	 དང་པོ་ལྟར་ན་གྲུབ་པའི་མཐའ་དང་
འགལ།	ཞེས་པ་ཇི་ལྟར་སྦྱར།	ཀླུ་སྒྲུབ་ཀྱི་གྲུབ་མཐའ་དང་འགལ་ཞེས་སྦྱར་ན་
མི་འཐད་དེ།	གཞན་སྐྱེ་མེད་པ་ཀླུ་སྒྲུབ་ཀྱི་དགོངས་པར་ཁས་ལེན་པའི་རང་
རྒྱུད་པ་མེད་པའི་ཕྱིར།	ཀླུ་སྒྲུབ་ཀྱི་གྲུབ་མཐར་ཁྱོད་ཀྱིས་ཁས་བླངས་པ་དང་
འགལ་ཞེས་སྦྱོར་བའང་མི་འཐད་དེ།	སློབ་དཔོན་ལེགས་ལྡན་གྱིས་རང་ཉིད་
དང་སངས་རྒྱས་བསྐྱངས་གཉིས་ལྟ་བ་ལ་ཕྲ་རགས་ཀྱི་ཁྱད་པར་མེད་པར་
བཞེད་པར་ཆོས་ཅན་ཐུན་སྣང་བའི་སྐབས་ཀྱི་མཐའ་དཔྱོད་ལས་གསུངས་
པའི་ཕྱིར་དང༌།	 སངས་རྒྱས་བསྐྱངས་ཀྱིས་གཞན་སྐྱེ་བཀག་པ་ལའང༌།	
བདག་སྐྱེ་བཀག་པ་དང་འདྲ་བར་སྐྱོན་བརྗོད་མཛད་པ་ལས་ཤེས་པར་
འགྱུར་བའི་ཕྱིར་ཏེ།	དེ་ལྟར་མིན་ན་སྐྱོན་བརྗོད་ཚུལ་དཀའ་བའི་ཕྱིར།	གཉིས་
པ་ལྟར་ན་དེའི་རྒྱུ་མཚན་ཅི་ཡོད།	གོང་གི་རིགས་པ་རྣམས་ཀྱིས་གནོད་པས་
སོ་ཞེ་ན།	 དབུ་མ་སྤྱི་དོན་གྱི་མཆོད་བརྗོད་དུ།༧༨	 ཐལ་འགྱུར་སྲོལ་གཏོད་
སངས་རྒྱས་བསྐྱངས་ཞེས་པ་མི་རིགས་པར་ཐལ།	 དེའི་གཞུང་ལས་རང་
བཞིན་གྱིས་ཡོད་པ་བཀག་པ་གསལ་པོ་མེད་པའི་ཕྱིར་ཏེ།	 ཡོད་ན་ལེགས་
ལྡན་གྱིས་མ་དགོངས་པའི་རྒྱུ་མཚན་མེད་པའི་ཕྱིར་རོ།	 །རྩ་བའི་རྟགས་ལ་
མ་ཁྱབ་ན།	 ཐལ་འགྱུར་སྲོལ་གཏོད་ཀླུ་སྒྲུབ་ཅེས་བརྗོད་རིགས་པར་ཐལ་
ལོ།	།སློབ་དཔོན་ཟླ་བ་གྲགས་པ་དང༌སངས་རྒྱས་བསྐྱངས་གཉིས་ལས་ཐལ་

འགྱུར་བའི་ཤིང་རྟའི་སྲོལ་བྱེད་དུ་གང་འཇོག་ཅེ་ན།	མགོན་པོ་ཀླུ་སྒྲུབ་དང༌།	
སློབ་དཔོན་སངས་རྒྱས་བསྐྱངས།	 དཔལ་ལྡན་ཟླ་གྲགས་གསུམ་གྱི་གཞུང་
ནས་རང་བཞིན་མེད་པ་གཏན་ལ་འབེབས་ཚུལ་གྱི་ཁྱད་པར་ཤེས་དགོས་
པར་སྣང་བས་དེ་ཇི་ལྟར་ཡིན་མིན་དང།	གཞན་ཡང༌ལེགས་བཤད་སྙིང་པོ་
ལས།༧༩	སློབ་དཔོན་འདིའི་གཞུང་གི་སྐོར་ནས་དེ་ལས་གསལ་བ་མ་བཤད་
ལ།	སློབ་དཔོན་ཡེ་ཤེས་སྙིང་པོའ་ིབདེན་གཉིས་ཀྱི་སྐོར་དང་དབུ་མ་རྒྱན་རང་
འགྲེལ་དང་བཅས་པ་ལས་ཀྱང་གསལ་བར་ངོས་བཟུང་བ་མི་སྣང་ངོ༌།	།ཞེས་
དོན་དམ་དཔྱོད་པའི་རིགས་ངོར་ཡོད་པ་ལ་དགག་བྱར་གསུངས་པ་དེ་ཙམ་
ལས།	དགག་བྱ་ངོས་འཛིན་གསལ་བར་མ་གསུང་ན་ཡང་རང་རྒྱུད་པའི་ཤིང་
རྟའི་སྲོལ་འབྱེད་དུ་འཇོག་ན།	 སློབ་དཔོན་སངས་རྒྱས་བསྐྱང་ཐལ་འགྱུར་
བའི་ཤིང་རྟའི་སྲོལ་འབྱེད་དུ་ཅིའི་ཕྱིར་མི་འཇོག་ཅེས་དཔྱད་དགོས་སོ།།	
	 ༤༽	 མ་ཡིན་དགག་ཞེས་པ།	 དགག་པ་གང་ཞིག་རང་གི་དགག་
བྱ་བཀག་ཤ	ལ་དུ་ཆོས་གཞན་སྒྲུབ་པ་འཕེན་པ་ཞིག་ལ་འདོད་ལ།	 དེ་ལ་ཁོ་
ན་རེ།	 སྟོང་ཉིད་ཆོས་ཅན།	 མ་ཡིན་དགག་ཏུ་ཐལ།	 རང་ཞེས་བརྗོད་པའི་
སྒྲས་རང་ཉིད་འཛིན་པའི་རྟོག་པ་ལ་སྟོང་ཉིད་སྣང་བ་དེ་འཕེན་པའི་ཕྱིར་ཏེ།	
རྟོག་པ་དེ་རང་གི་སྣང་བ་ལ་ཚད་མ་ཡིན་པའི་ཕྱིར།	 མ་ཁྱབ་ན།	 བར་ཆད་
མེད་ལམ་གྱི་རང་ཉིད་རྟོགས་ན་སྟོང་ཉིད་མ་ཡིན་དགག་ཏུ་ཐལ་བར་དབུ་
མའི་མཐའ་དཔྱོད་ལས།༨༠		གསུངས་པ་ལའང་ཁྱབ་མེད་ཀྱི་ལན་ཐེབས་པར་
འགྱུར་རོ་ཞེས་རྩོད་པའི་ལན་དུ།	ཁ་ཅིག	།སྟོང་ཉིད་བརྗོད་པའི་སྒྲས་དགག་

བྱ་བཀག་ཤ	ལ་དུ་སྣང་བ་དེ་འཕེན་ཀྱང་དེ་སྒྲུབ་པ་མིན་པས་སྟོང་ཉིད་མ་ཡིན་
དགག་ཏུ་ཐལ་བའི་སྐྱོན་མེད་ཅེས་་ཟེར།	 འོ་ན་སྣང་བ་དེ།	 མ་ཡིན་དགག་
ཡིན་ནམ་མེད་དགག་ཡིན།	 དང་པོ་མི་རིགས་ཏེ།	 རང་ཞེས་བརྗོད་པའི་
སྒྲས་དགག་བྱ་བཀག་ཤ	ལ་དུ་འཕེན་པའི་ཆོས་གཞན་སྒྲུབ་པ་མེད་པའི་ཕྱིར་
ཏེ།	སྣང་བ་དེ་སྒྲུབ་པ་མིན་པ་གང་ཞིག	།དེ་ལས་གཞན་ཡང་མེད་པའི་ཕྱིར།	
རྟགས་དང་པོ་ཁས།	 གཉིས་པ་མི་རིགས་ཏེ།	 དེ་ལྟར་ན་དགག་བྱ་བཀག་
ཞེས་པའི་དགག་བྱ་བདེན་གྲུབ་ལས་གཞན་འཇོག་མི་ནུས་པས།	 སྟོང་ཉིད་
འཛིན་པའི་རྟོག་པ་ལ་སྟོང་ཉིད་སྣང་བ་དེ་ཆོས་ཅན།	སྟོང་ཉིད་དུ་ཐལ།	དགག་
བྱ་བདེན་གྲུབ་བཀག་ཙམ་གྱི་མེད་དགག་ཡིན་པའི་ཕྱིར།	 གཞན་ཡང་སྟོང་
ཉིད་ཆོས་ཅན།	མ་ཡིན་དགག་ཏུ་ཐལ།	རང་འཛིན་རྟོག་པས་སྤྱིར་སྣང་བ་དེ་
རྟོགས་པའི་ཕྱིར་ཏེ།	རང་གི་སྣང་བ་དེ་རྟོགས་པའི་ཕྱིར་ཏེ།	གཉིས་སྣང་ཅན་
གྱི་ཤེས་པ་ཡིན་ན་རང་གི་སྣང་བ་ལ་ཚད་མ་ཡིན་པས་ཁྱབ་པའི་ཕྱིར་རོ།།	
	 དེ་བཞིན་དུ་བུམ་པ་བདེན་མེད་མ་ཡིན་དགག་ཏུ་ཐལ།	 བུམ་པ་
བདེན་པར་ཡོད་པ་དང༌།	བདེན་པར་མེད་པའི་ཡོད་པ་གཉིས་སུ་ཁ་ཚོན་ཆོད་
ནས་ཁྱད་པར་གང་ཡིན་མ་ངེས་པའི་སྐབས་སུ།	 བདེན་པར་ཡོད་པ་མིན་
ཞེས་བརྗོད་པའི་ཚེ་བདེན་པར་མེད་པའི་ཡོད་པ་འཕངས་པའི་ཕྱིར།	 ཁྱབ་
པར་ཐལ།	 འཕེན་ཚུལ་འདི་བཞི་པ་སྐབས་སྟོབས་ཀྱི་འཕེན་ཚུལ་ཡིན་པའི་
ཕྱིར།	འདི་ལ་མ་ཁྱབ་ན།	ལེགས་བཤད་སྙིང་པོ་ལས།༨༡	འཕེན་ཚུལ་བཞི་པོ་
འདི་གང་བྱུང་ཡང་མ་ཡིན་དགག་ཡིན་ལ་ཞེས་གསུངས་པ་དང་འགལ་ལོ།།

	 ཡང་དེར་ཐལ།	 བུམ་པ་བདེན་མེད་ཅེས་བརྗོད་པའི་སྒྲས་བུམ་པ་
བདེན་མེད་འཛིན་པའི་རྟོག་པ་འཕེན་པའི་ཕྱིར་ཏེ།	 རྟོག་པ་དེས་རང་གིས་
རང་ཉིད་རྟོགས་པའི་ཕྱིར་ཏེ།	 སྔོ་འཛིན་རང་གིས་རང་རྟོགས་པའི་ཕྱིར་
ཏེ༌།	 དེས་དེ་ཤ	གས་ལ་རྟོགས་པའི་ཕྱིར་ཏེ།	 དཀའ་གནད་བརྒྱད་ཀྱི་བརྗེད་
བྱང་ལས།༨༢	གཞན་ཡང་སྔོན་པོའ་ིརྣམ་པ་ཤར་ནས་སྔོན་པོ་དངོས་སུ་མྱོང་
བྱེད་དེས་སྔོན་པོ་དྲན་པའི་ལག་རྗེས་བཞག་པ་ཡིན་པས་ཡུལ་གྱི་དྲན་པ་
སྐྱེ་བ་འཐད་ལ།	 སྔོན་པོ་དངོས་སུ་རྟོགས་པ་ན་སྔོ་འཛིན་ཤ	གས་ལ་རྟོགས་
པས་སྔོན་འཛིན་དྲན་པའི་ལག་རྗེས་འཇོག་ནུས་པས་སྔོན་འཛིན་མྱོང་
བྱེད་མེད་ཀྱང་དྲན་པ་སྐྱེ་བ་འཐད་པ་ཡིན་ནོ།	 །ཞེས་གསུངས་པའི་ཕྱིར།	
	 གཞན་ཡང་སྔོན་འཛིན་རྟོག་པས་རང་ཉིད་རྟོགས་པའི་ཕྱིར་ཏེ།	
དེས་རང་ཉིད་ཆོས་སུ་རྟོགས་པའི་ཕྱིར་ཏེ།	རང་ཉིད་སྔོན་པོ་དང་སོ་སོ་བའི་
ཆོས་སུ་རྟོགས་པའི་ཕྱིར་ཏེ།	རང་ཉིད་སྔོན་པོ་དང་ཐ་དད་དུ་རྟོགས་པའི་ཕྱིར་
ཏེ།	 དེ་ལྟར་གསར་དུ་རྟོགས་པའི་བློ་ཡོད།	 དེ་རྗེས་དཔག་ཏུ་མི་རུང་ཞིང་
ལུགས་འདིར་རང་རིག་མེད་པའི་ཕྱིར།	གཞན་ཡང༌དེ་རང་གིས་རང་རྟོགས་
པའི་ཕྱིར་ཏེ།	 དེས་རང་གི་ཡུལ་མྱོང་བའི་སྟོབས་ཀྱིས་རང་ཉིད་ལ་ཕྱིས་སུ་
ངེས་པ་འདྲེན་པའི་ཕྱིར།	 མ་ཁྱབ་ན།	 སྣང་ལ་མ་ངེས་དང་ཚད་མ་གཉིས་
རང་ཡུལ་གྱི་གཙོ་བོ་རྟོགས་མི་རྟོགས་ཀྱི་ཁྱད་པར་གང་གིས་འབྱེད།	 སྤྱིར་
རྟོགས་པའི་དོན་གང་ཡིན།	འགོག་བདེན་ལྟ་བུ་རྣམ་གྲོལ་ལམ་གྱིས་རྟོགས་
པར་འཇོག་པ་ཡང༌།	 རྗེས་སུ་ངེས་པ་འདྲེན་པའི་རྒྱུ་མཚན་གྱིས་མིན་ན་རྒྱུ་

མཚན་གཞན་ཅི་ཡོད།	 སྤྲིན་གྱིས་དག་པའི་ནམ་མཁའ་དང་དཔེ་དོན་སྦྱར་
ནས་བཤད་ཚུལ་དེ་ཙམ་ལ་ནི་ཁྱབ་པ་མེད་དེ།	དེ་ལྟར་ན་སློབ་པའི་རྣམ་གྲོལ་
ལམ་གྱིས་ཀྱང་མི་གནས་པའི་མྱང་འདས་རྟོགས་པར་ཐལ་བའི་ཕྱིར་རོ།།
	 གལ་ཏེ་སྔོ་འཛིན་གྱིས་སྔོ་འཛིན་རྟོགས་པར་ཁས་ལེན་ན།	 རལ་
གྲི་ཇི་ལྟར་རྣོ་ཡང་རང་གིས་རང་མི་གཅོད་ཅེས་སོགས་གསུངས་པ་དང་
འགལ་མིན་དང།	གཞན་ཡང༌དབུ་མའི་མཐའ་དཔྱོད་ལས།༨༣	ཐེག་ཆེན་མཐོང་
ལམ་བར་ཆད་མེད་ལམ་དེས་ཆོས་ཉིད་དངོས་སུ་རྟོགས་པའི་ཤ	གས་ལ་ཐེག་
ཆེན་གྱི་མཐོང་ལམ་བར་ཆད་མེད་ལམ་རྟོགས་པ་མི་འཐད་པའི་ཕྱིར་ཏེ།		ཆོས་
ཉིད་ཅེས་བརྗོད་པའི་སྒྲས་རང་གི་དགག་བྱ་བཀག་ཤ	ལ་དུ་ཆོས་གཞན་ཐེག་
ཆེན་གྱི་མཐོང་ལམ་བར་ཆད་མེད་ལམ་མི་འཕེན་པའི་ཕྱིར་ཏེ།	 ཆོས་ཉིད་མེད་
དགག་ཡིན་པའི་ཕྱིར་ཞེས་གསུངས་པ་དང་འགལ་མིན་དཔྱད་པར་བྱའོ།།	
	 གཞན་ཡང༌སྟོང་ཉིད་མ་ཡིན་དགག་ཏུ་ཐལ།	 བདེན་པར་ཡོད་པའི་
ཆོས་ཁེགས་ན་བདེན་པར་མེད་པའི་ཆོས་རྟོགས་དགོས་པའི་ཕྱིར་ཏེ།	 དེ་
གཉིས་དངོས་འགལ་ཡིན་པའི་ཕྱིར།	 དེར་ཐལ།	 སོ་སོ་བའི་ཆོས་དང་སོ་སོ་
བ་མ་ཡིན་པའི་ཆོས་གཉིས་དངོས་འགལ་ཡིན་པའི་ཕྱིར་ཏེ།	 གཅིག་དང་ཐ་
དད་དངོས་འགལ་ཡིན་པའི་ཕྱིར་ཏེ།	 ཕར་ཕྱིན་སྤྱི་དོན་ལས།༨༤	 དེ་གཅིག་
དང་དུ་མ་ཕན་ཚུན་སྤང་འགལ་གྱི་དངོས་འགལ་དུ་ངེས་བྱེད་ཀྱི་ཚད་མ་ཡིན་
པའི་ཕྱིར་རོ།	 །ཞེས་གསུངས་པའི་ཕྱིར།	 གཞན་ཡང་བུམ་པ་བདེན་མེད་མ་
ཡིན་དགག་ཏུ་ཐལ།	 བུམ་པ་བདེན་མེད་འཛིན་པའི་རྟོག་པས་བུམ་པ་རྟོགས་

པའི་ཕྱིར་དང།	 བུམ་པ་བདེན་མེད་ཡིན་པ་རྟོགས་པའི་ཕྱིར།	 འདིའི་སྐོར་རྒྱས་
པར་འོག་ཏུ་རིགས་ཤེས་རྗེས་དཔག་ལ་ཆོས་ཅན་སྣང་མི་སྣང་དཔྱད་པའི་
སྐབས་ལས་ཤེས་པར་འགྱུར་རོ།	 །གཞན་ཡང་སྟོང་ཉིད་ཆོས་ཅན།	 མ་ཡིན་
དགག་ཡིན་པར་ཐལ།	 ཕྱི་རྒོལ་གྱི་རྒྱུད་ཀྱི་སྟོང་ཉིད་ངེས་པའི་ཚད་མས་སྦྱོར་
བ་དེ་སྐོར་གྱི་བསྒྲུབ་བྱ་རྟོགས་པའི་ཕྱིར་དང༌།	 རྩོད་གཞིའི་སྟེང་དུ་སྦྱོར་བ་
དེ་སྐོར་གྱི་ཁྱབ་པ་ཡང་ངེས་པའི་ཕྱིར།	 ཞེས་སོགས་ཀྱིས་དཔྱད་པར་བྱའོ།།

བཅུ་གཉིས་པ་གཞན་སྐྱེ་བཀག་པའི་ཚུལ་ལ་དཔྱད་པ།
	
གཞན་ལས་སྐྱེ་ན་འབྲེལ་མེད་དུ་འགྱུར་ཚུལ།	གཞན་སྐྱེ་མེད་པ་སྟོང་ཉིད་ཡིན་
མིན།	གཞན་ལས་སྐྱེ་བར་འཛིན་པའི་བློ་ལྷན་སྐྱེས་ཡོད་མེད་བཅས་ལ་དཔྱད།	
	 ༡༽	གཞན་ལས་སྐྱེ་ན་ཐམས་ཅད་ལས་ཐམས་ཅད་སྐྱེ་བར་ཐལ་བ་
འཕེན་ཚུལ་ནི།	གཞན་ལས་སྐྱེ་ན་འབྲེལ་མེད་ལས་སྐྱེ་དགོས་ཤིང་།	འབྲེལ་
མེད་ལས་སྐྱེ་ན་ཐམས་ཅད་ལས་ཐམས་ཅད་སྐྱེ་དགོས་ཞེས་འཕངས་པ་
ཡིན་པས།	 གཞན་ལས་སྐྱེ་ན་རྒྱུ་འབྲས་གཉིས་འབྲེལ་མེད་དུ་འགྱུར་ཚུལ་
ཇི་ལྟར་ཡིན་ཞེ་ན།	 དེ་ལ་ཁ་ཅིག	 །ལོག་པར་ཡིད་ལ་བྱེད་པ་བསྟན་ཕྱིར་
རོ།	།ཞེས་པའི་སྐབས་མི་སྡུག་པའི་ཏིང་ངེ་འཛིན་དེ་རང་ལ་སྣང་བ་རང་ངོས་
ནས་གྲུབ་ན་ཡང་དག་པ་ཡིད་བྱེད་དུ་ཐལ་བར་གསུངས་པ་ལྟར་གཞན་ལས་
སྐྱེས་ན།	 ས་མྱུག་འཛིན་པའི་རྟོག་པ་ལ་སྣང་བ་ལྟར་གྲུབ་དགོས།	 དེ་གྲུབ་
ན་འབྲེལ་མེད་དུ་འགྱུར་ཏེ།	 རྟོག་པ་དེ་ལ་འབྲེལ་མེད་དུ་སྣང་བས་སོ་ཞེས་
ཟེར།	དེ་ལ་ཅུང་ཟད་དཔྱད་ན།	རྟོག་པ་རྣམས་དོན་སྤྱི་སྣང་བའི་ཆ་ལ་འཁྲུལ་
ཚུལ་དང༌།	 རང་ངོས་ནས་གྲུབ་པ་སྣང་བའི་ཆ་ལ་འཁྲུལ་ཚུལ་གཅིག་པ་
ཡིན་ནམ་སོ་སོ་ནས་ཡོད།	དང་པོ་ལྟར་ན།	རང་ངོས་ནས་ཡོད་པ་སྣང་ཚུལ་
ལས་གཞན་པའི་འཁྲུལ་ཚུལ་མེད་པར་འགྱུར་ལ།	འདོད་ན།	དོན་སྤྱི་དོན་དུ་
སྣང་ཚུལ་དེ་ཡང་རང་ངོས་ནས་གྲུབ་པ་སྣང་ཚུལ་ཡིན་པར་ཐལ་ལོ།	།འདོད་

ན།	རང་རྒྱུད་པ་མན་ཆད་ཀྱིས་དོན་སྤྱི་དོན་དུ་འཁྲུལ་པ་མ་རྟོགས་པར་ཐལ་
ལོ།	 །འདོད་ན།	དབུ་མའི་སྤྱི་དོན་ལས།༨༥	རང་རྒྱུད་པས་བདག་གཉིས་ཀྱི་
དོན་སྤྱི་བདག་གཉིས་སུ་མ་གྲུབ་པ་རྟོགས་ཀྱང༌།	 བདག་འཛིན་གཉིས་ལ་
སྣང་བ་ལྟར་དུ་མ་གྲུབ་པ་མ་རྟོགས་པར་གསུངས་པ་དང་འགལ་ལོ།	།གཞན་
ཡང༌རང་རྒྱུད་པས་རྟོག་པ་དོན་སྤྱི་ལ་འཁྲུལ་བ་དང་རང་ངོས་ནས་ཡོད་པ་
ལ་མ་འཁྲུལ་བ་ཁས་ལེན་པས།	 ཁྱོད་ལྟར་ན།	 དེ་གཉིས་ནང་འགལ་ཡིན་
པས་ནང་འགལ་འགྲོ་ཚུལ་ཇི་ལྟར་ཡིན།	གཉིས་པ་ལྟར་ན།	གོང་གི་ཐལ་བ་
ཇི་ལྟར་འཇུག	།རང་བཞིན་གྱིས་ཡོད་ན་རྟོག་པ་དེ་རང་ངོས་ནས་ཡོད་པར་
སྣང་བའི་ཆ་ལ་མ་འཁྲུལ་བར་བདེན་མོད།	 དོན་སྤྱི་དོན་དུ་འཁྲུལ་མི་རུང་བ་
ཡིན་ནམ།	དེ་ལ་འཁྲུལ་ཀྱང་འཁྲུལ་གོ་མི་ཆོད་པ་གང་ཡིན།	དང་པོ་ལྟར་ན་
རང་ངོས་ནས་ཡོད་པར་སྣང་བའི་ཆ་ལ་མ་འཁྲུལ་ཡང༌དོན་སྤྱི་དོན་དུ་སྣང་
བའི་ཆ་ལ་འཁྲུལ་བས་སྐྱོན་མེད་དོ་ཞེས་གྲུབ་མཐའ་འོག་མས་ལན་འདེབས་
པ་ལ།	 སླར་ཡང་གནོད་བྱེད་ཇི་ལྟར་འཕེན།	 གཞན་ཡང་དོན་སྤྱི་དོན་དུ་
འཁྲུལ་ཚུལ་དེས་འཇིག་རྟེན་ཤེས་ངོ་ལ་ལྟོས་ཏེ་ལོག་པར་འཇོག་མི་ནུས་པ་
ལྟ་བུ་དང༌།	 རྟོག་པ་ཡིན་ཕྱིན་ཆད་རང་ངོས་ནས་གྲུབ་པ་སྣང་བས་ཁྱབ་ལ།	
རང་ངོས་ནས་ཡོད་པར་སྣང་བའི་རྒྱུ་བདེན་འཛིན་གྱི་བག་ཆགས་ཟད་པ་ན་
རྟོག་པའང་ཟད་ཅིང།	མི་རྟག་པ་རྟོགས་པའི་རྣལ་འབྱོར་མངོན་སུམ་ལྟ་བུ་ལ་
རང་ངོས་ནས་ཡོད་པར་སྣང་ཡང༌།	 དེའི་རྒྱུ་ཟད་པ་ན་རང་གི་ངོ་བོ་ལོག་མི་
དགོས་པའི་ཚུལ་དེ་དག་ལ་བསམ་ན།	 དོན་སྤྱི་དོན་དུ་འཁྲུལ་ཚུལ་དང༌རང་

ངོས་ནས་གྲུབ་པར་སྣང་བའི་ཆ་ལ་འཁྲུལ་ཚུལ་གཉིས་གནད་གཅིག་ཅིང༌།	
དེ་གཉིས་ཀྱི་འཁྲུལ་རྒྱུ་རྣམས་གཅིག་པ་ལྟ་བུར་སྣང་བས་དཔྱད་དགོས་སོ།།
	 གཞན་ཡང་དོན་སྤྱི་དོན་དུ་སྣང་ཚུལ་དང༌།	 རང་ངོས་ནས་ཡོད་
པ་སྣང་ཚུལ་སོ་སོ་ནས་ཡོད་ན་དོན་སྤྱི་དོན་དུ་སྣང་བ་དེ་བདེན་འཛིན་གྱི་
བག་ཆགས་ཀྱི་དབང་གིས་སྣང་བ་མིན་པར་ཐལ།	འདོད་པའི་ཕྱིར།	འདོད་
ན།	དེ་ལྟར་སྣང་བ་དེ་དོན་སྤྱི་དོན་དུ་འཛིན་པའི་བག་ཆགས་ཀྱི་དབང་གིས་
སྣང་བར་ཐལ།	 འདོད་པའི་ཕྱིར།	 འདོད་ན་དོན་སྤྱི་དོན་དུ་མེད་པ་བསྒོམ་
བྱའི་གཙོ་བོར་བྱེད་རིགས་པར་ཐལ།	 དེ་བསྒོམ་བྱའི་གཙོ་བོར་བྱས་ནས་
བསྒོམས་པས་དོན་སྤྱི་དོན་དུ་འཛིན་པའི་བག་ཆགས་ཟད་ནུས་ཏེ།	 འཛིན་
པ་གཉིས་པོ་དེ་འཛིན་སྟངས་དངོས་འགལ་ཡིན་པའི་ཕྱིར།	 འདོད་ན།	 དེ་
ལྟར་བསྒོམས་པས་སངས་རྒྱས་པ་ཡོད་པར་ཐལ།	 དེ་ལྟར་བསྒོམས་པས་
དོན་སྤྱི་དོན་དུ་འཛིན་པའི་བག་ཆགས་ཟད།	 དེ་ཟད་པས་དོན་སྤྱི་དོན་
དུ་སྣང་བ་འགགས།	 དེ་འགགས་པས་རྟོག་པ་འགག	 །དེ་རྣམ་པ་ཐམས་
ཅད་དུ་འགགས་ན་སངས་རྒྱས་པ་ཡིན་པའི་ཕྱིར་རོ།	 །ཐལ་འགྱུར་འདི་
དག་ལ་ལན་ལེགས་པར་ཐེབས་ན།	 སྟོང་ཉིད་མེད་དགག་འཇོག་དགོས་
པ་སོགས་ལ་ངེས་པ་ལེགས་པར་རྙེད་པར་སྣང་བས་དཔྱད་པར་འཚལ་
ལོ།	 །ཡང་ཁ་ཅིག	 །རང་ངོས་ནས་གྲུབ་ན་མཉམ་གཞག་ཡེ་ཤེས་ཀྱིས་
རྙེད་པར་འགྱུར་ཞིང༌།	 དེས་རྙེད་ན་དོན་དམ་བདེན་པར་འགྱུར་ལ།	 དེ་
ལྟར་ན་ཁྱོད་འཛིན་ཚད་མ་མ་འཁྲུལ་བར་འགྱུར་བས་གཞན་ལས་སྐྱེས་

ན།	 ས་མྱུག་འཛིན་པའི་རྟོག་པ་ལ་སྣང་བ་ལྟར་གྲུབ་དགོས།	 དེ་གྲུབ་ན་
འབྲེལ་མེད་དུ་འགྱུར་ཏེ།	 རྟོག་པ་དེ་ལ་འབྲེལ་མེད་དུ་སྣང་བས་སོ་ཞེས་
ཟེར་ཏེ།	 ཐལ་བ་དེ་དག་འཇུག་ཚུལ་ལ་ལེགས་པར་དཔྱད་དགོས་སོ།།
	 ཡང་ཁ་ཅིག	།རང་བཞིན་གྱིས་ཡོད་ན་རྒྱུ་ལ་མ་ལྟོས་དགོས་ཏེ།	གང་
ལའང་མ་ལྟོས་པ་ཞིག་ལ་རང་བཞིན་གྱིས་ཡོད་པར་འཇོག་པས་སོ།	།ཞེས་
ཟེར་བ་ནི་རིགས་པ་འཕེལ་བའི་གཏམ་དུ་མི་སྣང་ངོ༌།	།སྤྱིར་རང་བཞིན་ཞེས་
པ་དང༌།	ལྟོས་ཞེས་པ་གཉིས་ལ་ཚིག་གི་སྒོ་ནས་ཀྱང་འགལ་འདུ་ཡོད་མོད་
ཀྱི།	དེ་ལྟར་ནའང་ཁྱོད་ཀྱིས་བཤད་པ་དེ་འཐད་པར་དཀའ་སྟེ།	ལམ་རིམ་ཆེན་
མོ་ལས།༨༦	དེ་ལ་གཞན་ལ་རག་མ་ལས་པ་ཞེས་པ་ནི།	རྒྱུ་རྐྱེན་ལ་རག་མ་
ལས་པ་མ་ཡིན་གྱི་ཡུལ་ཅན་ཐ་སྙད་པའི་ཤེས་པ་ལ་གཞན་ཞེས་བྱ་སྟེ་དེའི་
དབང་གིས་བཞག་པ་མིན་པས་གཞན་ལ་རག་མ་ལས་པའོ།	།ཞེས་གསུངས་
པའི་ཕྱིར།	 གཞན་ཡང་བདེན་འཛིན་ལྷན་སྐྱེས་ཀྱིས་གང་ལ་ཡང་མ་བལྟོས་
པར་གྲུབ་པ་འཛིན་པར་ཐལ་ལོ།	 །མདོར་ན་ས་མྱུག་རྟོག་པའི་དབང་གིས་
བཞག་པ་དེ་ཙམ་གྱིས་མ་ཚིམ་པར་གཞན་དུ་འཇོག་ན།	འབྲེལ་མེད་དུ་འགྱུར་
དགོས་ཚུལ་ཇི་ལྟར་ཡིན།	དེའི་ཚུལ་བདག་གི་བླ་མ་དམ་པའི་གསུང་རྒྱུན་དུ།	
ས་མྱུག་གི་འབྲེལ་བ་ཞེས་པའི་དངོས་མིང་དུ་འཇུག་པའི་ཡུལ་ལ་བྱེད་པ་པོ་
མྱུ་གུ	།བྱ་ཡུལ་ས་བོན།	དེ་གཉིས་ཀྱི་བྱ་བ་སྟེ་ཆོས་གསུམ་དང་ལྡན་པ་ཞིག་
དགོས་ཤིང༌།	 གལ་ཏེ་རང་བཞིན་གྱིས་གྲུབ་ན་དེ་འདྲའི་ཆོས་གསུམ་ཚང་
བའི་འབྲེལ་བ་ཉིད་བཙལ་བ་ན་དེའི་མཚན་གཞི་རྫས་ཡོད་ལྟ་བུ་ཞིག་དུས་

དང་ཆ་ཤས་ཕྲ་མོའ་ིསྟེང་ནས་མཐར་ཐུག་ཅིག་རྙེད་དགོས་པ་ལ་ས་བོན་གྱི་
དུས་སུ་འཇོག་མི་རིགས་ཏེ།	དེའི་དུས་སུ་བྱེད་པ་པོ་མྱུ་གུ་མེད།	མྱུ་གུའི་དུས་
སུ་ཡང་བྱ་ཡུལ་ས་བོན་མེད་པས་འབྲེལ་བ་འཇོག་མི་ཐུབ་བོ་ཞེས་གསུངས།
	 ༢༽	 གཞན་སྐྱེ་མེད་པ་སྟོང་ཉིད་ཡིན་ནམ་མིན།	 དང་པོ་ལྟར་ན།	
མཐའ་བཞི་ལས་མི་སྐྱེ་བའི་རྟགས་ཀྱིས་མྱུ་གུ་རང་བཞིན་གྱིས་མི་སྐྱེ་བར་
སྒྲུབ་པའི་ཕྱི་རྒོལ་ཡང་དག་མེད་པར་ཐལ་བ་དང༌།	རང་བཞིན་གྱི་གྲུབ་པའི་
ཐ་དད་དུ་མེད་པ་ཡང་སྟོང་ཉིད་དུ་ཐལ་ལོ།	 །གཞན་ཡང༌།	 དབུ་མའི་མཐའ་
དཔྱོད་ལས།༨༧	གཞན་སྐྱེ་མེད་པ་དོན་དམ་བདེན་པ་མ་ཡིན་པའི་ཕྱིར་ཞེས་
གསུངས་པ་དང་འགལ་ཞིང༌།	 མཐའ་བདུན་དུ་མེད་པ་ཡང་སྟོང་ཉིད་དུ་ཐལ་
ལོ།	།འདོད་ན།	འཇུག་པ་ལས།༨༨	དེས་དེ་ཉིད་ལའང་བདེ་བླག་འཇུག་འགྱུར་
བས།	།ཞེས་གསུངས་པ་དང་འགལ་ལོ།	།གཉིས་པ་ལྟར་ན་གཞན་སྐྱེ་མེད་
པ་ཆོས་ཅན།	 ཀུན་རྫོབ་བདེན་པ་ཡིན་པར་ཐལ།	 འདོད་པའི་ཕྱིར།	 འདོད་
ན།	 ཐ་སྙད་དཔྱོད་བྱེད་ཀྱི་ཚད་མར་སོང་བའི་རྙེད་དོན་དུ་ཐལ།	 འདོད་པའི་
ཕྱིར།	འདོད་ན།	གཞན་སྐྱེ་མེད་པ་རྟོགས་པའི་ཚད་མ་དེ་ཐ་སྙད་དཔྱོད་བྱེད་
ཀྱི་ཚད་མ་ཡིན་པར་ཐལ།	 འདོད་པའི་ཕྱིར།	 འདོད་ན།	 དེ་དོན་དམ་དཔྱོད་
བྱེད་ཀྱི་ཚད་མ་མིན་པར་ཐལ།	འདོད་པའི་ཕྱིར།	འདོད་ན།	གཞན་སྐྱེ་ཡོད་
མེད་ལ་དཔྱོད་པའི་ཚེ་དོན་དམ་ལ་དཔྱོད་པ་མིན་པར་ཐལ།	འདོད་པའི་ཕྱིར།	
འདོད་ན།	 བདག་སྐྱེ་ཡོད་མེད་ལ་དཔྱོད་པའི་ཚེ་ཡང་དོན་དམ་ལ་དཔྱོད་
པ་མིན་པར་ཐལ།	 འདོད་པའི་ཕྱིར།	 འདོད་ན།	 ཆོས་ཅན་མཐུན་སྣང་བའི་

སྐབས་ཀྱི་དབུ་མ་སྤྱི་དོན་དང་འགལ་ཞིང༌།	 རྩ་ཤེའི་ཊཱིཀ་ཆེན་ལས་༨༩ཀྱང༌།	
འཇིག་རྟེན་པའི་འཛིན་པ་ལྷན་སྐྱེས་ལ་གཞན་སྐྱེ་ཡོད་པར་འཛིན་པ་མེད་
ཀྱང༌།	གཞན་སྐྱེ་མེད་པར་ཐ་སྙད་པའི་ཚད་མས་མི་གྲུབ་བོ།	།ཞེས་གསུངས་
པ་དང་འགལ་ལོ།	།གཞན་ཡང༌།	རང་བཞིན་གྱི་སྐྱེ་བ་མེད་པ་སྟོང་ཉིད་མིན་
པར་འགྱུར་བས།	 མྱུ་གུ་ཆོས་ཅན་དོན་དམ་པར་མི་སྐྱེ་སྟེ།	 ཞེས་བཀོད་པ་
སྟོང་ཉིད་སྒྲུབ་པའི་རིགས་པ་མིན་པར་འགྱུར་རོ།	།དེ་འདོད་ན།	གཞུང་དུ་མ་
དང་འགལ་ལོ།	 །གལ་ཏེ་གཞན་སྐྱེ་མེད་པ་ལ་ཕྲ་རགས་གཉིས་ཕྱེ་སྟེ་སྔ་མ་
སྟོང་ཉིད་དང༌།	 ཕྱི་མ་མཐའ་བཞིར་མི་སྐྱེ་བའི་རྟགས་ཀྱིས་རང་བཞིན་གྱིས་
སྐྱེ་མེད་དུ་སྒྲུབ་པའི་རྟགས་ཀྱི་ཡ་གྱལ་དུ་གྱུར་པའི་གཞན་སྐྱེ་མེད་པ་ཡིན་
ནོ་ཞེ་ན།	ཕྲ་རགས་ཇི་ལྟར་ཕྱེ།	དེ་ལ་ཡང་དཔྱད་དགོས་པར་སྣང་སྟེ།	རྩ་ཤེ་
ལས།༩༠	བདག་ལས་མ་ཡིན་གཞན་ལས་མིན།	།ཞེས་སོགས་ཀྱིས་སྟོང་ཉིད་
སྒྲུབ་པའི་རྟགས་བསྟན་ནས།	 ཚུལ་སྒྲུབ་པའམ་རང་བཞིན་གྱིས་ཡོད་པའི་
སྒྲུབ་བྱེད་དགག་པ་ན།	 དངོས་པོ་རྣམས་ཀྱི་རང་བཞིན་ནི།	 །ཞེས་སོགས་
ཀྱིས་གཞན་སྐྱེ་འགོག་པའི་རིགས་པ་གསུམ་གསུངས་པ་ལ།	 རྩ་ཤེའི་ཊཱིཀ་
ཆེན་ལས།༩༡	 དེ་ལྟར་སྨྲ་བའི་གཞན་སྐྱེ་ནི་རྒྱུ་འབྲས་རང་གི་ངོ་བོས་གཞན་
ཡིན་པ་དང༌།	རང་གི་ངོ་བོས་སྐྱེ་བ་གཉིས་ཚོགས་པ་ཡིན་ལ།	དེ་ལ་ཡ་གྱལ་
རེ་རེ་བཀག་པའི་སྒོ་ནས་ཚོགས་པ་གཞན་སྐྱེ་འགོག་པའི་རིགས་པ་གཉིས་
ལས།	 ཞེས་སོགས་དང༌།	 འདི་ཡན་ཆད་དུ་གཞན་སྐྱེ་འགོག་པ་ལ་རིགས་
པ་གསུམ་བསྟན་པའི་དང་པོས་ནི་གཞན་དང་སྐྱེ་བ་གཉིས་གཞི་མཐུན་

དང༌།	 གཉིས་པས་ནི་སྐྱེ་བ་དང༌།	 གསུམ་པས་ནི་རྒྱུ་འབྲས་གཉིས་གཞན་
ཡིན་པ་ལ་གནོད་པ་བསྟན་པའི་སྒོ་ནས་འགོག་ཅིང༌།	གཞན་སྐྱེ་འགོག་པའི་
རིགས་པས་རང་བཞིན་གྱིས་སྐྱེ་བ་འགོག་པར་གསུངས་ཤིང༌།	 དེ་འདྲའི་
གཞན་སྐྱེ་མེད་པ་དེ།	 སྟོང་ཉིད་སྒྲུབ་པའི་རྟགས་ཀྱི་ཡ་གྱལ་གྱི་དེ་ཡིན་པ་
གཞུང་གོང་འོག་སྒྲིག་པས་ཤེས་ནུས་པའི་ཕྱིར་རོ།	 །འདི་དག་གོང་གི་སྡེ་
ཚན་བརྒྱད་པར་དཔྱད་པ་རྣམས་དང་བསྒྲིགས་ཏེ་དཔྱད་པར་འཚལ་ལོ།།	
	 ༣༽	 གཞན་སྐྱེ་འཛིན་པའི་འཛིན་པ་ལྷན་སྐྱེས་ཡོད་དམ་མེད།	
དང་པོ་ལྟར་ན།	 རྩ་ཤེ་ཊཱིཀ་ཆེན་ལས།༩༢	 འཇིན་རྟེན་པའི་འཛིན་པ་ལྷན་
སྐྱེས་ལ་གཞན་སྐྱེ་ཡོད་པར་འཛིན་པ་མེད་ཀྱང༌།	 ཞེས་གསུངས་པ་དང་
འགལ་ལོ།	 གཉིས་པ་ལྟར་ན།	 དེ་མི་འཐད་པར་ཐལ།	 མྱུ་གུ་རང་དང་རང་
བཞིན་ཐ་དད་པའི་ཆུ་ལུད་སོགས་ལས་རང་བཞིན་གྱིས་སྐྱེ་བར་འཛིན་པའི་
འཛིན་པ་ལྷན་སྐྱེས་ཡོད་པར་ཕྱིར།	 དེར་ཐལ།	 མྱུ་གུ་དེ་རང་གི་རྒྱུ་ཆུ་ལུད་
ལས་རང་བཞིན་གྱིས་སྐྱེ་བར་འཛིན་པའི་འཛིན་པ་ལྷན་སྐྱེས་ཡོད་པ་གང་
ཞིག	 །དེ་ཆུ་ལུད་ལས་རང་བཞིན་གྱིས་ཐ་དད་དུ་འཛིན་པའི་འཛིན་པ་ལྷན་
སྐྱེས་ཡོད་པའི་ཕྱིར།	 དང་པོ་སླ།	 ཕྱི་མ་དེར་ཐལ།	 བུམ་སྣམ་རང་བཞིན་
གྱིས་ཐ་དད་དུ་འཛིན་པའི་འཛིན་པ་ལྷན་སྐྱེས་ཡོད་པ་གང་ཞིག་རྒྱུ་མཚན་
མཚུངས་པའི་ཕྱིར།	 རྟགས་དང་པོ་གྲུབ་ཏེ།	 རྩ་ཤེའི་ཊཱིཀ་ཆེན་ལས།༩༣	བློ་
ལྷན་སྐྱེས་ཀྱིས་བུམ་སྣམ་རང་གི་མཚན་ཉིད་ཀྱིས་གྲུབ་པའི་སོ་སོ་བར་འཛིན་
པ་བཞིན་དུ་ས་མྱུག་མི་འཛིན་ཞེས་པའི་དོན་ཡིན་གྱི།	 ཞེས་གསུངས་པའི་ཕྱིར།	

	 སྤྱིར་གཞན་སྐྱེ་འཛིན་པའི་འཛིན་པ་ལྷན་སྐྱེས་ཡོད་མེད་ཇི་ལྟར་ཡང༌།	
ས་བོན་དང་མྱུ་གུ་ལ་སོགས་པའི་ཉེར་ལེན་གྱི་རྒྱུ་འབྲས་ལ་གཞན་སྐྱེ་འཛིན་པའི་
འཛིན་པ་ལྷན་སྐྱེས་མེད་པའི་རྒྱུ་མཚན་དུ།	 དབུ་མ་འཇུག་པ་ལས།༩༤	 གང་ཕྱིར་
འཇིག་རྟེན་ས་བོན་ཙམ་བཏབ་ནས།	 །ཞེས་སོགས་གསུངས་ན།	 དེ་ཉེར་ལེན་གྱི་
རྒྱུ་འབྲས་ལ་གཞན་སྐྱེ་འཛིན་པའི་འཛིན་པ་ལྷན་སྐྱེས་མེད་པའི་རྒྱུ་མཚན་དུ་སོང་
ཚུལ་ཇི་ལྟར་ཡིན།	དེ་ལ་ཁ་ཅིག	།གཞན་ལས་སྐྱེ་ན་འབྲེལ་མེད་དུ་འགྱུར་བའི་ཕྱིར་
ཞེས་ཟེར།	འོ་ན།	བདེན་འཛིན་ལྷན་སྐྱེས་མེད་པར་ཐལ།	བདེན་པར་གྲུབ་ན་འབྲེལ་
མེད་ཡིན་དགོས་པའི་ཕྱིར་རོ།	 །ལ་ལས་གཞན་སྐྱེ་འཛིན་ན་འབྲེལ་མེད་དུ་འཛིན་
དགོས་ཤིང༌།	འབྲེལ་མེད་དུ་འཛིན་པའི་འཛིན་པ་ལྷན་སྐྱེས་མེད་དེ།	ང་ཡིས་བཏབ་
ཞེས་འབྲེལ་བ་དྲན་པས་སོ་ཞེས་ཟེར།	 འོ་ན་རང་རྒྱུད་པས་ས་མྱུག་འབྲེལ་མེད་དུ་
འཛིན་པར་ཐལ།	གཞན་ལས་སྐྱེ་བ་འཛིན་པའི་ཕྱིར།	གཞན་ཡང༌བདེན་མེད་རྟོགས་
མྱོང་གི་གང་ཟག་ཆོས་ཅན།	 ཁྱོད་ཀྱི་རྒྱུད་ལ་བདེན་འཛིན་ལྷན་སྐྱེས་མེད་པར་
ཐལ།	ཁྱོད་ཀྱིས་བདེན་མེད་དུ་འཛིན་པའི་ཕྱིར།	ཞེས་དཔྱད།	གཞན་སྐྱེ་འགོག་པའི་
རིགས་པའི་འཕུལ་མཚམས་མཐར་ཐུག་པ་ནི་རང་བཞིན་གྱིས་ཐ་དད་ན་དུས་ནམ་
ཡང་ཐ་དད་ཡིན་དགོས་པ་དང༌།	 རང་བཞིན་གྱིས་གྲུབ་པའི་བྱ་བ་དང་བྱེད་པ་པོར་
སོང་ན་དུས་ནམ་ཡང་དེ་ལྟར་འགྱུར་དགོས་པར་དབུ་མའི་སྤྱི་དོན་	 ལས།༩༥	
གསུངས་པ་ལྟར་སྣང་བས་དེ་ལྟར་དགོས་ཚུལ་ལ་ཞིབ་ཏུ་དཔྱད་དགོས་སོ།།	

བཅུ་གསུམ་པ་ཞིག་པ་དངོས་པོར་སྒྲུབ་ཚུལ་ལ་དཔྱད་པ།
	
ཞིག་པའི་དོན་དང༌།	 ལུང་དང་རིགས་པས་ཞིག་པ་དངོས་པོར་སྒྲུབ་པའི་
ཚུལ།	དེ་བསྒྲུབས་པས་ཀུན་གཞི་མེད་ཀྱང་ལས་ཀྱི་རྣམ་སྨིན་འབྱིན་པ་འཐད་
ཚུལ།	 དེ་དག་ཀྱང་རང་ངོས་ནས་མེད་པ་ལ་ཐུག་ཚུལ་བཅས་ལ་དཔྱད།	
	 ༡༽	དངོས་པོ་སྔར་ཡོད་ཕྱིས་མེད་པ་དང༌།	བུད་ཤིང་གི་འགྱུར་བ་
ཐལ་བ་སོགས་ཞིག་པའི་མཚན་གཞི་ཡིན་ནམ་མིན།	ཆོས་དེའི་ཞིག་པ་དང༌།	
དེའི་འབྲས་བུ།	དེའི་འདས་པ་རྣམས་ཀྱི་ཁྱད་པར་ཇི་ལྟར་འབྱེད་དགོས་སམ།	
དེ་ཡང་ལེགས་བཤད་སྙིང་པོ་ལས།༩༦	 དངོས་པོ་སྔར་ཡོད་ཕྱིས་མེད་པ་
ནི་ཞིག་པ་ཡིན་ལ།	ཞེས་གསུངས་པ་དང༌།	དབུ་མའི་སྤྱི་དོན་ལས།༩༧	མྱུ་
གུའི་ངོ་བོ་སྔར་ཡོད་ལོག་ཙམ་གྱི་མེད་དགག་མ་ཡིན་པར་མེད་དགག་དེ་
ཉིད་གདགས་གཞིར་བྱས་ནས།	ཞེས་སོགས་གསུངས་པ་གཉིས་འགལ་མི་
འགལ་ལམ།	འཇུག་པའི་རྣམ་བཤད་ལས།༩༨	ཞིག་པ་ཡང་ཞིག་རྒྱུའི་དངོས་
པོ་དང༌།	 དེ་དང་རིགས་མཐུན་པའི་དངོས་པོ་གང་ཡང་མཚན་གཞིར་མེད་
ཀྱང༌།	 ཞིག་རྒྱུའི་དངོས་པོ་ལ་བརྟེན་ནས་སྐྱེ་བའི་ཕྱིར་དངོས་པོའ།ོ	 །ཞེས་
གསུངས་ལ།	 དེ་བཞིན་དེའི་གོང་དུ་དྲངས་པའི་ལུང་རྣམས་ལ་གཞིགས་
ན།	 བུད་ཤིང་གི་འབྲས་བུ་དང་དེའི་འགྱུར་བ་སོལ་བ་སོགས་བུད་ཤིང་གི་
ཞིག་པའི་མཚན་གཞིར་མི་རུང་བར་སྣང་ལ།	 དེ་ལྟར་ན་དབུ་མའི་མཐའ་

དཔྱོད་ལས།༩༩	ལས་ཀྱི་འབྲས་བུ་ལས་ཀྱི་འགགས་པ་ཡིན་པའི་ཕྱིར་ཞེས་
གསུངས་པ་དང་མི་འགལ་ལམ།	གཞན་ཡང་ལས་ཀྱི་འབྲས་བུ་དང་ལས་ཀྱི་
ཞིག་པ་གཉིས་ངོ་བོ་གཅིག་གམ་ཐ་དད།	 དང་པོ་ལྟར་ན་ལས་ཀྱི་འབྲས་བུ་
དེ་ལས་ཀྱི་ཞིག་པ་མིན་པའི་རྒྱུ་མཚན་ཅི་ཡོད།	གཉིས་པ་ལྟར་ན།	མི་འཐད་
དེ།	 དེ་གཉིས་ཉེར་ལེན་གཅིག་ཡིན་པའི་ཕྱིར་ཏེ།	 གཉིས་ཀ་དུས་མཉམ་དུ་
གྲུབ་ཅིང་ལས་ཀྱི་རྒྱུན་ཡིན་པའི་ཕྱིར་ཏེ།	 བུད་ཤིང་གི་འགྱུར་བ་སོལ་བ་
དང་ཐལ་བ་སོགས་བུད་ཤིང་གི་རྒྱུན་ཡིན་པ་གང་ཞིག	།མཚུངས་པའི་ཕྱིར།	
	 དངོས་པོ་དེ་དང་དེའི་ཞིག་པ་གྲུབ་པའི་དུས་ལ་འཇུག་པའི་རྣམ་
བཤད་ལས།༡༠༠	 ལས་ཞིག་པའི་ཞིག་པ་ལས་ཕྱིས་ཀྱི་འབྲས་བུ་འབྱུང་
བ་གྲུབ་པས།	 ཞེས་དང༌།	 དབུ་མའི་མཐའ་དཔྱོད་ལས།༡༠༡	 དེ་རང་གྲུབ་
དུས་ཀྱི་སྐད་ཅིག་གཉིས་པར་ཞིག་པའི་ཕྱིར་ཏེ།	 དེ་དངོས་པོ་ཡིན་པའི་
ཕྱིར།	ཞེས་དང༌།	༡༠༢ཁ་སང་གི་ལས་ཀྱི་ཞིག་པ་དེ་རིང་མེད་པར་གསུངས་
པར་གཞིགས་ན།	 བུམ་པ་ཆོས་ཅན།	 ཁྱོད་ཁྱོད་ཀྱི་སྐད་ཅིག་གཉིས་པའི་
དུས་སུ་མེད་པར་ཐལ།	 ཁྱོད་དེའི་དུས་སུ་ཞིག་པའི་ཕྱིར།	 དེ་བཞིན་དུ་
དེ་འདྲའི་སྐད་ཅིག་གཅིག་ལའང་དུས་མཐའི་སྐད་ཅིག་མ་གྲངས་མེད་
ཕྱེ་རྒྱུ་ཡོད་པས།	 དེའི་ཚེ་དེའི་ཞིག་པ་གྲུབ་ཅེས་པའི་མཚམས་ཇི་ལྟར་
འཇོག	 །དངོས་པོ་དེའི་སྐད་ཅིག་གཉིས་པའི་དུས་སུ་དངོས་པོ་དེ་ཞིག་
པར་མི་འཇོག་ན།	 རྣམ་མཁྱེན་གྱི་ཞིག་པ་མེད་པར་ཐལ་ལོ་ཞེས་དཔྱད་
དོ།	 །གཞན་ཡང༌བུམ་པ་ད་ལྟར་བ་ཡིན་པ་ལྟར་ཞིག་པའང་ད་ལྟར་བ་ཡིན་

པར་ཐལ།	 རང་གི་རྒྱུ་འབྲས་ལ་ལྟོས་ཏེ་དེ་ལྟར་ཡིན་པའི་ཕྱིར།	 འདོད་
མི་རིགས་ཏེ།	 དུས་གསུམ་འགལ་བའི་ཕྱིར་ཏེ།	 གཙོ་བོ་ཡིན་མིན་གྱི་
ཁྱད་པར་ཡོད་པའི་ཕྱིར།	 རྟགས་མ་གྲུབ་ན་མཚན་ཉིད་དང་འགལ་ལོ།།
	 ༢༽	 ལུང་དང་རིགས་པས་ཞིག་པ་དངོས་པོར་སྒྲུབ་པའི་ཚུལ་
ལ་དཔྱད་ན།	 སྐྱེ་བའི་རྐྱེན་གྱིས་རྒ་ཤི་ཞེས་དྲངས་པ་ལྟར།	 སེམས་ཅན་ཤི་
བ་དང༌དེའི་ཞིག་པ་གཉིས་གནད་གཅིག་གམ་མི་གཅིག	 །དང་པོ་ལྟར་ན།	
སེམས་ཅན་ཆོས་ཅན།	 རང་གྲུབ་དུས་ཀྱི་སྐད་ཅིག་གཉིས་པའི་དུས་སུ་ཤི་
བར་ཐལ།	དེའི་དུས་སུ་ཞིག་པའི་ཕྱིར་ཏེ།	དབུ་མའི་མཐའ་དཔྱོད་ལས།༡༠༣	
དེ་རང་གྲུབ་དུས་ཀྱི་སྐད་ཅིག་གཉིས་པར་ཞིག་པའི་ཕྱིར་ཏེ།	 དེ་དངོས་པོ་
ཡིན་པའི་ཕྱིར།	 ཞེས་གསུངས་པའི་ཕྱིར།	 གཉིས་པ་ལྟར་ན།	 རྩ་ཤེའི་ཊཱིཀ་
ཆེན་ལས།༡༠༤	 ཤི་བ་ནི་སེམས་ཅན་དེ་ཞིག་པ་ཡིན་ལ།	 ཞེས་གསུངས་
པ་དང་འགལ་ལོ།	 །གཞན་ཡང༌མདོ་ལས།	 སྐྱེ་བའི་རྐྱེན་གྱིས་རྒ་ཤི་ཞེས་
གསུངས་པ་ཞིག་པ་དངོས་པོ་ཡིན་པའི་ཤེས་བྱེད་དུ་འགྲོ་ཚུལ་ཇི་ལྟར་ཡིན།	
གལ་ཏེ་གནད་མི་གཅིག་ཀྱང༌དེ་ཤི་བ་དེའི་ཞིག་པ་ཡིན་ནོ་ཞེ་ན།	ཤི་བའི་ཚེ་
སེམས་ཅན་གྱི་ཞིག་པ་ཡོད་པར་ཐལ།	འདོད་པའི་ཕྱིར།	འདོད་ན།	དེ་རིང་
གི་དུས་སུ་ཁ་སང་གི་ལས་ཀྱི་ཞིག་པ་ཡོད་པར་ཐལ་ལོ།	།འདོད་མི་ནུས་ཏེ།	
དབུ་མའི་མཐའ་དཔྱོད་ལས།༡༠༥	ཁ་སང་གི་ལས་ཀྱི་ཞིག་པ་དེ་རིང་གི་དུས་
སུ་མེད་པའི་ཕྱིར།	 ཞེས་གསུངས་པའི་ཕྱིར།	 གཞན་ཡང་རྒ་ཤི་ཅི་རིགས་
པའི་རྟེན་འབྲེལ་ལམ་ཤི་བའི་རྟེན་འབྲེལ་ཚེ་ཕྱི་མའི་དུས་སུ་ཡོད་པར་ཐལ།	

འདོད་པའི་ཕྱིར།	འདོད་ན།	ཡན་ལག་བཅུ་གཉིས་ཚེ་བཞི་ལ་རྫོགས་པ་ཡོད་
པར་ཐལ།	མ་རིག་པ་སོགས་ཚེ་གཅིག་དང༌།	བརྒྱད་པ་སྲེད་པ་སོགས་ཚེ་
གཉིས་པ་དང༌།	 སྐྱེ་བ་སོགས་ཚེ་གསུམ་པ་དང༌།	 ཤི་བའི་རྟེན་འབྲེལ་ཚེ་
བཞི་པ་ལ་གྲུབ་པའི་ཕྱིར་ཏེ།	 དེ་སྐྱེ་བ་འདིའི་རྒྱུན་གྱི་ཞིག་པ་ཡིན་པ་ཁས་
བླང་ལ་སོང་བའི་ཕྱིར།	 འདོད་ན།	 ལམ་རིམ་ཆེན་མོ་ལས།༡༠༦	 ཡུན་རིང་
ན་ཡང་ཚེ་གསུམ་ལས་མི་འགྱངས་ཏེ།	 ཞེས་གསུངས་པ་དང་འགལ་ལོ།།	
	 རིགས་པ་ལ་དཔྱད་པ་ནི།	 ཁ་ཅིག	 །རྒྱུ་མེད་ལས་སྐྱེས་ན།	 རྟག་
ཏུ་ཡོད་པའམ་མེད་པར་འགྱུར་བ་བཞིན་དུ།	 བུམ་པའི་ཞིག་པའང་རྒྱུ་མེད་
ལས་གྲུབ་ན།	རྟག་ཏུ་ཞིག་པའམ་རྟག་ཏུ་མ་ཞིག་པར་འགྱུར་རོ།	།ཞེས་རེས་
འགའ་ཞིག་པའི་རྟགས་ཀྱིས་ཞིག་པ་རྒྱུ་བཅས་སུ་སྒྲུབ་པ་ཡིན་ནོ་ཞེ་ན།	
མྱང་འདས་ཆོས་ཅན།	 རྒྱུ་བཅས་སུ་ཐལ།	 རེས་འགའ་མྱ་ངན་ལས་འདའ་
བའི་ཕྱིར།	 དེ་ལ་ཁོ་ན་རེ།	 ཕུང་པོ་དང་ཉོན་མོངས་སྔར་ཡོད་ལོག་པའམ་
སླར་མི་སྐྱེ་བ་ཙམ་ལ་མྱང་འདས་སུ་ཉན་ཐོས་སྡེ་པའི་འདོད་པ་ལྟར་བྱས་
ན་དེ་གཉིས་ནི་དངོས་པོར་འགྱུར་ཏེ།	 འདས་པ་དང་མ་འོངས་པ་དངོས་པོ་
ཡིན་པའི་ཕྱིར།	 དེས་ན་མྱང་འདས་ནི་དྲི་མ་ཆོས་ཀྱི་དབྱིངས་སུ་ཟད་པ་
ཞིག་ལ་འཇོག་དགོས་པས་དོན་དམ་བདེན་པར་གཞག་དགོས་སོ།	 །དེས་
ན་ཐལ་འགྱུར་བས་འགོག་བདེན་དོན་དམ་བདེན་པར་བཞེད་པ་ཡང་ཞིག་
པ་དངོས་པོ་ཡིན་པའི་གནད་འདི་ལ་ཐུག་གོ་ཞེ་ན།	 འགོག་བདེན་དོན་དམ་
བདེན་པར་བཞེད་པ་ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་སུ་

ཐལ།	 ཁྱོད་ཀྱིས་འདོད་པ་དེའི་ཕྱིར།	 འདོད་མི་རིགས་ཏེ།	 སྟོང་ཐུན་ཆེན་
མོ་ལས།༡༠༧	 འགོག་བདེན་དོན་དམ་བདེན་པར་འདོད་པ་ནི་ཐལ་འགྱུར་
བའི་ཁྱད་ཆོས་མ་ཡིན་གྱི།	དབུ་མ་པ་ཐལ་རང་གང་གི་ལུགས་ལ་ཡང་ཁྱད་
མེད་དེ།	 ཞེས་གསུངས་པའི་ཕྱིར།	 དེ་བཞིན་དུ་རང་སྡེ་རྣམས་ཀྱིས་འགོག་
བདེན་འདུས་མ་བྱས་སུ་བཞེད་དགོས་པའི་རྒྱུ་མཚན་དང༌།	 ལུགས་འདིར་
འདུས་མ་བྱས་སུ་མ་ཟད་དོན་དམ་བདེན་པར་འཇོག་པ་དང༌།	དྲི་མ་ཆོས་ཀྱི་
དབྱིངས་སུ་ཟད་པའི་དོན་སོགས་ལའང་ཞིབ་ཏུ་དཔྱད་དགོས་སོ།	 །ཁ་ཅིག	
།དངོས་པོ་གང་ཞིག་མེད་པར་གྱུར་ཟིན་པ་ན།	 དངོས་པོ་དེ་སྔར་ཡོད་ལོག་
པའི་ཆ་ཞིག་དང༌སྔར་ཡོད་མེད་པར་གྱུར་པ་གཉིས་ལས།	 སྔ་མ་ནི་དངོས་
པོ་དེ་ཞིག་པ་ཡིན་ལ།	 ཕྱི་མ་ནི་དངོས་པོ་དེའི་ཞིག་པ་ཡིན་ནོ།	 །དེ་བཞིན་
དུ་སེམས་ཀྱི་སྟེང་དུ་སྒྲིབ་པ་སྔར་ཡོད་ཞིག་པའི་ཆ་དང་སྔར་ཡོད་མེད་པར་
གྱུར་པ་གཉིས་ལས།	 སྔ་མ་མྱང་འདས་ཡིན་ཀྱང་དངོས་པོར་མི་འགྱུར་
ཏེ།	 དེའི་ཞིག་པ་དངོས་པོ་ཡིན་ཀྱང༌།	 དེ་ཞིག་པ་དངོས་པོ་མིན་པའི་ཕྱིར་
ཞེ་ན།	 རྩ་ཤེའི་ཊཱིཀ་ཆེན་ལས།༡༠༨	 ཤི་བ་ནི་སེམས་ཅན་དེ་ཞིག་པ་ཡིན་ལ་
དེ་སྐྱེ་བའི་རྐྱེན་གྱིས་སྐྱེ་བར་གསུངས་པས་ཞིག་པ་རྒྱུས་བསྐྱེད་པར་གྲུབ་
བོ།	།ཞེས་གསུངས་པ་དང་འགལ་ལོ།	།ཡང༌།	བུམ་པ་ལྟ་བུ་སྔར་ཡོད་ཕྱིས་
མེད་པ་དངོས་པོ་ཡིན་ན།	སྔར་མེད་ཕྱིས་ཡོད་པའང་དངོས་པོར་ཐལ་བས།	
བུམ་པ་ཡོད་པ་དངོས་པོར་འདོད་དགོས་སམ་སྙམ་སྟེ་དཔྱད་པར་བྱའོ།།

༣༽	ཞིག་པ་དངོས་པོར་སྒྲུབ་མི་དགོས་ཏེ།	 ང་ཙམ་བག་ཆགས་བསྒོ་བའི་
གཞིར་གྲུབ་པ་དེ་ཙམ་གྱིས་ཀུན་གཞི་སོགས་མེད་ཀྱང་ལས་ཀྱི་རྣམ་སྨིན་
འབྱིན་པ་གྲུབ་པས་སོ་ཞེས་ཟེར་བ་ལ།	ཁ་ཅིག	།འདི་ལ་ང་ཙམ་བག་ཆགས་
བསྒོ་གཞི་ཡིན་ཀྱང་ལས་ཀྱི་རྒྱུན་མིན་པས།	ལས་ཀྱི་རྒྱུན་དུ་གྱུར་པའི་ལས་
ཀྱི་ཞིག་པ་དངོས་པོར་སྒྲུབ་དགོས་སོ།	།དེ་ལྟར་ཡང་དབུ་མའི་མཐའ་དཔྱོད་
ལས།༡༠༩	ཁོ་ན་རེ།	ལས་འགགས་པའི་རྗེས་སུ་ལས་ཀྱི་འབྲས་བུ་བསྐྱེད་པ་
མི་འཐད་པར་ཐལ།	ལས་འགགས་པའི་རྗེས་སུ་ལས་ཀྱི་རྒྱུན་མེད་པའི་ཕྱིར་
ཏེ།	 ཀུན་གཞི་རྣམ་ཤེས་མེད་པའི་ཕྱིར་ཞེ་ན་ཞེས་ཕྱོགས་སྔར་བཀོད་པས་
སོ་ཞེ་ན།	འདི་ལྟར་དཔྱད་པར་བྱ་སྟེ།	དགེ་བའི་ལས་ཀྱི་རྗེས་སུ་མི་དགེ་བ་
སྐྱེས་པའི་ཚེ་མི་དགེ་བ་དེ་དགེ་བ་དེའི་རྒྱུན་ཡིན་ནམ་མིན།	 དང་པོ་ལྟར་
ན་དགེ་བའི་ཞིག་པ་དེ་ཡང་དེའི་རྒྱུན་ཡིན་པས།	 དགེ་བའི་ཞིག་པ་དང་མི་
དགེ་བ་གཉིས་ངོ་བོ་ཐ་དད་པའི་ཕྱིར་དགེ་བ་གཅིག་ཉིད་དེ་གཉིས་ཀའི་ངོ་
བོར་སོང་བ་མི་རིགས་པས།	 དགེ་བའི་ཞིག་པ་དེ་དང་མི་དགེ་བ་དེ་གཉིས་
ངོ་བོ་གཅིག་ཏུ་ཁས་ལེན་དགོས་ལ།	དེ་འདོད་ན།	མི་དགེ་བ་དེ་ལ་དགེ་བའི་
ནུས་པའམ་བག་ཆགས་ཡོད་པར་འགྱུར་བས་རང་འབྲས་བདེ་བ་བསྐྱེད་
པའི་ནུས་པ་ཡོད་པར་ཐལ་ལོ།	།འདོད་ན།	མི་དགེ་བའི་སེམས་དེ་དགེ་བའི་
སེམས་དེའི་བག་ཆགས་བསྒོ་གཞིར་འགྱུར་བས།	བར་ཆད་མེད་ལམ་ཀྱང་
མ་རིག་པའི་བག་ཆགས་ཀྱི་བསྒོ་གཞིར་འགྱུར་རོ།	།གཉིས་པ་ལྟར་ན་དགེ་
བ་འགགས་མ་ཐག་མི་དགེ་བ་སྐྱེས་པའི་ཚེ་སེམས་ཕྱི་མའི་སྟེང་དུ་དགེ་བའི་

བག་ཆགས་མེད་པར་ཐལ།	འདོད་པའི་ཕྱིར།	འདོད་ན།	དེའི་ཚེ་གསུམ་པ་
རྣམ་ཤེས་མ་གྲུབ་པར་ཐལ།	འདོད་པ་གང་ཞིག	།ང་ཙམ་རྣམ་ཤེས་མིན་ཞིང་
སེམས་གཞན་ཡང་མེད་པའི་ཕྱིར་ཏེ།	 དེའི་དམིགས་རྣམ་སོགས་འཇོག་མི་
ནུས་པའི་ཕྱིར།	གལ་ཏེ་ཐུན་མོང་མ་ཡིན་པའི་དམིགས་རྣམ་ཅན་གྱི་སེམས་
བག་ཆགས་བསྒོ་གཞིར་ཁས་ལེན་ནོ་ཞེ་ན།	 དེ་ལྟར་ན་ཀུན་གཞི་བཀག་པ་
དང་འགལ་ཞིང༌།	བར་ཆད་མེད་ལམ་གྱི་ཚེ་ཡང་དེ་འདྲའི་བག་ཆགས་བསྒོ་
གཞི་ཡོད་པར་ཐལ་ལོ།	།གལ་ཏེ་ཐལ་འགྱུར་བའི་ལུགས་ལ་གསུམ་པ་རྣམ་
ཤེས་མེད་དོ་ཞེ་ན།	འ་ོན་དེའི་ལུགས་ལ་ཡན་ལག་བཅུ་གཉིས་མེད་པར་ཐལ་
ལོ།	།འདོད་ན།	མདོ་དུ་མ་དང་འགལ་ཞིང༌།	རྩ་ཤེ་དང༌།	རྟེན་འབྲེལ་སྙིང་པོ་རྩ་
འགྲེལ་ལས་ཡན་ལག་བཅུ་གཉིས་གསུངས་པ་དང་ཡང་འགལ་ལོ།	།གཞན་
ཡང་བདེན་འཛིན་གྱི་རྗེས་སུ་དགེ་བའི་བློ་སྐྱེ་བའི་ཚེ་སྔ་མ་ཕྱི་མའི་རྒྱུན་མིན་
པར་འགྱུར་བས།	 སྔ་མའི་དབང་གིས་ཕྱི་མ་ལ་བདེན་སྣང་ཇི་ལྟར་བྱུང་བའི་
ཚུལ་དང༌།	 ཡན་ལག་བཅུ་གཉིས་ཀྱི་གསུམ་པ་རྣམ་ཤེས་འཇོག་ཚུལ་ལ་
ཡང་དཔྱད་དགོས་ཏེ།	ལུགས་འདིར་ལས་གཟུགས་ཅན་དུ་བཞེད་པས་སོ།།	
	 ༤༽	 འཇུག་པའི་རྣམ་བཤད་ལས།༡༡༠	 མྱུ་གུ་ལྟ་བུའི་དངོས་
པོ་ཞིག་ཞིག་པ་ན།	 མྱུ་གུའི་ཆ་ཤས་ཀྱི་དངོས་པོ་ཐམས་ཅད་ནི་ལོག་
ལ།	 མྱུ་གུ་ལས་གཞན་པ་བུམ་པ་ལ་སོགས་པའི་དངོས་པོ་གཞན་གང་
ཡང་མ་ཐོབ་པས།	 ཞིག་པ་དེ་དངོས་པོ་གཏན་མིན་པར་འདོད་དེ།	 སྔོན་པོ་
ལ་སོགས་པའི་སྐྱེ་མཆེད་རེ་རེ་བའི་དངོས་པོ་དང༌།	 བུམ་པ་ལ་སོགས་

པ་རང་གི་ཆ་ཤས་ཀྱི་དངོས་པོ་ཚོགས་པ་གང་ཡང་ཞིག་པ་དེའི་མཚན་
གཞིར་མི་རུང་བའི་ཕྱིར།	 དངོས་པོ་མིན་ནོ་སྙམ་པའོ།	 །ཞེས་གསུངས་
པ་ལྟར་གྲུབ་མཐའ་འོག་མའི་ལུགས་ལ་ཞིག་པ་བཏགས་དོན་བཙལ་ནས་
དངོས་པོ་ཞིག་མི་རྙེད་ཀྱང༌།	 བཏགས་དོན་བཙལ་ནས་རྙེད་པར་འདོད་
དགོས་པས་བཏགས་དོན་བཙལ་ནས་ཅི་ཞིག་རྙེད་པ་དང༌།	 ཞིག་པ་དེའི་
གདགས་གཞིར་དངོས་པོ་ཞིག་འཇོག་དགོས་པས་དེའི་ཚུལ་ལ་དཔྱད་དོ།།	

བཅུ་བཞི་པ་ལུགས་འདིའི་ཚད་མ་འཇོག་ཚུལ་ལ་དཔྱད་པ།
	
	 ཚད་མའི་དོན་དང༌།	 ཤེས་པ་ཡིན་ན་རང་གི་སྣང་བ་ལ་ཚད་
མ་དང༌།	 བྱེ་བྲག་ཏུ་ཡིད་ཀྱི་མངོན་སུམ་གྱི་ཚད་མ་ཡིན་དགོས་པའི་
ཚུལ་དང༌།	 ཆོས་དེ་ལ་ཚད་མ་ཡིན་པ་དང༌།	 དེ་ལ་ཚད་མར་སོང་
བའི་ཚུལ།	 ཆོས་དེ་འགྲུབ་བྱེད་ཀྱི་ཚད་མའི་དོན་བཅས་ལ་དཔྱད།		
	 ༡༽	 ཕར་ཕྱིན་སྐབས་དང་པོའ་ིམཐའ་དཔྱོད་དང།༡༡༡	 དབུ་མའི་
མཐའ་དཔྱོད་ལས།༡༡༢	 རང་རྒྱུད་པས་ཆོས་རྣམས་རྟོག་པའི་དབང་གིས་
བཞག་ཙམ་དུ་མི་བཞེད་པའི་ཕྱིར།	དེར་ཐལ།	དེས་ཆོས་རྣམས་འཛིན་པའི་
རྟོག་པ་ཆོས་རྣམས་འགྲུབ་བྱེད་ཀྱི་ཚད་མར་མི་བཞེད་པའི་ཕྱིར།	 ཞེས་རྒྱུ་
མཚན་བཀོད་འདུག་པས།	 རང་རྒྱུད་པ་སོགས་ཀྱིས་གཟུགས་འཛིན་རྟོག་
པ་ཚད་མར་མི་འདོད་པའི་རྒྱུ་མཚན་གྱིས་ཡིན་ནམ།	འགྲུབ་བྱེད་ཀྱི་ཚད་མ་
ཞེས་པ་གོ་དོན་ལྷག་པོ་ཞིག་ཡོད་པས་ཡིན།	དང་པོ་ལྟར་ན་གྲུབ་མཐའ་འོག་
མས་བུམ་འཛིན་མིག་ཤེས་ཀྱིས་དྲངས་པའི་རྟོག་པ་དེ་དཔྱད་ཤེས་སུ་འདོད་
ལ།	 ལུགས་འདིས་ཚད་མར་འདོད་པས་དེ་གཉིས་ཀྱི་ཁྱད་པར་རྟོག་པས་
བཏགས་ཙམ་དུ་ཁས་ལེན་མི་ལེན་ལ་ཐུག་པར་སྣང་བས་དེ་ལ་ཐུག་ཚུལ་
ཇི་ལྟར་ཡིན།	དེ་ལྟར་མིན་ན་ཚད་མ་འཇོག་ཚུལ་མི་འདྲ་བའི་ཁྱད་པར་གང་
ལས་བྱུང་བ་ཡིན།	གཉིས་པ་ལྟར་ན་འགྲུབ་བྱེད་ཀྱི་ཚད་མ་ཞེས་པ་ལ་གོ་དོན་

ལྷག་པོ་ཅི་ཡོད་དང་གོང་དུ་བཀོད་པའི་རྒྱུ་མཚན་སོང་ཚུལ་ལ་དཔྱད་དོ།།	
	 ༢༽	 ཤེས་པ་ཀུན་རང་གི་སྣང་བ་ལ་ཚད་མར་གཞག་དགོས་པའི་
རྒྱུ་མཚན་ཅི་ཡོད།	 གལ་ཏེ་རྗེས་སུ་ངེས་པ་འདྲེན་པའི་རྒྱུ་མཚན་གྱིས་ཡིན་
ནོ་ཞེ་ན།	ཤེས་པ་ཀུན་རང་གིས་རང་རྟོགས་པར་འགྱུར་རོ།	།ཤེས་པ་དེ་ཁོ་
རང་ལ་མི་སྣང་བས་སྐྱོན་མེད་ཅེ་ན།	 དངོས་སུ་མ་རྟོགས་པའི་རྒྱུ་མཚན་དུ་
དེ་ལྟར་བཀོད་ན་བདེན་མོད།	 དེ་ཤ	གས་ལ་མ་རྟོགས་པའི་རྒྱུ་མཚན་དུ་མི་
རུང་བས།	རང་གིས་རང་ཉིད་ཤ	གས་ལ་རྟོགས་པའི་ཐལ་བ་འགོག་མི་ནུས་
སོ།	 །གཞན་ཡང༌བར་ཆད་མེད་ལམ་གྱིས་རང་གི་སྣང་བ་རྟོགས་པར་ཐལ།	
འདོད་པའི་ཕྱིར།	འདོད་ན།	སྣང་བ་རྟོགས་པར་ཐལ།	འདོད་པའི་ཕྱིར།	འདོད་
ན།	 ཆོས་ཉིད་མ་ཡིན་དགག་ཏུ་ཐལ་ལོ།	 །གཞན་ཡང༌བུམ་འཛིན་རྟོག་པ་
ཆོས་ཅན།	ཁྱོད་ཀྱིས་རང་གི་སྣང་བ་མ་རྟོགས་པར་ཐལ།	ཁྱོད་དེ་ལ་འཁྲུལ་
བའི་ཕྱིར༌།	མ་ཁྱབ་ན།	བུམ་པ་ལའང་འཁྲུལ་བར་ཐལ་ལོ།	།འདོད་ན།	བུམ་
འཛིན་རྟོག་པ་དེ་ཞེན་ཡུལ་ལ་འཁྲུལ་བར་ཐལ།	 འདོད་པའི་ཕྱིར།	 འདོད་
ན།	 ལོག་ཤེས་སུ་ཐལ་ལོ།	 །མདོར་ན་ལུགས་འདིས་ཆོས་དེ་ལ་འཁྲུལ་བ་
དང་ཆོས་དེ་ལ་ཚད་མའི་གཞི་མཐུན་འཇོག་ནུས་ཀྱང༌།	 གྲུབ་མཐའ་འོག་
མས་དེ་ལྟར་འཇོག་མི་ནུས་པའི་ཁྱད་པར་གང་གིས་འབྱེད།	ལུགས་འདིས་
ཟླ་གཅིག་ཟླ་གཉིེས་སུ་སྣང་བའི་མིག་ཤེས་ཟླ་གཅིག་ལ་ཚད་མར་འདོད་
མིན་དང།	 ལམ་རིམ་ཆེན་མོ་ལས།༡༡༣	 ཕུང་པོ་མི་རྟག་སོགས་སུ་འཛིན་
པའི་རྟོག་པ་ནི་སྣང་ཡུལ་ལ་འཁྲུལ་ཡང་ངེས་པའི་འཛིན་སྟངས་ལ་ཚད་མས་

གནོད་པ་མེད་པས་ཕྱིན་ཅི་མ་ལོག་པའམ་མ་འཁྲུལ་བ་ཞེས་བྱ་ལ།	 དབང་
པོའ་ིཤེས་པ་རྣམས་ནི་སྣང་ཡུལ་ལ་འཁྲུལ་ཞིང་མ་འཁྲུལ་བའི་ཆ་གཞན་ཡང་
མེད་པས་མ་འཁྲུལ་བ་ཞེས་མི་བྱའ།ོ	།ཞེས་པའི་དོན་ལའང་དཔྱད་འཚལ་ལོ།།	
	 ༣༽	 ཤེས་པ་ཡིན་ན་རང་གི་སྣང་བ་ལ་ཡིད་མངོན་ཡིན་དགོས་
པའི་རྒྱུ་མཚན་ལ།	 ཁ་ཅིག	 །ཤེས་པ་དེ་ལ་རང་གི་སྣང་བ་དེ་སྣང་བ་གང་
ཞིག	 །དེ་བདག་རྐྱེན་དབང་པོ་གཟུགས་ཅན་པའི་དབང་གིས་སྣང་བ་མིན་
པས་ཡིད་མངོན་དུ་འཇོག་པ་ཡིན་ནོ་ཞེ་ན།	 འོ་ན་བདག་རྐྱེན་དབང་པོའ་ི
དབང་གིས་སྣང་ན་དབང་པོ་དེ་ལ་འཆར་དགོས་པར་ཐལ།	 འདོད་པའི་
ཕྱིར།	 འདོད་ན།	 བུམ་འཛིན་མིག་ཤེས་ཀྱི་དམིགས་རྐྱེན་དུ་གྱུར་པའི་བུམ་
པ་ཆོས་ཅན།	 དབང་པོ་དེ་ལ་འཆར་བར་ཐལ།	 འདོད་པའི་ཕྱིར།	 འདོད་ན།	
དབང་པོ་དེ་ཡི་དུས་དུ་གྲུབ་པར་ཐལ།	 འདོད་པའི་ཕྱིར།	 འདོད་མི་རིགས་
ཏེ།	 མིག་ཤེས་གྲུབ་པའི་ཚེ་འདས་ཟིན་པས་མིག་ཤེས་དེ་ལ་སྣང་ཚུལ་མེད་
པའི་ཕྱིར་དང་།	 རྣམ་འགྲེལ་རྩ་བ་ལས།༡༡༤	 སྐད་ཅིག་ཉིད་ཕྱིར་འདས་པ་
ཡི།	 །དོན་མཐོང་ཡོད་པ་མ་ཡིན་ཞིང༌།	 །ཞེས་གསུངས་པ་དང་འགལ་ལོ།།	
	 ༤༽	 དེ་དང་དེ་ལ་ཚད་མར་སོང་བའི་ཚུལ་ལ།	 རང་རྒྱུད་པའི་
ལུགས་ལ་ཆོས་དེ་ལ་ཚད་མར་སོང་ན།	 ཆོས་དེ་རང་ངོས་ནས་ཡོད་པ་ལ་
ཚད་མར་སོང་བས་ཁྱབ་བམ་མ་ཁྱབ།	དང་པོ་ལྟར་ན།	བར་ཆད་མེད་ལམ་
ཆོས་ཅན།	སྟོང་ཉིད་རང་ངོས་ནས་ཡོད་པ་ལ་ཚད་མར་སོང་བར་ཐལ།	འདོད་
པའི་ཕྱིར།	འདོད་ན།	སྟོང་ཉིད་རང་ངོས་ནས་ཡོད་པ་རྟོགས་པར་ཐལ་ལོ།	།མ་

ཁྱབ་ན།	ཚད་མར་སོང་བའི་དོན་གང་ཡིན།	དེ་བཞིན་དུ་བུམ་པ་ལ་ཚད་མར་
སོང་ན་བུམ་པ་མི་རྟག་པ་ལ་ཚད་མར་སོང་དགོས་པར་ཐལ།	མཚུངས་པའི་
ཕྱིར།	མི་མཚུངས་ན་དེའི་རྒྱུ་མཚན་གང་ཡིན་ཞེས་དཔྱད།	གཉིས་པ་ལྟར་ན།	
ལེགས་བཤད་སྙིང་པོ་ལས།༡༡༥	ཡོད་པ་གང་ཡིན་རང་གི་ངོ་བོས་ཡོད་པར་
འདོད་པའི་ལུགས་ལ་རང་མཚན་སྣང་བ་ལ་བལྟོས་ཏེ་འཁྲུལ་བར་སོང་ན་དེ་
རང་གི་གཞལ་བྱ་རྙེད་པར་འཇོག་མི་ནུས་པས།	 རྟོག་པ་དང་རྟོག་མེད་ཀྱི་
ཚད་མ་གང་ཡིན་ཀྱང་ཚད་མར་སོང་ས་སྣང་ཡུལ་དང་ཞེན་ཡུལ་རང་མཚན་
ལ་མ་འཁྲུལ་བ་ཞིག་དགོས་སོ།	 །ཞེས་དང༌།	 དབུ་མའི་སྤྱི་དོན་ལས།༡༡༦	
མིག་སོགས་ལ་ཚད་མར་སོང་ན་མིག་སོགས་རང་ངོས་ནས་ཡོད་པ་ལ་ཚད་
མར་སོང་བས་ཁྱབ་པར་གསུངས་པ་རྣམས་དང་འགལ་ལོ།	།ཡང།	རང་རྒྱུད་
པ་མན་ཆད་ཀྱི་ལུགས་ལ་གང་ཟག་འཛིན་པའི་རྟོག་པས་དེའི་ཡིད་ཀྱི་རྣམ་
ཤེས་འཛིན་ནམ་མི་འཛིན།	དང་པོ་ལྟར་ན།	གང་ཟག་རང་རྐྱ་ཐུབ་པའི་རྫས་
ཡོད་དུ་འཛིན་པའི་རྟོག་པ་ཆོས་ཅན།	ཁྱོད་ཀྱིས་རྣམ་ཤེས་ཀྱང་རང་རྐྱ་ཐུབ་
པའི་རྫས་ཡོད་དུ་འཛིན་པར་ཐལ།	འདོད་པའི་ཕྱིར།	འདོད་ན།	བློ་དོན་མཐུན་
དུ་ཐལ་ལོ།	།གཞན་ཡང༌།	སྤྲུལ་སྐུ་མངོན་སུམ་དུ་རྟོགས་པའི་སོ་སྐྱེའི་མངོན་
སུམ་གྱིས་དེའི་མཚན་གཞི་རྣམ་ཤེས་མངོན་སུམ་དུ་རྟོགས་པར་ཐལ།	འདོད་
པའི་ཕྱིར།	འདོད་མི་ནུས་ཏེ།	དེ་ཡེ་ཤེས་ཆོས་སྐུ་ཡིན་པའི་ཕྱིར་རོ།	།གཉིས་
པ་ལྟར་ན་ཡང་དག་མཐའ་ཡི་ཕར་ཕྱིན་མཐའ་དཔྱོད་ལས།༡༡༧	 ལོངས་སྐུའི་
ཡིད་ཀྱི་རྣམ་ཤེས་ལོངས་སྐུ་ཡིན་པའི་རྒྱུ་མཚན་གྱིས་ལོངས་སྐུའི་གཟུགས་



ལུགས་འདིའི་ཚད་མ་འཇོག་ཚུལ།105

ཕུང་མངོན་སུམ་དུ་རྟོགས་ན།	 དེ་མངོན་སུམ་དུ་རྟོགས་པས་མ་ཁྱབ་པར་
གསུངས་པ་དང་འགལ་ལོ།	།གཞན་ཡང་དེ་ལྟར་མིན་ན་གང་ཟག་འཛིན་པའི་
ཚད་མས་དེ་རང་ངོས་ནས་ཡོད་པ་ལ་ཚད་མར་སོང་ཚུལ་འཇོག་དཀའ་བའི་
ཕྱིར་དང༌།	ཐལ་འགྱུར་བས་རང་ངོས་ནས་མེད་པའི་གནད་ཀྱིས་ཡིད་ཀྱི་རྣམ་
ཤེས་བདག་ཏུ་བཞག་པ་འགོག་ལ།	ལྟོ་ལྡིར་བ་བུམ་པར་བཞག་པ་ལ་དེ་ལྟར་
མི་འགོག་པའི་རྒྱུ་མཚན་མེད་པར་འགྱུར་བ་དང།	 དཀའ་གནད་བརྒྱད་ཀྱི་
བརྗེད་བྱང་ལས།༡༡༨	ཁོ་བོ་ཅག་རྣམ་པར་ཤེས་པ་ཉིད་ལ་གང་ཟག་ཏུ་འདོད་
པས།	 གང་ཟག་བདེན་འཛིན་གྱིས་རྣམ་ཤེས་བདེན་པར་བཟུང་བས།	 ཕུང་
པོ་ལ་བདེན་པར་འཛིན་པའི་ཆོས་ཀྱི་བདག་འཛིན་ཡིན་ནོ།	།ཞེས་གསུངས་
པ་དང་འགལ་ཞིང༌།	 ཐལ་རང་གཉིས་གང་ཟག་བདེན་མེད་གང་ཟག་གི་
བདག་མེད་དུ་འཇོག་མི་འཇོག་གི་ཁྱད་པར་ཡང་ཕྱེ་མི་ནུས་པར་འགྱུར་རོ།།	
	 ༥༽	འགྲུབ་བྱེད་ཀྱི་ཚད་མའི་དོན་ལ།	དབུ་མ་མཐའ་དཔྱོད་དང་།༡༡༩	
ཕར་ཕྱིན་མཐའ་དཔྱོད་ལས་རང་རྒྱུད་པའི་ལུགས་ལ་ཆོས་རྣམས་འཛིན་པའི་
རྟོག་པ་ཆོས་རྣམས་འགྲུབ་བྱེད་ཀྱི་ཚད་མར་མི་རུང་བར་གསུངས་ན།	སྒྲ་མི་
རྟག་པ་རྟོགས་པའི་རྗེས་དཔག་ཚད་མ་དེ་སྒྲ་མི་རྟག་པ་འགྲུབ་བྱེད་ཀྱི་ཚད་
མ་མིན་པར་འདོད་དམ།	 	 ཐལ་འགྱུར་བའི་ལུགས་ལ་གཟུགས་འཛིན་རྣམ་
མཁྱེན་དེ་གཟུགས་འགྲུབ་བྱེད་ཀྱི་ཚད་མ་ཡིན་པར་དབུ་མ་མཐའ་དཔྱོད་
ལས་གསུངས་པས།	འགྲུབ་བྱེད་ཀྱི་དོན་དང༌།	དེ་བཞིན་དུ་རྩ་ཤེ་ཊཱིཀ་ཆེན་
ལས།༡༢༠	 གཞན་སྐྱེ་མེད་པ་ཐ་སྙད་པའི་ཚད་མས་མི་གྲུབ་བོ།	 །ཞེས་པའི་

དོན་ལའང་དཔྱད་དགོས་པར་མ་ཟད།	མཁས་པ་ཁ་ཅིག	།ལྗོན་ཤིང་འགྲོར་
སྣང་མིག་ཤེས་ཀྱིས།	 །ལྗོན་ཤིང་གཞལ་བ་འདི་པའི་ལུགས།	 །ཞེས་ཐལ་
འགྱུར་བའི་ཐུན་མོང་མིན་པའི་ཁྱད་ཆོས་སུ་གསུངས་པ་རྣམས་དང༌།	 དེ་
བཞིན་དུ་མིག་ཤེལ་གྱོན་ནས་བུམ་པ་ལ་བལྟ་བའི་ཚེ་བུམ་པ་མཐོང་མི་
མཐོང་དང༌།	 བླ་མའི་གསུང་རྒྱང་གྲགས་ནས་ཐོས་པའི་ཚེ་བླ་མའི་གསུང་
ཐོས་མ་ཐོས་བཅས་དང།	 ཀུན་གཞིའི་ཐལ་ཕྲེང་ལས།༡༢༡	 དཀའ་འགྲེལ་
ལས་དཔེར་ན་ཡུལ་གྱི་དབང་གིས་ཤེས་པ་དེའི་རྣམ་པ་ཅན་དུ་བྱུང་བས་
ཡུལ་དེ་མི་སྣང་ཡང་དམིགས་པར་འདོད་པ་བཞིན་ནོ་ཞེས་གསུངས།	 འོ་
ན་དཔེའི་ཤེས་པ་གང་ཡིན་ཞེ་ན།	 ཤེལ་གྱི་ནང་དུ་ཆུད་པའི་གཟུགས་
དང་སྣམ་བུས་གཡོགས་པའི་བུམ་པ་མཐོང་བའི་ཤེས་པ་ལྟ་བུ་ལ་བྱེད་
པའི་ཕྱིར་ཞེས་གསུངས་པ་རྣམས་གུང་བསྒྲིགས་ནས་དཔྱད་དགོས་སོ།།	

བཅོ་ལྔ་པ་བལྟ་བྱ་ཐུན་མོང་བར་སོང་ཚུལ་སོགས་ལ་དཔྱད་པ།

	 གཞི་གཅིག་ལ་ལྟ་བའི་ཚེ་མཐོང་ཚུལ་མི་འདྲ་བའི་མིག་ཤེས་
གསུམ་ཀ་ཚད་མར་འཇོག་ཚུལ་དང་།	 ཕྱི་ཡི་ཡུལ་དང་ལས་ཀྱི་འབྲེལ་བའི་
མཚམས་ལ་དཔྱད།	
	 ༡༽	 བརླན་ཞིང་གཤེར་བ་ཕོར་པ་གང་ལ་ལྷ་མི་ཡི་དྭགས་གསུམ་
གྱིས་ཅིག་ཅར་དུ་ལྟ་བའི་ཚེ་ཕོར་པ་གང་པོ་དེའི་ཆ་ཤས་སུ་གྱུར་པའི་རྣག་
ཁྲག་སོགས་གསུམ་ཡོད་པ་དང༌།	 ལྕགས་གོང་གཅིག་ལ་རིགས་སྔགས་དང་
ལྡན་མི་ལྡན་གྱི་སྐྱེས་བུའི་ལག་པས་རེག་པའི་ཚེ་ལྕགས་གོང་གཅིག་པུ་དེའི་ཆ་
ཤས་ལ་རེག་བྱ་མི་འདྲ་བ་གཉིས་ཡོད་པ་འཇུག་པའི་རྣམ་བཤད་དང་དབུ་མ་སྤྱི་
དོན་ལས་གསུངས་ཤིང༌།	 ཆ་ཤས་ལ་མི་འཇོག་པར་ལྕགས་གོང་དམར་འབར་
བའི་འབྲས་བུར་གྱུར་པའི་རེག་བྱ་ཞིག་ལ་འཇོག་ཚུལ་དབུ་མའི་མཐའ་དཔྱོད་
ལས་༡༢༢	 གསུངས་པས།	 དེ་ལྟར་འཇོག་ཚུལ་མི་འདྲ་བ་གཉིས་བྱུང་བ་ལ་ཟབ་
དོན་ལས་བྱུང་བ་བཞིན་དཔྱད་དགོས་སོ།	།འདིར་མཐོང་ཚུལ་མི་འདྲ་བའི་མིག་
ཤེས་རྣམས་ཚད་མ་ཡིན་མིན་ལ་དཔྱད་ན།	 དབུ་མའི་སྤྱི་དོན་ལས།༡༢༣	
བརླན་ཞིང་གཤེར་བ་ཕོར་གང་ལ་འགྲོ་བ་གསུམ་གྱིས་མ་བལྟས་གོང་དུ་
བདུད་རྩི་དང་རྣག་ཁྲག་མེད་ཀྱང་བལྟས་པའི་ཚེ་བརླན་ཞིང་གཤེར་བ་ཕོར་
པ་གང་པོ་དེའི་ཆ་ཤས་སུ་གྱུར་པའི་དངོས་པོ་གསུམ་གསར་དུ་སྐྱེ་ཞིང༌ལྷན་

ཅིག་ཏུ་འོང་བའི་རྒྱུ་མཚན་ནི།	 བལྟ་བྱ་ཐུན་མོང་བར་སོང་བའི་གནད་ཀྱིས་
ཡིན་ལ།	ཞེས་བརླན་ཞིང་གཤེར་བ་ཕོར་པ་གང་ལ་འགྲོ་བ་གསུམ་གྱིས་མ་
བལྟས་གོང་དུ་རྣག་ཁྲག་སོགས་མེད་ཀྱང༌།	བལྟ་བའི་ཚེ་དེ་གསུམ་ལྷན་ཅིག་
ཏུ་བྱུང་བ་དེ་བལྟ་བྱ་ཐུན་མོང་བར་སོང་བའི་གནད་ཀྱིས་ཡིན་པར་གསུངས་
ལ།	 སེམས་ཙམ་པའི་ལུགས་ལ་བལྟ་བྱ་ཐུན་མོང་བ་མེད་པས་མིག་ཤེས་
གསུམ་ཚད་མར་བཞག་ཚུལ་མི་འདྲ་བའི་ཁྱད་པར་ཇི་ལྟར་ཕྱེ།	 དེ་བཞིན་
དུ་སེམས་ཙམ་པས་བལྟ་བྱ་ཐུན་མོང་མིན་པ་དེ་དང་དེ་རང་འཛིན་མིག་
ཤེས་རྣམས་དང་ཉེར་ལེན་གཅིག་པར་འདོད་དམ་མི་འདོད་དཔྱད།	 ཐུན་
མིན་གྱི་མཐོང་ཚུལ་ཞེས་པའང་བརླན་ཞིང་གཤེར་བ་ཕོར་པ་གང་ལ་འགྲོ་
བ་གསུམ་གྱིས་བལྟས་པའི་ཚེ་ཆུ་རང་ག་བ་དང་།	རྣག་ཁྲག་དང།	བདུད་རྩི་
སོགས་མཐོང་ཚུལ་ཞིག་དང༌།	 ཡང་རི་གཅིག་ནས་མར་འབབ་མཁན་དང་
ཡར་འཛེགས་མཁན་གཉིས་ཀྱིས་ལམ་གཅིག་ལ་འབབ་མཁན་གྱིས་ཐུར་
དུ་མཐོང་བ་དང༌།	 འཛེག་མཁན་གྱིས་གྱེན་དུ་མཐོང་བའི་ཚུལ་ཞིག་དང༌།	
ཡང་ཁང་པ་མདུན་མཛེས་ལ་རྒྱབ་མི་མཛེས་པ་ཞིག་ལ་འགྲོ་བ་གཉིས་ཀྱིས་
རྒྱབ་མདུན་ནས་བལྟས་པའི་ཚེ་གཅིག་གིས་ཁང་པ་མཛེས་པ་དང་གཅིག་
གིས་ཁང་པ་མི་མཛེས་པ་མཐོང་བས་དེ་འདྲའི་མཐོང་ཚུལ་རྣམས་གཅིག་
མཚུངས་སུ་འཇོག་རིགས་སམ་མི་རིགས།	 བརླན་ཞིང་གཤེར་བ་ཕོར་པ་
གང་ལ་མི་ཁོ་ནས་བལྟ་བའི་ཚེ་ཆ་ཐམས་ཅད་ནས་ཆུ་རང་ག་བར་འགྱུར་
རམ་མི་འགྱུར།	དང་པོ་ལྟར་ན་དེའི་རྗེས་སུ་ཡི་དྭགས་ཀྱིས་བལྟ་བའི་ཚེ་ཆུ་

རང་འགའ་བ་དེ་རྣག་ཁྲག་གི་ངོ་བོར་འགྲོ་བར་ཐལ་བ་དང།	 དེ་བཞིན་རྣག་
ཁྲག་གིས་ཀྱང་བདུད་རྩིའི་ཉེར་ལེན་བྱེད་པར་ཐལ་ལོ།	 །རྒྱ་མ་གཅིག་གི་
ལྗིད་ཚད་ཅན་གྱི་བརླན་ཞིང་གཤེར་བ་ཕོར་པ་གང་ལ་འགྲོ་བ་གསུམ་གྱིས་
ཅིག་ཅར་དུ་བལྟ་བའི་ཚེ།	 རྒྱ་མ་གསུམ་ཡོད་པར་ཐལ།	 རྣག་ཁྲག་རྒྱ་མ་
གཅིག་སོགས་གསུམ་ཡོད་པ་གང་ཞིག	 །དེ་དག་ཕྱི་རོལ་དོན་དུ་གྲུབ་པའི་
ཕྱིར།	 དེ་བཞིན་དུ་རི་རབ་ཀྱི་ཆ་ཤས་ལ་ཟླུམ་པོ་ཞིག་དང་གྲུ་བཞི་ཞིག་སྟེ་
གཉིས་ཡོད་ཀྱང༌།	ཆ་ཅན་རི་རབ་དེ་ལ་དབྱིབས་མེད་པར་ཐལ།	ཟླུམ་པོ་མ་
ཡིན།	 གྲུ་བཞི་ཡང་མིན།	 དེ་ལས་གཞན་ཡང་མིན་པའི་ཕྱིར་ཞེས་པ་དང༌།	
ཡང་ཆུ་དང་རྣག་ཁྲག་སོགས་གོ་ས་ཐ་དད་དུ་མེད་ན་གཅིག་ལ་ལོངས་སྤྱོད་
པའི་ཚེ་གཞན་ལ་ལོངས་སྤྱོད་པར་འགྱུར་ལ།	 གོ་ས་ཐ་དད་ན་ཆ་ཤས་ཀྱི་
རི་རབ་གཉིས་ཀྱང་གོ་ས་ཐ་དད་དུ་འགྱུར་བས།	དེ་གཉིས་ཀྱི་ལྷོ་ཕྱོགས་ཀྱི་
འཛམ་བུ་གླིང་ཡང་གོ་ས་ཐ་དད་དུ་ཡོད་པར་འགྱུར་བས།	དེ་ལྟར་ན་འཛམ་
བུའི་གླིང་དེ་གཉིས་ན་གནས་པའི་སེམས་ཅན་ཀྱང་གོ་ས་ཐ་དད་དུ་ཡོད་
པར་འགྱུར་བས་དེ་གཉིས་གླིང་གཅིག་གི་ཆ་ཤས་སུ་ཇི་ལྟར་རུང༌།	 གཞན་
དུ་ན་འཛམ་བུའི་གླིང་བྱེ་བ་ཕྲག་བརྒྱ་ཡང་འཛམ་བུའི་གླིང་གཅིག་གི་ཆ་
ཤས་སུ་འགྱུར་རོ།	 །གཞན་ཡང༌སྔ་རྒོལ་བ་ཁྱོད་ཀྱང་དུ་མ་ཅིག་ཅར་ཡོད་
པར་ཐལ།	 ཁྱོད་མངོན་པ་ནས་བཤད་པའི་འཛམ་གླིང་དང་དུས་འཁོར་ནས་
བཤད་པའི་འཛམ་གླིང་གཉིས་ཀར་ཡོད་པའི་ཕྱིར་ཞེས་དཔྱད་པར་བྱའོ།།	
	 ༢༽	སྐྲ་ཤད་མཐོང་བ་དང་མི་འདྲ་བར།	ཆུ་ཀླུང་རྣག་ཁྲག་ཏུ་མཐོང་

བ་དེ་ཚད་མ་ཡིན་པ་ལས་དབང་གིས་མཐོང་བའི་རྒྱུ་མཚན་གྱིས་ཡིན་
ནམ་མིན།	 ཕྱི་མ་ལྟར་ན་དབུ་མའི་སྤྱི་དོན་ལས།༡༢༤	 སྐྲ་ཤད་མཐོང་བའི་
འཁྲུལ་རྒྱུ་ནི་འཕྲལ་གྱི་འཁྲུལ་རྒྱུ་ཡིན་ཞིང༌།	 ཡི་དྭགས་ལྟ་བུས་ཆུ་ཀླུང་
གི་ཆ་ཤས་སུ་གྱུར་པའི་རྣག་ཁྲག་མཐོང་བའི་འཁྲུལ་རྒྱུ་ནི་སྔར་བསགས་
ཀྱི་ལས་ངན་པའི་འཁྲུལ་རྒྱུ་ཡིན་པའི་ཕྱིར།	 ཞེས་གསུངས་པ་དང་འགལ་
ལོ།	 །དང་པོ་ལྟར་ན།	སྐྱེས་བུ་དམ་པ་ལ་སྐྱོན་དེ་མེད་བཞིན་དུ་ལས་དབང་
གིས་སྐྱོན་མཐོང་བ་ཡང་ཚད་མ་ཡིན་པར་ཐལ།	འདོད་པའི་ཕྱིར།	དེ་བཞིན་
དུ་ལས་བཟང་པོའ་ིདབང་གིས་སངས་རྒྱས་ཐ་མལ་བ་མིའི་རྣམ་པ་ཅན་གྱི་
བླ་མར་མཇལ་བ་དང༌།	 དེ་ལས་བཟང་བ་ཆོས་རྒྱུན་གྱི་ཏིང་ངེ་འཛིན་ཐོབ་
པའི་ཚེའམ་ལས་དག་པས་མཆོག་གི་སྤྲུལ་སྐུར་མཇལ་བ་དང༌།	 ས་ཐོབ་
པ་རྣམས་ཀྱིས་ལོངས་སྐུར་མཇལ་བ་ལྟ་བུ་དང༌།	 དེ་ལ་རོ་མི་ཞིམ་པའང་
རོ་མཆོག་སྣང༌།	 །ཞེས་སོགས་ཀྱི་དགོངས་པ་བླང་ན།	 གཞི་གཅིག་ལའང་
ས་གོང་ནས་གོང་དུ་འཕོ་བ་ལས་བརྩམས་ཏེ་སངས་རྒྱས་པའི་བར་མཐོང་
ཚུལ་མི་འདྲ་བ་ཡོད་པར་འགྱུར་ལ།	 དེ་ལྟར་ན་སོ་སྐྱེ་ཞིག་ལ་སངས་རྒྱས་
ཀྱིས་གཟིགས་པའི་ཚེ་སོ་སྐྱེ་དེ་ཡི་ཆ་ཤས་ལ་དག་པའི་སྣང་བ་ཞིག་ཁས་
བླང་དགོས་ཤིང༌།	 དེ་འདྲའི་སོ་སྐྱེ་དེ་ལ་དག་སྣང་ཅན་གྱི་རང་གི་སློབ་མས་
སངས་རྒྱས་སུ་མཇལ་བའང་འོང་བས་དེ་ཉིད་ལ་དག་པའི་ཆ་ཞིག་གམ།	
སངས་རྒྱས་ཀྱི་ཆ་ཞིག་ཀྱང་ཡོད་པར་ཐལ་ལོ།	 །འདོད་ན།	སེམས་ཅན་གྱི་
རྒྱུད་ལ་བདེ་གཤེགས་སྙིང་པོ་མཚན་དཔེས་བརྒྱན་པ་ཡོད་པར་གསུངས་

པ་སྒྲས་ཟིན་ལྟར་ཁས་ལེན་རིགས་པར་ཐལ་ལོ།	 །གཞན་ཡང་ཡི་དྭགས་
ཀྱིས་བལྟ་བྱར་གྱུར་པའི་རྣག་གིས་གང་བའི་རྒྱ་མཚོ་ཞིག་ཡོད་ན།	 དེ་ལ་
གནས་པའི་ཉ་སོགས་མེད་པར་ཐལ་ཞེས་དང༌།	 དེ་བཞིན་དུ་ཟད་པར་མེའི་
ཏིང་ངེ་འཛིན་གྱི་སྐོར་ཡང་འདིར་གུང་བསྒྲིགས་ནས་དཔྱད་དགོས་སོ།།	
	 ༣༽	 འགྲོ་བ་གསུམ་གྱིས་མ་བལྟས་གོང་དུ་བརླན་ཞིང་གཤེར་
བ་ཕོར་པ་གང་མེད་ན་ནི་བལྟ་བྱ་ཐུན་མོང་བ་མེད་པར་འགྱུར་ལ།	 ཡོད་ན་
ནི་དེ་རྣག་ཁྲག་སོགས་གསུམ་པོ་གང་ཡང་མིན་པས་ལས་ལ་བརྟེན་ནས་
མ་གྲུབ་པར་ཐལ།	 འདོད་པའི་ཕྱིར།	 འདོད་ན།	 ཕྱིའི་གཟུགས་སོགས་ལ་
ལས་ཀྱི་འབྲས་བུ་ཡིན་མིན་གཉིས་སུ་འགྱུར་བས།	 སྤྱིར་དངོས་པོ་དེ་ལས་
ལ་བརྟེན་པའི་མཚམས་ཇི་ལྟར་འཇོག	 །འཇིག་རྟེན་ཐོག་མར་གྲུབ་པའི་
གནས་སྐབས་ཀྱི་གོང་བུའི་ཉེར་ལེན་རྡུལ་ཕྲ་བའི་མཐར་ཐུག་པ་དེ་དག་
ཀྱང་ལས་ལ་བརྟེན་ནས་གྲུབ་ན་སུ་ཡི་ལས་ལ་བརྟེན་ནས་གྲུབ།	 ད་ལྟ་རང་
ཉིད་ཀྱི་ལོངས་སྤྱད་བྱའི་ཁང་པའི་ཉེར་ལེན་ཐོག་མ་མེད་པ་ནས་ཡོད་པ་དེ་
དག་ཐམས་ཅད་ཀྱང་རང་གི་ལས་ཀྱི་འབྲས་བུ་ཡིན་ནམ་ཞེ་ན།	 དེ་ལ་ཁོ་ན་
རེ།	 ལས་ལ་མ་བརྟེན་པར་རྡུལ་ཕྲན་ཕྲ་བའི་མཐར་ཐུག་པ་རྣམས་གྲུབ་ལ།	
སེམས་ཅན་གྱི་ལས་ཀྱིས་ལྷན་ཅིག་བྱེད་རྐྱེན་དང་དེ་འདྲའི་རྡུལ་ཕྲན་གྱིས་
ཉེར་ལེན་བྱས་པ་ལ་བརྟེན་ནས་གོང་བུའི་འཇིག་རྟེན་འདི་གྲུབ་པ་ཡིན་ནོ་
ཞེ་ན།	 མི་རིགས་ཏེ།	 སྟོང་གསུམ་གྱི་སྟོང་ཆེན་པོའ་ིའཇིག་རྟེན་གྱི་ཁམས་
འདིའི་རྡུལ་ཕྲན་ཀུན་ལས་ཀྱི་བདག་འབྲས་ཡིན་པའི་ཕྱིར་ཏེ།	 ཤ་ཡི་མིག་

གིས་མཐོང་བའི་ཕྱིར།	 ཁྱབ་པར་ཐལ།	 གསེར་ཕྲེང་ལས།༡༢༥	 དེ་ལ་ཤ་ཡི་
སྤྱན་ནི་དཔག་ཚད་བརྒྱ་ནས་སྟོང་གསུམ་ཚུན་ཆད་ཀྱི་དངོས་པོ་རྣམས་སོ་
སོར་ངེས་པའི་ཡུལ་ཅན་ཏེ།	 ཞེས་གསུངས་ནས་དེའི་འོག་ཏུ་ཉི་སྣང་ལས།	
དེ་ནི་རྣམ་པར་སྨིན་པ་བྱུང་བ་ཉིད་ཀྱི་ཡུལ་སོ་སོར་ངེས་པ་ཉིད་ཡིན་པའི་
ཕྱིར་རམ་ཤ་ཡི་མིག་ནི་བདག་པོའ་ིའབྲས་བུའི་ཡུལ་ཅན་ཡིན་ལ།	 དེ་ཡང་
སྟོང་གསུམ་གྱི་སྟོང་ཆེན་པོའ་ིའཇིག་རྟེན་གྱི་ཁམས་ཀྱིས་བསྡུས་པ་ཡིན་
པའི་ཕྱིར་རོ།	།ཞེས་སོགས་དང༌།	དབང་པོས་ཀྱང་རང་གི་བདག་འབྲས་མ་
ཡིན་པ་ལ་ལོངས་སྤྱོད་མི་ནུས་པས་ཞེས་སོགས་གསུངས་པའི་ཕྱིར་དང༌།	
ཤ་ཡི་སྤྱན་གྱི་ཡུལ་སྟོང་གསུམ་གྱི་སྟོང་ཆེན་པོར་ངེས་པ་ལ་རྒྱུ་མཚན་ཡོད་
པའི་ཕྱིར་རོ།	 །གཞན་ཡང་དམྱལ་བའི་སྲུང་མ་རྣམས་གང་ཟག་མཚན་ཉིད་
པ་ཡིན་ནམ་མིན།	 དང་པོ་ལྟར་ན།	 འགྲོ་བ་རིགས་དྲུག་གང་ཡིན།	 གཉིས་
པ་ལྟར་ན།	 ལས་ཀྱི་དབང་གིས་གྲུབ་ཚུལ་ཇི་ལྟར་ཡིན་དཔྱད་པར་བྱའོ།།	

བཅུ་དྲུག་པ་ཡང་ལོག་གི་སྐོར་སོགས་ལ་དཔྱད་པ།
	
ཀུན་རྫོབ་བདེན་པའི་དོན།	 དེ་རྟོགས་ཚུལ།	 ཡང་ལོག་གི་
དོན།	 རང་རྒྱུད་པས་ཡུལ་ཅན་ལ་ཡང་ལོག་མི་འཇོག་པའི་རྒྱུ་
མཚན།	 ཡང་དག་ཀུན་རྫོབ་མེད་པ་དང༌།	 བདེན་འཛིན་ལོག་
པའི ་ ཀུན ་ རྫོ བ ་ དུ ་མི ་ འཇོ ག ་ པའི ་ རྒྱུ ་མཚན ་བཅས ་ལ ་ དཔྱད །
	 ༡༽	 འཇུག་པ་ལས།༡༢༦	 བཅོས་མར་གྱུར་པའི་དངོས་ནི་ཀུན་
རྫོབ་ཏུའོ།	 །ཞེས་བཅོས་མར་གསུངས་པ་དང༌།	 འཇུག་པའི་རྣམ་བཤད་
ལས།༡༢༧	ཀུན་རྫོབ་པའི་ངོ་བོ་ནི།	སོ་སོ་སྐྱེ་བོ་མ་རིག་པའི་རབ་རིབ་ཀྱི་ལིང་
ཏོག་གིས་བློ་ཡི་མིག་མ་ལུས་པར་ཁེབས་པ་རྣམས་ཀྱིས་བརྫུན་པ་མཐོང་
བའི་སྟོབས་ལས་བདག་གི་ངོ་བོ་ཡོད་པ་རྙེད་པ་ཡིན་ཏེ།	 ཞེས་གསུངས་
པའི་དོན་དང༌།	རྣམ་མཁྱེན་གྱིས་སྟོང་ཉིད་ལ་གཉིས་སྣང་ནུབ་པའི་ངང་ནས་
ཀུན་རྫོབ་གཟིགས་ཚུལ་སོགས་ལ་དཔྱད་པར་བྱའོ།	 །དེ་ཡང་བཅོས་མར་
གྱུར་པའི་དོན།	 བདེན་སྣང་ཅན་གྱི་ཤེས་པ་ལ་སྣང་བའམ་དེས་ཚད་མས་
གྲུབ་པའི་རྒྱུ་མཚན་གྱིས་བསླུ་བ་དང་བརྫུན་པར་འཇོག་ན།	 སྟོང་ཉིད་ཆོས་
ཅན།	བསླུ་བ་དང་བརྫུན་པ་ཡིན་པར་ཐལ།	བདེན་སྣང་ཅན་གྱི་ཤེས་པ་རྗེས་
དཔག་ཚད་མའི་རྙེད་དོན་ཡིན་པའི་ཕྱིར་རོ།	 །བདེན་སྣང་ཅན་གྱི་ཤེས་པ་
ཙམ་གྱི་རྙེད་དོན་ཞེས་ཞིབ་ཆ་བྱེད་ན།	 བུམ་པ་ཆོས་ཅན།	ཀུན་རྫོབ་བདེན་

པ་མ་ཡིན་པར་ཐལ།	བདེན་སྣང་ཅན་གྱི་ཤེས་པ་ཙམ་གྱི་རྙེད་དོན་མིན་པའི་
ཕྱིར་ཏེ།	 བློ་མ་འཁྲུལ་བ་རྣམ་མཁྱེན་གྱི་རྙེད་དོན་ཡིན་པའི་ཕྱིར།	 དེ་ལ་ཁོ་
ན་རེ།	 ཀུན་རྫོབ་རྣམས་རྣམ་མཁྱེན་གྱིས་རྙེད་ཀྱང་རང་སྣང་མིན་གྱི་གཞན་
སྣང་ཡིན་པས་སྐྱོན་མེད་དོ་ཞེ་ན།	རྣམ་མཁྱེན་ལ་རང་སྣང་གི་ཀུན་རྫོབ་ཡོད་
པར་ཐལ།	 འདི་ལ་རོ་མི་ཞིམ་པའང་རོ་མཆོག་སྣང༌།	 །ཞེས་གསུངས་པ་
ལྟར་སངས་རྒྱས་ཁོ་ན་ལ་སྣང་བའི་རོ་ཞིག་ཡོད་པའི་ཕྱིར་རོ།	 །ཀུན་རྫོབ་
རྣམས་རྣམ་མཁྱེན་ལ་གཞན་སྣང་ཡིན་མིན་དང༌།	རྣམ་མཁྱེན་གྱིས་ཇི་སྙེད་
པ་གཟིགས་ཚུལ་ཐུན་མོང་མིན་པའི་ཚུལ་འོག་ཏུ་འཆད་པར་འགྱུར་རོ།།
	 དེ་བཞིན་དུ་སྟོང་ཉིད་བསྒོམས་པས་ཡུལ་ཡུལ་ཅན་དབྱེར་མེད་དུ་
འདྲེས་པ་ལྟར་ཀུན་རྫོབ་པའི་ཆོས་འགའ་ཞིག་ལ་དམིགས་ནས་བསྒོམས་
པས་ཡུལ་ཡུལ་ཅན་དབྱེར་མེད་དུ་འདྲེས་པ་ལྟ་བུ་ཡོད་དམ་མེད།	 དང་པོ་
ལྟར་ན་ཀུན་རྫོབ་ལ་གཉིས་སྣང་ཞེས་བརྗོད་པའི་རྒྱུ་མཚན་གང་ཡིན།	 ཕྱི་
མ་ལྟར་ན་དེ་ལྟར་མེད་པའི་རྒྱུ་མཚན་གང་ཡིན་སྨྲོས་ཤིག	།གཞན་ཡང༌སྟོང་
ཉིད་ལྟ་བུ་རྣམ་མཁྱེན་གྱིས་གཉིས་སྣང་ནུབ་པའི་ཚུལ་གྱིས་གཟིགས་
ཤིང༌རང་སྣང་ཡིན་ལ།	 ཀུན་རྫོབ་པའི་ཆོས་རྣམས་གཉིས་སྣང་དང་བཅས་
པའི་ཚུལ་གྱིས་གཟིགས་ཤིང་གཞན་སྣང་ཡིན་པ་བདེན་མོད།	 འགོག་
བདེན་དེ་གཟིགས་ཚུལ་གཉིས་ལས་གང་ཡིན།	 དང་པོ་ལྟར་ན།	 སྟོང་ཉིད་
དུ་ཐལ་ལོ།	 །གཉིས་པ་ལྟར་ན་ཀུན་རྫོབ་བདེན་པར་ཐལ་ལོ་ཞེས་དཔྱད།།	
	 ༢༽	རང་རྒྱུད་པའི་ལུགས་ལ་ཀུན་རྫོབ་བདེན་པ་ཐོག་མར་རྟོགས་

པའི་བློ་དེ་ཚད་མ་ཡིན་ནམ་མིན།	 དང་པོ་ལྟར་ན་མངོན་རྗེས་གང་ཡིན།	
གཉིས་པ་ལྟར་ན་མི་འཐད་པ་རྟོགས་སླ།	དེ་བཞིན་དུ་བུམ་པ་ལྟ་བུ་ཀུན་རྫོབ་
ཏུ་ཡོད་པ་རྟོགས་ཚུལ་དང༌།	ཀུན་རྫོབ་བདེན་པ་རྟོགས་ཚུལ་གཉིས་ལ་ཁྱད་
པར་ཇི་ལྟར་ཕྱེ།	གལ་ཏེ་དེ་གཉིས་རྟོགས་ཚུལ་ལ་ཁྱད་པར་མེད་ན།	དེ་དོན་
དམ་པར་ཡོད་པ་ཁེགས་ཚུལ་དང།	 དོན་དམ་བདེན་པ་ཁེགས་ཚུལ་ལའང་
ཁྱད་པར་མེད་པར་འགྱུར་རོ།	།ཡང།	ཀུན་རྫོབ་བདེན་པ་རྟོགས་ཚུལ།	བུམ་
པ་བདེན་མེད་རྟོགས་པའི་འོག་ཏུ་ཆོས་ཅན་བུམ་པ་ལ་བལྟ་བའི་ཚེ་སྔར་དང་
མི་འདྲ་བའི་འཆར་ཚུལ་ཞིག་འོང་བ་དེ་ཡིན་ནམ་མིན།	དང་པོ་ལྟར་ན།	བུམ་
པ་བདེན་གྲུབ་མི་སྣང་བར་ཐལ།	འདོད་པའི་ཕྱིར།	འདོད་ན།	དབུ་མ་མཐའ་
དཔྱོད་ལས།༡༢༨	སོ་སྐྱེའི་ཤེས་པ་ལ་ང་སྣང་བའི་ཚེ་ངེས་པར་བདེན་གྲུབ་ཏུ་
སྣང་བས་ཁྱབ་པའི་ཕྱིར་ཞེས་གསུངས་པ་དང་འགལ་ལོ།	 །རྩ་བར་མ་ཁྱབ་
ན།	 སྔར་དང་མི་འདྲ་བར་འཆར་ཚུལ་དང༌།	 གཟུགས་བརྙན་ལྟ་བུའི་འཆར་
ཚུལ་མེད་པར་འགྱུར་རོ།	 །གཉིས་པ་ལྟར་ན་སྒྱུ་མ་ལྟ་བུ་མི་འཆར་བར་
ཐལ་ལོ།	 །གཞན་ཡང་བུམ་པ་ཀུན་རྫོབ་བདེན་པ་རྟོགས་པའི་བློ་དེས་བུམ་
པ་དོན་དམ་བདེན་པ་ཇི་ལྟར་ཁེགས་པའི་ཚུལ་ལ་ཡང་དཔྱད་པར་བྱའོ།།	
	 	༣༽	ཡང་ལོག་ལ་དཔྱད་པ་ནི།	མིག་ནི་རབ་རིབ་ཅན་གྱི་དམིགས་
པ་ཡིས།	།རབ་རིབ་མེད་ཤེས་ལ་གནོད་མིན་ཇི་ལྟར།	།དེ་བཞིན་དྲི་མེད་ཡེ་
ཤེས་ཞེས་སོགས་ཀྱི་སྐབས་ཀྱི་དོན་ལ་སྦྱར་དགོས་པར་གསུང་ནས།	ཡང་
ལོག་གི་རྣམ་གཞག་སྟོན་པ་དེ་ཉིད་སྐབས་ཀྱི་དོན་ནམ་སྔར་གྱི་རྩོད་པའི་

ལན་དུ་སྦྱོར་ཚུལ་ཇི་ལྟར་ཡིན།	ཡང་ལོག་གི་དོན་ལ།	མ་རིག་པས་བསླད་པའི་
ཡུལ་ཡུལ་ཅན་རྣམས་ལོག་པའི་ཀུན་རྫོབ་ཏུ་མི་འཇོག་པར་དབུ་མ་སྤྱི་མཐའ་
དཔྱོད་དང༌།	 འཇུག་པའི་རྣམ་བཤད་དུ་གསུངས་ན།	 འཇིག་རྟེན་པའི་ཤེས་
པ་དེ་དེ་ཁོ་ན་ཉིད་མ་རྟོགས་པའི་ཐ་སྙད་པའི་ཚད་མ་ལ་བཞག་ནས།	བདེན་
འཛིན་ལྟ་བུ་དེ་ལ་ལྟོས་ཏེ་ལོག་པར་འཇོག་མི་ནུས་པ་བདེན་མོད།	 སྤྱིར་
ལོག་པའི་ཀུན་རྫོབ་ཏུ་ཅིའི་ཕྱིར་མི་འཇོག	།ཀུན་རྫོབ་ཙམ་འཇོག་པ་ལ་དེ་ཁོ་
ན་ཉིད་ལ་བློ་ཁ་མ་ཕྱོགས་པའི་ཐ་སྙད་པའི་ཚད་མས་འཇོག་མི་དགོས་པའི་
ཕྱིར་རོ།	།དེ་ལྟ་མིན་ན་ཀུན་རྫོབ་ཕྲ་མོ་རྣམས་དོན་དམ་བདེན་པར་ཐལ་ལོ།།
	 འཇིག་རྟེན་ཤེས་ངོ་ལ་ལྟོས་ཏེ་ཡང་ལོག་གི་དོན་ལ།	ཁ་ཅིག	།འཕྲལ་
གྱི་འཁྲུལ་རྒྱུས་བསླད་པ་དང་མ་བསླད་པའི་སྒོ་ནས་འཇོག་ཅེས་ཟེར།	འོ་ན།	
བདེན་འཛིན་ཀུན་བཏགས་ཆོས་ཅན།	འཇིག་རྟེན་ཤེས་ངོ་ལ་ལྟོས་ཏེ་ལོག་པ་
ཡིན་པར་ཐལ།	འཕྲལ་གྱི་འཁྲུལ་རྒྱུས་བསླད་པའི་ཕྱིར་ཏེ།	འཇུག་པའི་རྣམ་
བཤད་ལས།༡༢༩	ཡིད་ཀྱི་དབང་པོའ་ིགནོད་པ་ནི།	སྔགས་དང་སྨན་ལ་སོགས་
པ་དེ་དག་དང༌།	གྲུབ་མཐའ་ལོག་པ་དང་གཏན་ཚིགས་ལྟར་སྣང་དང་གཉིད་
ཀྱི་གནོད་པ་སོགས་སོ།	།ཞེས་སོགས་འཕྲལ་གྱི་འཁྲུལ་རྒྱུ་མང་པོ་གསུངས་
པ་ལས་གྲུབ་མཐའ་ལོག་པ་དང་གཏན་ཚིགས་ལྟར་སྣང་གིས་བསླད་པས་
སོ།	 །གཞན་ཡང༌རང་རྐྱ་ཐུབ་པའི་རྫས་ཡོད་དུ་འཛིན་པའི་འཛིན་པ་ལྷན་
སྐྱེས་དང༌།	སྔ་ཕྱི་གཅིག་འཛིན་གྱི་རྟག་འཛིན་ལྷན་སྐྱེས་ཆོས་ཅན།	འཕྲལ་
གྱི་འཁྲུལ་རྒྱུས་བསླད་པར་ཐལ།	འཇིག་རྟེན་ཤེས་ངོ་ལ་ལྟོས་ཏེ་ལོག་པ་ཡིན་

པའི་ཕྱིར་ཏེ།	 དེ་ཁོ་ན་ཉིད་ལ་བློ་ཁ་མ་ཕྱོགས་པའི་ཐ་སྙད་པའི་ཚད་མས་
ལོག་པར་རྟོགས་ནུས་པའི་ཕྱིར།	ཆོས་ཅན་མ་གྲུབ་ཅེ་ན།	འཇུག་པའི་རྣམ་
བཤད་ལས།༡༣༠	 གང་ཟག་རང་རྐྱ་ཐུབ་པའི་རྫས་ཡོད་དུ་འཛིན་པ་ནི་གྲུབ་
མཐས་བློ་མ་བསྒྱུར་བ་ལ་ཡང་ཡོད་མོད་ཀྱང༌།	 ཞེས་དང༌།	 ལེགས་བཤད་
སྙིང་པོ་ལས།༡༣༡	དེ་ལྟ་ན་སྔ་ཕྱི་གཅིག་འཛིན་གྱི་རྟག་འཛིན་དང།	གང་ཟག་
དང་ཆོས་རང་གི་མཚན་ཉིད་ཀྱིས་གྲུབ་པར་འཛིན་པའི་བདག་འཛིན་ལྷན་
སྐྱེས་ཀྱི་ཞེན་ཡུལ་ཡང་ཐ་སྙད་དུ་ཡོད་པར་འགྱུར་བའི་ཕྱིར་རོ།	།ཞེས་སྔ་ཕྱི་
གཅིག་འཛིན་གྱི་རྟག་འཛིན་ལྷན་སྐྱེས་ཡོད་པར་གསུངས་པ་དང་འགལ་ལོ།།
	 ཡང་ཁ་ཅིག	།འཇུག་པའི་རྣམ་བཤད་ལས།༡༣༢	དེ་ལྟ་བུའི་གནོད་
པ་མེད་པའི།	 ཞེས་པ་ནས།	 དེ་དག་ཇི་ལྟར་སྣང་བ་ལྟར་གྱི་དོན་དུ་ཡོད་པ་
ལ་འཇིག་རྟེན་པའི་ཤེས་པས་གནོད་པ་མེད་པ་དང་ཡོད་པའི་ཕྱིར་རོ།	།ཞེས་
གསུངས་པས།	 རང་ཉིད་འཁྲུལ་ཤེས་སུ་འཇིག་རྟེན་པའི་བློས་རྟོགས་མ་
རྟོགས་སམ།	 རང་འཛིན་གྱི་བློ་ལ་སྣང་བ་ལྟར་གྱི་དོན་གྱིས་སྟོང་པ་འཇིག་
རྟེན་པའི་བློས་རྟོགས་མ་རྟོགས་ཀྱི་སྒོ་ནས་ཡང་ལོག་གི་ཁྱད་པར་འབྱེད་
ཅེས་ཟེར།	འོ་ན་སྣང་བ་ལྟར་གྱི་དོན་གྱིས་སྟོང་པ་ཕྱོགས་གཅིག་རྟོགས་པས་
ཆོག་གམ་ཆ་ཐམས་ཅད་ནས་དེ་ལྟར་རྟོགས་དགོས།	 དེ་བཞིན་དུ་འཁྲུལ་
ཤེས་ལའང་སྦྱར་རོ།	 །དང་པོ་ལྟར་ན་བདག་འཛིན་གཉིས་ཆོས་ཅན།	 དེར་
ཐལ།	 དེའི་ཕྱིར།	 རྟགས་གྲུབ་ཏེ།	 རང་རྒྱུད་པས་བདག་གཉིས་ཀྱི་དོན་སྤྱི་
བདག་གཉིས་སུ་སྣང་བ་ལྟར་དུ་མ་གྲུབ་པ་རྟོགས་པའི་ཕྱིར་ཏེ།	 དབུ་མ་སྤྱི་

དོན་ལས།༡༣༣	རང་རྒྱུད་པས་བདག་འཛིན་གཉིས་ལ་སྣང་བ་སྣང་བ་ལྟར་དུ་
མ་གྲུབ་པ་རྟོགས་པའི་ཕྱིར་ཏེ།	རང་རྒྱུད་པས་བདག་འཛིན་གཉིས་ལ་བདག་
གཉིས་ཀྱི་དོན་སྤྱི་བདག་གཉིས་སུ་སྣང་བ་སྣང་བ་ལྟར་དུ་མ་གྲུབ་པ་རྟོགས་
པའི་ཕྱིར་ཞེ་ན།	ཁྱབ་པ་ཚངས་པས་ཀྱང་སྒྲུབ་མི་ནུས་སོ།	།ཞེས་གསུངས་
པའི་ཕྱིར།	གཉིས་པ་ལྟར་ན་སྒྱུ་མ་ཆོས་ཅན།	དེར་ཐལ།	དེའི་ཕྱིར།	མ་གྲུབ་
ན།	འཇིག་རྟེན་པའི་ཤེས་པས་གཟུགས་བརྙན་དང་སྒྱུ་མ་སོགས་རང་བཞིན་
གྱིས་མེད་པ་རྟོགས་པར་འགྱུར་ཏེ།	 རང་བཞིན་གྱིས་ཡོད་པར་སྣང་བའི་ཆ་
ལ་འཁྲུལ་བ་རྟོགས་པའི་ཕྱིར་ཏེ།	 ཆ་ཐམས་ཅད་ནས་འཁྲུལ་བ་རྟོགས་པའི་
ཕྱིར།	དེ་བཞིན་དུ་ཐོ་ཡོར་ཆོས་ཅན།	འཇིག་རྟེན་ཤེས་ངོ་ལ་ལྟོས་ཏེ་ལོག་པ་
ཡིན་པར་ཐལ།	སྒྱུ་མ་སོགས་དང་མཚུངས་པའི་ཕྱིར།	འདོད་ན།	བུམ་པ་ལ་
སོགས་པ་ཆོས་ཅན།	འཇིག་རྟེན་ཤེས་ངོ་ལ་ལྟོས་ཏེ་ལོག་པ་ཡིན་པར་ཐལ།	
འདོད་པའི་ཕྱིར།	འདོད་ན།	འཇིག་རྟེན་ཤེས་ངོ་ལྟོས་ཏེ་ཡང་དག་མེད་པར་
ཐལ་ལོ།	།ཅི་སྟེ་ཐོ་ཡོར་མིར་མཐོང་བའི་ངེས་པ་མེད་པས་སོ་ཞེ་ན།	གཟུགས་
བརྙན་ལ་ཡང་མཚུངས་ཏེ།	 གཟུགས་བརྙན་བྱད་བཞིན་དུ་སྣང་བའི་ངེས་པ་
མེད་པའི་ཕྱིར་རོ།	 །གལ་ཏེ་གཟུགས་བརྙན་བྱད་བཞིན་དུ་མེད་པ་རྟོགས་
ཀྱང༌།	བྱད་བཞིན་དུ་སྣང་བའི་རྒྱུ་མཚན་གྱིས་ཡིན་ནོ་ཞེ་ན།	ཟླ་བ་དང་སྐར་
མ་སོགས་ཆོས་ཅན།	འཇིག་རྟེན་ཤེས་ངོ་ལ་ལྟོས་ཏེ་ལོག་པ་ཡིན་པར་ཐལ།	
རང་ཅག་གིས་དེ་དག་ཆུང་ཆུང་མིན་པ་རྟོགས་ཀྱང༌།	 ཆུང་ངུར་སྣང་བའི་
ཕྱིར་རོ།	 །གཞན་ཡང༌བུམ་འཛིན་རྟོག་པ་དང༌།	 བུམ་པའི་དོན་སྤྱི་གཉིས་

འཇིག་རྟེན་ཤེས་ངོ་ལ་ལྟོས་ཏེ་ལོག་པ་ཡིན་ནམ་མིན།	ཕྱི་མ་ལྟར་ན་དོན་སྤྱི་
དོན་དུ་སྣང་བ་དེ་ཤེས་སྒྲིབ་ཀྱིས་བསླད་པའི་དབང་གིས་སྣང་བ་ཡིན་ནམ་
མིན།	དང་པོ་ལྟར་ན་བདེན་མེད་ཀྱིས་ཁྱད་པར་དུ་བྱས་ནས་བུམ་པ་རྟོགས་
པའི་རྟོག་པ་ཆོས་ཅན།	 ཁྱོད་ལ་བུམ་པའི་དོན་སྤྱི་མི་སྣང་བར་ཐལ།	 ཁྱོད་
བུམ་པ་བདེན་པར་འཛིན་པའི་བདེན་འཛིན་གྱི་བག་ཆགས་ཀྱིས་མ་བསླད་
པའི་ཕྱིར་ཏེ།	ཁྱོད་ལ་བུམ་པ་བདེན་གྲུབ་མི་སྣང་བའི་ཕྱིར་ཏེ།	ཁྱོད་ལ་བུམ་
པ་བདེན་མེད་སྣང་བའི་ཕྱིར་ཏེ།	 ཁྱོད་ཀྱིས་བུམ་པ་བདེན་མེད་ལ་དམིགས་
པའི་ཕྱིར་ཏེ།	 དམིགས་མེད་ལ་དམིགས་པའི་སྙིང་རྗེས་སེམས་ཅན་བདེན་
མེད་ལ་དམིགས་པར་ཡིག་ཆ་ལས་གསུངས་པ་ལྟར་ཁས་ལེན་དགོས་པ་
གང་ཞིག	 །མཚུངས་པའི་ཕྱིར།	 སེམས་ཅན་བདེན་མེད་ལ་དམིགས་ན།	
སེམས་ཅན་བདེན་མེད་སྣང་བས་མ་ཁྱབ་བོ་ཞེ་ན།	དེ་ལྟར་ན་དམིགས་མེད་
ལ་དམིགས་པའི་སྙིང་རྗེས་སེམས་ཅན་བདེན་མེད་ལ་དམིགས་ཚུལ་མེད་
པར་འགྱུར་རོ།	 །གཉིས་པ་ལྟར་ན་དོན་སྤྱི་དོན་དུ་སྣང་བ་དེ་འཁྲུལ་རྒྱུ་གང་
གི་དབང་གིས་སྣང༌བ་དང།	སངས་རྒྱས་པ་ན་རྟོག་པ་ཟད་པ་དང༌།	རྟོག་པ་
ཟད་པ་ན་སངས་རྒྱས་དགོས་པའི་རྒྱུ་མཚན་སོགས་ལ་དཔྱད་པར་བྱའོ།།	
	 ༤༽	 	 ཕན་ཚུན་ལྟོས་གྲུབ་འདོད་མི་འདོད་ཀྱི་དབང་གིས་ཐལ་
རང་གཉིས་ཡུལ་ཅན་ལ་ཡང་ལོག་འཇོག་མི་འཇོག་གི་ཁྱད་པར་བྱུང་བར་
ཟབ་དོན་སྟོད་ཆ་ལས་༡༣༤གསུངས་པ་ལ།	ཁ་ཅིག	།ཡུལ་ཅན་ལ་ལྟོས་པའི་
རྒྱུ་མཚན་གྱིས་ཡུལ་ལ་ཡང་ལོག་འཇོག་པ་བཞིན་དུ་ཡུལ་ལ་ལྟོས་པའི་རྒྱུ་

མཚན་གྱིས་ཡུལ་ཅན་ལ་ཡང་ལོག་འཇོག་སྟེ།	 དཔེར་ན།	 གཟུགས་བརྙན་
གཟུགས་བརྙན་འཛིན་པའི་བློ་ལ་ལྟོས་ནས་ལོག་པར་འཇོག་པ་བཞིན་
དུ་གཟུགས་བརྙན་འཛིན་པའི་བློ་ཡང་གཟུགས་བརྙན་ལ་ལྟོས་ནས་ལོག་
པར་འཇོག་ཅེས་ཟེར།	འོ་ན་བུམ་པ་ཆོས་ཅན།	འཇིག་རྟེན་ཤེས་ངོ་ལ་ལྟོས་
ཏེ་ལོག་པ་ཡིན་པར་ཐལ།	 གཟུགས་བརྙན་དེ་དེ་ཡིན་པ་གང་ཞིག	 །ཁྱོད་
གཟུགས་བརྙན་ལ་ལྟོས་པའི་ཕྱིར་ཏེ།	 མེ་དུ་བ་ལ་ལྟོས་པར་དབུ་མ་སྤྱི་
དོན་ལས་གསུངས་པ་གང་ཞིག	 །རྒྱུ་མཚན་མཚུངས་པའི་ཕྱིར།	 གཞན་
ཡང༌གཟུགས་བརྙན་འཛིན་པའི་རྣམ་མཁྱེན་ཆོས་ཅན།	 ཁྱོད་འཇིག་རྟེན་
ཤེས་ངོ་ལྟོས་ཏེ་ལོག་པ་ཡིན་པར་ཐལ།	 ཁྱོད་གཟུགས་བརྙན་ལ་ལྟོས་པའི་
ཕྱིར།	 གལ་ཏེ་གྲུབ་མཐའ་འོག་མ་རྣམས་ཀྱིས་ཡུལ་ཅན་གང་ཡིན་རང་གི་
ཡུལ་ལ་ལྟོས་པར་འཇོག་མི་ནུས་པས།	 ཡང་ལོག་གང་འཇོག་ཀྱང་རང་གི་
ཡུལ་ཅན་ལ་ལྟོས་ནས་འཇོག་ལ།	 དེའི་ཕྱིར་གཟུགས་བརྙན་ལྟ་བུ་རང་གི་
ཡུལ་ཅན་འཕྲལ་གྱི་འཁྲུལ་རྒྱུས་བསླད་པས་འཇིག་རྟེན་ཤེས་ངོ་ལ་ལྟོས་
ཏེ་ལོག་པར་འཇོག་ཀྱང༌།	 གཟུགས་བརྙན་སྣང་བའི་མངོན་སུམ་ལྟ་བུ་རང་
གི་ཡུལ་ཅན་རང་རིག་མ་འཁྲུལ་བའི་ཡུལ་ཡིན་པས་འཇིག་རྟེན་ཤེས་ངོ་
ལ་ལྟོས་ཏེ་ཡང་དག་འཇོག་པ་ཡིན་ནོ།	།ཞེས་ཟེར་བ་གོ་རྒྱུ་ཆེ་ཡང་མདོ་སྡེ་
སྤྱོད་པའི་དབུ་མ་པས་རང་རིག་མི་འདོད་པས་དེའི་ལུགས་ལ་ཇི་ལྟར་འཇོག་
དཔྱད་དགོས་སོ།	 །དེ་བཞིན་དུ་གཞན་སྐྱེ་འཛིན་པའི་འཛིན་པ་དང༌།	 སྒྲ་
རྟག་པར་འཛིན་པའི་རྟག་འཛིན་དང༌།	 ཐུན་མོང་བའི་བདག་འཛིན་རྣམས་

འཇིག་རྟེན་ཤེས་ངོ་ལ་ལྟོས་ཏེ་ཡང་ལོག་གང་ཡིན།	 དེ་དག་ལ་འཕྲལ་གྱི་
འཁྲུལ་རྒྱུས་བསླད་དམ་མི་བསླད།	དེ་དག་ལ་འཛིན་པ་ལྷན་སྐྱེས་ཡོད་དམ་
མེད་དང་།	 གཞན་སྐྱེ་མེད་པ་སྟོང་ཉིད་ཡིན་མིན་སོགས་གུང་བསྒྲིགས་ཏེ་
དཔྱད་པར་བྱའོ།	 །གཞན་ཡང་ཐག་ཁྲ་སྦྲུལ་འཛིན་གྱི་བློ་ལ་སྦྲུལ་སྣང་མི་
སྣང་དང།	 ལྷས་སྦྱིན་གྱི་སྐད་སྒྲ་འཛིན་འཁོར་ལོ་བརྒྱུད་ནས་ཐོས་མི་ཐོས།	
དེ་བཞིན་དུ་ཁ་པར་བརྒྱུད་ནས་དོན་གྲུབ་ཀྱི་སྐད་ཐོས་མི་ཐོས།	 ལྗོན་ཤིང་
འགྲོར་སྣང་གི་མིག་ཤེས་ལ་ལྗོན་ཤིང་སྣང་མི་སྣང༌།	 རས་ཀྱིས་གཡོགས་
པའི་བུམ་པར་བལྟས་ཚེ་བུམ་པ་སྣང་མི་སྣང་སོགས་ལའང་དཔྱད་པར་བྱའ།ོ།	

བཅུ་བདུན་པ་གཞན་སྡེས་བཏགས་པའི་བདག་འགོག་ཚུལ་
སོགས་ལ་དཔྱད་པ།	

	
མོ ་གཤམ་བུ་ལྟར་ཞེས་སོགས་ཀྱིས་བསྟན་པའི ་གཏན་ཚིགས་དེ ་
སྟོང་ཉིད་སྒྲུབ་བྱེད་ཀྱི་གཏན་ཚིགས་ཡིན་མིན་དང་།	 གཏན་ཚིགས་
དེའི ་ཆོས ་ཅན ་གང ་ཡིན ་དང ་ཁྱབ ་སྒྲུབ་ཚུལ་སོགས་ལ ་དཔྱད།	
	 ༡༽	མུ་སྟེགས་པས་ཇི་ལྟར་འདོད་པའི་བདག་ཆོས་ཅན།	དེ་ཁོ་ན་
ཉིད་དུ་མ་གྲུབ་སྟེ།	སྐྱེ་བ་དང་བྲལ་བའི་ཕྱིར་ཞེས་པའི་རྟགས་དེ།	སྟོང་ཉིད་
སྒྲུབ་པའི་རྟགས་ཡིན་ནམ་མིན།	 དང་པོ་ལྟར་ན།	 ཆོས་ཀྱི་བདག་མེད་སྒྲུབ་
པའི་རྟགས་ཡིན་ནམ་མིན།	 དང་པོ་ལྟར་ན་བདག་མེད་གཉིས་ཀ་སྒྲུབ་པར་
འགྱུར་བས་དེ་གཉིས་དུས་མཉམ་དུ་སྒྲུབ་བམ་རིམ་ཅིན་དུ་སྒྲུབ།	 སྟོང་ཉིད་
སྒྲུབ་པའི་གཏན་ཚིགས་སུ་སོང་ཚུལ་ཇི་ལྟར་ཡིན།	གཉིས་པ་ལྟར་ན་རྟགས་
དེའི་ཆོས་ཅན་ལ་མུ་སྟེགས་པས་ཇི་ལྟར་འདོད་པའི་བདག་གི་དོན་སྤྱི་མེད་
པར་ཐལ།	འདོད་པའི་ཕྱིར།	འདོད་ན།	རྟགས་དེ་ཆོས་ཅན་མེད་ནས་མ་གྲུབ་
པའི་གཏན་ཚིགས་སུ་འགྱུར་རོ།	 །གཞན་ཡང༌རྟགས་དེ་སྟོང་ཉིད་སྒྲུབ་པའི་
རྟགས་ཡིན་ན་སྟོང་ཉིད་ཆོས་ཅན།	མ་ཡིན་དགག་ཡིན་པར་ཐལ།	སྒྲུབ་ངག་
དེས་ཕུང་པོ་དང་ངོ་བོ་གཅིག་འཕངས་པའི་ཕྱིར་ཏེ།	 རྟགས་དེ་ཕུང་པོ་ལས་
ངོ་བོ་ཐ་དད་པའི་བདག་འགོག་པའི་རྟགས་ཡིན་པའི་ཕྱིར།	 ཞེས་དཔྱད་དོ།	

།སྟོང་ཉིད་སྒྲུབ་པའི་རྟགས་མ་ཡིན་ན།	འཇུག་པ་ལས།༡༣༥	དེ་ནི་ཀུན་རྫོབ་ཏུ་
ཡང་ཡོད་མིན་ཏེ།	།ཞེས་ཡང་སྒྲ་གསུངས་པ་དང་འགལ་ལོ།	།ཅི་སྟེ་དོན་དམ་
གྱི་ཁྱད་པར་གཞི་ཡོད་པ་ཞིག་ལ་སྦྱར་ན།	 དེ་དེ་ལྟར་མེད་པ་སྟོང་ཉིད་ཡིན་
ཀྱང༌།	 གཞི་མེད་པ་མུ་སྟེགས་པས་ཇི་ལྟར་འདོད་པའི་བདག་ལྟ་བུ་ལ་སྦྱར་
ཚེ།	དེ་བདེན་པར་མེད་པ་སྟོང་ཉིད་མིན་པས་སྐྱོན་མེད་ཅེ་ན།	འོ་ན་དོན་དམ་
གྱི་ཁྱད་པར་སྦྱར་བ་ལ་དགོས་པ་ཅི་ཡོད།	གཞན་ཡང༌།	རྟག་པའི་གང་ཟག་
རང་རྐྱ་ཐུབ་པའི་རྫས་ཡོད་དུ་འཛིན་པ་དེ།	 གང་ཟག་རང་རྐྱ་ཐུབ་པའི་རྫས་
འཛིན་མིན་པར་ཐལ།	མུ་སྟེགས་པས་ཇི་ལྟར་འདོད་པའི་བདག་བདེན་ཡོད་
དུ་འཛིན་པ་དེ་གང་ཟག་གི་བདེན་འཛིན་མིན་པའི་ཕྱིར།	 འདོད་ན།	 སྐབས་
བཞི་པ་ནས་གསུངས་པའི་ལུང་མ་བསྟན་གྱི་ལྟ་བ་བཅུ་བཞི་པོ་གང་རུང་མ་
ཡིན་པར་ཐལ།	འདོད་པའི་ཕྱིར།	རྟགས་ཁས།	ཁྱབ་སྟེ།	ཕར་ཕྱིན་སྤྱི་དོན་
ལས།༡༣༦	 རང་ལུགས་གང་ཟག་གི་བདག་འཛིན་ཡིན་པའི་ཕྱིར་ན་ལུང་མ་
བསྟན་དུ་སེམས་སོ།	།ཞེས་ལུང་མ་བསྟན་གྱི་ལྟ་བ་བཅུ་བཞི་པོ་ཐམས་ཅད་
རགས་པའི་གང་ཟག་གི་བདག་འཛིན་ཡིན་པར་གསུངས་པའི་ཕྱིར།	ལུང་མ་
བསྟན་གྱི་ལྟ་བ་བཅུ་བཞི་པོ་གང་རུང་མ་ཡིན་པར་འདོད་ན།	 མི་རིགས་ཏེ།	
སྐབས་བཞི་པའི་མཐའ་དཔྱོད་ལས།༡༣༧	ལུང་མ་བསྟན་གྱི་ལྟ་བ་དེ་རྟག་པའི་
བདག་དང་འཇིག་རྟེན་རང་རྐྱ་ཐུབ་པའི་རྫས་ཡོད་དུ་འཛིན་པ་སོགས་བཅུ་
བཞི་ལ་འཇོག་པར་གསུངས་པའི་ཕྱིར།	གཞན་ཡང༌ཕ་རོལ་པོས་མུ་སྟེགས་
པས་ཇི་ལྟར་འདོད་པའི་བདག་དང་སྤྱིར་བདག་གཉིས་གཅིག་ཏུ་བཟུང་

ནས།	 མུ་སྟེགས་པས་ཇི་ལྟར་འདོད་པའི་བདག་ཆོས་ཅན་དུ་བཟུང་བའི་ཚེ་
བདག་ཀྱང་བློ་ཡུལ་དུ་འཆར་ལ།	 དེའི་རྗེས་སུ་དེ་ཁོ་ན་ཉིད་དུ་མ་གྲུབ་ཅེས་
པའི་ཚེ་བདག་དེ་དེ་ཁོ་ན་ཉིད་དུ་བདག་ཏུ་མ་གྲུབ་པ་བློ་ཡུལ་དུ་འཆར་བ་
གང་ཞིག	 །བདག་དེ་དེ་ཁོ་ན་ཉིད་དུ་བདག་ཏུ་མ་གྲུབ་པ་སྟོང་ཉིད་ཡིན་པའི་
ཕྱིར་ཏེ།	 རྩ་ཤེའི་མཆོད་བརྗོད་ཀྱི་དོན་བཤད་པ་ལས་གྲུབ་པའི་ཕྱིར།	གལ་
ཏེ་དེ་ཁོ་ན་ཉིད་དུ་མ་གྲུབ་ཅེས་པ་མུ་སྟེགས་པས་ཇི་ལྟར་བཏགས་པ་ལྟར་དུ་
མ་གྲུབ་པ་ལ་བཤད་པ་ཡིན་གྱི་དོན་དམ་གྱིས་ཁྱད་པར་སྦྱར་བ་མིན་པས་
སྐྱོན་མེད་དོ་ཞེ་ན།	 འཇུག་པའི་རྣམ་བཤད་ལས།༡༣༨	 དེ་ལྟར་བདག་ཡོད་
པ་དང་ངར་འཛིན་གྱི་ཡུལ་ཡོད་པ་བཀག་པ་ནི་དགག་བྱ་ལ་དོན་དམ་གྱིས་
ཁྱད་པར་སྦྱར་བའི་དབང་དུ་བྱས་པའོ།	།དེ་ཁོ་ནར་མ་ཟད་ཀུན་རྫོབ་ཏུ་ཡང་
དེ་ཉིད་འགོག་པ་ཡང་བཤད་པར་བྱ་སྟེ།	 ཞེས་གསུངས་པ་དང་འགལ་ལོ།།
	 ༢༽	 རྟགས་དེའི་ཆོས་ཅན་དུ་གང་བཟུང༌།	 མུ་སྟེགས་པས་
ཇི་ལྟར་འདོད་པའི་བདག་གི་དོན་སྤྱི་ཆོས་ཅན་དུ་བཟུང་ངོ་ཞེ་ན།	 དེའི་
རྒྱུ་མཚན་ཅི་ཡོད།	 རྒོལ་བ་དེས་ཇི་ལྟར་འདོད་པའི་བདག་དང་དེའི་
དོན་སྤྱི་གཉིས་གཅིག་ཏུ་བཟུང་བས་སོ་ཞེ་ན།	 བྱས་རྟགས་ཀྱིས་སྒྲ་མི་
རྟག་པར་སྒྲུབ་པའི་ཚེ་ཡང་སྒྲ་ཡི་དོན་སྤྱི་ཆོས་ཅན་དུ་བཟུང་བར་ཐལ་
ལོ།	 །འདོད་ན།	 སྒྲ་ཡི་དོན་སྤྱི་བྱས་པ་ཡིན་པར་ཐལ་ལོ།	 །གཞན་ཡང༌།	
རང་རྒྱུད་པ་མན་ཆད་ཀྱིས་ཆོས་ཅན་དུ་གང་བཟུང་ཡང་རང་ངོས་ནས་
ཡོད་པ་ཡང་ཆོས་ཅན་དུ་བཟུང་བར་ཐལ་ལོ།	 །ཞེས་དཔྱད་དགོས་སོ།།

	 ༣༽	 རྟགས་དེའི་ཁྱབ་པ་སྒྲུབ་པ་ལ་སྔོན་དུ་ཇི་ལྟར་འདོད་པའི་
བདག་ལ་མ་བྱས་པས་ཁྱབ་པ་དང་བདག་དེ་བྱས་པ་རྟོགས་དགོས་པར་སྣང་
བས།	ཁྱབ་པ་སྒྲུབ་པའི་ཚེ་ཕུང་པོ་ལས་ངོ་བོ་ཐ་དད་པའི་བདག་ཁེགས་པར་
འགྱུར་ཏེ།	 ཕུང་པོ་ནི་བྱས་ལ།	 བདག་ནི་མ་བྱས་སྙམ་དུ་འཛིན་པའི་ཞེན་
ཡུལ་ཁེགས་པ་གང་ཞིག	།དེས་ཕུང་པོ་ལས་ངོ་བོ་ཐ་དད་པའི་བདག་འཛིན་
པའི་ཕྱིར་ཏེ།	 ཕུང་པོ་བྱས་ལ་བདག་མ་བྱས་ཞེས་ཁྱད་པར་ཕྱེ་ནས་འཛིན་
པའི་ཕྱིར།	མ་ཁྱབ་ན།	རྟག་གཅིག་རང་དབང་ཅན་གྱི་བདག་ཏུ་འཛིན་པ་དེས་
ཀྱང་ཕུང་པོ་ལས་ངོ་བོ་ཐ་དད་པའི་བདག་མི་འཛིན་པར་ཐལ་ལོ།	།འདོད་ན།	
དབུ་མ་མཐའ་དཔྱོད་ལས།༡༣༩	 གང་ཟག་ཕུང་པོ་དང་མཚན་ཉིད་མི་མཐུན་
པར་འཛིན་པའི་དོན།	 གང་ཟག་རྟག་གཅིག་རང་དབང་ཅན་དུ་འཛིན་པ་ལ་
བྱེད་རིགས་པའི་ཕྱིར།	 ཞེས་གསུངས་པ་དང་འགལ་ལོ།	 །གཞན་ཡང༌མུ་
སྟེགས་པས་ཇི་ལྟར་འདོད་པའི་བདག་ཅེས་པ་མུ་སྟེགས་པའི་འདོད་པ་ལྟར་
གྱི་ཁྱད་ཆོས་ལྔ་ལྡན་དང་དགུ་ལྡན་སོགས་ལ་འཇོག་ལ།	 དེ་འདྲའི་བདག་
ཏུ་འཛིན་ཚུལ་དང༌།	 རྟག་གཅིག་རང་དབང་ཅན་གྱི་བདག་ཏུ་འཛིན་ཚུལ་
དང༌།	རང་རྐྱ་ཐུབ་པའི་རྫས་ཡོད་དུ་འཛིན་ཚུལ་དང༌།	བདག་འཛིན་རགས་
པ་ལ་ལྷན་སྐྱེས་ཡོད་མེད་སོགས་གུང་བསྒྲིགས་ཏེ་དཔྱད་དགོས་སོ།།

བཅོ་བརྒྱད་པ་ཡན་ལག་ཚོགས་པའི་དབྱིབས་ཁྱད་པར་བ་
ཤིང་རྟ་ཡིན་མིན་ལ་དཔྱད་པ།

	
	 ༡༽	ཤིང་རྟའི་ཡན་ལག་རེ་རེ་བ་དང༌།	ཚོགས་ཙམ་དང༌།	དེ་དག་
གི་དབྱིབས་ཤིང་རྟ་མིན་པ་བདེན་མོད།	 ཤིང་རྟའི་ཡན་ལག་ཚོགས་པའི་
དབྱིབས་ཁྱད་པར་བ་ཤིང་རྟ་ཡིན་ནམ་མིན།	 དང་པོ་ལྟར་ན།	 འཇུག་པའི་
རྣམ་བཤད་ལས།༡༤༠	 ཅི་སྟེ་འཕང་ལོ་ལ་སོགས་པའི་ཡན་ལག་བསྒྲིགས་
པའི་ཚོགས་པ་རྣམས་ཀྱི་དབྱིབས་ཁྱད་པར་བ་ཤིང་རྟར་འཇོག་གོ་སྙམ་ན།	
དེ་ཡང་མི་རིགས་སོ་ཞེས་བཤད་པ།	ཞེས་པ་ནས།	ཤིང་རྟ་ལ་ཡང་དེའི་ཁ་
དོག་དང་དབྱིབས་གང་ཡང་ཤིང་རྟར་བཞག་ཏུ་མི་རུང་སྟེ།	དེ་གཉིས་ནི་ཤིང་
རྟའི་ཉེ་བར་བླང་བྱ་ཡིན་པའི་ཕྱིར་ཞེས་པ་ལ་གོ་བར་བྱའོ་ཞེས་གསུངས་པ་
དང་འགལ་ལོ།	 །གཞན་ཡང༌།	 འཇུག་པ་ལས།༡༤༡	 ལེན་པོ་རང་ཉེར་ལེན་
ཅིག་རིགས་དངོས་མིན།	 །ཞེས་གསུངས་པ་དང་འགལ་ཏེ།	ཤིང་རྟའི་ཡན་
ལག་ཚོགས་པའི་དབྱིབས་ཁྱད་པར་བ་ཞེས་པའི་སྒྲ་དེ་ལ་གོ་རྒྱུ་ཡོད་དམ་
མེད།	 ཡོད་ན་ནི།	 ཡན་ལག་ཚོགས་པའི་དབྱིབས་ཁྱད་པར་བ་དེ་ཤིང་རྟའི་
ཡན་ལག་ཡིན་པས།	 དེ་ལྟར་བརྗོད་པའི་ཚེ་སྔ་མ་ཤིང་རྟ་ཞེས་པའི་སྒྲ་དེ་
དང་ཕྱི་མ་ཡན་ལག་ཚོགས་པའི་དབྱིབས་ཁྱད་པར་བ་ཞེས་པའི་སྒྲ་གཉིས་
ཟློས་སྐྱོན་དུ་འགྱུར་ཏེ།	དཔེར་ན།	ཤིང་རྟའི་ཤིང་རྟ་ཞེས་པ་བཞིན་ནོ།	།ཕྱི་

མ་ནི་སླའོ།	 །གཉིས་པ་ལྟར་ན་དེ་འདྲའི་དབྱིབས་ཁྱད་པར་བ་དེ།	 ཤིང་རྟ་
མིན་པའི་རྒྱུ་མཚན་མེད་པར་ཐལ།	དེ་འདྲའི་དབྱིབས་ཁྱད་པར་བ་དང་ཤིང་
རྟ་གཉིས་ཤིང་རྟའི་དོན་ཚང་མ་ཚང་གི་ཁྱད་པར་མེད་པའི་ཕྱིར་ཏེ།	 གཉིས་
ཀ་དབྱིབས་ཡིན་པ་གང་ཞིག	 །ཆེ་ཆུང་སོགས་གང་གི་སྒོ་ནས་ཀྱང་འབྱེད་
མི་ནུས་པའི་ཕྱིར་རོ།	།གཞན་ཡང༌མེའི་རེག་བྱ་མེ་མ་ཡིན་པར་ཐལ།	ཁྱེད་
ལྟར་ན་མེའི་རེག་བྱ་ཞེས་པའི་ཚེ་མེའི་མེ་ཞེས་པར་འགྱུར་བའི་ཕྱིར།	འདོད་
ན།	 དབུ་མ་མཐའ་དཔྱོད་ལས།༡༤༢	 མེ་དང་མེའི་རེག་བྱ་དོན་གཅིག་པའི་
ཕྱིར་ཞེས་གསུངས་པ་དང་འགལ་ཞིང༌།	 མེའི་རེག་བྱ་མེ་ཡིན་པའི་ཕྱིར་
ཏེ།	 ཚ་ཞིང་སྲེག་པ་ཡིན་པའི་ཕྱིར་རོ།	 །དེ་ལ་ཁོ་ན་རེ།	 མེ་དང་མེའི་རེག་
བྱ་དོན་གཅིག་ཡིན་ན།	 མེའི་ཁ་དོག་དང་དབྱིབས་སོགས་ཆོས་ཅན།	མེའི་
རེག་བྱ་དང་ངོ་བོ་གཅིག་ཡིན་པར་ཐལ།	 མེ་དང་ངོ་བོ་གཅིག་ཡིན་པའི་
ཕྱིར།	 ཁྱབ་པ་ཁས།	 འདོད་ན།	 མེའི་རེག་བྱ་དང་བདག་གཅིག་འབྲེལ་དུ་
ཐལ།	འདོད་པའི་ཕྱིར།	འདོད་ན།	བུ་རམ་གྱི་རོ་གཟུགས་གཉིས་ཀྱང་བདག་
གཅིག་འབྲེལ་དུ་ཐལ་ལོ།	 །འདོད་ན།	 རྣམ་འགྲེལ་གྱི་སྐབས་དེ་ལྟར་མིན་
པར་གསུངས་པ་རྣམས་དང་འགལ།	 གལ་ཏེ་མེ་དེ་མེའི་རེག་བྱ་དང་ངོ་བོ་
གཅིག་ཡིན་ཀྱང༌།	 མེའི་ཁ་དོག་དང་ངོ་བོ་གཅིག་མིན་ནོ་ཞེ་ན།	 མི་འཐད་
དེ།	མེ་དང་མེའི་ཁ་དོག་གཉིས་ཚོགས་པ་དང་ཚོགས་པ་ཅན་ཡིན་པའི་ཕྱིར་
དང༌།	དེ་གཉིས་འབྲེལ་བ་ཡོད།	དེ་འབྱུང་འབྲེལ་དུ་མི་འཐད་པའི་ཕྱིར།	དང་
པོ་དེར་ཐལ།	 མེའི་ཁ་དོག་ཅེས་འབྲེལ་བ་བརྗོད་པའི་སྒྲ་དེ་སྒྲ་དོན་མཐུན་



དབྱིབས་ཁྱད་པར་བ་ཤིང་རྟ་ཡིན་མིན་ལ་དཔྱད་པ།129

ཡིན་པའི་ཕྱིར་རོ།	།གཞན་ཡང༌ཀ་བའི་ཡན་ལག་ཚོགས་པའི་དབྱིབས་ཁྱད་
པར་བ་ཀ་བ་མིན་པར་ཐལ།	 འདོད་པའི་ཕྱིར།	 འདོད་མི་ནུས་ཏེ།	 གདུང་
འདེགས་ཀྱི་དོན་བྱེད་ནུས་པ་ཡིན་པའི་ཕྱིར་རོ།	 །ཞེས་དཔྱད་པར་བྱའོ།	
།དེ་ལ་ཁོ་ན་རེ།	ཀ་བའི་མི་རྟག་པ་ཆོས་ཅན།	ཀ་བ་ཡིན་པར་ཐལ།	གདུང་
འདེགས་ཀྱི་དོན་བྱེད་ནུས་པ་ཡིན་པའི་ཕྱིར་ཞེས་ཟེར་ཏེ་དཔྱད་པར་བྱའོ།།

བཅུ་དགུ་པ་རྟེན་འབྲེལ་གྱི་སྐོར་ལ་དཔྱད་པ།
	
རྒྱུ་རྐྱེན་ལ་ལྟོས་པའི་རྟེན་འབྲེལ་དང༌།	 གདགས་གཞིའམ་ཆ་ཤས་ལ་ལྟོས་
པའི་རྟེན་འབྲེལ་དང༌།	 ཕན་ཚུན་ལྟོས་པའི་རྟེན་འབྲེལ་གསུམ་གྱི་དོན་ལ་
དཔྱད།	 དང་པོ་ལ།བྲལ་འབྲས་ལ་རྒྱུ་ཡོད་མེད་དང༌།	 དེ་བཞིན་དུ་དཔལ་
ལྡན་ཟླ་བ་གྲགས་པས་རྟེན་འབྲེལ་གྱི་གཏན་ཚིགས་དེ་ཉིད་རིགས་པའི་
གཙོ་བོར་མཛད་ཚུལ་དང༌།	 རྟེན་འབྲེལ་གྱི་རྟགས་ཀྱི་ཕྱོགས་ཆོས་འགྲུབ་
ཚུལ།	 གཉིས་པ་ལ་གཞི་ཆོས་ངོ་བོ་གཅིག་མི་གཅིག	 །ཆོས་དེ་ངོས་བཟུང་
བ་ལ་གདགས་གཞི་དེ་ངོས་བཟུང་བ་སྔོན་དུ་འགྲོ་དགོས་མིན།	 གཞི་དེ་ལ་
བརྟེན་ནས་ཆོས་དེ་འཆར་ཚུལ།	 གསུམ་པ་ལ།	 ཐུན་མོང་མིན་པའི་ལྟོས་
གྲུབ་འཇོག་ཚུལ།	 གྲུབ་མཐའ་བཞིའི་ལྟ་བའི་ཕྲ་རགས་སོགས་ལ་དཔྱད།	
	 ༡༽	རྟེན་འབྱུང་ཞེས་པ་རྒྱུ་རྐྱེན་ལ་རྟེན་ནས་འབྱུང་བ་དང༌།	རང་གི་
གདགས་གཞི་སོགས་ལ་བརྟེན་ནས་བློ་ཡུལ་དུ་འབྱུང་ཞེས་པ་གཉིས་ལས།	
དང་པོ་ལ།	 རང་བཞིན་རྣམ་དག་གི་ཆར་གྱུར་པའི་ངོ་བོ་ཉིད་སྐུ་ཆོས་ཅན།	
རང་གི་རྒྱུ་རྐྱེན་ལ་བརྟེན་ནས་འབྱུང་ངམ་མི་འབྱུང༌།	དང་པོ་ལྟར་ན།	དེ་ཆོས་
ཅན།	 དངོས་པོ་ཡིན་པར་ཐལ།	 རང་གི་རྒྱུ་རྐྱེན་ལ་བརྟེན་ནས་བྱུང་བ་གང་
ཞིག	།བྲལ་འབྲས་མིན་པའི་ཕྱིར།	རྟགས་ཁས།	མ་ཁྱབ་ན།	རྩ་ཤེའི་ཊཱིཀ་ཆེན་
ལས།༡༤༣	 དེ་ཡང་རང་གི་རྒྱུ་རྐྱེན་ལ་བརྟེན་ནས་འབྱུང་ན་བྲལ་འབྲས་མ་

གཏོགས་པ་རྣམས་དངོས་པོ་ལ་བྱ་དགོས་ལ།	དེ་མིན་པའི་རྟེན་འབྱུང་རྣམས་
ནི་ཆོས་གཞན་ལ་བརྟེན་ནས་འབྱུང་ཡང༌།	 ལྟོས་ས་དེ་དེའི་རྒྱུ་རྐྱེན་མིན་ནོ།	
།ཞེས་གསུངས་པ་དང་འགལ་ལོ།	།གཉིས་པ་ལྟར་ན།	དེ་མི་རིགས་པར་ཐལ།	
སྦྱོར་བཞི་བསྒོམས་སྟོབས་ཀྱིས་བྱུང་བའི་ཡོན་ཏན་མཐར་ཐུག་ཡིན་པའི་
ཕྱིར་ཏེ།	 འབྲས་བུ་ཆོས་སྐུ་ཡིན་པའི་ཕྱིར།	 དཔེར་ན།	 བྲལ་འབྲས་བཞིན།	
	 ༢༽	 རིགས་པའི་གཙོ་བོ་ངོས་བཟུང་བ་ལ།	 ལེགས་བཤད་སྙིང་
པོ་ལས།༡༤༤	 དེ་ལྟར་ན་བརྟེན་ནས་སྐྱེ་བ་དང་བརྟེན་ནས་བཏགས་པའི་
གཏན་ཚིགས་ཀྱིས་རང་ལས་སྐྱེ་བ་ལ་སོགས་པ་བཞི་དང༌།	 རང་བཞིན་
གཅིག་ཐ་དད་ལ་སོགས་པ་བདུན་ཆོས་དང་གང་ཟག་ལ་འགོག་པ་དེ་ཉིད་
རིགས་པ་རྣམས་ཀྱི་དོན་པོར་ཟུངས་ཤིག	 །ཅེས་གསུངས་པ་ལྟར་འཇུག་
པར་ཡང༌།	 བདེན་གྲུབ་འགོག་པ་ན་རིགས་པ་དེ་ཉིད་གཙོ་བོར་གསུངས་
པས་དེ་གཉིས་རྟགས་སུ་སོང་བའི་ཚེ་རྟེན་འབྲེལ་རྟགས་སུ་སོང་ངམ་མ་
སོང༌།	 དང་པོ་ལྟར་ན་བདེན་གྲུབ་འགོག་པའི་རིགས་པ་ཐམས་ཅད་ལ་
རྟེན་འབྲེལ་རྟགས་སུ་སོང་བར་ཐལ་ལོ།	 །གཉིས་པ་ལྟར་ན་དཔལ་ལྡན་ཟླ་
བས་རྟེན་འབྲེལ་དེ་རིགས་པའི་གཙོ་བོར་མ་མཛད་པར་ཐལ་ལོ།	 །འདོད་
ན།	 སྟོང་ཐུན་ཆེན་མོ་ལས།༡༤༥	 དེའི་ཕྱིར་རྟེན་འབྲེལ་གྱི་རིགས་པ་ཉིད་
རིགས་པ་མཐའ་དག་གི་གཙོ་བོ་ཡིན་ལ།	ཞེས་གསུངས་པ་དང་འགལ་ལོ།།
	 ༣༽	 གོང་དུ་བཤད་པ་ལྟར་རྟེན་འབྲེལ་ལ་གསུམ་ཡོད་པ་ལས།	
མྱུ་གུ་རང་བཞིན་གྱིས་མེད་པར་སྒྲུབ་པའི་རྟགས་སུ་བཟུང་བའི་རྟེན་འབྲེལ་

དེ་ནི།	མདོ་ལས།	གང་ཞིག་རྐྱེན་ལས་སྐྱེས་པ་དེ་མ་སྐྱེས།	།ཞེས་གསུངས་
པ་ལྟར།	 རྟེན་འབྲེལ་གསུམ་གྱི་ནང་ནས་དང་པོ་ལ་འཇོག་པར་སྣང་ལ།	 དེ་
ལའང་དཔྱད་ན་ལེགས་བཤད་སྙིང་པོ་ལས།༡༤༦	དངོས་པོ་རྣམས་རྟག་པར་
སྨྲ་བའི་ཕྱི་རོལ་པ་རྟེན་འབྲེལ་ཁས་མི་ལེན་པས།	 ཆོས་བདེན་པར་གྲུབ་
པར་འདོད་པ་ནི་རང་གི་སྟོན་པའི་ལུགས་ཡིན་པས་མཚར་བའི་གནས་མིན་
ལ།	ཞེས་ཕྱི་རོལ་པས་རྟེན་འབྲེལ་ཁས་མི་ལེན་པར་གསུངས་པ་དང༌།	སྟོང་
ཐུན་ཆེན་མོ་ལས།༡༤༧	 རྟེན་འབྲེལ་གྱི་གཏན་ཚིགས་འདི་ཉིད་ཀྱི་ཕྱོགས་
ཆོས་ནི་དངོས་པོ་རྣམས་རྒྱུ་མེད་དུ་སྐྱེ་བར་འདོད་པ་མ་གཏོགས་གཞན་
རྣམས་ཀྱི་ངོར་གྲུབ་ཟིན་པས་སྒྲུབ་མི་དགོས་ལ།	 ཞེས་གསུངས་པ་གཉིས་
མི་འགལ་བའི་རྒྱུ་མཚན་གང་ཡིན།	ཁ་ཅིག་ན་རེ།	རྟེན་འབྲེལ་སྟོད་པ་ལས།	
འགལ་བ་དང་ནི་མ་གྲུབ་པ།	།ཞེས་རང་སྡེ་འོག་མ་རྣམས་ལ་འགལ་རྟགས་
དང༌།	ཕྱི་རོལ་པ་ལ་མ་གྲུབ་པའི་གཏན་ཚིགས་སུ་གསུངས་པས།	སྟོང་ཐུན་
གྱི་གསུང་དེ་དྲང་དོན་ཡིན་ལ།	 རྒྱུ་མཚན་ཡང་ཕྱི་རོལ་པ་རྣམས་རྒྱུ་རྐྱེན་
ལ་བརྟེན་པ་ཁས་ལེན་ཀྱང་གནས་སྐབས་ཀྱི་རྒྱུ་རྐྱེན་མ་གཏོགས་མཐར་
ཐུག་ན་དབང་ཕྱུག་དང༌།	 སྤྱི་གཙོ་བོ་སོགས་ལས་བྱུང་བར་སྨྲ་ལ།	 དེ་དག་
བདེ་སྡུག་གི་རྒྱུ་རྐྱེན་དུ་མི་འཐད་པས་སོ།	 །ཞེས་ཟེར།	 འོ་ན་སེམས་ཙམ་
པ་ལའང་ཚུལ་དང་པོ་མ་གྲུབ་པར་ཐལ།	 བདེ་སྡུག་སོགས་མཐར་ཐུག་ན་
ཀུན་གཞིའི་སྟེང་གི་བག་ཆགས་ལས་འབྱུང་བར་སྨྲ་ལ།	དེ་བདེ་སྡུག་གི་རྒྱུ་
རྐྱེན་དུ་མི་འཐད་པའི་ཕྱིར་ཏེ།	 གཞི་མ་གྲུབ་པའི་ཕྱིར་རོ།	 །འདོད་ན།	 རང་

སྡེ་འོག་མ་རྣམས་ལ་འགལ་རྟགས་སུ་གསུངས་པ་དང་འགལ་ལོ།	 །གལ་
ཏེ་མྱུ་གུ་ལྟ་བུ་ས་བོན་ལས་སྐྱེས་ཞེས་པའི་ཚེ་རང་ལུགས་ལ་ཕྱིའི་ས་བོན་
དང༌།	 སེམས་ཙམ་པས་ནང་གི་ས་བོན་ལ་འཇོག་པས་མཛུབ་མོ་འཛུགས་
ས་ཐ་དད་དུ་ཡོད་ཀྱང༌།	 ཕྱི་ནང་གི་ས་བོན་གྱི་ཁྱད་པ་མ་སྦྱར་བར་ས་བོན་
ཙམ་ལས་སྐྱེ་བར་རྟོགས་སོ་ཞེ་ན།	ཕྱི་རོལ་པ་ལའང་མཚུངས་སོ།	།གཞན་
ཡང་རང་བཞིན་གྱིས་ཡོད་པར་འཛིན་པའི་ཡོད་འཛིན་སྤངས་པ་དང༌།	རང་
རྐྱ་ཐུབ་པའི་རྫས་ཡོད་དུ་གྲུབ་པར་འཛིན་པའི་རྫས་འཛིན་སྤངས་པ་གང་
གིས་ཀྱང་ཁྱད་པར་དུ་མ་བྱས་པར་སྤྱིར་ཐར་པ་རྟོགས་ཚུལ་ཞིག་ཡོད་
པར་ཐལ་ལོ།	 །འདོད་ན།	 རང་རྒྱུད་པ་མན་ཆད་ཀྱིས་ཐར་པ་རྟོགས་པར་
ཐལ་ལོ།	 །འདོད་ན།	 སྟོང་ཉིད་རྟོགས་པར་ཐལ་ལོ།	 །འདི་ལ་འདོད་ལན་
དང་ཁྱབ་མེད་ཀྱི་ལན་གང་འདེབས་ནའང་གཞུང་མང་པོ་དང་འགལ་ལོ།།
	 གཞན་ཡང༌ཕྱི་རོལ་པས་རྟེན་འབྲེལ་རྟོགས་པར་འདོད་ན།	 རྒྱང་
འཕེན་པས་ཀྱང་ལོ་ཏོག་འབྱུང་བའི་ཕྱིར་དུ་ཞིང་ཁ་བཏབ་པ་ཡོད་པས་
རྟེན་འབྲེལ་རྟོགས་པར་ཐལ་ལོ།	 །འདོད་ན།	 སྟོང་ཐུན་ལས།༡༤༨	 དངོས་
པོ་རྣམས་རྒྱུ་མེད་དུ་སྐྱེ་བར་འདོད་པ་མ་གཏོགས་གཞན་རྣམས་ཀྱི་ངོར་
གྲུབ་ཟིན་པས་སྒྲུབ་མི་དགོས་ལ།	 ཞེས་གསུངས་པ་དང་འགལ་ལོ།	 །དེ་
བཞིན་དུ་ཕྱི་ཡི་འབྱུང་བཞི་སོགས་ལ་ལས་ཀྱིས་བྱས་པས་ཁྱབ་མ་
ཁྱབ་དང༌།	 ལས་ཀྱི་བདག་འབྲས་རྣམས་ལས་ལ་བརྟེན་ཚུལ།	 སེམས་
ཀྱི་སྟེང་གི་ནུས་པས་ཡུལ་ལ་འཕོ་འགྱུར་བྱུང་བ་དང༌།	 ཡུལ་གྱི་ནུས་

པས་ནང་ཤེས་པ་ལ་འཕོ་འགྱུར་འོང་བའི་ཚུལ་སོགས་ལའང་དཔྱད།	
	 ༤༽	གདགས་གཞི་ལ་ལྟོས་པའི་རྟེན་འབྲེལ་ལ།	ཁ་ཅིག	།གདགས་
གཞི་དང་བཏགས་ཆོས་ལ་ངོ་བོ་གཅིག་ཡིན་དགོས་ཞེས་ཟེར།	འ་ོན་ཤེས་པ་
དང་རང་གི་ཤེས་བྱ་གཉིས་ངོ་བོ་གཅིག་ཡིན་པར་ཐལ།	དེ་གཉིས་གདགས་
གཞི་བཏགས་ཆོས་ཡིན་པའི་ཕྱིར་ཏེ།	 ལེགས་བཤད་སྙིང་པོ་ལས།༡༤༩	
མདོར་ན་ཤེས་པ་ཤེས་བྱ་ལ་བརྟེན་ནས་བཏགས་པས་རང་གི་མཚན་ཉིད་
ཀྱིས་མ་གྲུབ་ལ།	ཤེས་བྱ་ཡང་དེ་ལྟར་ཡིན་པའི་རྒྱུ་མཚན་གྱིས།	ཞེས་སོགས་
གསུངས་པའི་ཕྱིར།	གཞན་ཡང༌ཤེས་པ་དང་རང་གི་ཤེས་བྱ་གདགས་གཞི་
བཏགས་ཆོས་སུ་མི་འཇོག་ན།	 ཤེས་པ་དང་ཤེས་བྱ་དང་རྟག་པ་སོགས་
ཀྱི་གདགས་གཞི་ཇི་ལྟར་འཇོག	 །ཤེས་པ་སྐད་ཅིག་དང་པོ་དེ་ཤེས་པའི་
གདགས་གཞི་ཡིན་ཟེར་ན།	འོ་ན་ཤེས་པ་སྐད་ཅིག་དང་པོ་ཆོས་ཅན།	ཤེས་
པ་མ་ཡིན་པར་ཐལ།	དེའི་གདགས་གཞི་ཡིན་པའི་ཕྱིར།	མ་ཁྱབ་ན།	འཇུག་
པ་ལས།༡༥༠	མདོ་ལས་ཕུང་པོ་བརྟེན་ནས་ཡིན་གསུངས་པ།	།དེའི་ཕྱིར་ཕུང་
པོ་འདུས་ཙམ་བདག་མ་ཡིན།	།ཞེས་པའི་རིགས་པའི་འགྲོས་དང་འགལ་ཏེ།	
དངོས་སྨྲ་བ་ཁྱོད་ལྟར་ན་ཕུང་པོ་དེ་བདག་བཏགས་དོན་བཙལ་ནས་རྙེད་རྒྱུ་
བ་དེ་ཡིན་པས།	 དེ་འཆར་བ་ན་བདག་འཆར་ཚུལ་རྫོགས་དགོས་ལ།	 །དེ་
རྫོགས་པའང་མིན་པའི་ཕྱིར་ཏེ།	ཕུང་པོ་ལ་བརྟེན་ནས་འདིའོ་སྙམ་དུ་བདག་
བཏགས་པར་མདོ་ལས་གསུངས་པའི་ཕྱིར་རོ།	 །ཞེས་བརྗོད་པ་ཡིན་པས་
སོ།	།དེ་ལྟར་མ་ཡིན་ན་ལུང་འདིའི་དོན་འཆད་ཚུལ་ཟུར་པ་ཞིག་སྟོན་ཅིག	།

	 ཡང་ཁ་ཅིག	།ཤེས་པ་དང་ཤེས་བྱ་སོགས་ཀྱི་གདགས་གཞི་འཇོག་
མ་བདེ་ནས།	 ཤེས་པ་རང་གི་ཤེས་བྱའི་གདགས་གཞི་དང༌།	 རིང་པོ་ཐུང་
ངུའི་གདགས་གཞི་ཡིན་པས་གདགས་གཞི་བཏགས་ཆོས་ལ་ངོ་བོ་གཅིག་
ཡིན་མི་དགོས་ཞེས་ཟེར་བ་མི་འཐད་དེ།	གཞི་གྲུབ་ན་རང་དང་ངོ་བོ་གཅིག་
པའི་གདགས་གཞི་རེ་ཡོད་པས་ཁྱབ་པའི་ཕྱིར་ཏེ།	 རང་རྒྱུད་པའི་འདོད་པ་
ལྟར་གྱི་རྟེན་འབྲེལ་ཡིན་པས་ཁྱབ་པའི་ཕྱིར།	གཞན་ཡང༌།	རིང་པོ་ཆོས་ཅན།	
ཐུང་ངུའི་གདགས་གཞི་མ་ཡིན་པར་ཐལ།	 ཐུང་ངུ་ལ་བརྟེན་ནས་བཏགས་
པའི་ཕྱིར།	 མ་ཁྱབ་ན།	 ལེགས་བཤད་སྙིང་པོ་ལས།༡༥༡	 དེ་ལ་རྟེན་ནས་
བཏགས་པ་ཉིད་ཀྱིས་གདགས་གཞི་མ་ཡིན་པར་འདོད་དགོས་ཏེ།	 ཞེས་
གསུངས་པ་དང་འགལ་ལོ།	།གཞན་ཡང༌།	དེ་མི་རིགས་ཏེ།	དེ་ལྟར་ན་རིང་
པོ་བདེན་གྲུབ་ཏུ་འཆར་ཚུལ་འཇོག་དཀའ་བའི་ཕྱིར་ཏེ།	 རིང་པོ་གདགས་
གཞིའི་ངོས་ནས་ཡོད་པ་མི་འཆར་བའི་ཕྱིར་ཏེ།	 རིང་པོ་ཐུང་ངུའི་ངོས་ནས་
ཡོད་པ་མི་འཆར་བའི་ཕྱིར།	གཞན་ཡང༌ཕ་རི་གདགས་གཞི་བྱས་པ་ལས་ཚུ་
རི་འཆར་བ་ཡང་བློ་དོན་མཐུན་ཡིན་ན།	ཐག་ཁྲ་ལས་སྦྲུལ་འཆར་བ་ཡང་བློ་
དོན་མཐུན་དུ་ཐལ་ལོ།	།དེ་ལ་ཁོ་ན་རེ།	སྐྱོན་མེད་དེ།	ཐག་ཁྲ་སྦྲུལ་དུ་འཆར་ཚེ་
ཐག་ཁྲ་དེ་ཉིད་རང་སྦྲུལ་དུ་འཛིན་པའི་ཕྱིར་ཟེར་ཏེ།	འོག་ཏུ་དཔྱད་པར་བྱའོ།།
	 ༥༽	 གདགས་གཞི་ལ་བརྟེན་ནས་ངོས་བཟུང་ཞེས་པ་ལ།	 ཆོས་
དེ་རྟོག་པ་ལ་འཆར་བའམ་རྟོག་པས་འཛིན་པ་ལ་རང་གི་གདགས་གཞི་
དེ་ངོས་བཟུང་བ་སྔོན་དུ་འགྲོ་དགོས་སམ་མི་དགོས།	 དང་པོ་ལྟར་ན་སྒྲ་

མི་རྟག་པ་མི་རྟག་པའི་གདགས་གཞི་མིན་པ་དང༌།	 རིག་པ་སྐད་ཅིག་དང་
པོ་རིག་པའི་གདགས་གཞི་མིན་པར་འགྱུར་བས།	 རིག་པའི་གདགས་གཞི་
གང་འཇོག	 །རིག་པའི་གདགས་གཞི་ལ་རིག་པའི་ཡུལ་འཇོག་པ་ནི་གོང་དུ་
དཔྱད་ཟིན་པ་ལྟར་རོ།	 །གཞན་ཡང་མཐོང་ལམ་མཉམ་གཞག་ལས་ལངས་
མ་ཐག་པའི་གང་ཟག་གི་རྒྱུད་ཀྱི་ངའོ་སྙམ་པའི་རྟོག་པ་ཆོས་ཅན།	 ཁྱོད་ལ་ང་
མ་འཆར་བའི་སྔོན་དུ་ངའི་གདགས་གཞི་འཆར་བར་ཐལ།	 འདོད་པའི་ཕྱིར།	
འདོད་ན།	 ངའི་གདགས་གཞི་ལ་སྟོང་ཉིད་ཡོད་པར་ཐལ།	 དེའི་སྔ་རོལ་དེ་མ་
ཐག་ཏུ་བྱུང་བའི་བློ་ལ་སྟོང་ཉིད་འཛིན་པའི་ཡེ་ཤེས་ཡིན་པས་ཁྱབ་པ་གང་
ཞིག	 །གདགས་གཞི་སྦྱོར་ལམ་པའི་སྐབས་སུ་ཤར་ནས་བཏགས་ཆོས་རྗེས་
ཐོབ་པའི་སྐབས་སུ་འཆར་བ་འཇོག་མི་ནུས་པའི་ཕྱིར།	 གཞན་ཡང༌།	 ང་ངོས་
བཟུང་བ་ལ་དེའི་གདགས་གཞི་ཕུང་སོགས་བཟུང་བ་སྔོན་དུ་འགྲོ་དགོས་ན།	
ཕུང་སོགས་ངོས་བཟུང་བ་ལ་ཡང་དེའི་གདགས་གཞི་ངོས་བཟུང་བ་སྔོན་
དུ་འགྲོ་དགོས་པས་ཐུག་མེད་དུ་འགྱུར་ལ།	 དེ་ལྟར་ན་ཧ་ཅང་ཐལ་ལོ།།
	 གཉིས་པ་ལྟར་ན།	མཁས་གྲུབ་རྗེའི་གསུང་ལྟ་ཁྲིད་མུན་སེལ་སྒྲོན་
མེ་ལས།༡༥༢	 བདག་ཕུང་པོ་ལ་བརྟེན་ནས་བཏགས་ཞེས་པ་ཡང་འདོགས་
པ་པོ་ནི་རྟོག་པ་ཡིན་ལ།	 ཕུང་པོ་ལ་བརྟེན་ནས་འདོགས་ཚུལ་ཡང་བློ་
ལྷན་སྐྱེས་རང་འགའ་བ་འདི་ལ་ངའོ་སྙམ་པའི་བློ་སྐྱེ་བ་ནི།	 སྔོན་དུ་རང་གི་
ཕུང་པོའ་ིཚོགས་པའམ་ཕུང་པོའ་ིཆ་གང་རུང་ཅིག་བློ་ཡུལ་དུ་འཆར་བ་
ལ་བརྟེན་ནས་ངའོ་སྙམ་དུ་འཛིན་པར་གྱུར་གྱི།	 རང་གི་ཕུང་པོའ་ིཚོགས་



དབུ་མའི་ཐལ་ཕྲེང། 138

པའམ་ཆ་གང་ཡང་བློ་ལ་མ་ཤར་བར་ངའོ་སྙམ་པའི་བློ་སྐྱེ་མི་སྲིད་དོ།	།ཞེས་
གསུངས་པ་དང་འགལ་ལོ།	 །གཞན་ཡང༌ངའོ་སྙམ་པའི་བློ་སྐྱེ་བ་ལ་ཕུང་
པོ་ངོས་བཟུང་བ་སྔོན་དུ་འགྲོ་དགོས་ཏེ།	 ངར་འཛིན་འཇིག་ལྟ་སྐྱེས་པ་ལ་
ཕུང་པོ་བཟུང་བ་སྔོན་དུ་འགྲོ་དགོས་པའི་ཕྱིར།	 དེར་ཐལ།	 འཇུག་པའི་
རྣམ་བཤད་ལས།༡༥༣	 སྔོན་དུ་ཕུང་པོ་རྣམས་མ་བཟུང་བར་འཇིག་ལྟས་
བདག་ཏུ་མངོན་པར་ཞེན་པར་མི་ནུས་པས།	 ཞེས་གསུངས་པའི་ཕྱིར།	
གཞན་ཡང༌འཇིག་ལྟ་སྐྱེས་པ་ལ་ཆོས་ཀྱི་བདག་འཛིན་སྐྱེས་པ་སྔོན་དུ་
འགྲོ་མི་དགོས་པར་ཐལ།	འདོད་པའི་ཕྱིར།	མ་གྲུབ་ན།	ལྷག་མཐོང་ཆུང་བ་
ལས།༡༥༤	བདག་འཛིན་གཉིས་སྐྱེ་རིམ་ལ་ཆོས་ཀྱི་བདག་འཛིན་གྱིས་གང་
ཟག་བདག་འཛིན་སྐྱེད་པ་ཡིན་ཡང༌།	 ཞེས་དང༌།	 འཇུག་པའི་རྣམ་བཤད་
ལས།༡༥༥	 དེས་ན་ཆོས་ཀྱི་བདག་འཛིན་འཇིག་ལྟའི་རྒྱུར་སྟོན་པ་ན།	 ཞེས་
སོགས་གསུངས་པ་དང་འགལ་ལོ།	།མ་ཁྱབ་ན།	གང་ཟག་གི་བདག་འཛིན་
སྐྱེ་བ་ལ་ཆོས་ཀྱི་བདག་འཛིན་སྔོན་དུ་འགྲོ་དགོས་པའི་རྒྱུ་མཚན་མེད་
པར་འགྱུར་རོ།	 །གཞན་ཡང༌།	 དེ་ཡང་ཕུང་པོ་ལ་བརྟེན་ནས་བདག་ངོས་
བཟུང་བའི་བློ་ལ་བདག་ཕུང་དུས་མཉམ་དུ་འཆར་བ་ཞིག་ཡོད་ན།	 བརྟེན་
ནས་ཞེས་པའི་ཚིག་གི་ནུས་པ་མེད་པར་འགྱུར་བ་དང༌།	 རྟོག་པ་དེས་
བདག་ལ་བརྟེན་ནས་ཀྱང་ཕུང་པོ་ངོས་བཟུང་བར་ཐལ་བ་དང།	དབང་ཤེས་
ཀྱིས་ཀྱང་རང་གི་གདགས་གཞི་ལ་བརྟེན་ནས་ངོས་བཟུང་བར་ཐལ་ལོ།།
	 ༦༽	 ལག་པ་ལ་བརྟེན་ནས་བཏགས་པའི་བདག་དང༌རྐང་པ་

ལ་བརྟེན་ནས་བཏགས་པའི་བདག་གཉིས་འཆར་ཚུལ་སོ་སོ་ནས་ཡོད་
དམ་མེད།	 དང་པོ་ལྟར་ན།	 ལྷས་སྦྱིན་གྱི་རྒྱུད་ལ་བདག་མང་པོ་ཡོད་པར་
ཐལ།	 གདགས་གཞི་མི་འདྲ་བ་སོ་སོ་ལ་བརྟེན་ནས་བདག་འཆར་ཚུལ་མི་
འདྲ་བ་དུ་མ་ཡོད་པའི་ཕྱིར།	 མ་ཁྱབ་ན།	 མང་བས་བདག་དེ་དག་ཀྱང་མང་
པོར་གྱུར།	 །ཞེས་པའི་ཐལ་བ་ཇི་ལྟར་འཇུག	 །དེ་ལ་ཁོ་ན་རེ།	 སྐྱོན་མེད་
དེ།	རྟོག་པ་ལ་གདགས་གཞིའི་དབང་གིས་བདག་མི་འདྲ་བ་སོ་སོར་འཆར་
ཡང༌།	འཆར་རྒྱུའི་བདག་ཀུན་ངོ་བོ་གཅིག་ཡིན་ལ།	གདགས་གཞི་ཕུང་པོ་
རྣམས་ཕན་ཚུན་ངོ་བོ་ཐ་དད་པའི་ཕྱིར་ཟེར།	 འོ་ན།	 མཐོང་ལམ་བཟོད་པ་
བརྒྱད་མེད་པར་ཐལ།	 དེ་ཀུན་ངོ་བོ་གཅིག་ཡིན་པའི་ཕྱིར་ཞེས་དཔྱད་དོ།།
	 གཞན་ཡང་ལག་པ་ལ་བརྟེན་ནས་བདག་འཆར་བའི་བློ་དེ་ལ་ལག་
པ་འཆར་བར་ཐལ།	 རྐང་པ་ལ་བརྟེན་ནས་བཏགས་པའི་བདག་དང་འཆར་
ཚུལ་སོ་སོ་ནས་ཡོད་པའི་ཕྱིར།	འདོད་ན།	དེ་ལ་ལག་པ་དང་བདག་གཉིས་
འཆར་ཚུལ་སོ་སོ་ནས་ཡོད་དམ་མེད།	དང་པོ་ལྟར་ན།	རྟོག་པ་དེ་ལ་བདག་
དང་ལག་པ་གཉིས་ཀ་བ་དང་བུམ་པ་ལྟར་སོ་སོ་ནས་འཆར་བར་ཐལ།	འདོད་
པའི་ཕྱིར།	 འདོད་ན།	 ལག་པ་ན་བའི་ཚེ་ང་ནའོ་སྙམ་པའི་བློ་ངང་གིས་ཇི་
ལྟར་སྐྱེ།	གཉིས་པ་ལྟར་ན།	ལག་པ་དང་དེ་ལ་བརྟེན་ནས་འཆར་བའི་བདག་
གཉིས་གཅིག་ཏུ་ཐལ།	རྟོག་པ་ལ་འཆར་ཚུལ་སོ་སོ་ནས་མེད་པའི་ཕྱིར།	མ་
ཁྱབ་ན།	༡༥༦བྱེད་པོ་ལས་དང་བྱ་བ་གཅིག་མིན་པས།	།དེ་ཉིད་ཀྱིས་དེ་འཛིན་
པར་རིགས་མ་ཡིན།	།ཞེས་པའི་ཐད་ཀྱི་འཇུག་པའི་རྣམ་བཤད་ལས།༡༥༧	དེ་

ལ་ཇི་ཙམ་གཏད་ཀྱང་རྟོག་པ་ལ་ཡང་རིག་བྱ་རིག་བྱེད་གཉིས་སུ་མི་སྣང་བ་
དེ་ལ་རིག་བྱ་རིག་བྱེད་ཀྱི་བྱ་བྱེད་འཇོག་ན་བྱེད་པ་པོ་དང་ལས་དང་བྱ་བ་
གཞན་ཡང་གཅིག་ཏུ་ཧ་ཅང་ཐལ་བ་འཇུག་པ་ཡིན་ནོ།	 །ཞེས་གསུངས་པ་
དང་འགལ་ལོ།	།གལ་ཏེ་བརྟགས་པ་འདི་ལྟར་ཁས་ལེན་ནའང་དཔྱད་པར་བྱ་
སྟེ།	ཀ་བ་ལ་བུམ་པའོ་ཞེས་གྲགས་པའི་དབང་གིས་བློ་དེ་ལ་བུམ་པ་འཆར་
ཚུལ་དང༌།	ལྟོ་ལྡིར་བ་ལ་བརྟེན་ནས་བུམ་པ་འཆར་ཚུལ་གཉིས་སོ་སོ་ནས་
ཡོད་དམ་མེད།	ཕྱི་མ་ལྟར་ན།	ཐག་ཁྲ་ལ་སྦྲུལ་ལོ་སྙམ་པ་དང༌།	སྦྲུལ་ལ་སྦྲུལ་
ལོ་སྙམ་པ་གཉིས་ལའང་སྦྲུལ་འཆར་ཚུལ་སོ་སོ་ནས་མེད་པར་ཐལ།	འདོད་
པའི་ཕྱིར།	འདོད་ན།	དེ་གཉིས་ཀ་ཚད་མ་ཡིན་པར་ཐལ་ལོ།	།གཞན་ཡང༌།	
ལྷས་བྱིན་དང་མཆོད་བྱིན་གཉིས་གདགས་གཞི་ཕུང་པོ་མི་འདྲ་བ་ཙམ་ལས་
དེ་ལ་བརྟེན་ནས་བཏགས་པའི་བདག་གཉིས་འཆར་ཚུལ་སོ་སོ་ནས་མེད་
པར་ཐལ།	འདོད་པའི་ཕྱིར།	འདོད་ན།	ལག་པ་ལ་བརྟེན་ནས་བཏགས་པའི་
བདག་དང་རྐང་པ་ལ་བརྟེན་ནས་བཏགས་པའི་བདག་བཞིན་དུ་གང་ཟག་དེ་
གཉིས་ཀྱི་བདག་གཉིས་ངོ་བོ་གཅིག་ཏུ་ཐལ།	 འདོད་པའི་ཕྱིར།	 འདོད་ན།	
སེམས་ཅན་ཐམས་ཅད་ཀྱི་བདག་ཀུན་གཅིག་ཏུ་ཐལ་ལོ།	།གཞན་ཡང༌དེ་མི་
རིགས་པར་ཐལ།	ལག་པ་ལ་བརྟེན་ནས་བདག་འཆར་བའི་ཚེ་ལག་པ་བདག་
ཏུ་འཆར་བའི་ཕྱིར་ཏེ།	ཐག་ཁྲ་ལ་བརྟེན་ནས་སྦྲུལ་འཆར་བའི་ཚེ་ཐག་ཁྲ་སྦྲུལ་
ཏུ་འཆར་བ་གང་ཞིག་རྟོག་པས་བཏགས་ཚུལ་མཚུངས་པར་གསུངས་པའི་
ཕྱིར།	 གཞན་ཡང༌ཁང་པ་ལ་རྒྱབ་མདུན་གཉིས་ནས་བལྟས་པའི་ཚེ་ཁང་

པ་འཆར་ཚུལ་སོ་སོ་ནས་མེད་པར་ཐལ་ལོ།	 	 །གཞན་ཡང༌འཆར་ཚུལ་སོ་
སོ་ནས་ཡོད་པར་ཐལ།	 ལག་པ་ལ་བརྟེན་ནས་བདག་འཆར་བའི་ཚེ་ལག་
པ་དང་བདག་གཉིས་འདྲེས་པ་ལྟར་འཆར་བའི་ཕྱིར་ཏེ།	 བདག་ལག་པའི་
ངོས་ནས་ཡོད་པ་འཆར་བའི་ཕྱིར་རོ།	 །དེ་བཞིན་དུ་མཐོང་བ་པོར་འཇོག་
པ་ལ་གདགས་གཞི་མིག་དང༌།	 ཐོས་པ་པོར་འཇོག་པ་ལ་གདགས་གཞི་རྣ་
བ་སོགས་གདགས་གཞི་སོ་སོར་ངེས་པར་ཐལ།	 འདོད་པའི་ཕྱིར།	 འདོད་
ན།	 ཐེག་ཆེན་མཐོང་ལམ་བར་ཆད་མེད་ལམ་པ་བྱང་ཆུབ་སེམས་དཔར་
འཇོག་པའི་གདགས་གཞིར་བྱང་སེམས་ཡོད་པར་ཐལ་ལོ།	 །དེ་ལ་ཁོ་ན་
རེ།	 དེ་འཆར་ཚུལ་སོ་སོ་ནས་ཡོད་དེ།	 ཁང་པ་མདུན་མཛེས་ལ་རྒྱབ་མི་
མཛེས་པ་དེ་ལ་རྒྱབ་མདུན་གཉིས་ནས་བལྟ་བའི་ཚེ་གདགས་གཞིའི་དབང་
གིས་ཁང་པ་གཅིག་ལ་མཛེས་མི་མཛེས་ཀྱི་རྣམ་པ་འཆར་ཚུལ་མི་འདྲ་བ་
སོ་སོ་ནས་ཡོད་པའི་ཕྱིར་ཞེས་ཟེར།	 འོ་ན།	 ཁང་པ་དེ་མཛེས་མི་མཛེས་
གང་ཡིན།	དང་པོ་ལྟར་ན་རྒྱབ་ནས་བལྟ་བའི་ཚེ་མི་མཛེས་པར་མཐོང་བའི་
ཤེས་པ་དེ་ཚད་མ་མ་ཡིན་པར་ཐལ་བ་དང༌།	 གཉིས་པ་ལྟར་ན་མདུན་ནས་
བལྟ་བའི་ཚེ་མཛེས་པར་མཐོང་བའི་ཤེས་པ་དེ་ཚད་མ་མ་ཡིན་པར་ཐལ་
ལོ།	།གལ་ཏེ་གཉིས་ཀ་ཚད་མ་ཡིན་པའི་ཕྱིར་མཛེས་མི་མཛེས་གཉིས་ཀར་
ཁས་ལེན་ནོ་ཞེ་ན།	མི་འཐད་དེ།	རིགས་པ་དང་འགལ་བའི་གཏམ་ཡིན་པའི་
ཕྱིར་དང༌།	གཞི་གང་ཡང་རུང་བ་ལ་ལྟོས་ནས་མཛེས་པ་ཡིན་ན་མཛེས་པ་
ཡིན་པས་མ་ཁྱབ་པའི་ཕྱིར།	མ་གྲུབ་ན།	བུམ་པ་ཆོས་ཅན།	འདས་པ་ཡིན་

པར་ཐལ།	 རང་གི་རྒྱུ་ལ་ལྟོས་ཏེ་འདས་པ་ཡིན་པའི་ཕྱིར།	 འདོད་མི་ནུས་
ཏེ།	ད་ལྟ་བ་ཡིན་པའི་ཕྱིར།	ཁྱབ་པར་ཐལ།	ད་ལྟ་བ་ཡིན་ན་དུས་གསུམ་གྱི་
གཙོ་བོ་ཡིན་དགོས།	 མ་འོངས་པ་དང་འདས་པ་ཡིན་ན་དེ་མ་ཡིན་དགོས་
པའི་ཕྱིར་ཏེ།	དེ་དག་གི་མཚན་ཉིད་འཇོག་ཚུལ་ལས་གྲུབ་པའི་ཕྱིར།	གཞན་
ཡང༌།	སངས་རྒྱས་ཆོས་ཅན།	གནོད་པ་ཅན་ཡིན་པར་ཐལ།	ཉོན་མོངས་ལ་
ལྟོས་ཏེ་དེ་ལྟར་ཡིན་པའི་ཕྱིར།	སྟོང་ཉིད་ཆོས་ཅན།	ཀུན་རྫོབ་བདེན་པ་ཡིན་
པར་ཐལ།	རང་གི་ཆོས་ཉིད་ལ་ལྟོས་ཏེ་དེ་ལྟར་ཡིན་པའི་ཕྱིར་རོ།	།གལ་ཏེ་
ཁང་པ་དེ་ལ་མཛེས་མི་མཛེས་གཉིས་ཀའི་ཆ་ཡོད་པས་དེ་གཉིས་གང་ཡང་
མིན་ནོ་ཞེ་ན།	བུམ་པ་གྲུབ་པའི་དུས་ཆོས་ཅན།	དུས་གསུམ་གང་ཡང་མིན་
པར་ཐལ།	འདོད་པའི་ཕྱིར།	འདོད་ན།	ད་ལྟ་བ་མེད་པར་ཐལ་ལོ།	།ཡང་ཁོ་
ན་རེ།	ལག་པ་དང་རྐང་པ་སོ་སོ་ལ་བརྟེན་ནས་བདག་འཆར་བའི་ཚེ་འཆར་
ཚུལ་མི་འདྲ་བ་སོ་སོ་ནས་ཡོད་པར་ཐལ།	 ལག་པ་ལ་བརྟེན་ནས་བདག་
འཆར་བའི་བློ་དེ་ལ།	 ལག་པ་དེ་ཉིད་ང་ཡིན་པར་འཆར་བའི་ཕྱིར་ཏེ།	 ཐག་
ཁྲ་ལ་བརྟེན་ནས་སྦྲུལ་འཆར་བའི་བློ་དེ་ལ་ཐག་ཁྲ་སྦྲུལ་དུ་འཆར་བ་གང་ཞིག	
།དེ་གཉིས་རྟོག་པས་བཏགས་ཚུལ་མཚུངས་པར་གསུངས་པའི་ཕྱིར།	ཞེས་
ཟེར་བ་མི་འཐད་དེ།	སྟོང་ཐུན་ལས།༡༥༨	ངར་འཛིན་ལྷན་སྐྱེས་ཀྱིས་ཕུང་པོ་
ལྔ་ཀའམ་རྣམ་པར་ཤེས་པ་བདག་ཏུ་འཛིན་པར་སྨྲ་བ་ནི་ཁ་ནང་དུ་ཕྱོགས་
ནས་ཞིབ་ཏུ་མ་བརྟགས་པས་མངོན་སུམ་དུ་ཉམས་སུ་མྱོང་བའི་དོན་ལ་
ཡང་བསྙོན་པར་བྱེད་པ་ཡིན་ཏེ།	 བྱིས་པ་ནས་མཁས་པའི་བར་སུ་ལ་ཡང་

ང་ཡི་ལུས་ང་ཡི་སེམས་སོ་སྙམ་དུ་འཛིན་པའི་བློ་རང་འཁྲུངས་སུ་སྐྱེ་ཞིང་
ལུས་འདི་ངའོ་སེམས་འདི་ངའོ་སྙམ་པའི་བློ་རང་གི་ངང་གིས་ལན་ཅིག་ཀྱང་
མི་སྐྱེ་བ་མྱོང་བས་གྲུབ་པའི་ཕྱིར་རོ།	 །ཞེས་གསུངས་པའི་ཕྱིར་རོ།	 །ཡང་
ཁོ་ན་རེ།	 འཆར་ཚུལ་སོ་སོ་ནས་ཡོད་པར་ཐལ།	 ལག་པ་ལ་བརྟེན་ནས་ང་
ངོས་བཟུང་ཚེ་ལག་པའི་སྟེང་དུ་ང་འཛིན་པའི་ཕྱིར་ཟེར།	 འོ་ན་ལག་པའི་
སྟེང་དུ་བདག་ཡོད་པར་ཐལ།	 འདོད་པའི་ཕྱིར།	 འདོད་ན།	 ལག་པ་ཁ་ནང་
དུ་བཅུག་ཚེ་བདག་ཀྱང་ཁ་ནང་དུ་འཛུལ་བར་ཐལ་ལོ།	 །དེ་བཞིན་དུ་ལག་
པའི་སྟེང་དུ་རྒྱ་མ་ལྔ་བཅུ་ཡོད་པར་ཐལ།	 རྒྱ་མ་ལྔ་བཅུའི་ལྗིད་ཚད་ཅན་
གྱི་མི་ཡོད་པའི་ཕྱིར།	 དེ་བཞིན་དུ་ཉིན་ཞག་གཅིག་གི་སྟེང་དུ་ལོ་ཡོད་པར་
ཐལ་ལོ།	 །གལ་ཏེ་ལག་པའི་སྟེང་དུ་བདག་མི་འཆར་བར་འདོད་ནའང་ལག་
པ་གཞི་ལྟ་བུར་མི་འཆར་བ་དང༌།	སྒྲ་མི་རྟག་པ་ཡང་སྒྲ་ཡི་སྟེང་དུ་མི་འཆར་
བར་ཐལ་བ་དང༌།	 ཐག་ཁྲ་ལ་བརྟེན་ནས་སྦྲུལ་འཆར་བའི་ཚེ་ཡང་ཐག་ཁྲའི་
སྟེང་དུ་སྦྲུལ་མི་འཆར་བར་ཐལ་ལོ་ཞེས་སོགས་དང།	 དེ་བཞིན་དུ་སྦྲུལ་ལྟ་
བུ་ཕྱེད་ཁང་པའི་ནང་དང་ཕྱེད་ཁང་པའི་ཕྱིར་གནས་པའི་ཚེ་གདགས་གཞི་
ཕྱི་ནང་གཉིས་ཀར་ཡོད་པས་གདགས་ཆོས་སྦྲུལ་ཀྱང་ཕྱི་ནང་གཉིས་ཀར་
ཡོད་མེད།	 སྔ་ཕྱི་བར་གསུམ་ལ་ཁྱབ་པའི་བདག་དང་གྱེན་ཐུར་དང་རིང་
ཐུང་སོགས་ཀྱི་གདགས་གཞིར་གང་འཇོག་དགོས་མིན་དཔྱད་པར་བྱའོ།།
	 ༧༽	འཇུག་པའི་རྣམ་བཤད་ལས།༡༥༩	ལྟོས་གྲུབ་འདི་ལ་གཉིས་ཀ་
ཕན་ཚུན་ལྟོས་པའི་ཐུན་མོང་མ་ཡིན་པའི་འཇོག་ལུགས་ཡོད་པ་རྣམས་ཤེས་

དགོས་པ་ཡོད་དོ།	།ཞེས་དང༌།	རྩ་ཤེའི་རྣམ་བཤད་ལས།༡༦༠	དེས་ན་མེ་ཡང་
དུ་བ་བསྐྱེད་བྱ་ཡིན་པ་ལ་བརྟེན་ནས་འཇོག་གི་རང་གི་ངོ་བོས་རང་དབང་
དུ་གྲུབ་པ་མེད་པས་ལུགས་གཞན་ལས་མེ་དུ་བ་ལ་མི་ལྟོས་པར་བཤད་པ་
སོགས་དང་མི་འདྲའོ།	།ཞེས་དང༌།	དབུ་མ་སྤྱི་དོན་ལས།༡༦༡	ལུགས་འདི་ལ་
མེ་དུ་བ་ལ་ལྟོས་པར་གསུངས།	འདི་དག་ལ་དཔྱད་ན།	མེ་དུ་བ་ལ་ལྟོས་ཚུལ་
གང་ཡིན།	ཁ་ཅིག	།མེ་དུ་བ་ལ་ལྟོས་ཏེ།	དུ་བ་མེད་ན་མེ་མེད་པའི་ཕྱིར།	དུ་
མེད་མགར་ཁང་ཡང་མ་གྲུབ་ཏེ།	 དེ་ན་དུ་བ་སྔོ་ཕྱུར་བ་མེད་ཀྱང་དུ་བ་ཡོད་
པའི་ཕྱིར་ཏེ།	 མེས་ཆུ་ཡི་ཁམས་ཉམས་པར་བྱས་པ་ན་དེའི་རླང་འཐུལ་བ་
དེའི་གྲིབ་མ་ལ་བལྟས་པས་ཤེས་ནུས་ལ།	 དེ་དུ་བ་ཡིན་པའི་ཕྱིར།	 ཞེས་
གསུངས་ཀྱང་དཔྱད་པར་བྱ་སྟེ།	 དེ་འདྲའི་རླངས་དུ་བ་ཡིན་པའམ་མགར་
ཁང་ན་དུ་བ་ཡོད་པ་དེ་རང་རྒྱུད་པ་མན་ཆད་ཀྱིས་འཇོག་མི་ནུས།	 ཐལ་
འགྱུར་བས་འཇོག་ནུས་པའི་རྒྱུ་མཚན་མ་དམིགས་པའི་ཕྱིར་དང༌།	རང་རྒྱུད་
པ་མན་ཆད་ཀྱིས་ཀྱང་དེ་འདྲའི་རླང་དུ་བར་འཇོག་ནུས་ན་མེ་དུ་བ་ལ་ལྟོས་
པ་ལུགས་འདིའི་ཐུན་མོང་མིན་པར་གསུངས་པ་དང་འགལ་བའི་ཕྱིར་རོ།	
།ཡང་ཁ་ཅིག	།མེ་ཆོས་ཅན།	དུ་བ་ལ་ལྟོས་ཏེ།	མེ་དུ་བའི་རྒྱུ་ཡིན་པ་དེ་དུ་བ་
ལ་ལྟོས་པའི་ཕྱིར་ཞེས་ཟེར།	འོ་ན།	བུམ་པ་སྣམ་བུ་ལ་ལྟོས་པར་ཐལ།	བུམ་
པ་སྣམ་བུ་དང་ཐ་དད་པ་དེ་སྣམ་བུ་ལ་ལྟོས་པའི་ཕྱིར།	འདོད་ན།	རྩ་ཤེ་ཊཱིཀ་
ཆེན་ལས།༡༦༢	འདིར་འགྲེལ་པ་ལས་བུམ་པ་སྣམ་བུ་ལས་གཞན་ཡིན་པ་དེ་
སྣམ་བུ་ལ་ལྟོས་ལ།	བུམ་པའི་ངོ་བོ་གྲུབ་པ་སྣམ་བུ་ལ་མི་ལྟོས་པར་གསུངས་

པ་བཞིན་ལྟོས་གྲུབ་ཡིན་མིན་གྱི་ཁྱད་པར་ཕྱེད་པར་བྱའོ།	།ཞེས་གསུངས་པ་
དང་འགལ་ལོ།	།ཡང་ཁ་ཅིག	།ཐུན་མོང་མིན་པའི་ལྟོས་གྲུབ་འཇོག་ཚུལ་མེ་དུ་
བ་ལ་ལྟོས་པ་ལྟ་བུ་མིན་གྱི་རང་ལྡོག་ནས་རྒྱུ་འབྲས་ཡུལ་ཡུལ་ཅན་སོགས་
ཕན་ཚུན་ལྟོས་པ་ཡིན་ཟེར།	འོ་ན།	བདག་དང་ཕུང་པོ་གཉིས་ཕན་ཚུན་ལྟོས་
གྲུབ་མིན་པར་ཐལ།	འདོད་པའི་ཕྱིར།	འདོད་ན།	དེ་གཉིས་ཐ་སྙད་དུ་ཕན་ཚུན་
བརྟེན་པ་མིན་པར་ཐལ།	 འདོད་པའི་ཕྱིར།	 འདོད་ན།	 མཐའ་བདུན་གྱི་ནང་
ནས་བདག་ཕུང་པོ་ལ་བརྟེན་པ་དང༌།	ཕུང་པོ་བདག་ལ་བརྟེན་པ་གཉིས་ལ་
དགག་བྱའི་ཁྱད་པར་སྦྱར་མི་དགོས་པར་ཐལ།	འདོད་པའི་ཕྱིར།	མ་ཁྱབ་ན།	
ལྷག་མཐོང་ཆེན་མོ་ལས།༡༦༣	བཏགས་ཡོད་ཀྱི་གདགས་གཞི་ལ་རྫས་ཡོད་
མི་འདོད་པའི་རང་ལུགས་ལ་ཡང་ཡན་ལག་ཚོགས་པའི་དབྱིབས་ཤིང་རྟའི་
གདགས་གཞི་ཡིན་ལ།	 ཤིང་རྟ་ནི་དེ་ལ་བཏགས་པའི་བཏགས་ཆོས་ཡིན་
པས་དེ་ཙམ་ཤིར་རྟར་མི་འདོད་དོ།	།དེའི་ཕྱིར་ཚོགས་པའི་དབྱིབས་ཤིང་རྟ་
ཡིན་པ་འགོག་པའི་དགག་བྱ་ལ་ཡང་ཁྱད་པར་སྦྱར་མི་དགོས་སོ།	 །ཞེས་
གསུངས་པ་དང་འགལ་ལོ།	 །གཞན་ཡང༌།	 རྒྱུ་འབྲས་དང་ཡུལ་ཡུལ་ཅན་
རང་ལྡོག་ནས་ལྟོས་པ་དེ་ཐུན་མོང་མིན་པ་མ་ཡིན་པར་ཐལ།	 སློབ་དཔོན་
ལེགས་ལྡན་གྱིས་ཡུལ་ཡུལ་ཅན་ཕན་ཚུན་ལྟོས་གྲུབ་ཏུ་བཞེད་པའི་ཕྱིར་ཏེ།	
མདོ་སེམས་སོགས་ཀྱིས་ཕན་ཚུན་ལྟོས་གྲུབ་འཇོག་མི་ནུས་པས་རང་རིག་
ཁས་ལེན་དགོས་པ་དང༌།	 ཐལ་འགྱུར་བས་དེ་ལྟར་འཇོག་ནུས་པས།	རང་
རིག་མི་འདོད་པར་གསུངས་ཤིང༌།	སློབ་དཔོན་ལེགས་ལྡན་གྱིས་རང་རིག་

ཞལ་གྱིས་མི་བཞེད་པས།	 ཡུལ་ཡུལ་ཅན་ཕན་ཚུན་ལྟོས་གྲུབ་ཏུ་འོས་མེད་
ཀྱིས་གྲུབ་པའི་ཕྱིར།	 དེ་ལྟར་མིན་ན་སློབ་དཔོན་དེའི་ལུགས་ལ་དྲན་པ་སྐྱེ་
ཚུལ་ཟུར་པ་ཞིག་སྨྲོས་ཤིག	 །དེ་ལ་ཁོ་ན་རེ།	 སློབ་དཔོན་ལེགས་ལྡན་གྱི་
ལུགས་ལ་དྲན་པ་སྐྱེ་ཚུལ་ཟུར་པ་ཡོད་དེ།	འཇུག་པའི་རྣམ་བཤད་ལས།༡༦༤	
འདི་ལྟར་སྒྱུ་མའི་སྣང་བ་ནི་རྣལ་འབྱོར་སྤྱོད་པའི་དབུ་མ་པ་ལྟར་ན་རང་
རིག་མངོན་སུམ་དང་ཕྱི་རོལ་ཁས་ལེན་པའི་རང་རྒྱུད་པ་ལྟར་ན་ས་ཕྱོགས་
སམ་བར་སྣང་ལྟ་བུའི་གཞི་འཛིན་པའི་དབང་པོའ་ིམངོན་སུམ་གྱིས་གྲུབ་
ལ།	ཞེས་ངེས་པ་འདྲེན་ཚུལ་ཟུར་པ་ཞིག་གསུངས་པའི་ཕྱིར་རོ།	།ཞེས་ཟེར།	
འོན་ཀྱང་དེ་ཆོས་ཀུན་ལ་རིགས་འགྲེ་སྦྱར་དཀའ་བས་དཔྱད་པར་བྱའོ།།
	 དེ་ལྟར་རྒྱུ་རྐྱེན་ལ་བལྟོས་པའི་རྟེན་འབྲེལ་རང་སྡེ་ཐམས་ཅད་དང༌།	
གདགས་གཞི་ལ་ལྟོས་པའི་རྟེན་འབྲེལ་རང་རྒྱུད་པ་ཡན་ཆད་དང༌།	ཕན་ཚུན་
ལྟོས་པའི་རྟེན་འབྲེལ་ཐལ་འགྱུར་བ་ཁོ་ནས་བཞེད་པའི་ཚུལ་དང༌།	འདུས་མ་
བྱས་ཀྱི་ནམ་མཁའ་ནམ་མཁའ་ཞེས་པའི་སྒྲ་འཇུག་པའི་འཇུག་གཞི་ལྟ་བུ་
མདོ་སྡེ་པ་དང་སེམས་ཙམ་པས་རྟོག་པས་བཏགས་ཙམ་དུ་འདོད་པ་དང༌།	
རང་རྒྱུད་པས་རྟོག་པའི་དབང་གིས་བཞག་པར་འདོད་པ་དང༌།	ལུགས་འདིས་
རྟོག་པས་བཏགས་ཙམ་དུ་བཞེད་པ་རྣམས་ལ་ཕྲ་རགས་ཇི་ལྟར་ཡོད་པའི་
ཚུལ་དང༌།	གཞན་ཡང་བདག་ལྟ་བུ་མདོ་སྡེ་པས་བཏགས་ཡོད་དུ་འདོད་པ་
དང༌།	རང་རྒྱུད་པས་བློའ་ིདབང་གིས་བཞག་པར་འདོད་པ་དང༌།	ཐལ་འགྱུར་
བས་མིང་རྐྱང་བཏགས་ཡོད་ཙམ་དུ་བཞེད་པའི་ཁྱད་པར་དང༌།	དེ་བཞིན་དུ་

མདོ་སྡེ་པས་རྟོག་པ་ལ་འཁྲུལ་ཤེས་དང།	མི་སླུ་བའི་གཞི་མཐུན་འཇོག་ནུས།	
སེམས་ཙམ་པས་དབང་མངོན་ལ་འཁྲུལ་ཤེས་དང་མི་སླུ་བའི་གཞི་མཐུན་
འཇོག་ནུས།	 ཐལ་འགྱུར་བས་མཉམ་གཞག་མ་གཏོགས་པའི་སེམས་ཅན་
གྱི་ཤེས་པ་ཀུན་འཁྲུལ་ཤེས་སུ་འཇོག་ཀྱང་ཚད་མ་འཇོག་ནུས་པ་མ་ཟད།	
ཆོས་དེ་ལ་འཁྲུལ་བ་དང་ཆོས་དེ་ལ་ཚད་མའི་གཞི་མཐུན་འཇོག་ནུས་པས།	
དེ་ལྟར་ཡུལ་ཅན་འཁྲུལ་བ་འཇོག་ཚུལ་ཕྲ་རུ་འགྲོ་བ་བཞིན་དུ།	 ཡུལ་ཡང་
མདོ་སྡེ་པས་ཀུན་བརྟགས་རྣམས་རྫུན་པ་དང༌།	 སེམས་ཙམ་པས་གཞན་
དབང་ཡང་རྫུན་པར་འཇོག་ཅིང༌།	དབུ་མ་པས་ཆོས་ཀུན་རྫུན་པར་ཡོད་པར་
འཇོག་པའི་ཁྱད་པར་དང༌།	དྲང་ངེས་ཀྱང་སེམས་ཙམ་པས་ཚིག་ཙམ་གྱི་སྒོ་
ནས་ཕྱེ།	རང་རྒྱུད་པས་ཚིག་དོན་གཉིས་ཀའི་སྒོ་ནས་ཕྱེ།	ཐལ་འགྱུར་བས་
ཡུལ་ཁོ་ནའི་སྟེང་ནས་ཕྱེ་བ་རྣམས་དཀའ་བའི་གནས་སུ་སྣང་བས་ཞིབ་ཏུ་
དཔྱོད་དགོས་སོ།	 །འདིར་ཅུང་ཟད་དཔྱད་ན།	 ཐལ་འགྱུར་བའི་ལུགས་ལ།	
གྲུབ་མཐའ་འོག་མ་རྣམས་ཀྱིས་འདོད་པའི་ལྟ་བ་རྟོགས་རྒྱུ་ཡོད་དམ་མེད།	
དང་པོ་ལྟར་ན།	 རང་རྒྱུད་པའི་འདོད་པ་ལྟར་གྱི་བློ་གནོད་མེད་ཀྱིས་བཞག་
པ་རྟོགས་རྒྱུ་ཡོད་པར་ཐལ།	འདོད་པའི་ཕྱིར།	འདོད་ན།	རང་མཚན་ལ་མ་
འཁྲུལ་བའི་བློས་བཞག་པ་རྟོགས་རྒྱུ་ཡོད་པར་ཐལ།	འདོད་པའི་ཕྱིར།	འདོད་
མི་ནུས་ཏེ།	བུམ་པ་ལྟ་བུ་རང་མཚན་ལ་མ་འཁྲུལ་བའི་བློས་མ་བཞག་པའི་
ཕྱིར་ཏེ།	 བུམ་འཛིན་མིག་ཤེས་རང་མཚན་ལ་མ་འཁྲུལ་བའི་བློ་མིན་པའི་
ཕྱིར་རོ།	།འོན་ཏེ་རང་རྒྱུད་པའི་འདོད་པ་ལྟར་གྱི་བློ་གནོད་མེད་ཀྱིས་བཞག་

པ་རྟོགས་ན།		རང་མཚན་ལ་མ་འཁྲུལ་བའི་བློས་བཞག་པ་རྟོགས་པས་མ་
ཁྱབ་བོ་ཞེ་ན།	ལེགས་བཤད་སྙིང་པོ་ལས།༡༦༥	རང་རྒྱུད་པ་རྣམས་ཀྱིས་ཐ་
སྙད་དུ་ཡོད་པར་འཇོག་པའི་ཤེས་པ་གནོད་མེད་ནི་སྣང་ཡུལ་ལམ་ཞེན་ཡུལ་
རང་གི་མཚན་ཉིད་ཀྱིས་གྲུབ་པའི་དོན་ལ་མ་འཁྲུལ་བ་ཞིག་ལ་འདོད་ལ།	
ཞེས་གསུངས་པ་དང་འགལ་ལོ།	།གཉིས་པ་ལྟར་ན།	འོག་མ་འོག་མ་རྣམས་
གོང་མ་གོང་མར་འགྲོ་བའི་སྐས་འཛེགས་ལྟ་བུར་གསུངས་པ་མི་རིགས་པར་
འགྱུར་ལ།	 གཞན་ཡང༌དེ་ལྟར་ན་རང་རྒྱུད་པའི་འདོད་པ་ལྟར་གྱི་དགག་བྱ་
འཛིན་པའི་རྟོག་པ་བློ་དོན་མཐུན་དུ་འགྱུར་བའི་ཕྱིར་ཏེ།	 རང་མཚན་ལ་མ་
འཁྲུལ་བའི་བློས་བཞག་པ་མིན་པའི་ཡོད་པ་ཡོད་པའི་ཕྱིར་ཏེ།	བུམ་པ་དེའི་
ཕྱིར།	 འདོད་ན།	 ལེགས་བཤད་སྙིང་པོ་ལས།༡༦༦	 རིགས་པ་འདི་དག་གི་
གནད་ཀྱིས་རང་རྒྱུད་པས་བཤད་པའི་ཆོས་ཀྱི་བདག་འཛིན་ལྷན་སྐྱེས་སུ་
འདོད་པའང་ཀུན་བརྟགས་སུ་བྱའོ།	།ཞེས་གསུངས་པ་དང་འགལ་ལོ།	།དེ་
བཞིན་དུ།	སེམས་ཙམ་པས་འདོད་པའི་ལྟ་བ་རྟོགས་རྒྱུ་ཡོད་དམ་མེད།	དང་
པོ་ལྟར་ན།	ཕྱི་དོན་ཡོད་པ་མི་འཐད་པར་འགྱུར་ལ།	གཉིས་པ་ལྟར་ན།	མི་
རིགས་ཏེ།	རྡུལ་ཆ་མེད་བསགས་པའི་རགས་པའི་ཕྱི་དོན་མེད་པ་རྟོགས་རྒྱུ་
ཡོད་པའི་ཕྱིར་ཏེ།	 དབུ་མ་མཐའ་དཔྱོད་ལས།༡༦༧	 གཞན་ཡང་ཤིང་རྟ་རང་
བཞིན་གྱིས་ཐ་དད་མ་ཡིན་པ་གནས་ལུགས་ཡིན་པར་ཐལ།	 ཤིང་རྟ་མཐའ་
བདུན་དུ་བཙལ་བའི་ཚེ་མ་རྙེད་པ་དེ་གནས་ལུགས་ཡིན་པའི་ཕྱིར།	 རྟགས་
ཁས།	འདོད་ན།	གཟུང་འཛིན་རྫས་ཐ་དད་དུ་མ་གྲུབ་པ་གནས་ལུགས་ཡིན་

པར་ཐལ།	འདོད་པ་དེའི་ཕྱིར།	འདོད་མི་ནུས་ཏེ།	སེམས་ཙམ་པས་དེ་རྟོགས་
པའི་ཕྱིར་ཞེས་གསུངས་པའི་ཕྱིར།	ཕྱི་དོན་ཞེས་པ་ལའང་ཆ་མེད་བསགས་
པའི་རགས་པ་ཕྱི་དོན་དང༌།	 རང་འཛིན་ཚད་མ་ལས་ངོ་བོ་ཐ་དད་པའི་ཕྱི་
དོན་དང༌།	དབུ་མ་སྤྱི་དོན་ལས།༡༦༨	རང་རྒྱུད་ཀྱིས་མ་བསྡུས་པའི་གཟུགས་
སོགས་ཡོད་པར་གྲུབ།	དེ་གྲུབ་པས་ཕྱི་དོན་ཡོད་པར་གྲུབ་པའི་ཕྱིར།	ཞེས་
རྒྱུད་ཀྱིས་མ་བསྡུས་པ་ལ་ཕྱི་དོན་དུ་གསུངས་པ་ལྟ་བུ་དང༌།	ཐལ་འགྱུར་བས་
ཡོད་པར་འདོད་པའི་ཕྱི་དོན་དང༌།	 སེམས་ཙམ་པས་མེད་པར་འདོད་པའི་
ཕྱི་དོན་གཉིས་དངོས་འགལ་དུ་འགྱུར་མི་འགྱུར་སོགས་ལ་དཔྱད།	 གཞན་
ཡང༌བདག་ལྟ་བུ་གདགས་གཞི་ལ་བརྟེན་ནས་གྲུབ་པ་མདོ་སེམས་ཀྱིས་
རྟོགས་སམ་མ་རྟོགས།	དང་པོ་ལྟར་ན།	དེ་ལས་ལྷག་པའི་རང་རྒྱུད་པའི་ལྟ་བ་
རྟོགས་ཚུལ་ཇི་ལྟར་འཇོག	།གཉིས་པ་ལྟར་ན།	བདག་ཕུང་པོ་ལྔ་ལ་བཏགས་
པ་མ་རྟོགས་པར་ཐལ།	འདོད་པའི་ཕྱིར།	འདོད་ན།	བདག་རང་རྐྱ་ཐུབ་པའི་
རྫས་སུ་མེད་པ་མ་རྟོགས་པར་ཐལ་ལོ།	 །གཞན་ཡང༌།	ལེགས་བཤད་སྙིང་
པོ་ལས།༡༦༩	 དེ་ལྟར་ན་བརྟེན་ནས་སྐྱེ་བ་དང་བརྟེན་ནས་བཏགས་པའི་
གཏན་ཚིགས་ཀྱིས་རང་ལས་སྐྱེ་བ་སོགས་བཞི་དང༌།	 རང་བཞིན་གཅིག་
ཐ་དད་ལ་སོགས་པ་བདུན་ཆོས་དང་གང་ཟག་ལ་འགོག་པ་དེ་ཉིད་རིགས་
པ་རྣམས་ཀྱི་དོན་པོར་ཟུངས་ཤིག	 །ཅེས་བརྟེན་ནས་བཏགས་པ་རྟགས་སུ་
བཀོད་ནས་མཐའ་བདུན་དུ་མེད་པ་སྒྲུབ་པའི་རྟགས་ཡང་དག་ཅིག་གསུངས་
པས།	 ཕྱི་རྒོལ་དེས་བརྟེན་ནས་བཏགས་པ་རྟོགས་དགོས་པའི་ཕྱིར་རོ།།

ཉི་ཤ	་པ་ཐུན་མོང་དང་ཐུན་མོང་མིན་པའི་
ཉོན་མོངས་ཀྱི་སྐོར་ལ་དཔྱད་པ།

	 ཐུན་མོང་མིན་པའི་ཉོན་མོངས་ཀྱི་དོན་དང་བདེན་འཛིན་
ངོ་བོར་གྱུར་པའི་ཆགས་སོགས་ཡོད་མེད་དང༌།	 ཐུན་མོང་བའི་
བདག་འཛིན་ལ་ཀུན་བཏགས་ཀྱིས་ཁྱབ་མ་ཁྱབ་སོགས་ལ་དཔྱད།	
	 ༡༽	ཆགས་སོགས་སུ་གྱུར་པའི་བདེན་འཛིན་ཡོད་དམ་མེད།	དང་
པོ་ལ་མཁས་པ་ཁ་ཅིག	 །དཔེར་ན།	 ཐག་རིང་ནས་མིག་ཤེས་ཀྱིས་གསེར་
ལྟ་བུ་མཐོང་བའི་ཚེ་ཐོག་མར་སེར་པོ་ཙམ་མམ་རག་ལྟ་བུ་དང༌།	 དེ་ཡི་
རྗེས་སུ་གསེར་དུ་མཐོང་བ་བཞིན་དུ།	ཆགས་སོགས་ཀྱིས་ཆགས་ཡུལ་དེ་
མཐོང་བའི་ཚེ་ཐོག་མར་ཡིད་དུ་འོང་བ་ཙམ་དང༌།	དེ་ནས་གོམས་པས་ཡིད་
དུ་འོང་བ་དེ་ཡང་ཁོ་རང་གི་ངོས་ནས་ཡོད་པ་ལྟ་བུར་འཛིན་པས་ཆ་ཐམས་
ཅད་ནས་ཡིད་དུ་འོང་བ་མཐོང་སྐབས་བདེན་འཛིན་དུ་གྱུར་པའི་ཆགས་
སོགས་འཇོག་ཅེས་གསུངས།	དེ་ལ་འདི་འདྲི་བར་བྱ་སྟེ།	འདོད་ཆགས་ཡིན་
ན་བདེན་འཛིན་ཡིན་པས་ཁྱབ་བམ་མ་ཁྱབ།	 དང་པོ་ལྟར་ན།	 འཇིག་རྟེན་
པའི་སྒོམ་སྤངས་སུ་གྱུར་པའི་འདོད་ཆགས་ཆོས་ཅན།	 བདེན་འཛིན་ཡིན་
པར་ཐལ།	འདོད་པའི་ཕྱིར།	འདོད་ན།	ཕྱི་རོལ་པས་དེ་ལ་ཆགས་བྲལ་བྱེད་
མི་ནུས་པར་ཐལ།	འདོད་པའི་ཕྱིར།	ཆོས་ཅན་མ་གྲུབ་བོ་ཞེ་ན།	མི་རིགས་

ཏེ།	དབུ་མའི་མཐའ་དཔྱོད་ལས་དེ་ཡོད་པར་གསུངས་པའི་ཕྱིར།	དེ་ལ་ཁོ་ན་
རེ།	ཕྱི་རོལ་པས་འཇིག་རྟེན་པའི་སྒོམ་སྤངས་སུ་གྱུར་པའི་འདོད་ཆགས་ཀྱི་
ཞེན་ཡུལ་ལ་སྐྱོན་དུ་མི་བལྟ་བར་ངོ་བོ་ལ་སྐྱོན་དུ་བལྟས་ནས་ཆགས་བྲལ་
བྱེད་པས་སྐྱོན་མེད་དོ་ཞེ་ན།	 མི་རིགས་ཏེ།	 ལམ་རིམ་ཆེན་མོ་ལས།༡༧༠	
གལ་ཏེ་འདིར་བདག་མེད་པའི་དོན་བསྒོམས་ནས་ཉོན་མོངས་སྤོང་བར་མི་
བྱེད་ན།	 ཇི་འདྲ་བ་ཞིག་གཏན་ལ་ཕབ་ནས་དེའི་དོན་བསྒོམ་ཏེ་ཉོན་མོངས་
སྤོང་བ་ཡིན་ཞེ་ན།	 དེ་ལ་ལམ་འདིས་	 ཞེས་པ་ནས།	 འདོད་ཡོན་ལ་སྒོ་དུ་
མ་ནས་ཉེས་དམིགས་སུ་བལྟས་ཏེ།	 འདོད་ཆགས་དེའི་འཛིན་སྟངས་ཀྱི་
ལྡོག་ཕྱོགས་བཟུང་བའི་སྒོ་ནས་སྒོམ་པར་བྱེད་པས་འདོད་པ་ལས་ཆགས་
པ་དང་བྲལ་བར་བྱེད་པའོ།	།ཞེས་གསུངས་པའི་ཕྱིར་དང་།	གཉིས་པ་ལྟར་
ན།	དེ་འདྲའི་འདོད་ཆགས་གཉིས་ཀྱི་དམིགས་རྣམ་དང༌སྐྱེ་ཚུལ་སོགས་ཀྱི་
ཁྱད་པར་ཇི་ལྟར་འཇོག	 །དེ་དག་གི་རྒྱུ་མཚན་ཅི་ཡོད།	 གཞན་ཡང༌ཁོང་
ཁྲོར་གྱུར་པའི་བདེན་འཛིན་ཡོད་པར་ཐལ།	 ཁྱོད་ཀྱིས་འདོད་པ་དེའི་ཕྱིར།	
འདོད་ན།	 དེ་ཆོས་ཅན།	 ལུང་མ་བསྟན་དུ་ཐལ།	 བདེན་འཛིན་ཡིན་པའི་
ཕྱིར།	ཁྱབ་པར་ཐལ།	སྐབས་བཞི་པའི་སྤྱི་དོན་ལས།༡༧༡	རང་ལུགས་གང་
ཟག་གི་བདག་འཛིན་ཡིན་པའི་ཕྱིར་ན་ལུང་མ་བསྟན་དུ་སེམས་སོ།	 །ཞེས་
གསུངས་པ་འདིར་ཡང་འདྲ་བའི་ཕྱིར།	 འདོད་མི་ནུས་ཏེ།	 མི་དགེ་བ་ཡིན་
པའི་ཕྱིར་ཏེ།	ཁོང་ཁྲོ་ཡིན་པའི་ཕྱིར།	མ་ཁྱབ་ན།	མཛོད་ལས།༡༧༢	འདོད་
ན་འཇིག་ཚོགས་ལྟ་བ་དང༌།	།མཐར་འཛིན་ལྷན་སྐྱེས་མ་རིག་པ།	།ལྷག་མ་

རྣམས་ནི་མི་དགེ་བའོ།	།ཞེས་གསུངས་པ་དང་འགལ་ཞིང༌།	ཁམས་གོང་ན་
ཁོང་ཁྲོ་མེད་པའི་རྒྱུ་མཚན་མེད་པར་འགྱུར་རོ།	 །གཞན་ཡང༌།	རྟག་འཛིན་
ངོ་བོར་གྱུར་པའི་བདེན་འཛིན་ཡོད་པར་ཐལ།	 ཐུན་མིན་གྱི་རྟག་འཛིན་
ཡོད་པའི་ཕྱིར།	མ་གྲུབ་ན་འོག་ཏུ་འགོག	།འདོད་ན།	དེ་ལྟ་བུའི་རྟག་འཛིན་
ཆོས་ཅན།	 ཁྱོད་ཀྱི་ཞེན་ཡུལ་མེད་པ་སྟོང་ཉིད་ཡིན་པར་ཐལ།	 ཁྱོད་བདེན་
འཛིན་ཡིན་པའི་ཕྱིར།	 འདོད་མི་རིགས་ཏེ།	 ཁྱོད་ཀྱི་ཞེན་ཡུལ་མེད་པ་མ་
ཡིན་དགག་ཡིན་པའི་ཕྱིར་ཏེ།	 ཁྱོད་རྟོགས་ན་ཕྲ་བའི་མི་རྟག་པ་རྟོགས་
དགོས་པའི་ཕྱིར།	 དེ་བཞིན་དུ་རྟོག་པ་སེལ་འཇུག་མིན་པར་ཐལ་ལོ།།
	 གཉིས་པ་ལྟར་ན།	 ཐུན་མིན་གྱི་འདོད་ཆགས་ཇི་ལྟར་འཇོག	
།འདི་ལ་ཁ་ཅིག	 །སྙིང་རྗེ་གསུམ་དམིགས་པའི་སྒོ་ནས་འབྱེད་པར་
གསུངས་པ་བཞིན།	 འདིར་ཡང་རང་བཞིན་གྱིས་ཡོད་པ་དང་བུམ་པ་
གཉིས་འདྲེས་པ་དེ་ཙམ་དམིགས་པར་བྱས་ནས་ཡིད་དུ་འོང་བར་འཛིན་
པའམ་ཆགས་པ་ནི་ཐུན་མིན་གྱི་ཆགས་པ་དང༌།	 རང་རྐྱ་ཐུབ་པའི་
བདག་གི་ལོངས་སྤྱད་བྱ་དང་འདྲེས་པ་དེ་ལ་ཆགས་པ་ནི་ཐུན་མོང་བའི་
ཆགས་པ་ཡིན།	 དེ་གཉིས་ཀ་ལ་ལྷན་སྐྱེས་ཡོད་ཅིང༌།	 དེ་ཡང་ང་ཡི་མིག་
གིས་མཐོང་སྙམ་པའི་ཚེ་བདག་འཛིན་རགས་པ་སྐྱེ་ཡང༌།	 ངས་མཐོང་
སྙམ་པའི་ཚེ་བདག་འཛིན་རགས་པ་མི་སྐྱེ་བའི་ཁྱད་པར་ཡོད་དོ་ཞེས་
ཟེར།	 འོ་ན།	 སྒྲ་དང་རང་བཞིན་གྱིས་ཡོད་པ་འདྲེས་པ་དེ་ལ་དམིགས་
ནས་རྟག་པར་འཛིན་པ་དེ།	 ཐུན་མོང་མིན་པའི་རྟག་འཛིན་ཡིན་པར་ཐལ་

ལོ།	 འདོད་མི་ནུས་ཏེ།	 སྒྲ་མི་རྟག་པ་རྟོགས་པའི་མདོ་སྡེ་པས་དེའི་ཞེན་
ཡུལ་ཁེགས་པའི་ཕྱིར་ཏེ།	 དེས་དེ་ལོག་ཤེས་སུ་འཇོག་ནུས་ཤིང༌།	 དེ་
རྟག་འཛིན་དུའང་འཇོག་ནུས་པའི་ཕྱིར།	 ཕྲ་བའི་མི་རྟག་སོགས་བཅུ་དྲུག་
གི་སྐོར་གོང་དུ་བཤད་པ་རྣམས་དང་གུང་བསྒྲིགས་ཏེ་དཔྱད་དགོས་སོ།།
	 གཞན་ཡང༌སྒྲ་དང་རང་བཞིན་གྱི་ཡོད་པ་གཉིས་འདྲེས་པ་དེ་ལ་
དམིགས་ནས་མ་བྱས་པར་འཛིན་པའང༌།	 ཐུན་མོང་མིན་པར་འགྱུར་ལ།	
འདོད་ན་དེའི་ཞེན་ཡུལ་གྱི་ལོག་ཕྱོགས་བྱས་པ་དེ་ཕྲ་བའི་བྱས་པར་ཐལ་
ལོ།	།འདོད་ན།	ཕྲ་བའི་བུམ་པའང་ཡོད་པར་ཐལ།	འདོད་པའི་ཕྱིར།	འདོད་
ན།	 ཧ་ཅང་ཐལ་ལོ།	 །རང་བཞིན་གྱིས་ཡོད་པར་འཛིན་པའི་འཛིན་པ་ཙམ་
གྱིས་དྲངས་པའི་ཆགས་པ་ཐུན་མིན་གྱི་ཆགས་པར་འཇོག་པ་ལའང་དཔྱད་
ཚུལ་སྔ་མ་རིགས་བསྒྲེའོ།	 །དེ་བཞིན་དུ་ཕྲ་བའི་རྟག་གཅིག་རང་དབང་ཅན་
དུ་འཛིན་པའི་འཛིན་པ་ཞིག་ཀྱང་ཡོད་པར་ཐལ་ལོ།	།ཁ་ཅིག་འཇོག་མ་བདེ་
ནས།	ཐུན་མོང་མིན་པའི་རྟག་འཛིན་མེད་ཅེས་ཟེར་བ་མི་འཐད་དེ།	ཕྲ་བའི་མི་
རྟག་པ་ཡོད་པའི་ཕྱིར་ཏེ།	ཕྲ་བའི་མི་རྟག་སོགས་བཅུ་དྲུག་རྟོགས་པའི་རྣལ་
འབྱོར་མངོན་སུམ་ཡོད་པས་སོ།	།གཞན་ཡང༌།	དེ་ཡོད་པར་ཐལ།	འཇུག་
པའི་རྣམ་བཤད་ལས།༡༧༣	 ཐུན་མོང་མིན་པའི་མ་རིག་པ་དང༌།	 འཇིག་ལྟ་
དང་མཐར་ལྟ་ལ་ཡང་ཀུན་བཏགས་དང་ལྷན་སྐྱེས་གཉིས་ཀ་ཤེས་པར་བྱ་
སྟེ།	 ཚིག་མངས་སུ་དོགས་ནས་མ་བྲིས་སོ།	 །ཞེས་གསུངས་པའི་ཕྱིར་རོ།	
།ཁོ་ན་རེ།	སྐྱོན་མེད་དེ།	རྟག་ཆད་ཀྱི་མཐར་ལྟ་གཉིས་ལས་རྟག་ལྟ་ལ་ཐུན་

མིན་གྱི་དེ་ཡོད་ཀྱང༌།	 རྟག་འཛིན་ལ་དེ་ཡོད་པ་མ་ཡིན་ཏེ།	 ལྟ་བ་ལྔའི་ནང་
ཚན་གྱི་མཐར་ལྟ་ལ་རྟག་ལྟ་དང་ཆད་ལྟ་གཉིས་ཡོད་པས།	 དང་པོ་ལ་རྟག་
འཛིན་ཡིན་མི་དགོས་པའི་ཕྱིར་ཏེ།	བུམ་པ་རང་བཞིན་གྱིས་ཡོད་པར་ལྟ་བ་
དེ་དེའི་ནང་ཚན་གྱི་རྟག་ལྟ་ཡིན་པའི་ཕྱིར་ཏེ།	 དེ་ལྟ་མིན་ན་དེ་སེམས་བྱུང་
ལྔ་བཅུ་རྩ་གཅིག་པོ་གང་ཡང་མིན་པར་འགྱུར་རོ་ཞེས་ཟེར།	 དེ་མི་རིགས་
ཏེ།	མཐར་ལྟ་ནི་འཇིག་ལྟས་གང་བཟུང་བའི་བདག་དེ་ལ་དམིགས་ནས་རྟག་
ཆད་དུ་ལྟ་བ་ཞིག་དགོས་པའི་ཕྱིར་ཏེ།	ལམ་རིམ་ཆེན་མོ་ལས།༡༧༤	མཐར་
འཛིན་པར་ལྟ་བ་ནི་འཇིག་ལྟས་གང་བཟུང་བའི་བདག་དེ་ལ་དམིགས་ནས་
རྟག་པ་ཐེག་ཟུར་པའམ་འདི་ནས་ཕྱི་མར་ཉིང་མཚམས་སྦྱོར་བ་མེད་པའི་
ཆད་པར་ལྟ་བའི་ཤེས་རབ་ཉོན་མོངས་ཅན་ནོ།	 །ཞེས་གསུངས་པའི་ཕྱིར།	
	 ཡང་གཞན་དག་ན་རེ།	 འདོད་ཆགས་གཅིག་ཉིད་རང་བཞིན་
གྱི་ཡོད་པར་འཛིན་པའི་འཛིན་པས་དྲངས་པའི་ཆ་ནས་ཐུན་མོང་མིན་པ་
དང༌།	 རང་རྐྱ་ཐུབ་པའི་རྫས་ཡོད་དུ་འཛིན་པའི་འཛིན་པས་དྲངས་པའི་ཆ་
ནས་ཐུན་མོང་བའི་འདོད་ཆགས་སུ་འཇོག་ཅིང༌།	 དེ་དག་ཀྱང་ངོ་བོ་གཅིག་
ལ་ལྡོག་ཆས་ཕྱེ་བ་ཡིན་ནོ།	 །དེ་ལྟར་ནའང་མངོན་པ་ནས་བཤད་པའི་དགྲ་
བཅོམ་པས་ཆགས་བྲལ་བྱས་པའི་ཆགས་པ་ལ་ཐུན་མོང་མིན་པའི་ཉོན་
མོངས་མི་འཇོག་སྟེ།	 དེས་རང་བཞིན་གྱིས་ཡོད་པར་འཛིན་པའི་འཛིན་
པས་དྲངས་པའི་ཆ་ལ་སྐྱོན་མི་ལྟ་བས་སོ་ཞེས་ཟེར།	 འོ་ན་མངོན་པ་ནས་
བཤད་པའི་དགྲ་བཅོམ་གྱི་རྒྱུད་ལ་ཐུན་མོང་མིན་པའི་ཆགས་པ་མེད་པར་

ཐལ།	 འདོད་པའི་ཕྱིར།	 འདོད་ན།	 སྤྱོད་འཇུག་ལས།༡༧༥	 ཚོར་བའི་རྐྱེན་
གྱིས་སྲེད་པ་ཡིན།	།ཚོར་བ་དེ་དག་ལ་ཡང་ཡོད།	།ཞེས་དང༌།	འཇུག་པའི་
རྣམ་བཤད་ལས།༡༧༦	སྔར་བཤད་པའི་མངོན་འགྱུར་སྤངས་པ་ལ་ནི་བཤད་
མ་ཐག་པའི་འཇིག་ལྟ་དང་སྲེད་པ་མངོན་འགྱུར་བ་ཡང་མི་ལྡོག་གོ	།གལ་ཏེ་
ལུགས་དེ་གཉིས་ཀའི་ཉོན་མོངས་མངོན་འགྱུར་བ་སྤངས་ན།	གཉིས་ཀའི་ས་
བོན་མ་སྤངས་པར་ནི་འདྲ་ལ།	མངོན་འགྱུར་བ་ཡོད་མེད་ལ་ཁྱད་མ་བྱུང་ན།	
སྲེད་པ་ལ་ཁྱད་པར་ཕྱེ་བ་དོན་མེད་དོ།	 །ཞེས་གསུངས་པ་དང་འགལ་ལོ།།
	 ༢༽	 ཐུན་མོང་བའི་བདག་འཛིན་ལ་ཀུན་བཏགས་ཡིན་པས་ཁྱབ་
བམ་མ་ཁྱབ།	དང་པོ་ལྟར་ན།	རང་དུ་ལྟ་བ་དང་འབྲེལ་ཡོངས་སུ་ཟད།	།ཅེས་
ས་བཞི་པའི་ངོ་སྐལ་གྱི་སྤང་བྱར་གྱུར་པའི་རང་རྐྱ་ཐུབ་པའི་རྫས་ཡོད་དུ་
འཛིན་པའི་འཛིན་པ་ཡོད་པར་གསུངས་པ་དང་འགལ་ཞིང༌།	 འཇུག་པའི་
རྣམ་བཤད་ལས་ཀྱང༌།༡༧༧	 གང་ཟག་རང་རྐྱ་ཐུབ་པའི་རྫས་ཡོད་དུ་འཛིན་
པ་ནི་གྲུབ་མཐས་བློ་མ་འགྱུར་བ་ལའང་ཡོད་མོད་ཀྱང༌།	 ཞེས་གསུངས་པ་
དང་འགལ་ལོ།	།དེ་ལ་ཁོ་ན་རེ།	སྐྱོན་མེད་དེ།	དེ་འདྲའི་རྫས་ཡོད་དུ་འཛིན་
པ་ནི་མིང་རྐྱང་བཏགས་ཡོད་ཙམ་གྱི་ལོག་ཕྱོགས་རྫས་ཡོད་དུ་འཛིན་པ་
ཡིན་པས་རང་བཞིན་གྱིས་གྲུབ་པ་མ་ཁེགས་བར་དུ་དེའི་ཞེན་ཡུལ་ཡང་
ཁེགས་མི་ནུས་སོ་ཞེ་ན།	 མི་རིགས་ཏེ།	 དེ་འདྲའི་རྫས་ཡོད་དུ་འཛིན་པ་
དེ་འཇིག་ལྟ་རགས་པར་གསུངས་པའི་ཕྱིར་རོ།	 །ཡང་ཁོ་ན་རེ།	 དེ་འདྲའི་
རྫས་ཡོད་དུ་འཛིན་པའི་ཞེན་ཡུལ་ཁེགས་པ་ལ་རང་བཞིན་གྱིས་ཡོད་པ་

ཁེགས་པ་སྔོན་དུ་འགྲོ་དགོས་ཀྱང༌།	 དེ་རང་བཞིན་གྱིས་ཡོད་པར་འཛིན་
པའི་འཛིན་པ་མིན་པས་འཇིག་ལྟ་རགས་པ་མིན་པའི་སྐྱོན་མེད་དོ་ཞེ་ན།	མི་
རིགས་ཏེ།	 ལམ་རིམ་ཆེན་མོ་ལས།༡༧༨	 ང་དང་ངའི་འོ་སྙམ་དུ་མི་འཛིན་
པའི་གང་ཟག་རྫས་སུ་ཡོད་པར་འཛིན་པ་ནི་གང་ཟག་གི་བདག་ཏུ་རྨོངས་
པའི་མ་རིག་པ་ཡིན་པས་ཉོན་མོངས་མ་ཡིན་པར་མི་འགྱུར་རོ།	 །ཞེས་
གསུངས་པ་དང་འགལ་བའི་ཕྱིར།	 གལ་ཏེ་རྫས་སུ་ཡོད་པར་འཛིན་པ་དང་
རྫས་ཡོད་དུ་འཛིན་པ་གཉིས་ལ་ཁྱད་པར་ཡོད་དོ་ཞེ་ན།	 བུམ་པ་ལྟ་བུ་དེ་
འདྲའི་རྫས་ཡོད་དུ་འཛིན་པ་དེ་ཆོས་ཅན།	 བུམ་པ་དོན་དམ་བདེན་པ་ཡིན་
པར་འཛིན་པའི་འཛིན་པ་ཡིན་པར་ཐལ།	 འདོད་པའི་ཕྱིར།	 ཁྱབ་པར་ཐལ།	
བདེན་འཛིན་དང་དོན་དམ་བདེན་པ་འཛིན་པའི་འཛིན་པ་གང་ཡང་མིན་པའི་
དེ་འདྲའི་རྫས་ཡོད་འཛིན་ཚུལ་དང༌།	 དེ་ལ་ལྷན་སྐྱེས་ཡོད་ཚུལ་འཇོག་མི་
ནུས་པའི་ཕྱིར་རོ།	 །རྩ་བར་འདོད་ན།	 དེ་ལ་ལྷན་སྐྱེས་ཡོད་པ་འགལ་ལོ།།
	 གཞན་ཡང༌མངོན་པ་ནས་བཤད་པའི་བདག་འཛིན་གྱིས་དྲངས་
པའི་ཉོན་མོངས་ལ་ལྷན་སྐྱེས་མེད་པར་ཐལ།	 འདོད་པའི་ཕྱིར།	 འདོད་ན།	
མངོན་པ་ནས་བཤད་པའི་དགྲ་བཅོམ་གྱིས་ཆགས་བྲལ་བྱས་པའི་ཉོན་
མོངས་ལ་ཀུན་བརྟགས་ཡིན་པས་ཁྱབ་པར་ཐལ།	 འདོད་པའི་ཕྱིར།	 འདོད་
ན།	 འཇིག་རྟེན་པའི་སྒོམ་སྤངས་སུ་གྱུར་པའི་ཉོན་མོངས་ལ་ཀུན་བརྟགས་
ཡིན་པས་ཁྱབ་པར་ཐལ།	འདོད་པ་གང་ཞིག	།འཇིག་རྟེན་པའི་སྒོམ་སྤངས་
སུ་གྱུར་པའི་ཉོན་མོངས་ཡིན་ན་མངོན་པ་ནས་བཤད་པའི་ཉོན་མོངས་

ཡིན་པས་ཁྱབ་པའི་ཕྱིར།	 རྟགས་དང་པོ་མ་གྲུབ་ན།	 ཁ་ཅིག་གིས་བདེན་
པ་མཐོང་བས་གྲོལ་གྱུར་གྱི།	 །ཞེས་སོགས་ཀྱི་དོན་དེ་ལྟ་བུའི་ལམ་གྱིས་
ཉོན་མོངས་ཀུན་བཏགས་སྤོང་ནུས་ལ་ལྷན་སྐྱེས་སྤོང་མི་ནུས་ཞེས་པའི་
དོན་ཡིན་ཟེར་བ་ལ།	 མི་འཐད་པའི་སྒྲུབ་བྱེད་དུ།	 འཇུག་པའི་རྣམ་བཤད་
ལས།༡༧༩	 ཕྱི་རོལ་པ་དང་ཐུན་མོང་བའི་ཞི་རགས་ཀྱི་རྣམ་པ་ཅན་གྱིས་ཅི་
ཡང་མེད་མན་ཆད་ཀྱི་ཉོན་མོངས་མངོན་འགྱུར་སྤོང་བར་མངོན་པ་ལས་
གསུངས་པ་ལྟར་འདོད་དགོས་ན།	སྔར་གྱི་ལམ་གྱིས་མངོན་འགྱུར་རེ་ཞིག་
སྤོང་ནུས་པ་ལྟ་ཅི་སྨོས་པའི་ཕྱིར་རོ།	 །ཞེས་གསུངས་པའི་དོན་ལ་སོམས་
ཤིག	།འདོད་ན།	འཇིག་རྟེན་པའི་སྒོམ་སྤངས་སུ་གྱུར་པའི་ཉོན་མོངས་ཆོས་
ཅན།	ཁྱོད་འཕགས་པའི་རྒྱུད་ལ་མེད་པར་ཐལ།	ཁྱོད་ཡིན་ན་ཀུན་བརྟགས་
ཡིན་པས་ཁྱབ་པའི་ཕྱིར།	འདོད་ན།	འབྲས་བུ་རིམ་གྱིས་པའི་ཕྱིར་འོང་དང་
ཕྱིར་མི་འོང་གི་རྣམ་གཞག་མི་འཐད་པར་ཐལ་ལོ།	།གཞན་ཡང༌།	ཉན་ཐོས་
འཕགས་པ་འདོད་པར་སྐྱེ་བ་ལེན་པ་མི་སྲིད་པར་ཐལ།	 འདོད་པའི་ཕྱིར་
བྱས་པ་ལ།	 ཁོ་ན་རེ།	 འཕགས་པའི་རྒྱུད་ལ་འཇིག་རྟེན་པའི་སྒོམ་སྤངས་
སུ་གྱུར་པའི་ཉོན་མོངས་མེད་ཀྱང༌།	 འཇིག་རྟེན་ལས་འདས་པའི་ལམ་
གྱི་སྤང་བྱའི་འདོད་ཆགས་ཙམ་གྱིས་འདོད་པར་འཕེན་བྱེད་ཀྱི་ལས་ལ་
གསོས་འདེབས་ནུས་པས་སྐྱོན་མེད་དོ་ཞེ་ན།	ཕྱིར་མི་འོང་ཡང་འདོད་པར་
སྐྱེ་བ་ལེན་པ་ཡོད་པར་ཐལ་ལོ།	 །གཞན་ཡང༌།	 མངོན་པ་ནས་བཤད་པའི་
ཉོན་མོངས་ལ་ལྷན་སྐྱེས་ཡོད་པར་ཐལ།	 འཇུག་པའི་རྣམ་བཤད་ལས།༡༨༠	

ཐེག་པ་ཐུན་མོང་བ་ལ་གྲགས་པའི་ཉོན་མོངས་མངོན་འགྱུར་ཙམ་རེ་ཞིག་
སྤོང་བ་ལ་ནི་ཀུན་བརྟགས་དང་ལྷན་སྐྱེས་གཉིས་འདྲ་ལ།	 ས་བོན་སྤོང་མི་
ནུས་པ་ཡང་གཉིས་ཀ་ལ་འདྲ་བའི་ཕྱིར་རོ།	 །ཞེས་གསུངས་པའི་ཕྱིར་རོ།།
	 གཉིས་པ་ཐུན་མོང་བའི་བདག་འཛིན་ལ་ཀུན་བརྟགས་ཡིན་པས་མ་
ཁྱབ་ན།	དེ་ལ་ལྷན་སྐྱེས་ཡོད་པར་ཐལ།	འདོད་པའི་ཕྱིར།	འདོད་ན།	དབུ་མ་
སྤྱི་མཐའ་གཉིས་ནས་རྟག་འཛིན་ལྷན་སྐྱེས་མེད་པར་གསུངས་པའི་དོན་ཐུན་
མོང་བའི་བདག་འཛིན་ལྷན་སྐྱེས་མེད་པའི་རྒྱུ་མཚན་གྱིས་དེས་དྲངས་པའི་
རྟག་འཛིན་ལྷན་སྐྱེས་ཀྱང་མེད་པར་བཤད་མི་རིགས་པར་ཐལ།	འདོད་པའི་
ཕྱིར།	འདོད་ན།	ལུང་དེ་སྒྲས་ཟིན་ལྟར་ཁས་བླང་རིགས་པར་ཐལ།	འདོད་པ་
གང་ཞིག	།ལུང་དེའི་དོན་བཤད་ཚུལ་གཞན་ཡང་མི་འཐད་པའི་ཕྱིར།	འདོད་
ན།	རྟག་འཛིན་ལྷན་སྐྱེས་མེད་པར་ཐལ།	འདོད་པའི་ཕྱིར།	འདོད་ན།	འཇུག་
པའི་རྣམ་བཤད་ལས།༡༨༡	 ཐུན་མོང་མིན་པའི་མ་རིག་པ་དང༌།	 འཇིག་ལྟ་
དང་མཐར་ལྟ་ལ་ཡང་ཀུན་བརྟགས་དང་ལྷན་སྐྱེས་གཉིས་ཀ་ཤེས་པར་བྱ་སྟེ།	
ཞེས་མཐར་ལྟ་ལ་ལྷན་སྐྱེས་ཡོད་པར་གསུངས་པ་དང༌།	ལེགས་བཤད་སྙིང་
པོ་ལས་ཀྱང་དེ་ལྟར་གསུངས་པ་དང་འགལ་ལོ།	 །དེ་ལ་ཁ་ཅིག	 །ལུང་དེའི་
དོན་བཤད་ཚུལ་གཞན་ཡོད་དེ།	རྟག་གཅིག་རང་དབང་ཅན་དུ་འཛིན་པའི་ཡ་
གྱལ་གྱི་རྟག་འཛིན་ལ་ལྷན་སྐྱེས་མེད་པའི་དོན་ཡིན་པའི་ཕྱིར།	ཞེས་ཟེར་བ་
དང༌།	ཁ་ཅིག	།སྔ་ཕྱི་གཅིག་འཛིན་གྱི་རྟག་འཛིན་ལྷན་སྐྱེས་ཡོད་ཀྱང༌།	རང་
གྲུབ་ཙམ་ནས་བསྡད་པར་འཛིན་པའི་འཛིན་པ་ལྷན་སྐྱེས་མེད་པ་དེའི་དོན་དུ་

སྨྲ་བ་ནི།	ལུང་དེའི་མཇུག་ཐོག་དེ་མ་ཐག་ཏུ།	གྲུབ་མཐའ་འོག་མའི་ཤན་བསྲེ་
བར་མི་བྱའོ་ཞེས་གསུངས་པའི་དོན་དུ་མ་སོང་བར་སེམས་ཏེ་དཔྱད་པར་
བྱའོ།	།གཞན་ཡང༌།	དེ་ལྟར་ན།	ལེགས་བཤད་སྙིང་པོ་ལས།༡༨༢	འོ་ན།	ཆོས་
དང་གང་ཟག་གི་བདག་འཛིན་འཛིན་སྟངས་མི་མཐུན་པ་གཉིས་གཉིས་ནི་
མེད་པས་རང་རྒྱུད་པས་བཤད་པ་དེ་དག་ཇི་ལྟར་ཡིན་སྙམ་ན།	དེ་ལ་ཕུང་པོ་
དང་མཚན་ཉིད་མི་མཐུན་པའི་གང་ཟག་རང་རྐྱ་ཐུབ་པའི་རྫས་ཡོད་དུ་འཛིན་
པ་ནི་གང་ཟག་རྐང་ལག་སོགས་ཀྱི་ཆོས་ལས་རྫས་གཞན་དུ་འཛིན་པ་ཡིན་
པས་གྲུབ་མཐས་བློ་མ་བསྒྱུར་བ་ལ་མེད་དེ།	ཞེས་གསུངས་ནས་དེའི་འོག་ཏུ།	
རིགས་པ་དེ་དག་གི་གནད་ཀྱིས་རང་རྒྱུད་པས་བཤད་པའི་ཆོས་ཀྱི་བདག་
འཛིན་ལྷན་སྐྱེས་སུ་འདོད་པ་ཡང་ཀུན་བརྟགས་སུ་བྱའོ།	།ཞེས་གསུངས་པ་
དང་འགལ་ལོ།	 །དེ་ལ་ཁོ་ན་རེ།	 འདིས་ནི་རགས་པའི་གང་ཟག་གི་བདག་
འཛིན་ཀུན་བརྟགས་ངོས་བཟུང་བ་ཡིན་གྱི།	 རགས་པའི་བདག་འཛིན་ལྷན་
སྐྱེས་ཡོད་དེ།	 བདག་ཕུང་དབང་བསྒྱུར་བྱ་སྒྱུར་བྱེད་དུ་འཛིན་པ་དེ་ལ་ལྷན་
སྐྱེས་ཡོད་པའི་ཕྱིར་ཟེར་བ་མི་རིགས་ཏེ།	 དེ་ལྟར་ན་ཆོས་དང་གང་ཟག་གི་
བདག་འཛིན་འཛིན་སྟངས་མི་མཐུན་པ་གཉིས་གཉིས་ནི་མེད་པས་རང་རྒྱུད་
པས་བཤད་པ་དེ་དག་ཇི་ལྟར་ཡིན་སྙམ་ན།	ཞེས་དོགས་པ་བསུས་ནས་དེའི་
ལན་དུ།	 རང་རྒྱུད་པས་བཤད་པའི་བདག་འཛིན་དེ་ལྷན་སྐྱེས་སུ་མི་རུང་
བས།	བདག་འཛིན་འཛིན་སྟངས་མི་མཐུན་པ་གཉིས་ཡོད་པའི་སྐྱོན་མེད་དོ།	
།ཞེས་སྨྲ་ན་དོགས་པ་ཆོད་པར་གྱུར་གྱི།	 རང་རྒྱུད་པས་བཤད་པའི་བདག་

འཛིན་ལ་གཉིས་ལས།	 གང་ཟག་ཕུང་པོ་དང་མཚན་ཉིད་མི་མཐུན་པའི་
རྫས་ཡོད་དུ་འཛིན་པ་ལ་ལྷན་སྐྱེས་མེད་དོ།	 །ཞེས་སྨྲ་ན་སྔར་གྱི་དོགས་པ་
མི་ཆོད་པས་འབྲེལ་མེད་ཀྱི་ལན་དུ་འགྱུར་བའི་ཕྱིར་རོ།	།གཞན་ཡང༌།	ཁྱེད་
ལྟར་ན།	རིགས་པ་འདི་དག་གི་གནད་ཀྱིས་རང་རྒྱུད་པས་བཤད་པའི་ཆོས་
ཀྱི་བདག་འཛིན་ལྷན་སྐྱེས་སུ་འདོད་པ་ཡང་ཀུན་བརྟགས་སུ་བྱའོ།	 །ཞེས་
གསུངས་པའི་དོན།	 	 ལག་པ་ན་བ་ན་ང་ན་བར་འཇོག་པའི་རྒྱུ་མཚན་གྱིས་
ཕུང་པོ་དང་མཚན་ཉིད་མི་མཐུན་པའི་རང་རྐྱ་ཐུབ་པའི་རྫས་ཡོད་དུ་འཛིན་
པའི་འཛིན་པ་ལྷན་སྐྱེས་མེད་པར་སྒྲུབ་པའི་རིགས་པ་འདི་དག་གི་གནད་
ཀྱིས།	 རང་རྒྱུད་པས་བཤད་པའི་ཆོས་ཀྱི་བདག་འཛིན་ཀྱང་ཀུན་བརྟགས་
སུ་བྱའོ།	 །ཞེས་འགྲེལ་དགོས་པ་ལ་དེ་ལྟར་མི་རིགས་པའི་ཕྱིར།	 གཞན་
ཡང༌།	རང་དབང་བར་འཛིན་ཚུལ་དེ་ལྟར་ན་རྣམ་ཤེས་རང་རྐྱ་ཐུབ་པའི་རྫས་
སུ་མེད་པར་གྲུབ་མཐའ་འོག་མས་འདོད་པར་འགྱུར་ཏེ།	ལས་ཉོན་གྱི་གཞན་
དབང་ཅན་ཡིན་པའི་ཕྱིར་རོ།	 །འདོད་ན།	འཇུག་པའི་རྣམ་བཤད་ལས།༡༨༣	
གང་ཟག་རང་རྐྱ་ཐུབ་པའི་རྫས་སུ་མེད་པར་སྨྲ་བ་ནི་གང་ཟག་རང་གི་ལྡོག་
པ་ནས་འདོད་པ་ཡིན་གྱི་གང་ཟག་གི་མཚན་གཞི་རྣམ་ཤེས་ལ་དེ་ལྟར་འདོད་
པ་མིན་ནོ།	 །ཞེས་གསུངས་པ་དང་འགལ་ལོ།	 །དེ་བཞིན་དུ་དབང་བསྒྱུར་
བྱ་སྒྱུར་བྱེད་དུ་འཛིན་ཞེས་པ་ངོ་བོ་ཐ་དད་པའི་ཚུལ་གྱིས་དེ་ལྟར་འཛིན་པ་
ལ་ཟེར་རམ།	 ངོ་བོ་གཅིག་པའི་ཚུལ་གྱིས་དེ་ལྟར་འཛིན་པ་ལ་ཟེར།	 དང་
པོ་ལྟར་ན།	 གོང་གི་ལེགས་བཤད་སྙིང་པོའ་ིཚིག་དེའི་མཇུག་ཐོགས་སུ།	

གང་ཕྱིར་འཇིག་རྟེན་ལག་པ་ན་བ་ལ།	 །བདག་ནི་ནའོ་སྙམ་དུ་རྟོགས་དེས་
ན།	 །དེ་གཉིས་རྫས་གཞན་འཇིག་རྟེན་ལས་ཀྱང་མེད།	 །ཞེས་དང༌།	 སྤྱོད་
འཇུག་རྣམ་བཤད་ལས།༡༨༤	གང་ཟག་དང་ཕུང་པོ་རྗེ་བོ་དང་ཁོལ་པོ་བཞིན་
དུ་འཛིན་པ་ནི་ཀུན་བརྟགས་འབའ་ཞིག་ཏུ་ཤེས་པར་བྱའོ།	 །ཞེས་གསུངས་
པ་དང་འགལ་ལོ།	།གཉིས་པ་ལྟར་ན།	དེ་བདག་འཛིན་རགས་པར་མི་རུང་
བའི་ཕྱིར་ཏེ།	 བློ་དོན་མཐུན་ཡིན་པའི་ཕྱིར།	 དེར་ཐལ།	 ལེགས་བཤད་
སྙིང་པོ་ལས།༡༨༥	 ཕུང་པོ་ལས་རྫས་ཐ་དད་པ་དང༌།	 ཕུང་པོ་ཚོགས་ཙམ་
ལ་སོགས་པ་གང་ཟག་ཏུ་འཇོག་པ་འཇིག་རྟེན་གྱི་ཐ་སྙད་ཀྱི་དོན་དུ་གཏན་
མི་རུང་བའི་ཕྱིར་ཏེ།	 བདག་དང་བདག་གི་བ་ནི་འཇིག་རྟེན་ན་རྗེ་ཁོལ་ལྟར་
འཇོག་པའི་ཕྱིར་རོ།	།ཞེས་གསུངས་པའི་ཕྱིར་དང༌།	སངས་རྒྱས་འཕགས་
པ་དང་དེའི་ཕུང་པོ་དབང་བསྒྱུར་བྱ་སྒྱུར་བྱེད་ཡིན་པའི་ཕྱིར་ཏེ།	དབང་བཅུ་
ཐོབ་པས་སོ་ཞེས་སོགས་ཀྱིས་དཔྱད།	 གཞན་ཡང་དབང་བསྒྱུར་བྱ་སྒྱུར་
བྱེད་དུ་འཛིན་པ་ཆོས་ཅན།	 ལྷན་སྐྱེས་སུ་མི་འཐད་པར་ཐལ།	 དེས་བདག་
ཕུང་གཉིས་ངོ་བོ་ཐ་དད་དུ་འཛིན་པའི་ཕྱིར།	 དེར་ཐལ།	 བདག་དབང་སྒྱུར་
བྱེད་ལྟ་བུ་དང༌།	 ཕུང་པོ་དེ་ལས་ལྡོག་སྟེ་དབང་བསྒྱུར་བྱར་ཁྱད་པར་ཕྱེ་
ནས་འཛིན་པའི་ཕྱིར།	མ་ཁྱབ་ན།	རྟག་གཅིག་རང་དབང་ཅན་དུ་འཛིན་པའི་
འཛིན་པས་ཀྱང་བདག་ཕུང་རྫས་གཞན་དུ་མི་འཛིན་པར་ཐལ་ལོ།	 །འདོད་
ན།	 གོང་དུ་དྲངས་པའི་ལེགས་བཤད་སྙིང་པོའ་ིལུང་དང༌།	 དབུ་མ་མཐའ་
དཔྱོད་ལས།༡༨༦	 གང་ཟག་ཕུང་པོ་དང་མཚན་ཉིད་མི་མཐུན་པར་འཛིན་

པའི་དོན།	 གང་ཟག་རྟག་གཅིག་རང་དབང་ཅན་དུ་འཛིན་པ་ལ་བྱེད་རིགས་
པའི་ཕྱིར།	དེར་ཐལ།	ཕུང་པོ་དེ་མི་རྟག་པ་དང་ཆ་བཅས་དང་གཞན་དབང་
ཅན་ཡིན་པའི་ཕྱིར།	 ཞེས་གསུངས་པ་དང་འགལ་མིན་དང།	 མོ་གཤམ་བུ་
ལྟར་སྐྱེ་བ་དང་བྲལ་ཕྱིར་ཞེས་པའི་ཁྱབ་པ་སྒྲུབ་ཚུལ་དང།	དེ་ནི་ངར་འཛིན་
རྟེན་དུའང་མི་རིགས་ལ།	 །ཞེས་པ་དང༌།	 འཇིག་རྟེན་ངར་འཛིན་བློ་ཡི་རྟེན་
དུ་ཡང༌།	།མི་རིགས།	ཞེས་པ་གཉིས་ཟློས་སྐྱོན་དུ་མི་འགྱུར་བའི་ཚུལ་དང་།	
གྲུབ་མཐའ་བཞིའི་ལྟ་བར་ཕྲ་རགས་འཇོག་ཚུལ་བཅས་ལ་དཔྱད་དགོས་སོ།།
	



དབུ་མའི་ཐལ་ཕྲེང། 164

ཉེར་གཅིག་པ་རིགས་ཤེས་རྗེས་དཔག་ལ་ཆོས་ཅན་
སྣང་མི་སྣང་སོགས་ལ་དཔྱད་པ།

མྱུ་གུ་བདེན་མེད་རྟོགས་པའི་རྗེས་དཔག་ལ་ཆོས་ཅན་མྱུ་གུ་སྣང་ངམ་
མི་སྣང༌།	 ཆོས་ཅན་མྱུ་གུ་དེ་རྟོགས་སམ་མ་རྟོགས་སོགས་ལ་དཔྱད།
	 དང་པོ་ལྟར་ན།	 འཇུག་པའི་རྣམ་བཤད་ལས།༡༨༧	 འདི་ལ་སངས་
རྒྱས་མ་ཐོབ་བར་དུ་བློ་གཅིག་གིས་སྐད་ཅིག་མ་གཅིག་ལ་ཆོས་ཅན་སོ་
སོར་སྣང་བ་དང་ཆོས་ཉིད་གཉིས་ཀ་དངོས་སུ་མཁྱེན་པ་མི་འོངས་བས་
དེ་གཉིས་མཁྱེན་པ་རེས་འཇོག་ཏུ་འོང་ངོ༌།	 །ཞེས་དང༌།	 པཎ་ཆེན་རིན་པོ་
ཆེའི་གསང་འདུས་བསྐྱེད་རིམ་ལས།༡༨༨	 རིམ་པ་གཉིས་ཀའི་སྐབས་སུ་
ཟབ་གསལ་གཉིས་མེད་དེ་ལྟར་འོང་བ་ཐེག་པ་འདིའི་ཟབ་ཁྱད་བླ་ན་མེད་པ་
ཡིན་པས།	 ཕར་ཕྱིན་ཐེག་པར་མྱུ་གུ་བདེན་མེད་དུ་རྟོགས་པའི་བློ་ལ་ཆོས་
ཅན་མྱུ་གུ་མི་སྣང་བར་བཤད་པ་སོགས་དང་ཡེ་མི་འདྲའོ།	 །ཞེས་གསུངས་
པ་དང་འགལ་ལོ།	།གཞན་ཡང༌།	རིགས་ཤེས་དེས་ཆོས་ཅན་མྱུ་གུ་རྙེད་པར་
ཐལ།	འདོད་པའི་ཕྱིར།	འདོད་ན།	མྱུ་གུ་ཆོས་ཅན།	ཁྱོད་བཏགས་དོན་བཙལ་
ནས་རྙེད་པར་ཐལ།	 འདོད་པའི་ཕྱིར།	 འདོད་ན།	 ཆོས་གང་ཡང་བཏགས་
དོན་བཙལ་ནས་མི་རྙེད་པར་གསུངས་པ་དང་འགལ་ལོ།	 །དེ་བཞིན་དུ།	མྱུ་

གུ་བཏགས་དོན་བཙལ་ནས་མི་རྙེད་པ་ཆོས་ཉིད་མིན་པར་ཐལ་ལོ།	།འདོད་
ན།	 སྟོང་ཐུན་ལས།༡༨༩	 བུམ་པ་སོགས་དོན་དམ་དཔྱོད་བྱེད་ཀྱི་ཚད་མས་
བཙལ་བ་ན་མ་རྙེད་པ་དེ་བུམ་པ་སོགས་དོན་དམ་པར་མེད་པའི་དོན་དུ་
གསུང་བ་ཡིན་གྱི།	 ཞེས་དང༌།	 སྔགས་ཐལ་ཕྲེང་ལས།༡༩༠	 ལྷ་སྐུ་རང་
བཞིན་མེད་པར་རྟོགས་པའི་རིགས་ཤེས་ཀྱི་ངོར་ལྷའི་སྐུ་ཡོད་པར་ཐལ།	
དམ་བཅའ་དེའི་ཕྱིར།	 འདོད་མི་ནུས་ཏེ།	 ལྷའི་སྐུ་བཏགས་དོན་བཙལ་བའི་
ཚེ་མི་རྙེད་པ་སྟོང་ཉིད་ཡིན་པའི་ཕྱིར།	 ཞེས་གསུངས་པ་དང་འགལ་ལོ།།
	 གཞན་ཡང༌མྱུ་གུ་ཆོས་ཅན།	 མཐར་ཐུག་དཔྱོད་པའི་རིགས་པའི་དཔྱད་
བཟོད་ཡིན་པར་ཐལ།	 རིགས་ཤེས་ཀྱིས་རྙེད་པའི་ཕྱིར།	 མ་ཁྱབ་ན།	 ལམ་རིམ་
ཆེན་མོ་ལས།༡༩༡	 རིགས་པས་དཔྱད་བཟོད་མི་བཟོད་ཀྱི་དོན་ནི།	 དེ་ཁོ་ན་ཉིད་ལ་
དཔྱོད་པའི་རིགས་པ་དེས་རྙེད་མ་རྙེད་ཡིན་ལ།	 ཞེས་གསུངས་པ་དང་འགལ་ལོ།།
	 གཞན་ཡང༌མྱུ་གུ་ཆོས་ཅན།	 དོན་དམ་པར་ཡོད་པར་ཐལ།	 དོན་དམ་
དཔྱོད་པའི་རིགས་པས་གྲུབ་ཅིང༌།	རིགས་ངོར་ཡོད་པའི་ཕྱིར།	མ་ཁྱབ་ན།	དོན་དམ་
དཔྱོད་པའི་རིགས་ངོར་མེད་པ་དེ།	 བདེན་པར་མེད་པའི་དོན་མ་ཡིན་པར་ཐལ་ལོ།	
།འདོད་ན།	ལེགས་བཤད་སྙིང་པོ་ལས།༡༩༢	དེ་ལྟར་ན་དབུ་མ་དང་གཞན་དག་ཡོད་
མེད་དཔྱོད་པའི་གཞི་དེ་དོན་དམ་པར་མེད་ཅེས་པའི་དོན་ནི་གཞི་དེ་དོན་དམ་དཔྱོད་
པའི་རིགས་ངོར་མེད་པ་སྟེ་དེས་མ་གྲུབ་ཅེས་པའ།ོ	།ཞེས་གསུངས་པ་དང་འགལ་ལོ།།
	 གཞན་ཡང༌རིགས་ཤེས་རྗེས་དཔག་ལ་ཆོས་ཅན་སྣང་ན།	 དེ་
ལེགས་པར་བསྒོམས་པས་གསལ་སྣང་ཐོན་པའི་ཚེ་ཆོས་ཅན་ལ་ཡང་

གསལ་སྣང་ཐོན་པར་ཐལ།	 དེའི་སྦྱོར་བ་སྟོང་ཉིད་རྟོགས་པའི་རྗེས་
དཔག་ནས་བཟུང་སྟེ་ཆོས་ཅན་དེ་དངོས་སུ་རྟོགས་པ་གང་ཞིག	 །ཇི་
ཙམ་གོམས་པས་གསལ་སྣང་ཆེ་རུ་འགྲོ་དགོས་པ་ལས།	 གོམས་པའི་
མཐར་མི་སྣང་བར་སོང་བ་དེ་རིགས་པའི་ལམ་ལས་འདས་པའི་ཕྱིར།
	 གཞན་ཡང་རིགས་ཤེས་རྗེས་དཔག་དེས་སྣང་སྟོང་ཚོགས་པ་
རྟོགས་པར་ཐལ་ལོ།	 །འདོད་ན།	 ཀུན་རྫོབ་བདེན་པར་རྟོགས་པར་ཐལ་
ལོ།	 །འདོད་ན།	 ཀུན་རྫོབ་བདེན་པར་རྟོགས་པ་ལ་བདེན་མེད་རྟོགས་པ་
སྔོན་དུ་འགྲོ་མི་དགོས་པར་ཐལ་ལོ།	 །འདོད་ན།	 འཇུག་པའི་རྣམ་བཤད་
ལས།༡༩༣	 ཀུན་རྫོབ་བདེན་པའི་མཚན་གཞི་བུམ་པ་ལ་སོགས་པ་རྙེད་
པ་དབུ་མའི་ལྟ་བ་མ་རྙེད་པ་ལ་ཡང་ཡོད་མོད་ཀྱང༌།	 གཞི་དེ་ཀུན་རྫོབ་ཀྱི་
བདེན་པ་ཡིན་པར་ཚད་མས་རྙེད་པ་ལ་ནི།	 སྔོན་དུ་དབུ་མའི་ལྟ་བ་རྙེད་
པ་ཞིག་ངེས་པར་དགོས་ཏེ།	 གཞི་དེ་ཀུན་རྫོབ་བདེན་པར་གྲུབ་ན་བརྫུན་
པར་གྲུབ་དགོས་ཤིང༌།	 བརྫུན་པར་དངོས་སུ་གྲུབ་པ་ལ་གཞི་དེ་ལ་སྔོན་
དུ་བདེན་གྲུབ་ཚད་མས་ཁེགས་དགོས་པའི་ཕྱིར་རོ།	 །ཞེས་གསུངས་པ་
དང་འགལ་ཞིང༌།	 མྱུ་གུ་བདེན་མེད་མ་ཡིན་དགག་ཏུ་ཐལ་བར་འགྱུར་རོ།།
	 གཞན་ཡང༌ཕར་ཕྱིན་སྐབས་བཞི་པའི་མཐའ་དཔྱོད་ལས།༡༩༤	
གཞན་ཡངསྟོང་ཉིད་ལ་སྐྲག་པའི་སེམས་པའི་སྦྱོར་བ་ཡིན་ན་སྟོང་ཉིད་མ་
རྟོགས་པའི་སྒོ་ནས་དེ་ལ་སྐྲག་པས་ཁྱབ་པར་ཐལ།	 དམ་བཅའ་དེའི་ཕྱིར།	
འདོད་མི་ནུས་ཏེ།	སྟོང་ཉིད་ལ་སྒོམ་བྱུང་གི་གསལ་སྣང་མ་ཐོབ་པའི་སྒོ་ནས་

སྟོང་ཉིད་ལ་སྐྲག་པས་ཚེགས་ཆེན་ཡུན་རིང་རྟོགས་དཀའི་སྦྱོར་བར་འཇོག་
པར་རྣམ་བཤད་ལས་གསུངས་པའི་ཕྱིར།	 ཞེས་པའི་དོན་ཇི་ལྟར་འགྲེལ།	
ཆོས་ཉིད་རྟོགས་པའི་ཚེ་ཆོས་ཅན་གྱི་སྣང་བ་མི་ནུབ་པར་ཁྱོད་འདོད་པའི་
ཕྱིར།	གཞན་ཡང༌།	ལྟ་བ་རྙེད་པའི་ཚེ།	ཆོས་ཅན་གྱི་སྣང་བ་ཡོད་ན།	ལམ་གཙོ་
རྣམ་གསུམ་ལས།༡༩༥	ངེས་ཤེས་ཡུལ་གྱི་འཛིན་སྟངས་ཀུན་འཇིག་ན།	།ཞེས་
པའི་དོན་ཇི་ལྟར་འགྲེལ།	 ངེས་ཤེས་ཞེས་གསུངས་པས་བདེན་འཛིན་དང་
རྟོག་མེད་ལ་སྦྱོར་བར་མི་རིགས།	དེ་ཚེ་ལྟ་བའི་དཔྱད་པ་རྫོགས་པ་ལགས།	
།ཞེས་གསུངས་པས་དེ་འདྲ་མངོན་སུམ་ལ་སྦྱོར་བར་མི་རིགས་པས་སོ།།	
	 གཞན་ཡང༌རིགས་ཤེས་རྗེས་དཔག་དེ་ལ་མྱུ་གུ་བདེན་གྲུབ་ཏུ་
སྣང་བར་ཐལ།	 དེ་ལ་མྱུ་གུ་སྣང་བའི་ཕྱིར།	 ཁྱབ་པར་ཐལ།	 དབུ་མ་མཐའ་
དཔྱོད་ལས།༡༩༦	 ང་བདེན་པར་འཛིན་པའི་བདེན་འཛིན་ལ་ང་མི་སྣང་ཟེར་
བ་མི་འཐད་དེ།	ངར་འཛིན་ལྷན་སྐྱེས་ལ་ང་སྣང་བའི་ཕྱིར་ཏེ།	སོ་སྐྱེའི་ཤེས་
པ་ལ་ང་སྣང་བའི་ཚེ་ངེས་པར་བདེན་གྲུབ་ཏུ་སྣང་བས་ཁྱབ་པའི་ཕྱིར།	ཞེས་
གསུངས་པའི་ཕྱིར།	 རྩ་བར་འདོད་ན།	 མྱུ་གུ་བདེན་མེད་མི་སྣང་བར་ཐལ།	
འདོད་པའི་ཕྱིར།	འདོད་ན།	མྱུ་གུ་བདེན་མེད་དངོས་སུ་མ་རྟོགས་པར་ཐལ་
ལོ།	 །གལ་ཏེ་མྱུ་གུ་བདེན་པར་ཡོད་མེད་གཉིས་ཀ་སྣང་ངོ་ཞེ་ན།	 མཁས་
གྲུབ་རྗེའི་ཐལ་འགྱུར་བའི་ལྟ་ཁྲིད་བསྡུས་པ་ལས།༡༩༧	 དེ་ཡང་བློ་དེ་ལ་ང་
རང་བཞིན་གྱིས་གྲུབ་པ་དང་ང་རང་བཞིན་གྱིས་མེད་པ་གཉིས་ཅིག་ཆར་
དུ་སྣང་བ་ཡང་མི་སྲིད་ལ།	ཞེས་གསུངས་པ་དང་འགལ་ཞིང༌།	རིགས་ཤེས་

དེ་ལ་དེ་གཉིས་ཀ་སྣང་ཚུལ་གཏན་ནས་མེད་པས་མི་འཐད་པ་ཁོ་ནའོ།།
	 གཉིས་པ་རིགས་ཤེས་རྗེས་དཔག་ལ་ཆོས་ཅན་མི་སྣང་ཞིང༌།	 ཆོས་
ཅན་མ་རྟོགས་སོ་ཞེ་ན།	རྩ་ཤེའི་ཊཱིཀ་ཆེན་ལས།༡༩༨	འདིས་མྱུ་གུ་ལ་སོགས་པ་
རང་བཞིན་མེད་པར་རིགས་ཤེས་ཀྱིས་རྟོགས་པ་ལ་མྱུ་གུའི་སྣང་བ་རང་བཞིན་
མེད་བཞིན་དུ་སྣང་བར་གང་གིས་འགྲུབ་པ་ཡང་ཤེས་པར་བྱའོ།	 །ཞེས་དང༌།	
རྒྱལ་ཚབ་གསུང་འབུམ་ཀ་པ་ལས་དེ་སྣང་བར་གསུངས་པ་དང་འགལ་ལོ།།
	 གཞན་ཡང༌གང་ཟག་བདེན་མེད་རྟོགས་པའི་རྟོག་པས་ཆོས་ཅན་དེ་
རྟོགས་པར་ཐལ།	 གང་ཟག་རང་རྐྱ་ཐུབ་པའི་རྫས་སུ་མེད་པའི་བདག་མེད་
རྟོགས་པའི་རྟོག་པས་ཆོས་ཅན་རྟོགས་པའི་ཕྱིར་ཏེ།	བུམ་པ་མི་རྟག་པ་རྟོགས་
པའི་རྗེས་དཔག་གིས་བུམ་པ་རྟོགས་པའི་ཕྱིར་ཏེ།	ཡིད་དཔྱོད་ཀྱི་མཚན་ཉིད་
ཀྱི་ཟུར་དུ་རང་གི་འཇུག་ཡུལ་གཙོ་བོར་གྱུར་པའི་ཆོས་ལ་མཐའ་གཅིག་ཏུ་
ཞེན་ཀྱང་བཅད་དོན་མ་ཐོབ་པའི་རིག་པ་ཞེས་གཙོ་བོ་སྨོས་པ་ལ་དགོས་པ་
ཡོད་པའི་ཕྱིར་དང༌།	 རྣམ་འགྲེལ་ལེའུ་གཉིས་པའི་དགོངས་པ་རབ་གསལ་
ལས།༡༩༩	 	 སྔོན་པོ་མི་རྟག་པ་རྟོགས་པའི་རྗེས་དཔག་དེ་སྔོན་པོ་ལ་བཅད་
ཤེས་སུ་གསུངས་པའི་ཕྱིར།	 གཞན་ཡང༌།	 བུམ་པ་བདེན་མེད་འཛིན་པའི་
རྟོག་པས་ཆོས་ཀུན་གྱི་ཆོས་ཉིད་རྟོགས་པ་དང༌།	སྣང་བར་ཐལ།	ཆོས་ཀུན་
གྱི་ཆོས་ཉིད་ཆོས་ཅན་གྱི་སྒོ་ནས་སམ་ལྡོག་ཆས་ཕྱེ་བ་མ་གཏོགས་ངོ་བོ་
གཅིག་པ་གང་ཞིག 	།དེ་འདྲའི་རྟོག་པ་ལ་ཆོས་ཅན་མི་སྣང་བར་ཁྱོད་འདོད་
པའི་ཕྱིར་དང༌།	 མཉམ་གཞག་གི་ཚེ་ཆོས་ཀུན་གྱི་ཆོས་ཉིད་རྟོགས་པའི་རྒྱུ་

མཚན་ཡང་ཆོས་ཅན་གྱི་སྣང་བ་ནུབ་པའི་རྒྱུ་མཚན་གྱིས་ཡིན་པས་སོ།།
	 གཞན་ཡང༌བུམ་པ་བདེན་མེད་དུ་འཛིན་པའི་རྟོག་པས་བུམ་པ་
ཡུལ་དུ་མི་བྱེད་པར་ཐལ།	 འདོད་པའི་ཕྱིར།	 འདོད་ན།	བུམ་པ་བདེན་མེད་
དུ་བརྗོད་པའི་སྒྲས་བུམ་པ་མ་བརྗོད་པར་ཐལ།	 འདོད་པའི་ཕྱིར།	 འདོད་མི་
རིགས་ཏེ།	སྒྲ་དེ་བུམ་པ་ལ་ལྟོས་ཏེ་ཆོས་བརྗོད་ཀྱི་སྒྲ་ཡིན་པའི་ཕྱིར།	ཁྱབ་སྟེ།	
གཞི་གཅིག་ལ་ལྟོས་པའི་ཆོས་དང་ཆོས་ཅན་བརྗོད་པའི་སྒྲ་གཉིས་བརྗོད་བྱ་
དོན་གཅིག་པའི་ཕྱིར་ཏེ།	 དེ་ལྟར་དུ་དཔལ་ཆོས་ཀྱི་གྲགས་པ་སོགས་ཀྱིས་
བཞེད་པ་གང་ཞིག	།འདིར་ཡང་མཚུངས་པའི་ཕྱིར།	སྒྲ་དེས་བརྗོད་ཀྱང་བློ་
དེས་ཡུལ་དུ་མི་བྱེད་དོ་ཞེ་ན།	སྒྲ་རྟོག་ཡུལ་ལ་འཇུག་ཚུལ་མི་མཚུངས་པར་
ཐལ་ལོ།	།གཞན་ཡང༌།	སྒྲ་དེས་ཀྱང་བུམ་པ་མི་བརྗོད་ཅེས་སྨྲ་ན་སྐྱོན་ཅི་ཡོད།	
མྱོང་བ་དང་འགལ་ལོ་ཞེ་ན།	རྟོག་པ་ལ་ཡང་མཚུངས་སོ།	།བུམ་པ་བདེན་མེད་
དུ་བརྗོད་པའི་སྒྲ་དང་ཀ་བ་བདེན་མེད་དུ་བརྗོད་པའི་སྒྲ་གཉིས་ཀྱི་བརྗོད་བྱ་
ལ་ཁྱད་པར་མེད་པར་འགྱུར་རོ་ཞེ་ན།	རྟོག་པ་གཉིས་པོའ་ིཡུལ་ལ་ཡང་ཁྱད་
པར་མེད་པར་ཐལ་ལོ།	།དེའི་ཕྱིར་སྒྲ་རྟོག་ཡུལ་ལ་འཇུག་ཚུལ་མཚུངས་པས།	
བུམ་པ་བདེན་མེད་འཛིན་པའི་རྟོག་པས་བུམ་པ་ཡུལ་དུ་བྱེད་པར་གྲུབ་བོ།།
	 གཞན་ཡང༌མྱུ་གུ་བདེན་མེད་རྟོགས་པའི་རིགས་ཤེས་རྗེས་དཔག་
དེས་ཆོས་ཅན་རྟོགས་པར་ཐལ།	ཆོས་དང་ཆོས་ཅན་གྱི་ཚོགས་དོན་རྟོགས་
པའི་ཕྱིར་ཏེ།	མྱུ་གུ་བདེན་མེད་དུ་སྒྲུབ་པའི་རྟགས་ཀྱི་བསྒྲུབ་བྱ་རྟོགས་པའི་
ཕྱིར།	 ཁྱབ་སྟེ།	 རིགས་པའི་དབང་ཕྱུག་གིས།	 ཚོགས་པ་བསྒྲུབ་བྱ་ཉིད་

ཡིན་ན།	 །ཞེས་གསུངས་པའི་ཕྱིར།	 རིགས་ཤེས་རྗེས་དཔག་དེ་ལ།	 ཆོས་
ཅན་བུམ་སོགས་མི་སྣང་བའི་རྒྱུ་མཚན་ཅི་ཡོད།	གལ་ཏེ་སྔར་སྨྲས་པ་ལྟར་
བུམ་པ་བདེན་གྲུབ་ཏུ་སྣང་བར་ཐལ་བས་སོ་ཞེ་ན།	 འདི་ལ་དཔྱད་པར་བྱ་
སྟེ།	 འོ་ན་བུམ་པ་རྟོག་པས་བཏགས་ཙམ་རྟོགས་པའི་བློ་ལ་ཡང་བུམ་པ་
མི་སྣང་བར་ཐལ།	 དེ་ལ་བུམ་པ་བདེན་གྲུབ་མི་སྣང་བའི་ཕྱིར་ཏེ།	 བུམ་པ་
རྟོག་པས་བཏགས་ཙམ་མ་ཡིན་པའི་ཡོད་པ་མི་སྣང་བའི་ཕྱིར་ཏེ།	 བུམ་པ་
རྟོག་པས་བཏགས་པ་ཙམ་དུ་སྣང་བའི་ཕྱིར་རོ།	 །མ་ཁྱབ་ན།	 བློ་གཅིག་ལ་
བུམ་པ་བདེན་མེད་དང་བདེན་གྲུབ་གཉིས་ཀ་སྣང་བའང་ཡོད་པར་ཐལ་ལོ།།
	 གཞན་ཡང༌དམིགས་པ་མེད་པའི་སྙིང་རྗེ་ལའང་སེམས་ཅན་བདེན་
གྲུབ་ཏུ་སྣང་བར་ཐལ།	དེ་ལ་སེམས་ཅན་སྣང་བའི་ཕྱིར།	འདོད་མི་ནུས་ཏེ།	
དེ་ལ་སེམས་ཅན་བདེན་མེད་དུ་སྣང་བའི་ཕྱིར་ཏེ།	 འཇུག་པའི་རྣམ་བཤད་
ལས།༢༠༠	རང་བཞིན་མེད་པར་སྔོན་དུ་ངེས་ཟིན་པ་ལ་བརྟེན་ནས་ཁྱད་ཆོས་
གཉིས་ཀྱི་རྣམ་པ་ཤར་བ་ཞིག་དགོས་ཀྱི།	 སྙིང་རྗེས་དེ་གཉིས་སུ་དམིགས་
པ་མི་དགོས་སོ།	 །ཞེས་ཤེས་རབ་ཀྱིས་སྔོན་དུ་ངེས་ཟིན་པ་ལ་བརྟེན་ནས་
སྙིང་རྗེ་ལ་ཡང་རྣམ་པ་ཤར་བར་གསུངས་པའི་ཕྱིར།	གཞན་ཡང༌།	དམིགས་
མེད་ལ་དམིགས་པའི་སྙིང་རྗེས་སེམས་ཅན་བདེན་མེད་ལ་མ་དམིགས་
པར་ཐལ།	 སེམས་ཅན་བདེན་མེད་དེ་དེ་ལ་མི་སྣང་ཞིང་དམིགས་ཚུལ་
གཞན་མེད་པའི་ཕྱིར།	འདོད་མི་རིགས་ཏེ།	སྙིང་རྗེ་དེས་བདེན་མེད་ཀྱི་ཁྱད་
པར་དུ་བྱས་ནས་སེམས་ཅན་ལ་དམིགས་པའི་ཕྱིར།	 ཁྱབ་སྟེ།	 དབུ་མའི་

མཐའ་དཔྱོད་ལས།༢༠༡	 བདེན་མེད་ཀྱི་ཁྱད་པར་དུ་བྱས་ནས་སེམས་ཅན་
ལ་དམིགས་ན་སེམས་ཅན་བདེན་མེད་ལ་དམིགས་པས་ཁྱབ་པའི་ཕྱིར་ཏེ།	
སྙིང་རྗེ་གསུམ་དམིགས་པའི་སྒོ་ནས་ཕྱེ་བའི་ཕྱིར།	ཞེས་གསུངས་པའི་ཕྱིར།	
གཞན་ཡང༌།	དབུ་མའི་སྤྱི་དོན་ལས།༢༠༢	དེ་གསུམ་ཀའི་རྣམ་པ་ནི་སེམས་
ཅན་སྡུག་བསྔལ་དང་འབྲལ་བར་འདོད་པའི་རྣམ་པ་ཅན་ཡིན་པས།	རྣམ་པའི་
སྒོ་ནས་མི་འབྱེད་མོད་ཀྱི།	དམིགས་ཡུལ་གྱི་སྒོ་ནས་འབྱེད་པ་ཡིན་ཏེ།	ཞེས་
གསུངས་པ་བཞིན་དུ་དམིགས་པའི་སྒོ་ནས་ཕྱེ་བ་ཡང་མི་རུང་བར་ཐལ།	
སྙིང་རྗེ་གསུམ་ཀའི་དམིགས་པ་དོན་གཅིག་པའི་ཕྱིར།	 གཞན་ཡང༌།	 སྙིང་
རྗེ་གསུམ་ཀས་སེམས་ཅན་ཙམ་ལ་དམིགས་པར་ཐལ།	 སེམས་ཅན་ཁོ་ན་
ལ་དམིགས་པའི་ཕྱིར་རོ།	།དེ་དག་ལ་ཁོ་ན་རེ།	སྙིང་རྗེ་དེ་ལ་བདེན་མེད་མི་
སྣང་ཡང་སྙིང་རྗེ་དེས་བདེན་མེད་ལ་དམིགས་ཚུལ་ཡོད་དེ།	 དེའི་གྲོགས་
ཤེས་རབ་དེ་ལ་སྣང་བའི་ཕྱིར་རོ་ཞེ་ན།	ཟིན་བྱེད་དེ་ལ་སྣང་མི་སྣང་གི་དབང་
གིས་ཟིན་བྱ་དེ་ལ་སྣང་བ་སོགས་འཇོག་ན་དེ་ལྟར་རིགས་ཀྱང༌།	 དེ་ལྟར་
མིན་ན་ལྷས་བྱིན་གྱིས་དམིགས་ཏེ།	ལྷས་བྱིན་གྱི་གྲོགས་ཆོས་བྱིན་ལ་སྣང་
བའི་ཕྱིར།	ཞེས་སྨྲ་བ་དང་འདྲ་བར་འགྱུར་བས་གོ་བས་དབེན་པའི་ལན་ནོ།།
	 གཞན་ཡང༌དེ་ལྟར་རིགས་ཤེས་ཀྱིས་ཆོས་ཅན་ཡུལ་དུ་མི་བྱེད་ན།	
ལམ་རིམ་ཆེན་མོ་ལས།༢༠༣	ད་ལྟ་ཆོས་རྣམས་ལ་རང་གི་ངོ་བོས་གྲུབ་པའི་
རང་བཞིན་དུ་གྲུབ་པ་རྡུལ་ཙམ་ཡང་མེད་པར་གཏན་ལ་ཕབ་པའི་རང་བཞིན་
གྱིས་སྟོང་པའི་སྟོང་ཉིད་ནི།	གཟུགས་སོགས་ཀྱི་ཆོས་འདི་དག་ཁྱད་གཞིར་

བྱས་པའི་སྟེང་དུ་ཁྱད་ཆོས་སུ་ཡོད་པས་བློ་གཅིག་གི་ཡུལ་ན་དེ་གཉིས་ཀ་
ཡོད་པ་མི་འགལ་ཞིང༌།	 གཉིས་སྣང་དེ་མ་ལོག་པས་སྟོང་ཉིད་དེ་དོན་དམ་
བདེན་པ་བཏགས་པ་བར་འགྱུར་རོ།	།ཞེས་གསུངས་པ་དང་འགལ་ལོ།	།དེ་ལ་
ཁ་ཅིག	།དབུ་མ་སྣང་བ་ལས།	སྐྱེ་བ་མེད་པ་འདི་ཡང་དོན་དམ་པ་དང་མཐུན་
པའི་ཕྱིར་དོན་དམ་པ་ཞེས་བྱ་ཡི།	དངོས་སུ་ནི་མ་ཡིན་ཏེ།	དངོས་སུ་ན་དོན་
དམ་པ་སྤྲོས་པ་ཐམས་ཅད་ལས་འདས་པའི་ཕྱིར་རོ།	།ཞེས་དང༌།	རྩ་ཤེའི་ཊཱིཀ་
ཆེན་	ལས།༢༠༤	འོན་ཀྱང་དོན་དམ་པའི་སྐྱེ་བ་སོགས་ཕུང་པོ་དང་གང་ཟག་
གི་སྟེང་དུ་བཀག་པའི་མ་ཡིན་དགག་གི་སྟོང་པ་ནི་སྟོང་གཞི་དེ་དག་མངོན་
སུམ་དུ་སྣང་བའི་ཐ་སྙད་པའི་ཚད་མ་མིག་ཤེས་ལ་སོགས་པ་ལ་སྣང་དགོས་
པས།	རང་མངོན་སུམ་དུ་མཐོང་བའི་བློ་ཡི་ངོར་གཉིས་སྣང་དང་བཅས་པར་
འཆར་གྱི་གཉིས་སྣང་དང་བྲལ་བར་མི་འཆར་བས་དོན་དམ་བཏགས་པ་
བ་དང་ཀུན་རྫོབ་མཚན་ཉིད་པའོ།	 །ཞེས་གསུངས་པ་དང་མཐུན་པར་སྣང་
བས་རྗེས་ཐོབ་སྒྱུ་མ་ལྟ་བུའི་སྟོང་པ་ཉིད་ལ་དགོངས་སོ།	།ཞེས་སྨྲ་ཞིང༌།	ལ་
ལས།	ཆོས་ཅན་དང་སྟོང་ཉིད་འཛིན་པའི་བློ་གཉིས་ལ་ཁྱབ་པའི་རྒྱུན་དེ་ལ་
དགོངས་ཞེས་སྨྲའོ།	 །དེ་ནི་འཐད་དཀའ་བར་སྣང་སྟེ།	 ལུང་དེའི་མཇུག་དེ་
མ་ཐག་ཏུ།	གང་གི་ཚེ་རང་བཞིན་མེད་པར་རྟོགས་པའི་ལྟ་བ་དེ་ཉིད་གོམས་
པས་དོན་དེ་མངོན་སུམ་དུ་རྟོགས་པའི་ངོར་ནི་རང་བཞིན་མེད་བཞིན་དུ་རང་
བཞིན་དུ་སྣང་བའི་འཁྲུལ་སྣང་ཐམས་ཅད་ལྡོག་པས་ན་ཆོས་ཉིད་དེ་མངོན་
སུམ་དུ་བྱས་པའི་ཤེས་པས་ཆོས་ཅན་གཟུགས་སོགས་དེ་མི་དམིགས་

པས།	 དེ་ལྟ་བུའི་ཆོས་ཉིད་དང་ཆོས་ཅན་གཉིས་བློ་དེའི་ངོ་ན་མེད་པས་དེ་
གཉིས་ཆོས་ཉིད་དང་ཆོས་ཅན་དུ་འཇོག་པ་ནི་ཐ་སྙད་པའི་བློ་གཞན་ཞིག་གི་
ངོས་ནས་གཞག་དགོས་སོ།	།དེ་ལྟར་ན་དོན་དམ་པའི་བདེན་པ་ནི་རང་གི་ངོ་
བོས་གྲུབ་པའི་སྤྲོས་པ་ཐམས་ཅད་ཞི་བའི་སྟེང་དུ་རང་བཞིན་མེད་བཞིན་དུ་
དེར་སྣང་བའི་འཁྲུལ་སྣང་གི་སྤྲོས་པ་ཐམས་ཅད་ཀྱང་རྣམ་པར་ལོག་པ་ཙམ་
ལ་འཇོག་པས།	ཞེས་ད་ལྟར་དོན་དམ་བཏགས་པ་བ་དང༌།	 མངོན་སུམ་དུ་
རྟོགས་པའི་ངོར་དོན་དམ་མཚན་ཉིད་པར་གསུངས་པས།	ད་ལྟར་ཆོས་ཉིད་
རྟོག་པས་བསྒོམ་པའི་ཚེ་དེའི་ངོར་དོན་དམ་བཏགས་པ་བ་དང༌།	ནམ་རྟོག་པ་
དང་བྲལ་བའི་ཚེ་དོན་དམ་མཚན་ཉིད་པར་སྨྲ་ན་འབྲེལ་ཆེ་ཡི།	ད་ལྟ་སྒྱུ་མ་ལྟ་
བུའི་སྟོང་ཉིད་རྟོགས་པ་སོགས་ཀྱི་ངོར་བཏགས་པ་བ་ཡིན་གྱི།	ནམ་མངོན་
སུམ་དུ་རྟོགས་པའི་ཚེ་མཚན་ཉིད་པ་ཡིན་ནོ་ཞེས་སྨྲ་ན་འབྲེལ་མེད་ཀྱི་ཚིག་
ཏུ་འགྱུར་ཏེ།	 ལྷས་བྱིན་ཆུང་ངུའི་ཚེ་མཆོང་མི་ནུས་ཀྱི།	 ཆེན་པོར་གྱུར་པ་
ན་མཆོང་ནུས་སོ་ཞེས་སྨྲ་ན་འབྲེལ་ཡོད་ཀྱི།	ལྷས་བྱིན་ཆུང་ངུའི་ཚེ་མཆོང་
མི་ནུས་ཀྱི།	 ཆེན་པོར་འགྱུར་བའི་ཚེ་ཆོས་སྦྱིན་མཆོང་ནུས་སོ་ཞེས་སྨྲ་བ་
ན་འབྲེལ་བ་མེད་པའི་ཚིག་ཏུ་འགྱུར་བའི་ཕྱིར།	གཞན་ཡང༌།	དེ་མི་རིགས་
ཏེ།	 གཉིས་སྣང་དེ་མ་ལོག་པས།	 ཞེས་དང༌།	 གཉིས་སྣང་དང་བྲལ་བས།		
ཞེས་དེ་གཉིས་ཀྱི་ཁྱད་པར་གཉིས་སྣང་ལོག་མ་ལོག་གི་སྒོ་ནས་གསུངས་
པས་རིགས་ཤེས་རྗེས་དཔག་གི་ཡུལ་ཡང་དོན་དམ་བཏགས་པ་བར་
ཐལ།	 རྒྱུ་མཚན་དེའི་ཕྱིར།	 དེས་ན་གསུང་འདི་ནི་ཁམས་གསུམ་ཆོས་ཀྱི་

རྒྱལ་པོ་ཙོང་ཁ་པ་ཆེན་པོས་དཔྱད་པ་ཞིབ་མོར་མཛད་ནས་གསུངས་པའི་
ཚིག་ཡིན་པས་དེའི་དགོངས་པ་འཚོལ་བའི་ཚེ་གཟབ་དགོས་པར་སྣང་ངོ༌།།
	 མཁས་པའི་དབང་པོ་གཞན་དག	 །ལམ་རིམ་ཆུང་བ་ལས།༢༠༥	
གཟུགས་སོགས་ལ་དོན་དམ་པར་སྐྱེ་སོགས་བཀག་པའི་ཡུལ་གྱི་དོན་
དམ་ལ་ཡང་ཚུལ་གཉིས་བཤད་དགོས་ལ།	 དེ་ལ་ནི་ཡུལ་གྱི་སྟོང་ཉིད་དེ་
རིགས་ཤེས་རྟོག་མེད་ཀྱི་ངོར་ནི་སྤྲོས་པ་གཉིས་ཅར་དང་བྲལ་བའི་དོན་
དམ་དངོས་ཡིན་ལ།	 རིགས་ཤེས་རྟོག་བཅས་ཀྱི་ངོར་ནི་སྤྲོས་པ་ཕྱོགས་
གཅིག་ཙམ་དང་བྲལ་བས།	 སྤྲོས་པ་གཉིས་ཅར་དང་བྲལ་བའི་དོན་དམ་
དངོས་མིན་གྱི།	སྤྱིར་དོན་དམ་བདེན་པ་དངོས་མིན་ཟེར་བ་མིན་ནོ།	 །ཞེས་
པ་ལྟར་སྟོང་ཉིད་དེ་རིགས་ཤེས་རྗེས་དཔག་གི་ངོར་སྤྲོས་པ་ཕྱོགས་གཅིག་
ཙམ་ལས་སྤྲོས་པ་ཐམས་ཅད་དང་བྲལ་བ་མིན་པས།	 སྤྲོས་པ་གཉིས་ཅར་
དང་བྲལ་བའི་དོན་དམ་དང་རྗེས་སུ་མཐུན་པས་བཏགས་པ་བར་བཤད་
པ་ཙམ་མ་གཏོགས་དེ་དོན་དམ་བདེན་པ་དངོས་མིན་པར་སྟོན་པ་མིན་
ནོ།	 །དེ་བཞིན་དུ་དེ་ཉིད་ལས།༢༠༦	 ཚུལ་འདིས་ལམ་རིམ་རྒྱས་པར་འདི་
དག་གི་རྣམ་གཞག་བཤད་པ་ཡང་ཞིབ་ཏུ་ཤེས་པར་བྱའོ།	 །ཞེས་གསུངས་
པས།	 གོང་གི་ལམ་རིམ་ཆེན་མོའ་ིལུང་དེ་ཚིག་ཟིན་ལྟར་ཁས་མི་ལེན་
ཀྱང་སྐྱོན་མེད་དོ་ཞེས་སྨྲའོ།	 །དེ་ལའང་བརྟག་ན།	 ཅུང་ཟད་རྩིང་བར་སྣང་
སྟེ།	 ལམ་རིམ་ཆེན་མོ་བརྩམས་པའི་ཚེ་རྗེ་བདག་ཉིད་ཆེན་པོས་དོན་དེ་
མ་དགོངས་པ་ཡིན་ནམ།	 དགོངས་ཀྱང་གཞན་དུ་གསུངས་པ་ཡིན།	 དང་

པོ་མི་འཐད་ཅིང༌།	 གཉིས་པ་ལྟར་ན་དེ་ལྟར་གསུངས་པ་དགོས་པའི་དབང་
གིས་ཡིན་ནམ།	 དགོས་པ་མེད་བཞིན་དུ་གསུངས་པ་ཡིན།	 དང་པོ་ལྟར་
ན།	 དགོས་པ་ཅི་ཡོད།	 གཉིས་པ་ལྟར་ན་མི་འཐད་པ་རྟོགས་པར་སླའོ།།
	 གཞན་ཡང་དེ་ལྟར་ན་ལམ་རིམ་ཆུང་བར།	ལམ་རིམ་རྒྱས་པར་འདི་
དག་གི་རྣམ་གཞག་བཤད་པ་ཡང༌།	མི་རིགས་པར་ཤེས་པར་བྱའོ།	།ཞེས་
འོང་དགོས་རྒྱུ་ལ།	 དེ་ལྟར་མིན་པར་ཞིབ་ཏུ་བཤད་པར་བྱའོ།	 །ཞེས་བྱུང་
ཞིང༌།	ཁྱོད་ཀྱིས་འགྲེལ་ཚུལ་དེ་ཞིབ་ཏུ་བཤད་པར་བྱའོ་ཞེས་པའི་དགོངས་
པར་མ་སོང་བར་སྣང་ངོ༌།	 །འོ་ན་ཞིབ་ཏུ་ཤེས་པར་བྱ་ཚུལ་ཇི་ལྟར་ཡིན་ཞེ་
ན།	 དེ་ཉིད་ལས།༢༠༧	 དེས་ན་སྒྱུ་མ་རིགས་སྒྲུབ་པས་གཞི་ཕུང་པོ་ལྟ་བུ་
དང་བདེན་སྟོང་གི་སྣང་བ་གཉིས་ཚོགས་པ་རིགས་ཤེས་རྗེས་དཔག་གིས་
གྲུབ་པའི་དོན་ཙམ་དོན་དམ་བདེན་པར་འདོད་པ་ནི་མཐུན་པའི་དོན་དམ་དུ་
འགྱུར་གྱི་དོན་དམ་བདེན་པ་མིན་ནོ།	 །ཞེས་རིགས་ཤེས་རྗེས་དཔག་གིས་
གཉིས་ཚོགས་མི་གྲུབ་བོ་ཞེས་མ་གསུངས་པར།	 དེས་གཉིས་ཚོགས་གྲུབ་
པར་ཁས་བླངས་ནས་དེ་མཐུན་པའི་དོན་དམ་དུ་གསུངས་པ་དང༌།	 དེ་ནས་
དེའི་རྗེས་སུ་སྣང་བ་ལ་དགག་བྱའི་སྤྲོས་པ་རྣམ་པར་བཅད་པ་ལ་རྣམ་བཅད་
དང་ཡོངས་གཅོད་གཉིས་སུ་བྱས་པའི་ཕྱི་མ་རྗེས་དཔག་གི་གཞལ་བའི་
དོན་ཙམ་དོན་དམ་བདེན་པར་འདོད་པ་ཡང༌།	དབུ་མ་པ་ཆེན་པོ་སུ་ཡང་མི་
བཞེད་དོ།	།ཚུལ་འདིས་ལམ་རིམ་རྒྱས་པར་འདི་དག་གི་རྣམ་གཞག་བཤད་
པ་ཡང༌།	 ཞིབ་ཏུ་ཤེས་པར་བྱའོ།	 །ཞེས་རིགས་ཤེས་རྗེས་དཔག་གི་ཡུལ་

སྣང་བ་ལ་དགག་བྱའི་སྤྲོས་པ་རྣམ་པར་བཅད་པ་ལ་རྣམ་བཅད་དང༌།	ཡོངས་
གཅོད་གཉིས་སུ་བྱས་པའི་སྔ་མ་ནི་བུམ་པའི་བདེན་མེད་ལྟ་བུ་དགག་བྱ་
བདེན་གྲུབ་བཀག་ཙམ་དེ་ཡིན་ལ།	དེ་ནི་དོན་དམ་དངོས་ཡིན་ཞིང༌།	ཕྱི་མ་
ནི་རང་གི་དགག་བྱ་བདེན་མེད་མ་ཡིན་པ་བཀག་པའི་བུམ་པ་བདེན་མེད་
ཡིན་པ་ལྟ་བུ་ཡིན་ལ།	དེ་དོན་དམ་བདེན་པར་འདོད་པའི་དབུ་མ་པ་ཆེན་པོ་
སུ་ཡང་མེད་པར་གསུངས་པ་ཡིན་ནོ།	།དེ་བས་ན་སྔར་ལམ་རིམ་ཆེན་མོར་
རིགས་ཤེས་རྗེས་དཔག་གིས་གཞལ་བའི་དོན།	 དོན་དམ་བཏགས་པ་བར་
གསུངས་པ་རྗེས་དཔག་དེའི་གཞལ་བྱ།	 བུམ་པ་བདེན་མེད་ཡིན་པ་ལྟ་བུ་
བཏགས་པ་བར་གསུངས་ཀྱི།	 དེའི་གཞལ་བྱ་ཡིན་ན་བཏགས་པ་བ་ཡིན་
པས་མ་ཁྱབ་སྟེ།	 བུམ་པའི་བདེན་མེད་ལྟ་བུ།	 དོན་དམ་མཚན་ཉིད་པ་ཡིན་
པའི་ཕྱིར་ཞེས་སྔར་ལམ་རིམ་ཆེན་མོར།	དེ་ལྟར་ཁྱད་པར་ཞིབ་ཏུ་མ་ཕྱེ་བར་
བཏགས་པ་བར་གསུངས་པ་དེ།	 ལམ་རིམ་ཆུང་བར་བཤད་པའི་ཚུལ་འདི་
ལ་བརྟེན་ནས་ཞིབ་ཏུ་ཤེས་པར་བྱའོ།	།ཞེས་གསུངས་པ་ཡིན་ནོ།	།དེ་ཡང་
རྟོགས་དཀའི་སྣང་བ་ལས།༢༠༨	དེས་ན་རྣམ་གྲངས་མིན་པའི་དོན་དམ་དངོས་
ནི།	 མྱུ་གུའི་བདེན་མེད་ལྟ་བུ།	 དགག་བྱ་སྤྲོས་པའི་མཐའ་མ་ལུས་པ་རྣམ་
པར་བཅད་ཙམ་གྱི་མེད་དགག་དག་གོ	།མྱུ་གུ་བདེན་མེད་ནི་མ་ཡིན་དགག་
ཡིན་ནོ།	།ཞེས་དང༌།	ཡང་དེ་ཉིད་ལས།༢༠༩	ཡུལ་དེ་ལ་གཉིས་སྣང་ཡོད་ན་
ཡུལ་དེ་ལ་དོན་དམ་དཔྱོད་བྱེད་ཀྱི་ཚད་མར་འགལ་བའི་ཕྱིར་ཏེ།	 དོན་དམ་
པའི་བདེན་པ་ནི་གཉིས་སྣང་གི་སྤྲོས་པ་མ་ལུས་པ་ཡང་ཞི་བ་ཡིན་པའི་ཕྱིར་

རོ།	།དེས་ན་དེ་འདྲའི་རིགས་ཤེས་དེ་ཡང་མྱུ་གུའི་སྟེང་དུ་བདེན་པ་རྣམ་པར་
བཅད་ཙམ་ལ་དོན་དམ་དཔྱོད་བྱེད་ཀྱི་ཚད་མ་ཡིན་ཀྱང༌།	དེ་ལ་གཉིས་སྣང་
མེད་ལ།	མྱུ་གུ་དང་བདེན་མེད་ཀྱི་ཚོགས་དོན་ལ་གཉིས་སྣང་ཡོད་ཀྱང་དོན་
དམ་དཔྱོད་བྱེད་ཀྱི་ཚད་མ་མིན་ནོ།	 །ཞེས་གསལ་བར་གསུངས་པ་དེ་དག་
ལམ་རིམ་ཆེན་མོའ་ིདགོངས་པ་དང་གནད་གཅིག་ཏུ་ཤེས་པར་གྱིས་ཤིག	
།དེ་ལྟར་འགྲེལ་ཤེས་ན་ནི།	 ལེགས་བཤད་སྙིང་པོ་ལས།༢༡༠	 གལ་ཏེ་ཤེས་
པ་འཁྲུལ་པས་རྙེད་པའི་དོན་དང་ཤེས་བྱ་ཕྱིན་ཅི་མ་ལོག་པ་གཉིས་འགལ་ན།	
རིགས་ཤེས་རྗེས་དཔག་གིས་རྙེད་པའི་དོན་དང་དོན་དམ་བདེན་པ་གཉིས་
ཀྱང་འགལ་བར་འགྱུར་ལ།	 ཤེས་པ་ཕྱིན་ཅི་ལོག་ཙམ་གྱིས་རྙེད་པར་མི་
འདོད་པས་རང་བཞིན་ལ་མ་འཁྲུལ་བའི་ཤེས་པས་རྙེད་དགོས་ན་ཀུན་རྫོབ་
པ་ཐམས་ཅད་ཀྱང་དེར་འགྱུར་ཏེ།	 དེ་དག་རྒྱལ་བའི་ཇི་སྙེད་པ་མཁྱེན་པའི་
ཡེ་ཤེས་ཀྱིས་འཇལ་བའི་ཕྱིར་དང༌།	ཙམ་གྱི་སྒྲས་ནི་མ་འཁྲུལ་བས་རྙེད་པ་
གཅོད་པའི་ཕྱིར་རོ་ཞེ་ན་སྐྱོན་དང་པོ་ནི་མེད་དེ།	 རིགས་ཤེས་རྗེས་དཔག་
སྣང་ཡུལ་ལ་འཁྲུལ་བའི་འཁྲུལ་ཤེས་ཡིན་ཀྱང་དེས་རྙེད་པ་འཁྲུལ་ཤེས་ཀྱིས་
རྙེད་པ་མིན་པ་མི་འགལ་བའི་ཕྱིར་ཏེ།	 སྒྲ་ཡང་ཡིན་ལ་བརྫུན་པ་ཡང་ཡིན་
པའི་དུང་སྒྲ་རྙེད་ཀྱང་དུང་སྒྲ་རྫུན་པ་མ་རྙེད་པ་མི་འགལ་བ་བཞིན་ནོ།	།ཞེས་
གསུངས་པའི་ཚིག་དོན་རྟོགས་དཀའ་བར་གྲགས་པ་དེའི་དོན་ཡང་བདེ་བླག་
ཏུ་རྟོགས་པར་འགྱུར་ཏེ།	 བུམ་སོགས་ཀུན་རྫོབ་རྣམས་དང་མི་འདྲ་བར་
ཆོས་ཉིད་ལྟ་བུ་འཁྲུལ་ཤེས་ཡིན་པའི་རིགས་ཤེས་རྗེས་དཔག་གིས་རྙེད་

ཀྱང༌།	 འཁྲུལ་ཤེས་ཀྱིས་རྙེད་པ་མིན་པའི་ཕྱིར་ཏེ།	 དེ་འདྲའི་རིགས་ཤེས་
རྗེས་དཔག་དེ་ཆོས་ཉིད་ལ་མ་འཁྲུལ་བའི་ཕྱིར་ཏེ།	ཆོས་ཉིད་ལ་གཉིས་སྣང་
ནུབ་པའི་ཕྱིར།	 བུམ་པ་ལ་སོགས་པའི་ཀུན་རྫོབ་བདེན་པ་རྣམས་ནི་རང་
འཛིན་རྟོག་པ་རང་ལ་འཁྲུལ་པས་མི་འདྲའོ།	།འགྲེལ་ཚུལ་འདི་ལྟར་མ་བྱས་
པ་རྣམས་ཀྱིས་གསུངས་དེའི་དོན་ཇི་ལྟར་འགྲེལ།	 དེ་བཞིན་དུ་ལམ་རིམ་
ཆེན་མོ་ལས།༢༡༡	 སྒྱུ་མའི་དོན་ལ་གཉིས་གསུངས་ཏེ།	 དོན་དམ་བདེན་པ་
སྒྱུ་མ་ལྟ་བུར་གསུངས་པ་ལྟ་བུ་ཡོད་པ་ཙམ་དུ་གྲུབ་ཀྱང་བདེན་པར་ཁེགས་
པ་ལ་བྱས་པ་དང༌།	 གཟུགས་སོགས་ལ་སྒྱུ་མར་གསུངས་པ་རང་གི་རང་
བཞིན་གྱིས་སྟོང་བཞིན་དུ་གཟུགས་སོགས་སུ་སྣང་བའི་སྣང་བ་སྒྱུ་མ་ལྟ་བུ་
གཉིས་ལས།	འདིར་ནི་ཕྱི་མ་སྟེ།	དེ་ཡང་ཕྱི་མ་ལ་སྔ་མའི་སྒྱུ་མའི་དོན་ཡང་
ཡོད་ལ།	སྔ་མ་ལ་ཕྱི་མའི་སྒྱུ་མའི་དོན་ཡོད་པའི་ངེས་པ་མེད་དོ།	།ཞེས་སྟོང་
ཉིད་ལྟ་བུ་ལ་ཕྱི་མའི་སྒྱུ་མའི་དོན་མེད་པ་སྟེ།	 རང་བཞིན་གྱིས་སྟོང་བཞིན་
དུ་དེར་སྣང་བའི་སྣང་བ་མིན་པར་གསུངས་པའི་དོན་ཡང་ཇི་ལྟར་འགྲེལ།	ཁོ་
བོ་ལྟར་ན་གོང་ལྟར་འགྲེལ་བས་ཆོག་པས་སོ།	།ཞེས་སྨྲའོ།	།འདི་ནི་གཞུང་
གི་དཀའ་བའི་གནས་དུ་མར་དཔྱད་ནས་ལེགས་པར་བཤད་སྣང་ནའང་དེ་
ལའང་དཔྱད་དགོས་ཏེ།	 རིགས་ཤེས་རྗེས་དཔག་གི་གཞལ་བྱ་ལ་མྱུ་གུའི་
བདེན་མེད་དང༌།	མྱུ་གུ་བདེན་མེད་གཉིས་ཡོད་ན་རིགས་ཤེས་རྗེས་དཔག་
གི་འཛིན་སྟངས་ཀྱི་ཡུལ་དུ་མྱུ་གུ་བདེན་མེད་ཡིན་པ་འཇོག་གམ།	 མྱུ་གུའི་
བདེན་མེད་འཇོག	 །དང་པོ་ལྟར་ན།	མྱུ་གུའི་བདེན་མེད་འཛིན་པའི་རྟོག་པ་

མེད་པར་ཐལ་ལོ།	 །གཉིས་པ་ལྟར་ན་མྱུ་གུ་བདེན་མེད་ཡིན་པ་འཛིན་པའི་
རྟོག་པ་མེད་པར་ཐལ་ལོ།	།ལ་ལས་བདེན་མེད་ཡིན་པ་འཛིན།	ལ་ལས་མྱུ་
གུའི་བདེན་མེད་འཛིན་པ་ཡོད་ཅེས་ཟེར་ན།	དེའི་ཁྱད་པར་ཇི་ལྟར་འབྱེད་དེ་
འབྱེད་མི་ནུས་སོ།	 །གཉིས་ཀ་འཛིན་ན་རྟོག་པ་གཅིག་ལ་འཛིན་སྟངས་མི་
མཐུན་པ་གཉིས་ཡོད་པར་ཐལ་ལོ།	 །གཞན་ཡང་རིགས་ཤེས་རྗེས་དཔག་
དེས་སྤྱིར་ཡིན་པ་རྟོགས་པར་ཐལ།	 མྱུ་གུ་བདེན་མེད་ཡིན་པ་རྟོགས་པའི་
ཕྱིར།	འདོད་ན།	སྟོང་ཉིད་མ་ཡིན་དགག་ཏུ་ཐལ་ལོ།	།གཞན་ཡང༌།	མྱུ་གུའི་
བདེན་མེད་བདེན་གྲུབ་ཏུ་སྣང་བའི་རྟོག་པ་མེད་པར་ཐལ།	 འདོད་པའི་ཕྱིར།	
འདོད་ན།	མྱུ་གུའི་བདེན་མེད་ཆོས་ཅན།	སྣང་བ་ལྟར་གྲུབ་པར་ཐལ།	འདོད་
པའི་ཕྱིར།	 འདོད་ན།	 བརྫུན་པར་ཡོད་པ་མ་ཡིན་པར་ཐལ་ལོ།	 །གཞན་
ཡང༌།	 བྱང་སེམས་འཕགས་པའི་རྒྱུད་ཀྱི་རྫོགས་པའི་བྱང་ཆུབ་ཀྱི་ཆོས་
ཉིད་རྟོགས་པའི་རྟོག་པར་གྱུར་པའི་གཙོ་སེམས་དེ་ཆོས་ཅན།	 དོན་དམ་
སེམས་བསྐྱེད་ཡིན་པར་ཐལ།	 རྫོགས་པའི་བྱང་ཆུབ་ཀྱི་གནས་ལུགས་ལ་
གཉིས་སྣང་ནུབ་ཅིང་ཐེག་ཆེན་གྱི་ཤེས་རབ་ཀྱི་རྟོགས་རིགས་སུ་གནས་
པའི་ཐེག་ཆེན་འཕགས་པའི་རྒྱུད་ཀྱི་གཙོ་བོ་ཡིད་ཀྱི་རྣམ་རིག་ཡིན་པའི་
ཕྱིར།	རྟགས་ཁས།	ཁྱབ་སྟེ།	དེ་དོན་དམ་སེམས་བསྐྱེད་ཀྱི་མཚན་ཉིད་ཡིན་
པའི་ཕྱིར།	 རྩ་བར་འདོད་ན།	 དེ་ཆོས་ཅན།	 རྣམ་པར་མི་རྟོག་པའི་ཡེ་ཤེས་
ཡིན་པར་ཐལ།	འདོད་པའི་ཕྱིར།	ཁྱབ་སྟེ།	མདོ་སྡེ་རྒྱན་ལས།༢༡༢	རྫོགས་
པའི་སངས་རྒྱས་རབ་བསྙེན་བྱས།	 །བསོད་ནམས་ཡེ་ཤེས་ཚོགས་རབ་

བསགས།	།ཆོས་ལ་མི་རྟོག་ཡེ་ཤེས་ནི།	།སྐྱེས་ཕྱིར་དེ་ནི་དམ་པར་འདོད།	
།ཅེས་དང༌།	 སྒོམ་རིམ་ལས།༢༡༣	 དོན་དམ་པའི་བྱང་ཆུབ་ཀྱི་སེམས་དེ་ནི་
འཇིག་རྟེན་ལས་འདས་པ་སྤྲོས་པ་མཐའ་དག་དང་བྲལ་བ་ཤིན་ཏུ་གསལ་
བ།	 དོན་དམ་པའི་སྤྱོད་ཡུལ་དྲི་མ་མེད་པ།	 མི་གཡོ་བ་རླུང་མེད་པའི་མར་
མེའི་རྒྱུན་བཞིན།	 ཞེས་གསུངས་པའི་ཕྱིར།	 འདི་དང་ཀུན་རྫོབ་པའི་ཆོས་
རྣམས་རིགས་ངོར་མེད་པ་ཆོས་ཉིད་ཡིན་མིན་དང༌།	 སྟོང་ཉིད་མེད་དགག་
ཏུ་འཇོག་ཚུལ་རྣམས་གུང་བསྒྲིགས་ནས་ལེགས་པར་དཔྱད་དགོས་སོ།།

ཉེར་གཉིས་པ་ཇི་སྙེད་པ་མཁྱེན་ཚུལ་ལ་དཔྱད་པ།	
	
སངས་རྒྱས་ཀྱིས་ཇི་སྙེད་པ་མཁྱེན་ཚུལ་ཐུན་མོང་མིན་པའི་སྐོར་ལ་དཔྱད་
ན།	 ཀུན་རྫོབ་པའི་ཆོས་རྣམས་སངས་རྒྱས་ལ་རང་སྣང་ཡིན་ནམ།	
གཞན་སྣང་ཡིན།	 གཉིས་པ་ལྟར་ན།	 རྒྱུད་བླ་དར་ཊཱིཀ་ལས།༢༡༤	 སངས་
རྒྱས་ཀྱི་གཟུགས་ཀྱི་སྐུ་གདུལ་བྱའི་གཞན་སྣང་ཙམ་འབའ་ཞིག་ཡིན་གྱི།	
སངས་རྒྱས་རང་རྒྱུད་ཀྱིས་བསྡུས་པ་ཅུང་ཟད་ཀྱང་མེད་པར་འདོད་པ་
ནི།	 མུ་སྟེགས་སྤྱོད་པ་བ་དྲི་མ་ཟད་པའི་སྐྱེས་བུ་མི་སྲིད་པར་འདོད་པ་དང་
ཁྱད་པར་ཅུང་ཟད་ཀྱང་མེད་ལ།	 དེ་བཞིན་དུ་སངས་རྒྱས་རང་སྣང་ལ་ཤེས་
བྱ་ཇི་སྙེད་པའི་གཟིགས་པ་མེད་པར་འདོད་པ་སོགས་ཀྱང་ཕྱིན་ཅི་ལོག་ཏུ་
ཤེས་པར་བྱའོ།	 །ཞེས་གསུངས་པ་དང་འགལ་ལོ།	 །གཞན་ཡང༌ཀུན་རྫོབ་
པའི་ཆོས་ཀུན་སེམས་ཅན་གཞན་ལ་སྣང་བའི་སྒོ་ནས་རྣམ་མཁྱེན་ལ་སྣང་
བ་ཡིན་ན།	རྣམ་མཁྱེན་ཡང་རྣམ་མཁྱེན་ལ་གཞན་སྣང་དུ་ཐལ་ལོ།	།གཞན་
ཡང༌སངས་རྒྱས་ཀྱི་ཐུགས་རྒྱུད་ཀྱི་ང་དེ་ཡང་སངས་རྒྱས་ལ་གཞན་སྣང་
ཡིན་པར་ཐལ།	 འདོད་པའི་ཕྱིར།	 འདོད་མི་རིགས་ཏེ།	 སངས་རྒྱས་མ་
གཏོགས་པ་གཞན་སུས་ཀྱང་དེ་ལ་ངར་སྣང་བ་མེད་པའི་ཕྱིར།	 གཞན་ཡང་
དེ་ལྟར་ན་སངས་རྒྱས་ཁོ་ན་ལ་སྣང་བའི་ཆོས་མེད་པར་ཐལ།	 འདོད་པའི་

ཕྱིར།	འདོད་ན།	སངས་རྒྱས་ཁོ་ནས་རྟོགས་པའི་ཆོས་མེད་པར་ཐལ།	འདོད་
པའི་ཕྱིར།	འདོད་ན།	ལུང་མང་པོ་དང་འགལ་ལོ།	།གཞན་ཡང༌།	དེ་ལྟར་ན་
ཀུན་རྫོབ་པའི་ཆོས་ཡིན་ན་འཁྲུལ་སྣང་ཙམ་ཡིན་པས་ཁྱབ་པར་ཐལ།	ཁྱོད་
ཡོད་པར་འཇོག་པ་འཁྲུལ་པ་ཞིག་ལ་ལྟོས་པས་ཁྱབ་པའི་ཕྱིར་ཏེ།	 སངས་
རྒྱས་ལ་གཞན་སྣང་ཡིན་པས་ཁྱབ་པའི་ཕྱིར།	རྩ་བར་འདོད་ན།	འཁྲུལ་ངོར་
ཡོད་པ་ཙམ་དུ་ཁས་ལེན་རིགས་པར་ཐལ།	འདོད་པའི་ཕྱིར།	འདོད་ན།	ཆོས་
རྣམས་ཡོད་ཚུལ་དེ་ལོག་ཤེས་ཤིག་གི་ངོར་ཡོད་པ་ཙམ་ཡིན་པར་ཐལ།	
འདོད་པའི་ཕྱིར།	འདོད་ན།	བུམ་པ་ཡོད་པར་འཛིན་པ་དང་བུམ་པ་རང་ངོས་
ནས་ཡོད་པར་འཛིན་པ་གཉིས་ལ་ཁྱད་པར་མེད་པར་ཐལ།	འདོད་པའི་ཕྱིར།	
འདོད་ན།	 བུམ་པ་ཡོད་པ་དང་བུམ་པ་རང་གི་ངོ་བོས་ཡོད་པ་ལ་ཁྱད་པར་
མེད་པར་ཐལ།	འདོད་པའི་ཕྱིར།	འདོད་ན།	སྟོང་ཉིད་བདུན་ཅུ་པ་ལས།༢༡༥	
འདི་བརྟེན་འདི་བྱུང་ཞེས་བྱ་བའི།	 །འཇིག་རྟེན་ཚུལ་འདི་འགོག་མི་མཛད།	
།ཅེས་དང༌།	སྤྱོད་འཇུག་ལས།༢༡༦	ཇི་ལྟར་མཐོང་ཐོས་ཤེས་པ་དག	།འདིར་
ནི་དགག་པར་བྱ་མིན་སྟེ།	།འདིར་ནི་སྡུག་བསྔལ་རྒྱུར་གྱུར་པ།	།བདེན་པར་
རྟོག་པ་བཟློག་བྱ་ཡིན།	 །ཞེས་གསུངས་པ་ལ་སོགས་པ་དབུ་མ་པའི་སློབ་
དཔོན་ཆེན་པོ་ཐམས་ཅད་ཀྱི་ལུང་དང་འགལ་ལོ།	 །གཞན་ཡང་དགེ་བ་དང་
སྡིག་པ་ལས་འབྲས་བུ་བདེ་བ་བྱུང་མི་བྱུང་གི་ཁྱད་པར་མེད་པར་ཐལ་ཞིང༌།	
མེ་ལ་རེག་པ་དང་ཁ་བ་ལ་རེག་པ་གཉིས་ལ་ཡང་ཚ་གྲང་གི་ཁྱད་པར་མེད་
པར་ཐལ་ལོ།	།གཞན་ཡང་དེ་ལྟར་ན་ཆོས་བཤད་པ་དང་ཉན་པ་ལ་སོགས་པ་

ཐམས་ཅད་མེད་པར་འགྱུར་བས་ཁྱོད་ཀྱིས་བཤད་པ་ལ་སོགས་པ་ཅིའི་ཕྱིར་
བྱེད།	 གལ་ཏེ་དེ་དག་འཁྲུལ་ངོར་ཡོད་པས་སྐྱོན་མེད་དོ་ཞེ་ན།	 ལན་དེ་ནི་
མོ་གཤམ་བུའི་འཁྲུལ་ངོར་ཡོད་པས་སྐྱོན་མེད་དོ་ཞེས་ཟེར་བ་དང་འདྲ་སྟེ།	
འཁྲུལ་པ་དང་འཁྲུལ་མཁན་གང་ཡང་མེད་པའི་ཕྱིར་ཏེ།	 དེ་དག་རང་བཞིན་
གྱིས་མེད་པའི་ཕྱིར་རོ།	 །ཁྱབ་པ་ཁས།	གཞན་ཡང༌།	ཁྱོད་ཆད་ལྟ་བ་ཡིན་
པར་ཐལ།	སྐྱེ་བ་སྔ་ཕྱི་སོགས་ཡོད་པར་མི་འདོད་པའི་ཕྱིར།	གལ་ཏེ་དེ་དག་
འཁྲུལ་ངོར་ཁས་ལེན་པས་སྐྱོན་མེད་དོ་ཞེ་ན།	འོ་ན་རྒྱང་འཕེན་པ་ཡང་ཆད་
ལྟ་བ་མ་ཡིན་པར་ཐལ།	དེ་དག་འཁྲུལ་ངོར་ཁས་ལེན་པའི་ཕྱིར་ཏེ།	ནང་པའི་
འཁྲུལ་ངོར་ཡོད་པར་འདོད་པའི་ཕྱིར།	ཡང་གལ་ཏེ།	ཡོད་མེད་ལ་སོགས་པ་
གང་ཡང་ཁས་མི་ལེན་པས་སྐྱོན་མེད་དོ་ཞེ་ན།	 སྡོམ་པ་གསུམ་བསྟན་པའི་
མདོ་ལས།	འཇིག་རྟེན་ང་དང་ལྷན་ཅིག་རྩོད་ཀྱི།	ང་ནི་འཇིག་རྟེན་དང་མི་རྩོད་
དེ།	གང་འཇིག་རྟེན་ན་ཡོད་པར་འདོད་པ་དེ་ནི་ངས་ཀྱང་ཡོད་པར་བཞེད་དོ།	
།གང་འཇིག་རྟེན་ན་མེད་པར་འདོད་པ་དེ་ནི་ང་ཡང་མེད་པར་བཞེད་དོ།	།ཞེས་
དང༌།	རྩོད་བཟློག་ལས།༢༡༧	ཐ་སྙད་ཁས་ནི་མ་བླངས་པར།	།ངེད་ཅག་འཆད་
པར་མི་བྱེད་དོ།	།ཞེས་གསུངས་པ་དང་འགལ་ལོ།	།གཞན་ཡང༌།	ཁོ་བོ་གང་
ཡང་ཁས་མི་ལེན་ནོ་ཞེས་སྨྲ་བ་ནི།	ཚིག་ཐམས་ཅད་རྫུན་པའི་དོན་ཅན་ཡིན་
ནོ་ཞེས་པ་དང་ཁོ་བོས་ངག་སྨྲ་བ་མེད་དོ་ཞེས་པ་དང་འདྲའོ།	།གཞན་ཡང༌།	
སེམས་ཅན་བདེན་མེད་དུ་འཛིན་པ་དང༌།	 བྱམས་པ་དང་སྙིང་རྗེ་སོགས་
འཛིན་སྟངས་འགལ་བ་དང་བྱང་ཆུབ་རང་བཞིན་གྱིས་མེད་པར་རྟོགས་པ་

དང༌།	བྱང་ཆུབ་ཀྱི་སེམས་གཉིས་ཀྱང་དམིགས་པ་གཅིག་ལ་དམིགས་ནས་
འཛིན་སྟངས་དངོས་འགལ་དུ་ཐལ་ལོ།	 །འདོད་ན།	 གཅིག་ཇི་ཙམ་འཕེལ་
བའི་ཚོད་ཀྱིས་ཅིག་ཤོས་ཉམས་པར་འགྱུར་རོ།	 །འདོད་ན།	 འབྲས་བུ་སྐུ་
གཉིས་ཐོབ་མི་སྲིད་པར་ཐལ།	 སེམས་དེ་གཉིས་སྟོབས་མཚུངས་སུ་གོང་
འཕེལ་དུ་འགྲོ་མི་སྲིད་པའི་ཕྱིར།	 མ་གྲུབ་ན།	 བདེན་མེད་རྟོགས་པའི་ཤེས་
རབ་དང་བདེན་ཞེན་གཉིས་སྟོབས་མཚུངས་སུ་གོང་འཕེལ་དུ་འགྲོ་བར་ཐལ་
ལོ།	།འདོད་ན་ཡང༌།	འབྲས་བུ་སྐུ་གཉིས་འགྲུབ་མི་སྲིད་པར་ཐལ་ལོ།	།གཞན་
ཡང་དེ་ལྟར་ན་ཇི་སྙེད་པ་མཁྱེན་པའི་ཡེ་ཤེས་མེད་པར་ཐལ་ལོ།	།འདོད་ན།	
སྟོབས་བཅུ་དང་མི་འཇིགས་པ་བཞི་དང༌།	སངས་རྒྱས་ཀྱི་ཆོས་མ་འདྲེས་པ་
བཅོ་བརྒྱད་ལ་སོགས་པ་ཐམས་ཅད་མེད་པར་ཐལ་ཞིང༌།	ཐ་ན་སྙིང་རྗེ་ཆེན་
པོ་ཡང་མེད་པར་ཐལ་ལོ།	།འདོད་ན།	ཡུམ་རྒྱས་འབྲིང་བསྡུས་གསུམ་དང༌།	
དཀོན་མཆོག་བརྩེགས་པ།	ཕལ་པོ་ཆེ་ལ་སོགས་པའི་མདོ་རྣམས་དང༌།	རྡོ་
རྗེ་སྙིང་པོའ་ིརྒྱན་ལ་སོགས་པའི་རྒྱུད་རྣམས་དང༌།	རྒྱན་རྣམ་གཉིས།	ཆོས་
དབྱིངས་བསྟོད་པ།	རྒྱུད་བླ་མ་དང༌།	དབུ་མ་འཇུག་པ་སོགས་སུ་སྟོབས་བཅུ་
ལ་སོགས་པ་གསུངས་པ་ཐམས་ཅད་དང་འགལ་ལོ།	 །གཞན་ཡང༌།	 ཤེས་
སྒྲིབ་ཇི་སྲིད་ཡོད་པ་དེ་སྲིད་དུ་ཆོས་རྣམས་མཁྱེན་པ་ཡོད་ལ་ནམ་ཤེས་སྒྲིབ་
ཀུན་དག་པ་ན་ཆོས་ཅི་ཡང་མི་མཁྱེན་པར་འགྱུར་བར་འདོད་པ་ནི་ཆེས་ཡ་
མཚན་ནོ།	།དེ་ལྟར་མདོ་དང་བསྟན་བཅོས་རྣམས་དང་མི་མཐུན་ཞིང༌།	གཞི་
ལམ་འབྲས་གསུམ་གྱི་རྣམ་གཞག་ཐམས་ཅད་བརླག་པར་བྱེད་པ་དེ་འདྲ་

བ་ཁོ་བོའ་ིལུགས་འདི་ནི་དབུ་མའི་ལུགས་མིན་ནོ་ཞེས་སྨྲ་ན་མཛེས་སོ།།
	 ཀུན་རྫོབ་པའི་ཆོས་རྣམས་རང་སྣང་ཡིན་ན།	 འཇུག་པའི་རྣམ་
བཤད་ལས།༢༡༨	 ཤེས་པ་དང་ཤེས་བྱ་གང་ཡང་མི་མཐོང་བ་སངས་རྒྱས་
རང་སྣང་གི་དབང་དུ་བྱས་ཤིང༌།	 ཤེས་བྱ་ཐམས་ཅད་མངོན་སུམ་དུ་
གཟིགས་པ་གདུལ་བྱ་གཞན་སྣང་གི་མཁྱེན་ཚུལ་ཡིན་པས།	ཞེས་གསུངས་
པ་དང་འགལ་ལོ།	 །དེ་ལ་ཁོ་ན་རེ།	 ལུང་འདིའི་དབུར་ཆེན་པོ་གཞན་དག་
གིས་ཀྱང་དེ་དང་འདྲ་བར་གསུངས་པ་རྣམས་ལ།	 ཞེས་བྱུང་བས་འདི་ནི་
སྔ་རབས་པ་འགའ་ཞིག་གི་འདོད་པ་བཀོད་པ་ཡིན་ནོ་ཞེ་ན།	 མི་རིགས་
ཏེ།	 ལུང་འདི་འཕྲོས་ཚུལ་དོན་འདི་ལེགས་པར་ཤེས་ན་ཞེས་སོགས་ནས་
གོང་དུ་དྲངས་པའི་ལུང་དེའི་མཇུག་ཏུ།	 སངས་རྒྱས་ཀྱི་སས་བསྡུས་པའི་
ཡེ་ཤེས་མེད་ཅེས་ཟེར་མི་དགོས་པར་ཡེ་ཤེས་གཅིག་ཉིད་ཡུལ་གཉིས་ལ་
ལྟོས་ཏེ།	 མཁྱེན་ཚུལ་མི་འདྲ་བ་གཉིས་འོང་བ་ལ་འགལ་བ་ཅུང་ཟད་ཀྱང་
མེད་པར་ཤེས་པའི་ཕྱིར་རོ།	།ཞེས་གསུངས་པ་དང་གུང་བསྒྲིག་དགོས་པའི་
ཕྱིར་རོ།	།གཞན་ཡང༌།	དེའི་རྗེས་སུ།	སངས་རྒྱས་ཀྱི་ཡེ་ཤེས་ཀྱིས་མཁྱེན་
ཚུལ་ནི་ས་བཅུ་པ་མན་ཆད་དང་ཐུན་མོང་མ་ཡིན་པ་དམིགས་བསལ་གྱི་
དབང་དུ་བྱས་པ་ཡིན་པའི་ཕྱིར་རོ།	 །ཞེས་ཇི་སྙེད་པ་མཁྱེན་ཚུལ་ཐུན་མོང་
མ་ཡིན་པ་དང༌།	 ཀུན་རྫོབ་རྣམས་སེམས་ཅན་ལ་སྣང་ན་འཁྲུལ་དགོས་
ཀྱང༌།	 སངས་རྒྱས་ལ་སྣང་ཡང་འཁྲུལ་མི་དགོས་པའི་ཚུལ་གོང་དུ་དྲངས་
པའི་ལུང་དེས་བསྟན་པར་བཞེད་པ་ལ།	དེ་ལྟར་དུ་གོ་བ་དཀོན་པར་སྣང་ངོ༌།།

	 གཞན་ཡང༌གོང་དུ་དྲངས་པའི་ལུང་དེས་སྔ་རབས་པ་འགའ་ཞིག་
གི་འདོད་པ་བཀོད་པ་ཡིན་ན།	 འཇུག་པའི་རྣམ་བཤད་ལས།༢༡༩	 སངས་
རྒྱས་ཀྱིས་ཇི་སྙེད་པ་མཁྱེན་པ་དེ་མ་རིག་པའི་བག་ཆགས་ཀྱིས་བསླད་ནས་
ཕུང་སོགས་སྣང་བ་མིན་ཀྱང༌།	 གང་ཟག་གཞན་གྱི་ཤེས་པ་མ་རིག་པས་
བསླད་པ་ལ་སྣང་བ་སངས་རྒྱས་ལ་སྣང་དགོས་ཏེ།	 སྣང་བ་དེ་མེད་པར་མི་
རུང་ལ།	 ཀུན་རྫོབ་དེ་ཡོད་ན་ཇི་སྙེད་པ་མཁྱེན་པས་དམིགས་དགོས་པའི་
ཕྱིར་རོ།	 །རབ་རིབ་དང་བྲལ་བའི་མིག་ཤེས་ལ་རབ་རིབ་ཅན་ལ་སྣང་བའི་
སྐྲ་ཤད་དུ་སྣང་བ་མེད་ཀྱང༌།	 སྣང་བ་དེ་མེད་མི་དགོས་པ་སངས་རྒྱས་དང་
མི་འདྲའོ།	།ཞེས་དང༌།	རྩ་ཤེའི་ཊཱིཀ་ཆེན་ལས།༢༢༠	སྣང་ནས་མཁྱེན་པ་ཡིན་
གྱི་མི་སྣང་བ་མིན་ནོ།	།སྣང་བའི་ཡུལ་ཡང་མ་རིག་པའི་བག་ཆགས་ཀྱིས་མ་
བསླད་པའི་ཇི་སྙེད་པ་སངས་རྒྱས་ཀྱི་མཚན་དཔེ་སོགས་དང༌།	མ་རིག་པའི་
བག་ཆགས་ཀྱིས་བསླད་པའི་ཇི་སྙེད་པ་མ་དག་པའི་སྣོད་བཅུད་ལ་སོགས་
པ་གཉིས་སོ།	 །དེའི་དང་པོ་ནི་སངས་རྒྱས་ཀྱི་སར་ལྡོག་པའི་དོན་མེད་ལ་
གཉིས་པ་ནི་ས་འདིར་རྒྱུ་ལོག་པས་ལྡོག་པ་ཡིན་ནོ།	 །སྣང་ཚུལ་ནི་སངས་
རྒྱས་ཀྱི་མཚན་དཔེ་མ་རིག་པ་མ་སྤངས་པའི་གང་ཟག་ལ་སྣང་བ་ན་རང་
གི་མཚན་ཉིད་ཀྱིས་མ་གྲུབ་བཞིན་དུ་དེར་སྣང་བ་ནི།	 ཡུལ་དེ་མ་རིག་པའི་
བག་ཆགས་ཀྱི་དབང་གིས་བྱུང་བའི་རྒྱུ་མཚན་གྱིས་མིན་གྱི་ཡུལ་ཅན་དེ་
མ་རིག་པའི་བག་ཆགས་ཀྱིས་བསླད་པའི་དབང་གིས་སྣང་བ་ཡིན་ཏེ།	དེ་ནི་
གང་ཟག་གཞན་ལ་དེ་ལྟར་སྣང་བ་ཙམ་གྱི་ངོས་ནས་ཡུལ་ཅན་དེ་ལ་སྣང་བ་

མིན་པར་རང་ངོས་ནས་དེ་ལྟར་སྣང་བ་ཡིན་པའི་ཕྱིར་རོ།	 །སངས་རྒྱས་ཀྱི་
ཇི་སྙེད་པ་མཁྱེན་པའི་ཡེ་ཤེས་ལ་མ་རིག་པའི་བག་ཆགས་ཀྱིས་བསླད་པའི་
དོན་སྣང་བ་ན་མ་རིག་པའི་བསླད་པ་ཡོད་པའི་གང་ཟག་ལ་དེ་དག་སྣང་བ་ཁོ་
ནའི་སྒོ་ནས་སངས་རྒྱས་ལ་སྣང་བ་ཡིན་གྱི་གཞན་ལ་དེ་ལྟར་སྣང་བ་ལ་མ་
ལྟོས་པར་སངས་རྒྱས་ཀྱིས་རང་ངོས་ནས་སྣང་བ་མིན་ནོ།	།ཞེས་གསུངས་
པ་ཡང་སྔ་རབས་པའི་འདོད་པ་འགོད་པ་ཡིན་པར་ཐལ་ལོ།	 །འདོད་ན།	ཧ་
ཅང་ཐལ་ལོ།	།ཡང་ཁ་ཅིག	།གོང་དུ་དྲངས་པའི་ལུང་གསུམ་པོ་རང་ལུགས་
ཡིན་ཀྱང༌།	ཀུན་རྫོབ་བདེན་པ་ཀུན་སངས་རྒྱས་ལ་གཞན་སྣང་དུ་བསྟན་པ་
མིན་གྱི་བདེན་སྣང་ལྟ་བུ་སངས་རྒྱས་ལ་རང་སྣང་མིན་པར་གཞན་སྣང་དུ་
བསྟན་པ་ཡིན་ནོ་ཞེ་ན།	དེ་ཡང་མི་རིགས་ཏེ།	གོང་དུ་དྲངས་པའི་རྩ་ཤེ་ཊཱིཀ་
ཆེན་གྱི་ལུང་དེའི་མཇུག་དེ་མ་ཐག་ཏུ།	 དེའི་ཕྱིར་གཟུགས་སྒྲ་སོགས་རང་
གི་མཚན་ཉིད་ཀྱིས་མ་གྲུབ་བཞིན་དུ་དེར་སྣང་བ་སངས་རྒྱས་ཀྱིས་མཁྱེན་
པ་ཡང་མ་རིག་པ་དང་ལྡན་པ་ལ་དེ་ལྟར་སྣང་བའི་ངོས་ནས་ཡིན་གྱི་གང་
ཟག་དེ་ལ་དེར་སྣང་བ་ལ་མ་ལྟོས་པར་སངས་རྒྱས་རང་གི་ངོས་ནས་དེ་ལྟར་
སྣང་བའི་ཚུལ་གྱིས་མཁྱེན་པ་མིན་པས་དེ་སྣང་བས་འཁྲུལ་པར་འགྱུར་བའི་
དོན་མེད་དོ།	 །ཞེས་ཀུན་རྫོབ་བདེན་པ་རྣམས་གཞན་སྣང་དུ་བསྟན་ནས་
བདེན་པར་སྣང་བ་ཡང་གཞན་སྣང་དུ་གསུངས་པ་ཡིན་པའི་ཕྱིར་རོ།	 །དེ་
ལྟར་མིན་ན་ཡང་སྒྲ་སྦྱར་བ་དགོས་མེད་དུ་འགྱུར་རོ།	 །གཞན་ཡང་དེ་མི་
རིགས་ཏེ།	འཇུག་པ་ལས།༢༢༡	མ་སད་དེ་སྲིད་དེ་ལ་གསུམ་པོ་ཡོད།	།སད་

པར་གྱུར་ན་གསུམ་ཆར་ཡོད་མིན་ལྟར།	 །གཏི་མུག་གཉིད་སད་ལས་དེ་
དེ་བཞིན་ནོ།	 །ཞེས་པའི་དོན་འཇུག་པའི་རྣམ་བཤད་ལས།༢༢༢	 དེ་ཡང་ཇི་
ལྟ་བ་གཟིགས་པའི་ངོར་ནི་གསུམ་པོ་མི་སྣང་ལ།	 ཇི་སྙེད་པ་གཟིགས་པའི་
ངོར་ནི་ཡུལ་ཅན་རང་ཉིད་མ་རིག་པའི་བག་ཆགས་ཀྱིས་བསླད་པའི་དབང་
གིས་སྣང་བ་མེད་ཀྱང༌།	གང་ཟག་གཞན་གྱི་ཤེས་པ་བསླད་པའི་དབང་གིས་
སྣང་བ་རྣམས།	 དེ་ལ་སྣང་བའི་སྒོ་ནས་སངས་རྒྱས་ལ་སྣང་ནས་མཁྱེན་པ་
ཡིན་ནོ།	 །ཞེས་ཡུལ་དབང་རྣམ་ཤེས་གསུམ་སངས་རྒྱས་ལ་གཞན་སྣང་
དུ་གསལ་བར་བསྟན་པའི་ཕྱིར།	 གཞན་ཡང་མཁྱེན་ཚུལ་དེ་ཐལ་འགྱུར་
བའི་ཐུན་མོང་མ་ཡིན་པའི་ཁྱད་ཆོས་མ་ཡིན་པར་ཐལ།	 བདེན་པར་སྣང་
བ་སོགས་འགའ་ཞིག་སངས་རྒྱས་ལ་གཞན་སྣང་དུ་རང་རྒྱུད་པ་སོགས་
ཀྱིས་ཡང་འཇོག་ནུས་པའི་ཕྱིར།	 འདོད་མི་རིགས་ཏེ།	 རྒྱལ་ཚབ་རིན་པོ་
ཆེའི་དཀའ་གནད་བརྒྱད་ཀྱི་བརྗེད་བྱང་ལས།༢༢༣	གཞིའི་སྐབས་སུ་ཐ་སྙད་
དུའང་རང་མཚན་དང༌།	ཀུན་གཞི་ཁས་མི་ལེན་ཞིང༌།	ཞེས་པ་ནས།	འབྲས་
བུའི་སྐབས་སུ་སངས་རྒྱས་ཀྱིས་ཇི་སྙེད་པ་མཁྱེན་པའི་ཚུལ་ཏེ།	 ཁས་
ལེན་པའི་དམ་བཅའ་བཞི་དང༌།	 མི་ལེན་པའི་ཕྱོགས་བཞིའོ།	 །ཞེས་ཐལ་
འགྱུར་བའི་ཐུན་མོང་མ་ཡིན་པའི་ཁྱད་ཆོས་སུ་གསུངས་པའི་ཕྱིར།	 གཞན་
ཡང༌།	 ཀུན་རྫོབ་པའི་ཆོས་རྣམས་སངས་རྒྱས་ལ་གཞན་སྣང་ཡིན་པར་
ཐལ།	 སངས་རྒྱས་ལ་དེ་དག་སྣང་བ་སེམས་ཅན་གྱི་རྒྱུད་ཀྱི་འཁྲུལ་པའི་བློ་
ཞིག་ལ་ལྟོས་པའི་ཕྱིར་ཏེ།	 ཀུན་རྫོབ་པའི་ཆོས་དེ་དག་གྲུབ་པ་འཁྲུལ་པའི་

བློ་ལ་ལྟོས་པའི་ཕྱིར་ཏེ།	ཚིག་གསལ་ལས།༢༢༤	དེ་ལ་རྟེན་ཅིང་འབྲེལ་བར་
འབྱུང་བའི་སྐྱེ་བ་ལ་སོགས་པ་དག་བསྟན་པ་གང་ཡིན་པ་དེ་དག་ནི་མ་རིག་
པའི་རབ་རིབ་དང་བྲལ་བ་དག་གི་ཡེ་ཤེས་ཟག་པ་མེད་པའི་ཡུལ་གྱི་རང་
བཞིན་ལ་ལྟོས་ནས་ནི་མ་ཡིན་ནོ།	 །འོ་ན་ཅི་ཞེ་ན།	 མ་རིག་པའི་རབ་རིབ་
ཀྱིས་བློ་གྲོས་ཀྱི་མིག་ཉམས་པར་བྱས་པ་དག་གི་ཤེས་པའི་ཡུལ་ལ་ལྟོས་
ནས་ཡིན་ནོ།	 །ཞེས་དང༌།	རྩ་ཤེའི་ཊཱིཀ་ཆེན་ལས།༢༢༥	དེའི་ཕྱིར་དངོས་པོ་
ཀུན་རྫོབ་པ་མིག་སྒྱུའི་ཆུ་དང་འདྲ་བ་རྣམས་ནི་འཇིག་རྟེན་པའི་འཁྲུལ་ཤེས་
ཁས་བླངས་ནས།	 རྐྱེན་ཉིད་འདི་པ་ཙམ་དུ་ཁས་བླངས་པ་ཁོ་ནས་འགྲུབ་
ཀྱི་གཞན་གྱིས་ནི་མ་ཡིན་ཏེ།	ཞེས་དང༌།	འཇུག་པའི་རྣམ་བཤད་ལས།༢༢༦	
ཀུན་རྫོབ་པའི་ངོ་བོ་ནི།	སོ་སོ་སྐྱེ་བོ་མ་རིག་པའི་རབ་རིབ་ཀྱི་ལིང་ཏོག་གིས་
བློ་ཡི་མིག་མ་ལུས་པར་ཁེབས་པ་རྣམས་ཀྱིས་བརྫུན་པ་མཐོང་བའི་སྟོབས་
ལས།	 བདག་གི་ངོ་བོ་ཡོད་པ་རྙེད་པ་ཡིན་ཏེ།	 ཞེས་གསུངས་པའི་ཕྱིར།	
	 གཞན་ཡང༌གཉིད་ཀྱིས་བསླད་པའི་སྐྱེ་བོ་ལ་རྨི་ལམ་གྱི་རྟ་གླང་
སོགས་རང་སྣང་ཡིན་ཀྱང༌།	 གཉིད་སད་པའི་སྐྱེས་བུའི་རྟོག་པའམ་མངོན་
ཤེས་སོགས་ལ་རྨི་ལམ་གྱི་རྟ་གླང་སོགས་སྣང་བ་ནི་གཞན་སྣང་སྟེ།	དེ་ལྟར་
སྣང་བ་གཉིད་ཀྱིས་བསླད་པའི་སྐྱེས་བུའི་ཤེས་པ་ལ་ལྟོས་པའི་ཕྱིར་རོ།	།དེ་
ལ་ལྟོས་པ་མེད་པར་སྣང་ན་ནི་རྨི་ལམ་གྱི་རྟ་ལ་སོགས་པ་འཇིག་རྟེན་ཤེས་
ངོ་ལ་ལྟོས་ཏེ་བརྫུན་པ་མ་ཡིན་པར་འགྱུར་རོ།	 །དེ་བཞིན་དུ་ཀུན་རྫོབ་པའི་
ཆོས་འདི་དག་ཀྱང་འཁྲུལ་པའི་ཤེས་པ་ཞིག་གི་སྣང་བ་ལ་ལྟོས་པ་མེད་པར་

སངས་རྒྱས་ལ་རང་སྣང་ཡིན་ན་ནི་དེ་དག་བརྫུན་པ་མ་ཡིན་པར་འགྱུར་རོ།	
།གཞན་ཡང༌།	རྣམ་མཁྱེན་ལ་རྣམ་མཁྱེན་རང་སྣང་དུ་ཐལ།	དེ་དེ་ལ་སྣང་བ་
གང་ཞིག་གཞན་སྣང་མིན་པའི་ཕྱིར།	རྟགས་ཁས།	འདོད་ན།	ལང་གཤེགས་
ལས།	 ཇི་ལྟར་རལ་གྲིས་རང་གི་སོ།	 །གཅོད་པར་མི་བྱེད་སོར་མོས་ནི།	
།རང་ལ་རེག་པར་མི་བྱེད་ལྟར།	།རང་རིག་སེམས་ཀྱང་དེ་བཞིན་ནོ།	།ཞེས་
གསུངས་པ་དང་འགལ་ལོ།	 །གཞན་ཡང༌།	 རྨི་ལམ་གྱི་རྟ་གླང་སོགས་
སངས་རྒྱས་ལ་གཞན་སྣང་ཡིན་ནམ་མིན།	 དང་པོ་ལྟར་ན།	 བུམ་པ་ལ་
སོགས་པ་ཡང་སངས་རྒྱས་ལ་གཞན་སྣང་ཡིན་པར་ཐལ།	འདོད་པའི་ཕྱིར།	
གལ་ཏེ་མི་མཚུངས་སོ་ཞེ་ན།	 མདོ་ལས་རྨི་ལམ་ལྟ་བུར་གསུངས་པ་དང་
འགལ་ཞིང༌།	 རང་ངོས་ནས་ཡོད་པ་དོན་གྱིས་ཁས་བླངས་པར་འགྱུར་རོ།།
	 དེ་ལ་ཁོ་ན་རེ།	 དེ་ལྟར་ན་སེམས་ཅན་ལ་མི་སྣང་བའི་ཆོས་མེད་
པར་འགྱུར་རོ་ཞེ་ན།	 འོ་ན།	 སངས་རྒྱས་ཁོ་ན་ལ་སྣང་བའི་ཆོས་འཇོག་
རིགས་པར་ཐལ།	 འདོད་པའི་ཕྱིར།	 འདོད་ན།	 སངས་རྒྱས་ཁོ་ན་ལ་སྣང་
བའི་ཆོས་དེ་ཆོས་ཅན།	 སྣང་གནས་མཐུན་པ་ཡིན་པ་ཐལ།	 ཁྱོད་སྣང་བའི་
བློ་ཡིན་ན་མ་འཁྲུལ་བས་ཁྱབ་པའི་ཕྱིར།	 འདོད་ན།	 བརྫུན་པ་མ་ཡིན་པར་
ཐལ་ལོ།	 །ཡང་དེ་ཆོས་ཅན།	སྒྱུ་མ་དང་རྨི་ལམ་ལྟ་བུ་མིན་པར་ཐལ།	སྣང་
གནས་མཐུན་པའི་ཕྱིར།	གཞན་ཡང་དེ་ཆོས་ཅན།	བསླུ་བའི་ཆོས་ཅན་མིན་
པར་ཐལ།	སུ་ལའང་མི་བསླུ་བའི་ཕྱིར།	ཡང་དེ་ཆོས་ཅན།	བརྗོད་དུ་མེད་པ་
ཡིན་པར་ཐལ།	 སེམས་ཅན་གྱིས་མི་བརྗོད་ཅིང༌།	 སངས་རྒྱས་ཀྱིས་ཀྱང་

མི་གསུང་བའི་ཕྱིར།	རྟགས་ཕྱི་མ་གྲུབ་སྟེ།	སེམས་ཅན་གྱི་བློ་ལ་དེ་ཤར་མི་
ནུས་པ་གང་ཞིག	 །སངས་རྒྱས་ཀྱིས་དགོས་མེད་དུ་གསུངས་པ་མི་སྲིད་
པའི་ཕྱིར།	རྩ་བར་འདོད་ན།	དེ་དོན་དམ་བདེན་པ་ཡིན་པར་ཐལ་ལོ།	།འདོད་
ན།	སེམས་ཅན་ལ་མི་སྣང་བ་འགལ་ལོ།	།གཞན་ཡང༌སངས་རྒྱས་ཁོ་ན་ལ་
སྣང་བའི་ཆོས་མེད་པར་ཐལ།	 གཞི་གྲུབ་ན་སེམས་ཅན་ལ་སྣང་བས་ཁྱབ་
པའི་ཕྱིར་ཏེ།	མ་ཁྱབ་པའི་མུ་མེད་པའི་ཕྱིར།	རྟགས་མ་གྲུབ་ན།	མ་ཁྱབ་པའི་
མུ་དེ་ཁྱོད་ཀྱི་བློ་ལ་ཤར་ནས་སྨྲའམ་མ་ཤར་བར་སྨྲ།	 དང་པོ་ལྟར་ན།	ཁྱོད་
སངས་རྒྱས་ཡིན་པར་ཐལ།	དེ་བློ་ལ་ཤར་བའི་ཕྱིར།	མ་ཁྱབ་ན།	རྩ་བའི་དམ་
བཅའ་དང་འགལ་ལོ།	 །གཉིས་པ་ལྟར་ན།	 དེ་འདྲའི་ཁྱོད་ཀྱི་ངག་དེ་བརྗོད་
བྱས་སྟོང་པར་ཐལ་ལོ།	 །གཞན་ཡང༌།	སངས་རྒྱས་ཁོ་ན་ལ་སྣང་བའི་ཀུན་
རྫོབ་པའི་ཆོས་མེད་པའི་ཕྱིར་ཏེ།	དེ་ཡིན་ན་ཐ་སྙད་པའི་རྟོག་པ་ལ་རག་ལས་
པས་ཁྱབ་པའི་ཕྱིར་ཏེ།	 རྟོག་པའི་དབང་གིས་བཞག་པས་ཁྱབ་པའི་ཕྱིར།	
	 གཞན་ཡང༌གཟུགས་སྒྲ་ལ་སོགས་པའི་ཇི་སྙེད་པའི་ཆོས་ཐམས་
ཅད་ཆོས་ཅན།	 སངས་རྒྱས་ལ་སྣང་བ་སེམས་ཅན་གྱི་ཤེས་པ་ལ་ལྟོས་ཏེ།	
དེ་དག་འཁྲུལ་སྣང་ཡིན་པ་གང་ཞིག	 །སངས་རྒྱས་ལ་འཁྲུལ་པ་མི་མངའ་
བའི་ཕྱིར།	དཔེར་ན།	རྨི་ལམ་གྱི་ཡུལ་བཞིན།	རྟགས་དང་པོ་གྲུབ་སྟེ།	རིན་
ཆེན་ཕྲེང་བ་ལེའུ་གཉིས་པ་ལས།༢༢༧	ཇི་ལྟར་སྒྱུ་མའི་གླང་པོ་ནི།	།གང་ནས་
མ་འོངས་གར་མི་འགྲོ	།སེམས་རྨོངས་ཙམ་དུ་ཟད་པས་ན།	།ཡང་དག་ཉིད་
དུ་གནས་པ་མེད།	།དེ་བཞིན་འཇིག་རྟེན་སྒྱུ་འདྲ་བ།	།གང་ནས་མ་འོངས་གར་

མི་འགྲོ	 །སེམས་རྨོངས་ཙམ་དུ་ཟད་པས་ན།	 །ཡང་དག་ཉིད་དུ་གནས་པ་
མེད།	།ཅེས་གསུངས་པའི་ཕྱིར།	གཞན་ཡང༌།	དེ་དག་འཁྲུལ་སྣང་མ་ཡིན་ན།	
སེམས་ཅན་ལ་ཆོས་དེ་དག་སྣང་ན་འཁྲུལ་དགོས་པ་ཇི་ལྟར་སྒྲུབ་སྟེ།	དེའི་རྒྱུ་
མཚན་མི་རྙེད་པའི་ཕྱིར་རོ།	 །དེ་ལྟར་མིན་པར་འཁྲུལ་སྣང་དུ་འཇོག་ན་ནི།	
དཔེར་ན།	རྨི་ལམ་གྱི་རྟ་གླང་སོགས་རང་སྣང་ཡིན་ན་འཁྲུལ་དགོས་པའི་རྒྱུ་
མཚན་ཇི་ལྟར་ཡིན་ཞེ་ན།	མ་འཁྲུལ་ན་དེ་ལ་རྨི་ལམ་གྱི་རྟ་ལ་སོགས་པ་ཇི་
ལྟར་སྣང་ཞེས་པ་ལྟར།	 ཀུན་རྫོབ་པའི་ཆོས་དེ་དག་སེམས་ཅན་ལ་སྣང་ན་
འཁྲུལ་དགོས་པའི་རྒྱུ་མཚན་ཇི་ལྟར་ཡིན་ཞེས་སྨྲ་བ་ལ།	 མ་འཁྲུལ་ན་ཀུན་
རྫོབ་པའི་ཆོས་དེ་དག་དེ་ལ་ཇི་ལྟར་སྣང་སྟེ།	 དེ་དག་མི་བདེན་པ་ཡིན་པའི་
ཕྱིར་རོ།	།ཞེས་སྨྲ་བས་ཆོག་པས་སོ།	།གཞན་ཡང༌།	མདོ་སྡེ་པའི་ལུགས་ལ་
བུམ་པ་ལྟ་བུ་བུམ་འཛིན་རྟོག་པ་ལ་སྣང་ཡང༌།	དེའི་སྣང་ཡུལ་མ་ཡིན་ཞིང༌།	
འདུས་མ་བྱས་ནམ་མཁའ་ལྟ་བུ་རྟོག་པའི་སྣང་ཡུལ་དུ་འཇོག་པའི་ཁྱད་པར་
གང་གིས་འབྱེད།	 རྟག་པ་ཡིན་ན་མངོན་སུམ་ལ་མི་སྣང་དགོས་པའི་རྒྱུ་
མཚན་ཇི་ལྟར་ཡིན།	དེ་ལ་ཁོ་ན་རེ།	འདུས་མ་བྱས་ཀྱི་ནམ་མཁའ་ལ་སོགས་
པའི་རྟག་པ་རྣམས་ནི་རྟོག་པ་འཁྲུལ་ཤེས་ལ་སྣང་བ་ཙམ་གྱིས་རང་གི་ངོ་བོ་
རྫོགས་པའམ།	འཁྲུལ་སྣང་ཡིན་པས་རྟོག་པའི་སྣང་ཡུལ་ཡིན་ཞིང༌།	མངོན་
སུམ་མ་འཁྲུལ་བ་ལ་སྣང་མི་ནུས་པ་ཡིན་ཏེ།	གཉིད་མ་ཁུག་པར་རྨི་ལམ་མི་
རྨིས་པ་བཞིན་ནོ་ཞེ་ན།	དགག་བྱ་ཕྲ་རགས་ཀྱི་ཁྱད་པར་མ་གཏོགས་རིགས་
པའི་འགྲོས་ནི་ཐལ་འགྱུར་བའི་སྐབས་འདིར་ཡང་མཚུངས་ཏེ།	 དོན་དམ་

བདེན་པ་བློ་མ་འཁྲུལ་བ་ལ་སྣང་ཡང༌།	ཀུན་རྫོབ་རྣམས་ནི་འཁྲུལ་བའི་བློ་ལ་
སྣང་བ་ཙམ་གྱིས་རང་གི་ངོ་བོ་རྫོགས་པའམ།	འཁྲུལ་སྣང་ཡིན་པས་སེམས་
ཅན་ལ་ཁྱོད་སྣང་ན་འཁྲུལ་དགོས་སོ།	།སངས་རྒྱས་ལ་སྣང་ཚུལ་ནི།	མདོ་སྡེ་
པའི་ལུགས་ལ།	ཤེས་སྒྲིབ་དང་དེ་ཟད་པའི་གསང་གསུམ་ལྷུན་གྲུབ་ཏུ་འཇུག་
པའི་རྣམ་གཞག་འཇོག་མི་ནུས་པས།	ཀུན་རྫོབ་བདེན་པ་རྣམས་རྣམ་མཁྱེན་
ལ་མི་སྣང་བར་འདོད་ལ།	 ལུགས་འདིས་རྣམ་གཞག་དེ་ལྟར་འཇོག་ནུས་
པས་ཀུན་རྫོབ་པའི་ཆོས་རྣམས་རྣམ་མཁྱེན་ལ་གཞན་སྣང་དུ་གསུངས་པ་
ཡིན་ནོ།	།དེ་ལྟར་མིན་ན།	གོང་དུ་བཀོད་པའི་མདོ་སྡེ་པའི་རྣམ་པར་བཞག་པ་
ལ་དྲི་བ་རྣམས་དང༌།	ཀུན་རྫོབ་པའི་ཆོས་གང་ཡིན་ཀྱང་ཁྱོད་སེམས་ཅན་ལ་
སྣང་ན་འཁྲུལ་དགོས་པའི་རྒྱུ་མཚན་དང༌།	ཆོས་དེ་འཛིན་པའི་ཚད་མ་ཆོས་
དེ་ལ་འཁྲུལ་བའི་རྒྱུ་མཚན་ཅི་ཡོད་ཅེས་པའི་དྲི་བ་རྣམས་ལ་ལན་འདེབས་
པར་དཀའོ།	།དེ་ལ་ཁ་ཅིག	།བུམ་འཛིན་ཚད་མ་བུམ་པ་ལ་འཁྲུལ་པར་འཇོག་
པ་ནི།	བུམ་པ་བདེན་གྲུབ་ཏུ་སྣང་བའི་རྒྱུ་མཚན་གྱིས་ཡིན་གྱི་བུམ་པ་འཁྲུལ་
སྣང་ཡིན་པའི་རྒྱུ་མཚན་གྱིས་མིན་ནོ་ཞེས་ཟེར།	 འོ་ན་རང་རྒྱུད་པས་ཀྱང་
བུམ་འཛིན་རྟོག་པ་བུམ་པ་ལ་འཁྲུལ་བར་འཇོག་པར་ཐལ།	 དེ་ལ་བུམ་པ་
བདེན་གྲུབ་ཏུ་སྣང་བའི་ཕྱིར།	 དེས་ན་ཐལ་རང་གཉིས་ཀྱི་ལུགས་ལ་བུམ་
འཛིན་ཚད་མ་བུམ་པ་ལ་འཁྲུལ་མ་འཁྲུལ་གྱི་ཁྱད་པར་འབྱུང་བ་དེ་གནད་
གང་ལ་ཐུག་པའི་ཚུལ་བརྗོད་དགོས་སོ།	།དེ་ལ་ཁོ་ན་རེ།	ལུགས་དེ་གཉིས་
རྒྱུ་མཚན་མཚུངས་ཀྱང༌།	 ཐལ་འགྱུར་བས་དེ་ཙམ་གྱིས་བུམ་པ་ལ་འཁྲུལ་

པའི་ཐ་སྙད་བྱས་ལ།	 རང་རྒྱུད་པས་ཐ་སྙད་དེ་ལྟར་མི་བྱེད་པས་ཐ་སྙད་ཕྲ་
རགས་ཀྱི་ཁྱད་པར་ཙམ་མོ་ཞེ་ན།	དེ་ནི་གོ་དོན་ཟབ་མོ་ཐོབ་པ་དང་ཤེས་རབ་
འཕེལ་བ་ལ་གེགས་སུ་འགྲོ་བའི་གཏམ་དུ་སྣང་བས་མི་འཐད་དེ།	སྟོང་ཐུན་
ལས།༢༢༨	དཔལ་ལྡན་ཟླ་བས་གཟུགས་སོགས་བདེན་པར་གྲུབ་པས་སྟོང་པ་
དང༌།	 མིག་ཤེས་སོགས་གཟུགས་ལ་མ་འཁྲུལ་བའི་ཚད་མ་ཡིན་པ་ནང་
འགལ་བསྟན་ནས་འགོག་པ་ཡིན་ནོ།	 །ཞེས་དང༌།	 དཀའ་གནད་བརྒྱད་ཀྱི་
ཟིན་བྲིས་ལས།༢༢༩	ཐལ་འགྱུར་བ་ནང་ཕན་ཚུན་ཐ་སྙད་པའི་དོན་འགའ་ཞིག་
ལ་རྗེས་དཔག་སྐྱེད་པར་འདོད་པའི་ཚེ་གྲུབ་མཐས་བཞག་པའི་ཆོས་ཅན་
ཐུན་སྣང་དུ་གྲུབ་པ་ཡོད་ཀྱང༌།	 རང་རྒྱུད་དུ་མི་འགྱུར་ཏེ།	 འཛིན་སྟངས་ཀྱི་
དོན་ལ་མི་འཁྲུལ་བའི་ཚད་མ་མི་སྲིད་པའི་ཕྱིར་རོ།	 །ཞེས་དང༌།	 ༧རྒྱལ་
མཆོག་གཉིས་པའི་དྲང་ངེས་དཀའ་འགྲེལ་ལས།༢༣༠	 དེས་ན་ཐལ་འགྱུར་
བའི་ལུགས་ལ་སོ་སོ་སྐྱེ་བོའ་ིརྒྱུད་ཀྱི་བུམ་འཛིན་མངོན་སུམ་བུམ་པ་ལ་
འཁྲུལ་ཡང༌།	བུམ་པ་འཇོག་ནུས་པར་བཞེད་ལ།	རང་རྒྱུད་པ་མན་ཆད་དེ་ལ་
འཁྲུལ་ན་དེ་འཇོག་མི་ནུས་པར་བཞེད་དོ།	།ཞེས་ཐལ་རང་གཉིས་རང་རྒྱུད་
ཀྱི་རྟགས་འདོད་མི་འདོད་སོགས་དགག་བྱ་ཕྲ་རགས་ཀྱི་ཁྱད་པར་བྱུང་བ་
གནད་འདི་ལ་ཐུག་པར་གསུངས་པས་སོ།	།དེས་ན་ཁ་བཤད་སྐམ་པོ་དང་གོ་
བ་རགས་པ་ཙམ་གྱིས་མ་ཚིམ་པར་ཞིབ་ཏུ་དཔྱད་དགོས་སོ།	།དེ་དག་ལ་ཁོ་
ན་རེ།	 འཁྲུལ་སྣང་ཞེས་པའི་ཐ་སྙད་བྱར་མི་རིགས་ཏེ།	 རྗེ་ཡབ་སྲས་ཀྱི་
གཞུང་ལས་དེ་ལྟ་བུའི་ཐ་སྙད་མི་བྱུང་བའི་ཕྱིར་ཞེས་ཟེར།	 དེ་ནི་མི་རིགས་

ཏེ།	ཇོ་བོས་མཛད་པའི་ཆོས་ཀྱི་དབྱིངས་སུ་ལྟ་བའི་གླུ་ལས།༢༣༡	བཏགས་
ཙམ་སྣང་གྲགས་དངོས་པོ་དང༌།	 །ཐ་སྙད་འཁྲུལ་པ་སྒྱུ་མ་དང༌།	 །ཀུན་རྫོབ་
ཉིད་ནི་རྣམ་གྲངས་སོ།	།ཞེས་གསུངས་པ་དང་མཐུན་པར།	ལྷག་མཐོང་ཆེན་
མོ་ལས།༢༣༢	 དེ་ཁོ་ནར་མ་གྲུབ་ཅིང་དེ་ཁོ་ན་ཉིད་ཀྱི་དོན་ཡང་མ་ཡིན་པའི་
གཟུགས་ལ་སོགས་པ་དེ་དག་ནི་མ་འཁྲུལ་བའི་ཤེས་པས་རྙེད་པའི་དོན་དུ་
མི་རུང་བས།	 ཡུལ་ཅན་བརྫུན་པ་འཛིན་པའི་ཐ་སྙད་པའི་ཤེས་པས་རྙེད་པ་
ཡིན་པས་དེ་དག་ཀྱང་མ་རིག་པས་བསླད་པའི་འཁྲུལ་པ་ཡིན་ནོ།	།དེས་ན་མ་
འཁྲུལ་བས་རྙེད་པའི་དོན་འཁྲུལ་ཤེས་ལ་མི་སྣང་ལ་འཁྲུལ་ཤེས་ལ་སྣང་བའི་
དོན་མ་འཁྲུལ་བའི་ཤེས་པས་རྙེད་པ་མ་ཡིན་ཏེ།	 ཞེས་དང༌།	 ཡང་དེ་ཉིད་
ལས།༢༣༣	མིག་གི་ཤེས་པ་ལ་སོགས་པའི་ཡུལ་ཅན་འཁྲུལ་པ་དང་གཟུགས་
ལ་སོགས་པའི་ཡུལ་གྱི་འཁྲུལ་སྣང་འདི་སྦྱང་པའི་ཕྱིར་དུ་ལམ་ལ་འབད་པ་
ལ་ཟེར་བས་དེ་དག་རིགས་པའི་དགག་བྱར་མི་འདོད་ཀྱི་ལམ་བསྒོམས་པའི་
དགག་བྱར་བྱེད་པའོ།	།ཞེས་དང༌།	འཇུག་པའི་རྣམ་བཤད་ལས།༢༣༤	ཁོ་བོ་
ཅག་ནི་ཀུན་རྫོབ་འཁྲུལ་པའི་སྣང་བ་རང་རྒྱུད་ལ་བཟློག་པའི་ཕྱིར་ཤིན་ཏུ་
ཚེགས་ཆེ་བའི་ལམ་སྒོམ་པ་ལ་གནས་པར་འགྱུར་གྱི།	 ཞེས་གསལ་བར་
བྱུང་བས་ཕྱོགས་སུ་མ་ལྷུང་བའི་སེམས་ཀྱིས་མིག་ལེགས་པར་ཕྱེ་ནས་བལྟ་
དགོས་སོ།	 །དེས་ན་འཇམ་དབྱངས་དགའ་བའི་བློ་གྲོས་ཀྱི་ལྟ་ཁྲིད་དེ་ཉིད་
གསལ་བྱེད་ལས།༢༣༥	 དེ་བཞིན་དུ་ཆོས་ཐམས་ཅད་རྨི་ལམ་ལྟ་བུར་
གསུངས་པའི་དོན་ཡང་རྨི་ལམ་གྱི་གནས་དང༌།	ལུས་དང་ལོངས་སྤྱོད་བྱ་བ་

ཐམས་ཅད་ཀྱང་གཉིད་ཀྱིས་བསླད་པའི་ཤེས་པ་འཁྲུལ་པ་ལ་སྣང་བ་ཙམ་
ཡིན་གྱི་ཡུལ་སྟེང་ནས་ཚུར་མ་གྲུབ་པ་བཞིན་དུ་ད་ལྟར་རང་ཅག་སོ་སོ་སྐྱེ་
བོ་དང༌།	 སློབ་པ་འཕགས་པའི་རྗེས་ཐོབ་ཏུ་གནས་ལུས་ལོངས་སྤྱོད་བྱ་བ་
གང་བྱས་ཐམས་ཅད་ཀྱང་མ་རིག་པའི་བག་ཆགས་ཀྱིས་བསླད་པའི་ཤེས་པ་
འཁྲུལ་བ་ལ་བསྙོན་མེད་དུ་སྣང་ཙམ་མ་གཏོགས་ཡུལ་སྟེང་ནས་གྲུབ་པ་
རྡུལ་ཙམ་ཡང་མེད་པ་རྨི་ལམ་དང་ཁྱད་པར་མི་འདུག་གོ་སྙམ་དུ་ཡང་ཡང་
དྲན་པར་བྱའོ།	།རྨི་ལམ་གྱི་ལོངས་སྤྱོད་ཕུན་སུམ་ཚོགས་པ་དེས་རྨི་ལམ་གྱི་
ཤེས་ངོ་ཉིད་དུ་ལེགས་པར་ཚིམ་པ་དེ་བཞིན་དུ།	ཉིན་པར་ལོངས་སྤྱོད་ཕུན་
སུམ་ཚོགས་པ་ལས་ཀྱང༌།	 ཉིན་པར་གྱི་ཤེས་ངོ་ཙམ་ཉིད་དུ་ལོངས་སྤྱོད་
ཅིང་ལེགས་པར་ཚིམ་པ་ཡིན་པས།	ཇི་ཙམ་དཔྱད་ཀྱང་རྒྱུ་མཚན་མཚུངས་
པར་གོ	།ཞེས་དང༌།	པཎ་ཆེན་བློ་བཟང་ཆོས་རྒྱན་གྱི་ཞལ་ནས།	འཁྲུལ་སྣང་
སྡུག་བསྔལ་ཞི་གྱུར་ཅིག	།ཅེས་དང༌།	དཀའ་ཆེན་ཡེ་ཤེས་རྒྱལ་མཚན་གྱིས་
མཛད་པའི་ཕྱག་ཆེན་སྨོན་ལམ་ལས།	བཟང་ངན་འཁྲུལ་པའི་སྣང་བ་ཅི་ཤར་
ཡང༌།	།བློས་བཏགས་མིང་རྐྱང་ཙམ་ཞིག་མ་གཏོགས་པ།	།རང་ངོས་གྲུབ་པ་
རྡུལ་ཙམ་མི་འདའ་འོ།	 །སྐྱེ་མེད་གནས་ལུགས་རྟོགས་པར་བྱིན་གྱིས་
རློབས།	 །ཞེས་དང༌།	 དབྱངས་ཅན་དགའ་བའི་བློ་གྲོས་ཀྱི་གསུང་འཐོར་བུ་
ལས།༢༣༦	ཕྱི་སྣོད་བཅུད་སྣ་ཚོགས་འདི་ཀུན་ཀྱང༌།	།བློ་འཁྲུལ་བའི་སྣང་བ་
ཙམ་ཞིག་ལས།	།དོན་ངོ་བོས་གྲུབ་པ་མེད་པར་གསུངས།	།ཡོངས་ཚོགས་
དྲུག་སྣང་བ་འཁྲུལ་པར་ལྟོས།	 །གཤིས་གནས་ལུགས་རང་བཞིན་མེད་ན་

ཡང༌།	།ལར་རྟེན་འབྲེལ་རྒྱུ་རྐྱེན་ཚོགས་པའི་ཚེ།	།དཔེ་འཆི་མེད་ལམ་ནས་
འཇའ་ཚོན་བཞིན།	 །རྒྱུ་འབྲས་ཀྱི་རོལ་པ་སྣ་ཚོགས་བཀྲ།	 །ཞེས་སོགས་
གསུངས་པ་ནི་འཇམ་མགོན་རྒྱལ་བ་གཉིས་པའི་དགོངས་པ་ལོན་པའི་
ལེགས་པར་བཤད་པའོ།	།དེ་ལ་ཁོ་ན་རེ།	ལྷག་མཐོང་ལས་གསུངས་པ་དེའི་
དོན་ནི།	 བདེན་སྣང་ལ་སོགས་པ་འཁྲུལ་སྣང་དུ་གསུངས་པ་ཡིན་གྱི་ཀུན་
རྫོབ་པའི་ཆོས་ཐམས་ཅད་ལ་དེ་ལྟར་གསུངས་པ་མིན་ཏེ།	དེ་དག་སྤང་བྱར་
གསུངས་པས་སོ།	 །དེ་ལྟར་མིན་ན་ཀུན་རྫོབ་པའི་ཆོས་རྣམས་སྤང་བྱར་
འགྱུར་བས་ལམ་གྱི་བདེན་པ་ལ་སོགས་པ་ཡང་སྤང་བྱར་འགྱུར་རོ་ཞེ་ན།	
བཤད་པར་བྱ་སྟེ།	 ལྷག་མཐོང་ཆེན་མོ་ལས།༢༣༧	 ཕྱི་དང་ནང་གི་ཆོས་སྣ་
ཚོགས་པ་དེ་ཁོ་ན་མ་ཡིན་བཞིན་དུ་དེ་ཁོ་ན་ཉིད་དུ་སྣང་བ་འདི་ཐམས་ཅད་
བག་ཆགས་དང་བཅས་པ་ཉེ་བར་ཞི་བས་བདག་དང་བདག་གིར་འཛིན་པ་
རྣམ་པ་ཐམས་ཅད་དུ་ཟད་པ་ནི་འདིར་ཐོབ་པར་བྱ་བའི་དེ་ཁོ་ཉིད་ཆོས་ཀྱི་
སྐུའོ།	།ཞེས་དང༌།	ཡང་དེ་ཉིད་ལས།༢༣༨	བདག་དང་བདག་གིར་འཛིན་པ་
རྣམ་པ་ཐམས་ཅད་དུ་ཟད་པ་ལ་གཉིས་ལས།	 ཉོན་མོངས་སླར་མི་སྐྱེ་བའི་
ཚུལ་གྱིས་གཏན་སྤངས་པ་ནི་ཐེག་དམན་ལ་ཡང་ཡོད་མོད་ཀྱང༌།	 ཕྱི་དང་
ནང་གི་ཆོས་ཀྱི་སྤྲོས་པའི་མཚན་མ་ཐམས་ཅད་གཏན་མ་དམིགས་པས་
སྤངས་པ་ནི་ཆོས་ཀྱི་སྐུ་ཡིན་པའི་ཕྱིར་དང༌།	ཞེས་དང༌།	བསྟོད་སྤྲིན་རྒྱ་མཚོ་
ལས།	སྒྱུ་མ་ལྟ་བུའི་ཡུལ་གྱི་སྣང་བ་དང༌།	།རྨི་ལམ་ལྟ་བུར་གསལ་ཞིང་རིག་
པའི་བློ།	 །མྱོང་སྣང་མ་ལུས་ཆོས་ཀྱི་དབྱིངས་སུ་ཞུགས།	 །དེ་ཕྱིར་རྩ་བ་

ཉམས་པའི་ལྗོན་ཤིང་བཞིན།	།མ་ལུས་འཛིན་པའི་ས་བོན་དྲུངས་ཕྱུང་བས།	
།ཞེས་གསུངས་པ་ལྟར་ལྷག་མེད་མྱ་ངན་ལས་འདས་པའི་དབྱིངས་སུ་དེ་
དག་ཐམས་ཅད་དང་བྲལ་བས་སྤང་བྱའི་རིགས་སུ་གནས་པའམ་སྤང་བྱ་དང་
འདྲ་བ་ཡིན་ཏེ།	རྩ་ཤེའི་ཊཱིཀ་ཆེན་ལས།༢༣༩	གལ་ཏེ་དོན་དམ་པ་སྤྲོས་པ་དང་
བྲལ་བའི་རང་བཞིན་ཡིན་ན།	འོ་ན་དེ་ཉིད་བསྟན་ལ་རག་མོད།	ཕུང་ཁམས་
སྐྱེ་མཆེད་དང་བདེན་པ་དང་རྟེན་འབྲེལ་ལ་སོགས་པའི་ཀུན་རྫོབ་པ་བསྟན་
པས་ཅི་ཞིག་བྱ།	དེ་ཉིད་མ་ཡིན་པ་ནི་སྤང་བར་བྱ་བ་ཡིན་ན་སྤང་བར་བྱ་བ་
བསྟན་པ་དགོས་པ་མེད་དོ་ཞེ་ན།	 དེ་ཁོ་ན་ཉིད་མ་ཡིན་བཞིན་དུ་དེར་སྣང་
བའི་ཀུན་རྫོབ་པའི་འཁྲུལ་པ་རྣམས་སྤང་བར་བྱ་བ་བདེན་མོད་ཀྱི།	བརྗོད་བྱ་
དང་རྗོད་བྱེད་དང་ཤེས་པ་དང་ཤེས་བྱ་ལ་སོགས་པའི་འཇིག་རྟེན་པའི་དོན་
དམ་པ་འཕགས་པ་ལ་ལྟོས་པའི་ཐ་སྙད་ཀུན་རྫོབ་པའི་བདེན་པ་ཁས་བླངས་
པ་ལ་མ་བརྟེན་པར།	 དམ་པའི་དོན་ནི་བསྟན་པར་མི་ནུས་ལ་དེ་མ་བསྟན་
པར་ཡང་རྟོགས་པར་མི་ནུས་ཤིང༌།	དམ་པའི་དོན་ནི་མ་རྟོགས་པར་མྱ་ངན་
ལས་འདས་པ་ཐོབ་པར་མི་འགྱུར་རོ།	 །དེའི་ཕྱིར་ཐར་པ་ཐོབ་པའི་ཐབས་
ཡིན་པའི་ཕྱིར་ཆུ་འདོད་པས་སྣོད་ལྟར་ཐོག་མར་གདོན་མི་ཟ་བར་ཀུན་རྫོབ་
ཇི་ལྟར་གནས་པ་ཁས་བླང་བར་བྱའོ།	 །ཞེས་གསུངས་ཤིང༌།	 དེ་ཡང་རྗེའི་
གསུང་ཚད་མའི་ལམ་སྒྲིག་ལས།༢༤༠	མི་རྟག་པ་རྟོགས་པས་ནི་ཡིད་བརྟན་
དུ་མི་རུང་བར་རྟོགས་ལ།	སྡུག་བསྔལ་བ་རྟོགས་པས་ནི་འབྲལ་འདོད་སྐྱེད་
པར་བྱེད་པ་ཡིན་ནོ།	 །འོ་ན་ལམ་གྱི་བདེན་པ་ལ་ཡང་ཡིད་བརྟན་དུ་མི་རུང་

བར་འགྱུར་རོ་ཞེ་ན།	 རང་དོན་གྱི་མཐར་ཐུག་པའི་འཐོབ་བྱའི་ལག་རྗེས་ཀྱི་
དབང་དུ་བྱས་པ་ཡིན་པས་འདོད་པ་ཉིད་དེ།	 མྱ་ངན་ལས་འདས་པའི་
དབྱིངས་སུ་ཆོས་རྣམས་ཉིད་ཀྱང་སྤང་བར་བྱ་ན་ཆོས་མ་ཡིན་པ་རྣམས་ལྟ་
སྨོས་ཀྱང་ཅི་དགོས་གསུངས་པའི་ཕྱིར་རོ།	།དེས་ན་དེ་དག་ལ་རྟག་པ་ཡིན་
དགོས་སོ།	།ཞེས་གསུངས་པ་ལྟར་ལུགས་འདིར་ཡང་མཐར་ཐུག་གི་དབང་
དུ་བྱས་ནས་སྤང་བྱ་དང་འདྲ་བར་འདོད་པ་ཡིན་ཞིང༌།	 མྱང་འདས་འཇོག་
ཚུལ་མི་མཐུན་པའི་གནད་ཀྱིས་མྱ་ངན་ལས་འདས་པའི་དབྱིངས་སུ་ཆོས་
རྣམས་ཉིད་ཀྱང་སྤང་བར་བྱ་ན་ཞེས་པའི་དོན་འགྲེལ་ཚུལ་ཡང་མི་མཐུན་ནོ།	
།དེ་བས་ན་རྩ་ཤེའི་ཊཱིཀ་ཆེན་ལས།༢༤༡	འདིར་ཉོན་མོངས་ཀྱི་ས་བོན་སྤངས་
པ་དང་ཉེར་ལེན་གྱི་ཕུང་པོའ་ིསྣང་བ་ནུབ་པའི་གཞིར་གྱུར་པའི་སེམས་ཀྱི་
ཆོས་ཉིད་མྱང་འདས་སུ་བྱའི།	ཉོན་མོངས་ལ་སོགས་པའི་རྒྱུ་རྐྱེན་རྒྱུན་ཆད་
པ་ལས་ཕྱི་མའི་རིགས་འདྲ་མ་སྐྱེས་པ་ནི་མྱང་འདས་སུ་མི་བྱ་སྟེ།	 དེ་ནི་རྒྱུ་
སྔ་མ་ཟད་པས་བསྐྱེད་པའི་མ་འོངས་པར་བཤད་ཟིན་པའི་ཕྱིར་རོ།	 །ཞེས་
དང༌།	ཡང་དེ་ཉིད་ལས།༢༤༢	དེའི་མྱང་འདས་ལ་ཕུང་པོའ་ིལྷག་མ་ཡོད་མེད་
ཇི་ལྟར་བཞེད་ཅེ་ན།	 རིགས་པ་དྲུག་ཅུ་པའི་འགྲེལ་པ་ལས།	 མདོ་ལས་ནི་
གང་ཕུང་པོ་འདི་མ་ལུས་པར་སྤངས་པ་ངེས་པར་སྤངས་པ་བྱང་བར་གྱུར་པ་
ཟད་པ།	 ཞེས་སོགས་ནས།	 ཕུང་པོ་ཟད་པའི་དོན་ཕུང་པོའ་ིཕྱོགས་གཅིག་
ཉནོ་མོངས་ཟད་པ་ལ་འཆད་པ་བཀག་ནས་སྡུག་བསྔལ་གྱི་ཕུང་པོ་སྤྱི་ཟད་པ་
ལ་ཕུང་པོ་ཟད་པར་བྱ་དགོས་པར་གསུངས་སོ།	།དེ་ཡང་ཕུང་པོའ་ིརྒྱུན་ཟད་

པ་ལ་བྱེད་ན་ཕུང་པོ་མ་ཟད་པའི་ཚེ་འཐོབ་བྱ་མྱང་འདས་མེད་ལ་ཕུང་པོ་ཟད་
པའི་ཚེ་འཐོབ་མཁན་མེད་པས་མྱང་འདས་ཐོབ་པ་མི་སྲིད་པའི་སྐྱོན་བསྟན་
ནས།	གལ་ཏེ་སྡུག་བསྔལ་གྱི་རང་བཞིན་སྐྱེ་བ་མེད་པར་མཐོང་ན་ནི་དེའི་ཚེ་
གནས་སྐབས་དེར་ཡང་སྐྱེ་བ་དེ་མི་དམིགས་པའི་ཕྱིར་སྡུག་བསྔལ་དེ་ཟད་
པ་ཁོ་ནར་འགྱུར་ན།	 ཞེས་ཕུང་པོ་ལྔ་ཆར་རང་བཞིན་གྱིས་སྐྱེ་བ་མེད་པར་
མངོན་སུམ་དུ་མཐོང་བའི་ཚེ་དེའི་ངོ་ན་ཕུང་པོ་མེད་པ་ཕུང་པོ་འདི་མ་ལུས་
པར་སྤངས་པ་ཞེས་གསུངས་པའི་དོན་དུ་བཞེད་དོ།	 །དེས་ན་ཐེག་དམན་
གྱིས་ཉོན་མོངས་ཟད་པར་སྤངས་པའི་ཚེ་མཉམ་གཞག་གི་ངོ་ན་ཕུང་པོའ་ི
སྣང་བ་ལྷག་མ་མེད་པར་ནུབ་པའི་འགོག་པ་ནི་དེའི་ལྷག་མེད་ཀྱི་མྱང་འདས་
དང༌།	 དེའི་སྣང་བ་མ་ནུབ་པའི་རྗེས་ཐོབ་ཀྱི་ཚེ་དེའི་ལྷག་བཅས་ཀྱི་མྱང་
འདས་སུ་འཇོག་པ་ཡིན་ནོ།	།ཞེས་གསུངས་པ་ལྟར་ཉན་ཐོས་སྡེ་པས་ཕུང་པོ་
འཁྲུལ་སྣང་ཙམ་དུ་ཡོད་པ་འཇོག་མི་ཤེས་པས་ཕུང་པོ་ཟད་པར་གསུངས་
པའི་དོན་ཕུང་པོའ་ིརྒྱུན་ཆད་པ་ལ་འདོད་ལ།	ལུགས་འདིས་ནི་ཕུང་པོ་འཁྲུལ་
སྣང་ཙམ་དུ་ཡོད་པར་འཇོག་ཤེས་པས་ཕུང་པོ་ཟད་པར་གསུངས་པའི་དོན་
གོང་དུ་བཤད་པ་ལྟར་འདོད་པ་ཡིན་ནོ།	།དེའི་ཕྱིར་ལྷག་བཅས་ལྷག་མེད་ཀྱི་
མྱང་འདས་ཀྱི་དོན་འཇོག་ཚུལ་ཐུན་མོང་མ་ཡིན་པ་འོང་བ་ཡང༌།	འཁྲུལ་སྣང་
ཙམ་དུ་ཡོད་པའི་ཆོས་སམ་རང་ངོས་ནས་མེད་པའི་ཆོས་འཇོག་ནུས་པའི་
གནད་ཀྱིས་ཡིན་ཡང༌།	 སྙིགས་མའི་དུས་འདིར་འདི་དག་ལ་རྟོག་དཔྱོད་
ཞུགས་པ་ཙམ་ཡང་དཀོན་པར་སྣང་ངོ༌།	 །དེ་ལ་ཁོ་ན་རེ།	 ཆོས་དེ་ཡོད་པ་

འཁྲུལ་བའི་ཤེས་པ་ལ་ལྟོས་པའམ་འཁྲུལ་ནས་སྣང་བ་ཙམ་ཡིན་ན་རི་བོང་
གི་རྭ་ལ་སོགས་པ་བཞིན་དུ་མེད་པར་འགྱུར་རོ་ཞེ་ན།	འོ་ན་བདེན་སྣང་དང་
རྨི་ལམ་གྱི་རྟ་གླང་སོགས་ཀྱང་མེད་པར་ཐལ།	དེ་དག་འཁྲུལ་སྣང་ཙམ་ཡིན་
ཞིང༌།	 ཁྱོད་ཀྱིས་ཀྱང་དེ་ལྟར་འདོད་པའི་ཕྱིར།	 དེས་ན་རྨི་ལམ་གྱི་རྟ་གླང་
སོགས་འཁྲུལ་སྣང་ཙམ་ཡིན་ཀྱང་ཡོད་པ་ལྟར།	ཀུན་རྫོབ་པའི་ཆོས་ཐམས་
ཅད་ཀྱང་འཁྲུལ་སྣང་ཙམ་ཡིན་ཀྱང་ཡོད་དོ།	།གཞན་ཡང་ཡོད་མེད་ནི་འཇིག་
རྟེན་པའི་ཤེས་པ་ལ་གྲགས་ཤིང་ཚད་མ་གཞན་གྱིས་གནོད་པ་ཡོད་མེད་ཀྱི་
སྒོ་ནས་འཇོག་པ་ཡིན་ལ།	དེ་ཡང་དཔེར་ན་རྨི་ལམ་གྱི་རྟ་གླང་དང་རྨི་ལམ་ན་
རྟ་གླང་གཉིས་གཉིད་ཀྱི་གནས་སྐབས་སུ་ཁྱད་པར་འབྱེད་མི་ནུས་ཀྱང༌།	
གཉིད་སད་པའི་ཚེ་རང་ཉིད་ལ་སྣང་བ་ལྟར་མེད་པས་འཁྲུལ་པའོ་སྙམ་པའི་
ཚད་མ་དེས་རྨི་ལམ་ན་རྟ་གླང་ཡོད་པའམ་རྨི་ལམ་གྱི་རྟ་གླང་སྣང་བ་ལྟར་དུ་
བདེན་པར་ཡོད་པ་ལ་གནོད་ཀྱི་རྨི་ལམ་གྱི་རྟ་གླང་ཡོད་པ་ལ་མི་གནོད་པ་
བཞིན་དུ་རང་གི་ངོས་ནས་ཅིར་ཡང་མ་གྲུབ་པས་འཁྲུལ་ནས་སྣང་བ་ཙམ་དུ་
ངེས་པའི་བློས་ཀྱང་ཀུན་རྫོབ་པའི་རྟ་གླང་སོགས་བདེན་པར་གྲུབ་པ་ལ་
གནོད་ཀྱི་ཀུན་རྫོབ་ཀྱི་རྟ་གླང་འཇོག་པ་ལ་མི་གནོད་པར་མ་ཟད་གྲོགས་སུ་
འགྱུར་རོ།	།ཡང་ཁོ་ན་རེ།	དེ་ལྟར་ན་སྔ་རབས་པ་འགའ་ཞིག་གིས་ཐ་སྙད་དུ་
ཡོད་པའི་དོན་ཀུན་རྫོབ་རྣམས་འཁྲུལ་ངོར་ཡོད་པར་འཇོག་པ་ལ་རྗེ་བདག་
ཉིད་ཆེན་པོས་ལན་དུ་མར་བཀག་པ་དང་འགལ་ལོ་ཞེ་ན།	དཔལ་ལྡན་ཟླ་བ་
གྲགས་པའི་རིགས་པ་དྲུག་ཅུ་པའི་འགྲེལ་པ་ལས།༢༤༣	ཀྱེ་མ་ཀྱེ་ཧུད།	རྣ་བ་

དང་སྙིང་མེད་པས་ཀྱང་བརྒལ་བར་འགྱུར་བ་འདི་ཁོ་བོ་ཅག་ལ་དཀའ་བ་
ཞིག་བབ་བོ།	།ཞེས་གསུངས་པ་ལྟར་ཡིན་ཏེ།	རྗེའི་གསུང་རྣམས་སུ་ཐ་སྙད་
དུ་ཡོད་པའི་དོན་འཁྲུལ་ངོར་ཡོད་པ་ལ་འཇོག་པ་བཀག་པ་མ་གཏོགས་
འཁྲུལ་སྣང་ཡིན་པ་བཀག་པ་གང་དུ་འདུག	།གཞན་ཡང་ཁྱེད་ལྟར་ན་འཁྲུལ་
ངོར་ཡོད་པ་དང་འཁྲུལ་སྣང་དུ་ཡོད་པ་དོན་གཅིག་པས་བདེན་ཞེན་དང་
བདེན་སྣང་ཡང་གཅིག་པར་འགྱུར་བས་ལྷག་མཐོང་ཆེན་མོའ་ིཕྱོགས་སྔར་
སོང་བ་ཡིན་ནོ།།
	 ཁ་ཅིག	 །རྗེ་ཡབ་སྲས་ཀྱི་གཞུང་རྣམས་སུ་དངོས་པོ་རྣམས་
འཁྲུལ་སྣང་ཙམ་མ་གཏོགས་རི་བོང་གི་རྭ་ལྟར་མེད་ཅེས་ཟེར་བ་བཀག་
པ་ལ་བསམས་ནས་འཁྲུལ་སྣང་ཙམ་དུ་ཡོད་པ་བཀག་གོ་ཞེས་ཟེར།	 འོ་
ན་རྗེ་ཡབ་སྲས་ཀྱི་གཞུང་ལས་རྟོག་པས་བཏགས་པ་ཙམ་དུ་ཡོད་པ་ཡང་
བཀག་པར་ཐལ།	 ཁ་ཅིག་གིས་རྟོག་པས་བཏགས་པ་ཙམ་མ་གཏོགས་
རི ་བོང་གི ་རྭ་ལྟར་མེད་ཅེས་ཟེར་བ་བཀག་པར་མཛད་པའི ་ཕྱིར།།
	 འདི་དག་གི་ཁྱད་པར་ཇི་བཞིན་དུ་མ་ཤེས་པ་ལ་བརྟེན་ནས་ཁ་
ཅིག	 །སངས་རྒྱས་པ་ན་རིག་པ་རྒྱུན་ཆད་པར་འདོད་པ་དང༌།	 ལ་ལས་
སངས་རྒྱས་ཀྱི་ཐུགས་རྒྱུད་ལ་ཇི་ལྟ་བ་མཁྱེན་པའི་ཡེ་ཤེས་ཡོད་ཀྱང༌།	 ཇི་
སྙེད་པ་མཁྱེན་པའི་ཡེ་ཤེས་མེད་པར་སྨྲ་དགོས་པ་སོགས་བྱུང་ཞིང༌།	 ཚད་
མ་དང་ཚད་མིན་གྱི་རྣམ་དབྱེ་ཡང་འཇོག་མི་ཤེས་པ་དང༌།	 ཡང་གཞན་
དག་ནི།	 འཁྲུལ་ངོར་ཙམ་དུ་ཡོད་པ་དང༌།	 འཁྲུལ་སྣང་ཙམ་དུ་ཡོད་པའི་

ཁྱད་པར་མ་ཕྱེ་བ་ལ་བརྟེན་ནས།	 མཉམ་གཞག་མ་གཏོགས་པའི་སེམས་
ཅན་གྱི་ཤེས་པ་ཡིན་ན་འཁྲུལ་དགོས་པ་དང༌།	 སེམས་ཅན་གྱི་ཐ་སྙད་
པའི་ཚད་མ་རྣམས་རང་གང་ལ་མི་བསླུ་བར་སོང་སའི་གཞི་དེ་ལ་འཁྲུལ་
པ་དང༌།	 འགོག་བདེན་དོན་དམ་བདེན་པར་བཞེད་ཚུལ་ཐུན་མོང་མིན་
པ་དང༌།	 ཐུན་མོང་མ་ཡིན་པའི་ལྷག་བཅས་ལྷག་མེད་ཀྱི་རྣམ་གཞག་
དང༌།	 ཇི་སྙེད་པ་གཟིགས་ཚུལ་ཐུན་མོང་མ་ཡིན་པ་སོགས་གསུངས་པ་
རྣམས་ལ་འོལ་སྤྱི་ཙམ་གྱི་གོ་བ་ལས་གཞུང་དོན་དཔྱིས་ཕྱིན་པ་མི་ཤེས་
པ་སོགས་བྱུང་བས།	 འདི་དག་ཇི་བཞིན་དུ་ཤེས་པ་ནི་གཞི་ལམ་འབྲས་
བུའི་གནད་ཐམས་ཅད་ལ་མེད་དུ་མི་རུང་བའི་ཕྱིར།	 གཟུ་བོར་གནས་པའི་
བློས་ཞིབ་ཏུ་དཔྱད་པར་མཛོད་ཅེས་གསོལ་བ་འདེབས་པ་ལགས་སོ།།

ཉེར་གསུམ་པ་ཤེས་སྒྲིབ་ཀྱི་སྐོར་ལ་དཔྱད་པ།
	
ཤེས་སྒྲིབ་ཀྱི་ངོ་བོ་དང༌།	 དེས་ཆོས་ཐམས་ཅད་མཁྱེན་པ་ལ་ཇི་ལྟར་སྒྲིབ་པའི་

ཚུལ་ལ་ཞིབ་ཏུ་དཔྱོད།
ཤེས་སྒྲིབ་ལ་བག་ཆགས་ཡིན་པས་ཁྱབ་བམ་མ་ཁྱབ།	 ཕྱི་མ་ལྟར་ན།	 ཐལ་
འགྱུར་བས་ངེས་དོན་དུ་ཁས་ལེན་པའི་མདོ་རྣམས་དང༌།	 འཇུག་འགྲེལ་དང་
རྗེའི་གསུང་རྣམས་སུ་ཤེས་སྒྲིབ་ངོས་འཛིན་པ་ན་བག་ཆགས་ཁོ་ན་ལས་ཤེས་
པར་གྱུར་པའི་ཤེས་སྒྲིབ་མི་གསུང་བའི་རྒྱུ་མཚན་ཅི་ཡོད།	 དང་པོ་ལྟར་ན།	
ཉན་རང་དགྲ་བཅོམ་རྣམས་ཀྱིས་སངས་རྒྱས་ཀྱི་སྐུ་གསུང་ཐུགས་ཀྱི་གསང་
བ་བསམ་གྱིས་མི་ཁྱབ་པ་རྣམས་ཤེས་སམ་མི་ཤེས།	 དང་པོ་ལྟར་ན།	 སྐབས་
གསུམ་པ་ལས།༢༤༤	 ཁྱོད་ཀྱི་སྐུ་གསུང་ཐུགས་ཀྱི་གསང་བ་ཡི།	 །ཚུལ་འདི་
རྒྱལ་སྲས་རང་རྒྱལ་ཉན་ཐོས་ཀྱིས།	 །ཇི་ཙམ་བརྟགས་ཀྱང་བློ་ཡི་ཡུལ་མིན་
ན།	 །ཞེས་གསུངས་པ་དང་འགལ་ལོ།	 །གཞན་ཡང༌།	 ལས་ཀྱི་རྣམ་སྨིན་ཕྲ་
ཞིང་ཕྲ་བ་སོགས་ཀྱང་མཁྱེན་པར་ཐལ།	འདོད་པའི་ཕྱིར།	འདོད་ན།	སྒྲ་གཅན་
གྱིས་ཞུས་པའི་མདོ་ལས།	རྨ་བྱའི་གདོངས་ཁྲ་ལ་སོགས་པའི།	 །རྒྱུ་ཡི་རྣམ་པ་
ཇི་སྙེད་པ།	 །ཀུན་མཁྱེན་མིན་པས་རྟོགས་བྱ་མིན།	 །ཞེས་དང༌།	 སྤྱོད་འཇུག་
ལས།༢༤༥	 ལས་ཚུལ་བསམ་གྱིས་མི་ཁྱབ་སྟེ།	 །ཐམས་ཅད་མཁྱེན་པ་ཁོ་ནས་

མཁྱེན།	 །ཞེས་གསུངས་པ་དང་འགལ་ལོ།	 །གཉིས་པ་ལྟར་ན།	 དེ་ལྟ་བུའི་
མི་ཤེས་པ་ཆོས་ཅན།	 བློ་མ་ཡིན་པར་ཐལ།	 ཤེས་སྒྲིབ་ཡིན་པའི་ཕྱིར།	
རྟགས་མ་གྲུབ་ན།	 དེ་དག་ཤེས་སྒྲིབ་མ་ཡིན་པའི་རྒྱུ་མཚན་ཅི་ཡོད།	 དེ་
ལ་ཁོ་ན་རེ།	 ཉན་རང་དགྲ་བཅོམ་གྱིས་གསང་བའི་གནས་དེ་དག་མི་ཤེས་
ཀྱང༌།	 དེ་ལྟ་བུའི་མི་ཤེས་པ་ཞེས་པའི་བློ་ཞིག་ཡོད་མི་དགོས་ཏེ།	 རྒྱུན་
མཐའ་བར་ཆད་མེད་ལམ་པས་མི་རྟག་པ་སོགས་མི་ཤེས་ཀྱང༌།	 དེའི་རྒྱུད་
ལ་མི་རྟག་པ་སོགས་མི་ཤེས་པའི་རྨོངས་པའི་བློ་ཞིག་མེད་པ་བཞིན་ནོ།	
།ཞེས་ཟེར།	 འོ་ན་ཉན་རང་དགྲ་བཅོམ་རྣམས་ལ་ཐེག་པ་ཆེན་པོའ་ིལམ་
བགྲོད་ཚུལ་དག་དང༌།	 གསང་བའི་གནས་དེ་དག་འདྲི་ན་ཐམས་ཅད་ལ་
ལན་ལྡོན་ནུས་སམ་མི་ནུས།	 དང་པོ་ལྟར་ན།	 གནས་དེ་དག་མི་ཤེས་པ་
འགལ་ལོ།	 །གཉིས་པ་ལྟར་ན།	 དེ་དག་ལ་དཔྱོད་པའི་ཚེ་ཐེ་ཚོམ་དང་ལོག་
ཤེས་ཅིའི་ཕྱིར་མི་སྐྱེས།	 སྐྱེ་ན་ནི།	 ཤེས་པར་གྱུར་པའི་མི་ཤེས་པ་མེད་
པ་འགལ་ལོ།	 །གཞན་ཡང༌།	 སྤྱིར་རྟོག་པ་དང་འཁྲུལ་ཤེས་རྣམས་ཆོས་
ཅན།	 བག་ཆགས་ཡིན་པར་ཐལ།	 ཤེས་སྒྲིབ་ཡིན་པའི་ཕྱིར་ཏེ།	 རྒྱུད་བླ་
མ་ལས།༢༤༦	 འཁོར་གསུམ་རྣམ་པར་རྟོག་པ་གང༌།	 །དེ་ནི་ཤེས་བྱའི་སྒྲིབ་
པར་འདོད།	 །ཅེས་དང༌།	 འཇུག་པའི་རྣམ་བཤད་ལས།༢༤༧	 དེ་ཡི་འབྲས་
བུ་གཉིས་སྣང་འཁྲུལ་པའི་ཆ་ཐམས་ཅད་ཀྱང་དེར་འདུའོ།	 །ཞེས་གསུངས་
པའི་ཕྱིར།	 གལ་ཏེ་དེ་ནི་འཁོར་གསུམ་རྣམ་པར་རྟོག་པའི་བག་ཆགས་
ལ་དགོངས་པ་དང༌།	 གཉིས་སྣང་འཁྲུལ་པའི་ཆ་རྣམས་ཤེས་སྒྲིབ་ཏུ་འདུ་

ཡང་དེ་ཡིན་མི་དགོས་སོ་ཞེ་ན།	 བདེན་ཞེན་གྱི་བག་ཆགས་དེས་ཆོས་
ཐམས་ཅད་མཁྱེན་པ་ལ་སྒྲིབ་ལ།	 རྟོག་པས་ཆོས་ཐམས་ཅད་མཁྱེན་པ་
ལ་མི་སྒྲིབ་པའི་རྒྱུ་མཚན་ཅི་ཡོད།	 དེ་བཞིན་དུ་བདེན་འཛིན་གྱིས་དེ་ལྟར་
མི་སྒྲིབ་པའི་རྒྱུ་མཚན་ཅི་ཡོད།	 དེ་ལ་ཁ་ཅིག	 །བདེན་འཛིན་གྱིས་ཀྱང་
ཆོས་ཀུན་མཁྱེན་པ་ལ་སྒྲིབ་ཅིང༌།	 ཉན་རང་དགྲ་བཅོམ་གྱིས་ཁྱོད་སྤངས་
ཀྱང་ཆོས་ཀུན་མི་མཁྱེན་པས་ཤེས་སྒྲིབ་ཏུ་མི་འཇོག་པ་ཡིན་ནོ་ཞེ་ན།	 ས་
དགུ་པའི་ངོ་སྐལ་གྱི་སྤང་བྱའི་ཤེས་སྒྲིབ་ཆོས་ཅན།	 ཤེས་སྒྲིབ་མ་ཡིན་
པར་ཐལ།	 ས་དགུ་པས་ཁྱོད་སྤངས་ཀྱང་ཆོས་ཀུན་མི་མཁྱེན་པའི་ཕྱིར།	
གཞན་ཡང༌།	 ཤེས་པར་གྱུར་པའི་ཤེས་སྒྲིབ་ཡོད་པར་ཐལ།	 ཤེས་སྒྲིབ་
ཀུན་བརྟགས་ཡོད་པའི་ཕྱིར་ཏེ།	 རྒྱུད་བླ་དར་ཊཱིཀ་ལས།༢༤༨	 ཤེས་སྒྲིབ་
ལྷན་སྐྱེས་ནི་གོ་བར་ཟད་ལ།	 ཀུན་བརྟགས་ནི་གཟུགས་འཛིན་པའི་དབང་
ཤེས་སོགས་ལ་ཡུལ་བདེན་པར་སྣང་བ་སྣང་བ་ལ་མ་འཁྲུལ་བ་འཐད་
པར་འཛིན་པའི་བློ་ས་བོན་དང་བཅས་པའོ།	 །ཞེས་གསུངས་པའི་ཕྱིར།	
	 ཤེས་སྒྲིབ་དེས་ཆོས་རེ་རེ་ནས་མཁྱེན་པ་ལ་སྒྲིབ་བམ་མི་སྒྲིབ།	
དང་པོ་ལྟར་ན།	བུམ་པ་ལ་སོགས་པ་མཐོང་བ་ལ་ཡང་སྒྲིབ་པར་ཐལ་ལོ།	།དེ་
ལ་ཁོ་ན་རེ།	སྐྱོན་མེད་དེ།	བུམ་སོགས་མངོན་སུམ་དུ་མཐོང་བ་ལ་མི་སྒྲིབ་
ཀྱང་ཡུལ་དང་དུས་བསྐལ་བ་ལ་སོགས་པའི་ཆོས་འགའ་ཞིག་མངོན་སུམ་
དུ་མཐོང་བ་ལ་སྒྲིབ་བོ་ཞེ་ན།	བདེན་ཞེན་བག་ཆགས་དེས་དེ་མངོན་སུམ་དུ་
མཐོང་བ་ལ་སྒྲིབ་པའི་སྒྲུབ་བྱེད་དུ་མནའ་སྐྱེལ་རྒྱུ་ཡིན་ནམ།	མིན་ན་ནི་སྒྲིབ་

ཚུལ་ཇི་ལྟར་ཡིན་བརྗོད་དགོས་སོ།	 །གཉིས་པ་ལ།	ཁ་ཅིག	 །རང་རེས་སྒོ་
གསུམ་གྱི་བྱ་བ་ཅི་བྱེད་ཐམས་ཅད་ཀུན་སློང་རྟོག་པ་ལ་ལྟོས་ལ་ས་བརྒྱད་པ་
ནས་ཀུན་སློང་བདེན་ཞེན་གྱི་རྟོག་པ་མེད་ཀྱང་ཀུན་སློང་བདེན་སྣང་གི་རྟོག་
པ་ནི་ཡོད་ལ།	ས་བཅུ་པ་ནས་བདེན་སྣང་གི་ཀུན་སློང་རྟོག་པའང་ཕྲ་རགས་
གཉིས་སུ་ཕྱེ་བའི་རགས་པ་དང་བྲལ་ཞིང༌།	སངས་རྒྱས་པ་ན་ཀུན་སློང་རྟོག་
པ་མཐའ་དག་དང་བྲལ་ལ།	དེའི་ཚེ་འདི་བསམ་དང་འདི་མི་བསམ།	འདི་ལ་
བལྟ་དང་འདི་ལ་མི་བལྟ།	འདི་གསུང་དང་འདི་མི་གསུང༌།	འདི་བྱེད་དང་འདི་
མི་བྱེད་ཅེས་གདམ་ཀ་བྱེད་པའི་རིས་སུ་ཕྱེད་པའི་རྣམ་རྟོག་མེད་པས།	ཆོས་
གཅིག་ལའང་ཐུགས་མི་འཇུག་པའམ།	ཀུན་ལ་ཅིག་ཅར་འཇུག་པ་ལས་འོས་
མེད་ལ།	 ཐུགས་ཀྱིས་ཆོས་གཅིག་ཀྱང་མི་མཁྱེན་པ་དང༌།	 ཞལ་ནས་ཆོས་
ཚིག་གཅིག་ཀྱང་མི་གསུང་བ་སོགས་སྨྲ་ན་དེ་ལ་ལུང་དང་རིགས་པ་དུ་མས་
གནོད་པས།	ཐུགས་ཀུན་ཁྱབ་བམ།	ཤེས་བྱ་མཐའ་དག་ཅིག་ཅར་དུ་མངོན་
སུམ་དུ་མཁྱེན་པ་འོས་མེད་ཀྱིས་གྲུབ་བོ།	།དེ་ལྟ་བུའི་ཀུན་སློང་རྟོག་པ་སྐྱེད་
པར་བྱེད་པ་ནི་བདེན་ཞེན་གྱི་བག་ཆགས་ཀྱིས་བྱེད་པས་ན།	 སྒྲིབ་པ་དེ་ལ་
ཐོགས་པའི་སྒྲིབ་པ་ཞེས་བྱའོ།	།དེ་བས་ན་ཤེས་སྒྲིབ་ཀྱིས་སྒྲིབ་ཚུལ་ནི་ཆོས་
ཐམས་ཅད་ཅིག་ཆར་དུ་མཁྱེན་པ་ལ་སྒྲིབ་པ་ཡིན་གྱི་ཆོས་རེ་རེ་བ་མཁྱེན་པ་
ལ་སྒྲིབ་ཚུལ་མེད་དོ།	 །དེ་དག་གི་ཚུལ་ཇི་བཞིན་དུ་ཤེས་པ་ལ་རང་རེའི་སྒོ་
གསུམ་གྱི་བྱ་བ་མཐའ་དག་ཀུན་སློང་རྟོག་པ་ལ་ལྟོས་པའི་ཚུལ་དང་རྟོག་པ་
ཡིན་ན་བདེན་པར་སྣང་དགོས་ཤིང༌།	དེ་བདེན་ཞེན་གྱི་བག་ཆགས་ལ་རག་

ལས་པའི་ཚུལ།	 རྣམ་ཀུན་མཆོག་ལྡན་གྱི་སྟོང་ཉིད་རྟོགས་པའི་ཤེས་རབ་
ཀྱིས་བག་ཆགས་དེ་ཟད་པར་སྤོང་ནུས་པ་དང༌།	དེ་ལ་བརྟེན་ནས་འབད་རྩོལ་
མཐའ་དག་དང་བྲལ་ཡང༌།	 སྐུ་གསུང་ཐུགས་རྒྱུན་མི་ཆད་པར་འཇུག་པའི་
ཚུལ་རྣམས་ལ་རྒྱུན་རིང་དུ་དཔྱད་དགོས་སོ་ཞེས་ཟེར།	 འདི་ནི་གོ་སྟོབས་
ཤིན་ཏུ་ཆེ་བའི་ལེགས་བཤད་དུ་འདུག་ཀྱང༌།	 ཤེས་སྒྲིབ་དེས་ཆོས་རེ་རེ་
ནས་མཁྱེན་པ་ལ་མི་སྒྲིབ་ན།	ཡེ་ཤེས་ཆོས་སྐུ་སངས་རྒྱས་ནང་ཕན་ཚུན་ཁོ་
ནའི་མངོན་སུམ་གྱི་སྤྱོད་ཡུལ་དུ་གསུངས་པས།	དེ་དག་ཉན་རང་དགྲ་བཅོམ་
དང་ས་བཅུའི་སེམས་དཔའ་རྣམས་ཀྱིས་ཀྱང་མངོན་སུམ་དུ་མཁྱེན་པར་མི་
ནུས་ལ།	ལས་ཚུལ་བསམ་གྱིས་མི་ཁྱབ་པ་ལ་སོགས་པའི་ཆོས་འགའ་ཞིག་
ཉན་རང་དགྲ་བཅོམ་དང་ས་བཅུའི་སེམས་དཔའ་རྣམས་ཀྱིས་མངོན་སུམ་དུ་
མཁྱེན་ནམ་མི་མཁྱེན།	དང་པོ་ལྟར་ན།	གོང་དུ་དྲངས་པའི་མདོ་དང༌།	སྤྱོད་
འཇུག་ཀྱི་ལུང་གཉིས་དང་འགལ་ལོ།	།གཉིས་པ་ལྟར་ན།	དེས་མཁྱེན་པ་ལ་
སྒྲིབ་བྱེད་ཡོད་དམ་མེད།	དང་པོ་ལྟར་ན།	སྒྲིབ་བྱེད་དེ་ཤེས་སྒྲིབ་ཡིན་ན་རྩ་
བའི་དམ་བཅའ་དང་འགལ་ལོ།	།ཤེས་སྒྲིབ་མིན་ན་དེ་འདྲའི་སྒྲིབ་བྱེད་དེ་ཡི་
མཚན་གཞི་དང༌།	དེས་སྒྲིབ་ཚུལ་དང༌།	དེ་ཤེས་སྒྲིབ་མིན་པའི་ཚུལ་བརྗོད་
དགོས་སོ།	 །གཉིས་པ་ལྟར་ན།	 དེ་དག་གིས་ཅིའི་ཕྱིར་མི་མཁྱེན་པ་ཡིན།	
	 མདོར་ན་ལས་དང་སྲེད་པས་འཁོར་བར་ཇི་ལྟར་འཕེན་པའི་ཚུལ་
དང༌།	 དེ་གཉིས་ཀྱང་རྩ་བ་འཇིག་ལྟ་ལ་ཐུག་པའི་ཚུལ་གསལ་བར་ཤེས་ན།	
འཇིག་ལྟ་ཟད་རུང་དུ་སྒྲུབ་པ་ཉིད་ཀྱིས་དེ་དག་ཀུན་ཀྱང་ཟད་རུང་དུ་ཤེས་

ནས་ཐར་པ་ལ་ངེས་པ་འདྲོངས་པ་ལྟར།	ཤེས་སྒྲིབ་བམ་བདེན་ཞེན་གྱི་བག་
ཆགས་ཀྱིས་ཆོས་ཀུན་མཁྱེན་པ་ལ་ཇི་ལྟར་སྒྲིབ་པའི་ཚུལ་དང༌།	 གསང་
གསུམ་ལྷུན་གྲུབ་ཏུ་འཇུག་པ་ལ་གེགས་ཇི་ལྟར་བྱེད་པའི་ཚུལ་གསལ་བར་
ཤེས་ན།	དེ་ཟད་རུང་དུ་སྒྲུབ་པ་ཉིད་ཀྱིས་སྐུ་གསུང་ཐུགས་འཕྲིན་ལས་དང་
བཅས་པ་ལྷུན་གྲུབ་ཏུ་འཇུག་རྒྱུ་ཡོད་པར་ངེས་པ་རྙེད་ནས།	སྐུ་གང་ལ་གང་
འདུལ་དུ་ཤར་བ་དང༌།	 གསུང་གཅིག་ཉིད་དུ་གསུང་ན་ཡང༌།	 ལྷ་དང་མིའི་
སྐད་ལ་སོགས་པ་སོ་སོར་གོ་བར་འགྱུར་བ་དང༌།	 དུས་གཅིག་ལ་ཤེས་བྱ་
ཐམས་ཅད་ཅིག་ཅར་དུ་མཁྱེན་པ་དང༌།	 བདེ་དགེ་ཐམས་ཅད་སངས་རྒྱས་
ཀྱི་འཕྲིན་ལས་ཡིན་པའི་ཚུལ་ལ་ངེས་པ་རྙེད་ནས་གནས་སྐབས་དང་མཐར་
ཐུག་གི་དོན་ཐམས་ཅད་འགྲུབ་པར་འགྱུར་རོ།	།དེས་ན་ཤེས་སྒྲིབ་ཀྱིས་ཆོས་
ཀུན་མཁྱེན་པ་ལ་སྒྲིབ་ཚུལ་སོགས་ལ་ཞིབ་ཏུ་དཔྱད་པ་གནད་དུ་ཆེའོ།།			

ཉེར་བཞི་པ་ལས་དང་པོ་བས་ལྟ་བ་སྒོམ་ཚུལ་ལ་དཔྱད་པ།
	
རང་རེས་ཐར་པ་དང་ཐམས་ཅད་མཁྱེན་པའི་གོ་འཕང་།	 གཞི་བདེན་པ་
གཉིས།	སྟོང་པ་རྟེན་འབྱུང་།	རྟེན་འབྱུང་སྟོང་པའི་རྣམ་གཞག་སོགས་རྒྱས་
པར་གཏན་ལ་ཕབ་མོད།	 ལས་དང་པོ་བས་བསྒོམ་པའི་ཚེ་བསྒོམ་ཚུལ་ཇི་
ལྟར་ཡིན་མ་ཤེས་ན༌རང་རྒྱུད་འདུལ་བ་ལ་མི་ཕན་པས་དེའི་ཚུལ་ལ་ངེས་
པར་དཔྱད་དགོས་སོ།	།དེ་ཡང་ཡུལ་ཅིར་ཡང་མ་གྲུབ་པ་ལ་བློས་ཅིར་ཡང་
མི་རྟོག་པར་འཇོག་པ་དེ་ཡིན་ནམ།	ཡང་ན་དོན་དམ་ལ་དཔྱོད་པའི་རིགས་
པས་ཡོད་མེད་སོགས་ཅིར་ཡང་མ་གྲུབ་པར་གཏན་ལ་ཕབ་པའི་མཐར་
ཅིར་ཡང་མི་རྟོག་པར་འཇོག་པ་སྟེ།	 མདོར་ན་ལྟ་བའི་དཔྱད་པ་རེ་སྔོན་ལ་
བཏང་ནས་མི་རྟོག་པ་བསྒོམ་པ་དེ་ཡིན་ནམ།	 ཡང་ན་དགག་བྱ་དང་ཆོས་
ཅན་གྱི་ཁྱད་པར་འབྱེད་པ་སོགས་དགག་བྱ་ལེགས་པར་ངོས་ཟིན་པར་
བྱས་ཏེ།	 དོན་དམ་ལ་དཔྱོད་པའི་རིགས་པས་བཙལ་ནས་མ་རྙེད་པ་ན༌དེ་
གའི་ངང་ལ་མཉམ་པར་བཞག་པ་དེ་ཡིན་ནམ།	 ཡང་ན་མཐའ་བདུན་ལ་
སོགས་པ་གང་དུ་ཡང་གྲུབ་མི་འདུག་སྙམ་པ་དེ་ཡིན་ནམ།	 ཡང་ན་མཐའ་
བདུན་དུ་མེད་པ་སོགས་ཀྱི་གཏན་ཚིགས་གང་ཡང་རུང་བ་ལ་བརྟེན་ནས་
རང་ངོས་ནས་གྲུབ་མི་འདུག་སྙམ་དུ་བསྒོམ་པ་དེ་ཡིན་དཔྱད་པར་བྱའོ།།

	 སྤྱིར་གསུང་རབ་ཀྱི་དགོངས་པ་ཡིན་ལ་གསུང་བ་པོའ་ིདགོངས་
པ་མིན་པ་དུ་མ་ཞིག་སྣང་བ་དང།	 གསུང་རབ་ལའང་གལ་གནད་ཅན་གྱི་
ཚིགས་བཅད་རེ་ལ་ཀློག་མཁན་སོ་སོར་གོ་ཚུལ་མི་འདྲ་བ་དུ་མ་བྱུང་བས།	
གསུང་བ་པོ་དང་བསྟན་བཅོས་དེ་དང་དེ་རྣམ་དག་ཡིན་མིན་བརྗོད་པར་
དཀའ་ཞིང།	དེ་དག་འཐད་མི་འཐད་ཁ་ཕྱིར་བལྟས་ཀྱི་དཔྱད་པ་ངེས་པར་དུ་
བྱེད་མི་དགོས་ཀྱང་།	བསྟན་བཅོས་དེ་དག་ལ་བརྟེན་ནས་རང་ལ་གོ་ཚུལ་མི་
འདྲ་བ་བྱུང་བ་རྣམས་དངོས་པོའ་ིགནས་ཚུལ་ལ་གནས་དང་མི་གནས་ལུང་
རིགས་ཀྱིས་དཔྱད་ནས་ངེས་པ་རྙེད་པ་ཞིག་ངེས་པར་དུ་བྱ་དགོས་ཏེ།	 དེ་
ལྟར་མིན་ན་ལམ་ལྟར་སྣང་ལ་ལམ་ཡང་དག་ཏུ་འཁྲུལ་ནས་མི་ཚེ་སྟོང་ཟད་
དུ་འགྲོ་བའི་ཉེན་ཡོད་པའི་ཕྱིར་རོ།	།དེས་ན་མི་ཚེ༌ཧྲིལ་པོར་ལུང་རིགས་ལ་
སྦྱངས་སྦྱངས་ནས་ཉམས་སུ་ལེན་པར་འདོད་པ༌ན།	མན་ངག་འདི་ནི་ཟབ་བོ།	
།མན་ངག་འདི་ནི་དཀོན་ནོ།	།དེ་ལྟ་བུའི་མན་ངག་སྟོན་པ་པོ་ནི་རྣལ་འབྱོར་པ་
ཆེན་པོ་ཞིག་གོ་ཞེས་པ་ལ་སོགས་པ༌གྲགས་པ་ཙམ་གྱི་རྗེས་སུ་འབྲངས་
ནས།	 མན་ངག་འདི་ལྟ་བུ་དེ་རྒྱལ་བའི་བཀའ་དང་དྲི་མ་མེད་པའི་བསྟན་
བཅོས་གང་ལས་གསུངས།	དེའི་བརྗོད་དོན་དེ་དངོས་པོ་ལ་གནས་སམ་མི་
གནས།	དེ་ལ་དགོས་པ་དང་ཉིང་དགོས་གང་ཡོད།	དེ་དག་ཀྱང་སྔ་མ་སྔ་མ་
ལ་རག་ལས་པའི་ཚུལ་དང་རག་ལས་པའི་རྒྱུ་མཚན་ཅི་ཡོད།	 རྒྱུ་མཚན་རེ་
བཀོད་ཀྱང་རྒྱུ་མཚན་དེ་ལ་ཚུལ་གསུམ་ཚང་མ་ཚང་གི་རྟོག་དཔྱོད་ཡེ་མི་
བྱེད་པར་ཉམས་སུ་བླང་ནས།	 སྔར་དབུ་ཚད་ཀྱི་རིགས་པ་ལ་ཡུན་རིང་དུ་

སྦྱངས་ཀྱང་དགོས་པའི་དུས་སུ་མི་ཕན་པར་དོན་མེད་དུ་འགྱུར་རོ་སྙམ་མོ།།
	 དེས་ན་སྐབས་འདིར་ལས་དང་པོ་བས་ལྟ་བ་ཇི་ལྟར་བསྒོམ་པའི་
ཚུལ་ལ་ཅུང་ཟད་དཔྱད་པ་ལ།	 ཁ་ཅིག་ན་རེ།	 རྒྱ་ནག་ཧྭ་ཤང་གིས་བཤད་
པ་ལྟར།	 འདས་མ་འོངས་ད་ལྟ་བའི་ཡུལ་གང་ལ་ཡང་སེམས་མི་འཕྲོ་བར་
གཟུང་བ་དེ་ཆོས་ཉིད་དམ་དོན་དམ་བསྒོམ་ཚུལ་ཡིན་ཏེ།	 མདོ།	 ཏ།	 ཏིང་
ངེ་འཛིན་རྒྱལ་པོ༌	 ༤༣	 ལས།	 ཡོད་དང་མེད་ཅེས་བྱ་བ་གཉིས་ཀ་མཐའ།	
།གཙང་དང་མི་གཙང་འདི་ཡང་མཐའ་ཡིན་ཏེ།	།དེའི་ཕྱིར་གཉིས་ཀའི་མཐའ་
ནི་རྣམ་སྤངས་ནས།	 །མཁས་པས་དབུས་ལའང་གནས་པར་ཡོངས་མི་
བྱེད།	 །ཅེས་སོགས་མདོ་དུ་མ་ལས་གསལ་བར་གསུངས་པའི་ཕྱིར་དང་
།	 དེ་ཡང་བདེན་པར་སྣང་བའམ་ཀུན་རྫོབ་པའི་སྣང་བ་བཀག་ནས་བསྒོམ་
པ་དེ་བསྒོམ་བྱའི་ཡན་ལག་དང་མ་བྲལ་བར་བསྒོམ་ན་གསལ་སྣང་འབྱུང་
རུང་ཡིན་པའི་ཕྱིར་ཏེ།	 རྟེན་བརྟན་ཅིང་བསྒོམས་ཟིན་འབད་རྩོལ་བསྐྱར་མ་
ལ་མ་ལྟོས་པའི་སེམས་ཀྱི་ཡོན་ཏན་ཡིན་པའི་ཕྱིར།	 དེ་ལྟར་བྱུང་བ་ན་དེ་
ལྟ་བུའི་བློ་དེ་ཆོས་ཅན།	 མཉམ་བཞག་ཡེ་ཤེས་ཡིན་ཏེ།	 བདེན་པར་སྣང་
བ་དང་བྲལ་བའི་བློ་ཡིན་པའི་ཕྱིར།	 དེས་ན་དེ་ལ་བརྟེན་ནས་སྒྲིབ་པ་མཐའ་
དག་སྤོང་ནུས་སོ།	 །གཞན་ཡང་དེ་ལྟར་བསྒོམས་པས་བདེན་སྣང་ངམ་
ཀུན་རྫོབ་ཀྱི་སྣང་བ་འགོག་ནུས་པའི་ཕྱིར་ཏེ།	 ཐོགས་རེག་གི་ཡིད་བྱེད་
དང་སྣང་བ་བཀག་ནས་བསྒོམས་པས་ཐོག་རེག་གི་ཡིད་བྱེད་དང་སྣང་བ་
བཀག་ནུས་པའི་ཕྱིར་ཏེ།	 ནམ་མཁའ་མཐའ་ཡས་སྐྱེ་མཆེད་ཀྱི་ལྷ་རྣམས་

ཀྱིས་ནམ་མཁའ་མཐའ་ཡས་ལ་བསྐལ་པའི་བར་དུ་མཉམ་པར་འཇོག་ནུས་
པའི་ཕྱིར།	 དེ་བཞིན་དུ་རྣམ་རྟོག་གམ་ཡིད་བྱེད་བཀག་ནས་བསྒོམས་པས་
དེ་ལ་གཏན་དུ་གནས་ནུས་སམ་མི་ནུས།	 དང་པོ་ལྟར་ན་དེ་ལ་རྟོག་པ་སྐྱེ་
མི་སྲིད་པར་ཐལ།	འདོད་པའི་ཕྱིར།	འདོད་ན།	ཉོན་མོངས་སྐྱེ་མི་སྲིད་པས་
འཁོར་བ་ལས་ཐར་པར་འགྱུར་རོ།	 །གཉིས་པ་ལྟར་ན་ལྟ་བ་བསྒོམ་ཚུལ་
གཞན་གྱི་དབང་དུ་བྱས་པ་སོགས་བསྒོམ་གྱི་དམིགས་པ་གཞན་གང་ལ་
ཡང་གཏན་དུ་གནས་མི་སྲིད་པར་ཐལ།	མཚུངས་པའི་ཕྱིར།	ཞེས་ཟེར་རོ།།	
	 དེ་ལ་དཔྱད་ན༌སྟོན་པ་བཅོམ་ལྡན་འདས་རང་ཉིད་ཀྱི་ཞལ་ནས།	
ཟབ་ཞི་སྤྲོས་བྲལ་འོད་གསལ་འདུས་མ་བྱས།	།བདུད་རྩི་ལྟ་བུའི་ཆོས་ཤིག་
ཁོ་བོས་རྙེད།	 །སུ་ལ་བསྟན་ཀྱང་གོ་བར་མི་ནུས་པས།	 །མི་སྨྲ་ནགས་ཀྱི་
ནང་དུ་གནས་པར་བྱ།	 །ཞེས་ཤིན་ཏུ་རྟོགས་དཀའ་བར་གསུངས་པ་མི་
རིགས་པར་ཐལ།	 ཁྱོད་ཀྱི་བསྒོམ་ཚུལ་ལྟར་བྱེད་ན་ཤིན་ཏུ་ཡང་བྱ་སླ་བའི་
ཕྱིར།	 གཞན་ཡང་།	 ཡང་དག་པར་རྫོགས་པའི་སངས་རྒྱས་དང་སྟོན་པ་
རང་ཉིད་ཀྱིས་ཟབ་མོའ་ིདོན་འགྲེལ་པར་ལུང་བསྟན་པའི་མགོན་པོ་ཀླུ་སྒྲུབ་
ཞབས་ཀྱིས་སྟོང་ཉིད་སྒྲུབ་པའི་རིགས་པའི་རྣམ་གྲངས་མཐའ་ཡས་པ་བསྟན་
པ་ཐམས་ཅད་དོན་མེད་དུ་འགྱུར་རོ།	 །གཞན་ཡང་།	ཕྱི་རོལ་པ་ལའང་ཐར་
པ་དང་ཐམས་ཅད་མཁྱེན་པའི་གོ་འཕང་ཐོབ་པ་ཡོད་པར་ཐལ།	 གཟུགས་
མེད་ཀྱི་ཏིང་ངེ་འཛིན་ལ་གནས་པའི་ཕྱི་རོལ་པ་ཡོད་པ་གང་ཞིག	 །དེ་དང་
ཁྱོད་ཀྱིས་འདོད་པའི་ཏིང་ངེ་འཛིན་ལ་ཁྱད་པར་མེད་པའི་ཕྱིར།	 གལ་ཏེ་

ཁྱད་པར་ཅུང་ཟད་འབྱེད་རྒྱུ་ཡོད་ནའང་ཕྱི་རོལ་པས་འདུ་ཤེས་དེ་དག་
བསྒོམས་པས་འདུ་ཤེས་དེ་དག་ལ་གཏན་དུ་གནས་པ་ཡོད་པར་ཐལ།	ཁྱོད་
ཀྱི་དེ་ལ་གཏན་དུ་གནས་པ་ཡོད་པ་གང་ཞིག་མཚུངས་པའི་ཕྱིར།	འདོད་ན།	
གཟུགས་མེད་ཀྱི་ལྷ་དེ་དག་འདོད་པ་དང་ངན་འགྲོར་སླར་ལྟུང་མི་སྲིད་པའི་
ཆོས་ཅན་དུ་བྱས་པར་ཐལ།	འདོད་པའི་ཕྱིར།	འདོད་ན།	ནང་པའི་མདོ་དང་
བསྟན་བཅོས་དུ་མ་དང་འགལ་ཞིང།	 ཕྱི་རོལ་པ་ལའང་ཐར་པ་ཐོབ་པ་ཡོད་
པར་ཐལ་ལོ།	 །གཟུགས་མེད་ཀྱི་ཏིང་ངེ་འཛིན་བཞིན་དུ་ཁྱོད་ཀྱིས་འདོད་
པའི་ཏིང་ངེ་འཛིན་དེ་ལའང་གཏན་དུ་གནས་པ་མེད་ན་ནི༌རེ་ཞིག་ཐར་པ་
ཐོབ་ནས་སླར་ལྡོག་པར་ཐལ་བས།	 གཏན་དུ་ཐར་པ་མི་སྲིད་པར་ཐལ་ལོ།།
	 གཞན་ཡང་སྒོམ་དེ་ལ་བརྟེན་ནས་ཉོན་མོངས་ཀྱི་རྩ་བ་བདག་འཛིན་
སྤོང་མི་ནུས་པར་ཐལ།	བསྒོམ་དེས་བདག་འཛིན་གྱི་ཞེན་ཡུལ་སུན་མ་ཕྱུང་
བའི་ཕྱིར།	 ཁྱབ་སྟེ།	 རྣམ་འགྲེལ་ལས།༢༤༩	 འདི་ཡུལ་སུན་ཕྱུང་མེད་པར་
ནི།	 །དེ་སྤོང་བར་ནི་ནུས་མ་ཡིན།	 །ཞེས་དང།	 ༢༥༠བྱམས་སོགས་རྨོངས་
དང་འགལ་མེད་ཕྱིར།	 །ཤིན་ཏུ་ཉེས་པ་ཚར་གཅོད་མིན།	 །ཞེས་གསུངས་
པའི་ཕྱིར།	 ཞེན་ཡུལ་སུན་ཕྱུང་བའི་སྒོ་ནས་ཉོན་མོངས་སྤོང་དགོས་པའི་
ཚུལ་འདི་ནི་དབུ་མ་པའི་སློབ་དཔོན་རྣམས་ཀྱི་དགོངས་པ་ཡང་ཡིན་
ཏེ།	 རྩ་ཤེ་ལས།༢༥༡	 མ་རིག་འགག་པར་འགྱུར་བ་ནི།	 །ཤེས་པས་དེ་ཉིད་
བསྒོམས་པས་སོ།	 །ཞེས་དང།	 བཞི་བརྒྱ་པ་ལས།༢༥༢	 རྟེན་ཅིང་འབྲེལ་
བར་འབྱུང་བ་ནི།	།མཐོང་ན་གཏི་མུག་འབྱུང་མི་འགྱུར།	།ཞེས་དང།	འཇུག་

པ་ལས།༢༥༣	 བདག་ནི་འདི་ཡི་ཡུལ་དུ་རྟོགས་བྱས་ནས།	 །རྣལ་འབྱོར་
པ་ཡིས་བདག་ནི་འགོག་པར་བྱེད།	 །ཅེས་སོགས་མང་དུ་བྱུང་བའི་ཕྱིར།
	 དེ་བཞིན་དུ་དཀོན་མཆོག་སྤྲིན་ལས།	དེ་ལྟར་སྐྱོན་ལ་མཁས་པ་དེ་
སྤྲོས་པ་ཐམས་ཅད་དང་བྲལ་བའི་ཕྱིར་སྟོང་པ་ཉིད་བསྒོམ་པ་ལ་རྣལ་འབྱོར་
དུ་བྱེད་དོ།	 །དེ་ལྟར་སྟོང་པ་ཉིད་བསྒོམ་པ་མང་བས་གནས་གང་དང་གང་
དུ་སེམས་འཕྲོ་ཞིང་སེམས་མངོན་པར་དགའ་བའི་གནས་དེ་དག་གི་ངོ་བོ་
ཉིད་ཡོངས་སུ་བཙལ་ན་སྟོང་པར་རྟོགས་སོ།	།སེམས་གང་ཡིན་པ་དེ་ཡང་
བརྟགས་ན་སྟོང་པར་རྟོགས་སོ།	 །སེམས་གང་གིས་རྟོག་པ་དེའི་ངོ་བོ་ཉིད་
ཀུན་ཏུ་བཙལ་ན་སྟོང་པར་རྟོགས་ཏེ།	 དེ་དེ་ལྟར་རྟོག་པས་མཚན་མ་མེད་
པའི་རྣལ་འབྱོར་ལ་འཇུག་གོ	།ཞེས་དང།	ཏིང་ངེ་འཛིན་རྒྱལ་པོ་ལས།	གལ་
ཏེ་ཆོས་ལ་བདག་མེད་སོ་སོར་རྟོག	 །ཅེས་སོགས་གསུངས་པ་དང་འགལ་
བས།	ཚུལ་དེ་ནི་མཁས་པའི་དབང་པོ་ཀ་མ་ལ་ཤཱི་ལས་སྒོམ་རིམ་ཐ་མ་ལས་
རིགས་པ་དུ་མས་བཀག་སྟེ།	དེ་ཡང་སོ་སོར་རྟོག་པ་མེད་ན་ཡིད་བྱེད་བཀག་
མི་ནུས་ཤིང།	གལ་ཏེ་བདག་གིས་ཆོས་འདི་དག་དྲན་པར་མི་བྱའོ།	།ཡིད་ལ་
མི་བྱའོ་སྙམ་དུ་སྒོམ་པ་ཡིན་ན་ནི་ཡིད་ལ་བྱེད་པར་འགྱུར་རོ།	 །ཡིད་ལ་མི་
བྱེད་པ་ཙམ་ལ་རྣམ་པར་མི་རྟོག་པར་འཇོག་ན།	བརྒྱལ་བ་ཡང་རྣམ་པར་མི་
རྟོག་པའམ་མཉམ་གཞག་ཏུ་ཐལ་ལོ།	།དེས་ན་སོ་སོར་རྟོག་པ་མེད་ན་ཡིད་
བྱེད་མེད་པར་འགྱུར་མི་ནུས་ལ།	ཡིད་བྱེད་མེད་པར་གྱུར་ཀྱང་ཆོས་རྣམས་
ཀྱི་ངོ་བོ་ཉིད་མེད་པ་ལ་ཇི་ལྟར་འཇུག་པར་འགྱུར།	 ཆོས་རྣམས་ངོ་བོ་ཉིད་



ལས་དང་པོ་བས་སྟོང་ཉིད་སྒོམ་ཚུལ།219

ཀྱིས་སྟོང་པར་གནས་ཀྱང་སོ་སོར་རྟོག་པ་མེད་ན་སྟོང་ཉིད་རྟོགས་པར་མི་
འགྱུར་ལ།	སྟོང་ཉིད་མ་རྟོགས་ན་སྒྲིབ་པ་སྤོང་མི་ནུས་སོ།	།གཞན་ཡང་རྣལ་
འབྱོར་པ་དེ་ཆོས་ཐམས་ཅད་ལ་དྲན་པ་ཉམས་པ་སོགས་ཡིན་ན།	 དེའི་ཚེ་
ཤིན་ཏུ་རྨོངས་པ་ཡིན་པས་རྣལ་འབྱོར་པར་ཇི་ལྟར་འགྱུར།	ཡང་དག་པར་སོ་
སོར་རྟོག་པ་མེད་པར་དེ་ལྟར་སྒོམ་པ་ནི་གླེན་སྒོམ་ཡིན་པས་ཡང་དག་པའི་
ཡེ་ཤེས་དང་རྒྱང་རིང་དུ་འགྱུར་རོ།	 །དྲན་པ་ཉམས་པ་དང་གླེན་པ་མ་ཡིན་
ན་ནི་སོ་སོར་རྟོག་པ་མེད་པར་ཡིད་ལ་བྱེད་པ་མེད་པར་ཇི་ལྟར་བྱེད་ནུས།	
	 གཞན་ཡང་དེ་ལྟར་བསྒོམས་པ་ལ་བརྟེན་ནས་ཀུན་མཁྱེན་ཡེ་
ཤེས་ཇི་ལྟར་བྱུང་སྟེ།	 གྲང་བ་བསྟེན་པས་དྲོ་བ་མྱོང་བ་མི་འབྱུང་བ་བཞིན་
ནོ།	 །གཞན་ཡང་།	 དེའི་ཚེ་རྣམ་པར་ཤེས་པ་ཡོད་ན་དམིགས་པ་ཞིག་ལ་
དམིགས་དགོས་ལ།	 རྣམ་ཤེས་མེད་ན་ནི་གནས་ལུགས་ཇི་ལྟར་རྟོགས་
པར་འགྱུར།	 གཉེན་པོ་གང་གིས་ཉོན་མོངས་སྤོང་བར་འགྱུར།	 ཞེས་པ་
ལ་སོགས་པའི་རིགས་པ་དུ་མས་བཀག་གོ	 །གཞན་ཡང་དེ་ལྟར་བསྒོམ་
པ་དེ་ལ་བསྒོམ་ཚུལ་ལེགས་ན་ཏིང་ངེ་འཛིན་གྱི་དོན་ཙམ་ཚང་ཡང།	
ཤེས་རབ་བསྒོམ་ཚུལ་གྱི་ཕྱོགས་ནའང་མེད་པས།	 དེ་ལྟར་བསྒོམ་ཚུལ་
དེ་ཤེས་རབ་ཀྱི་ཕ་རོལ་ཏུ་ཕྱིན་པའི་ཉམས་ལེན་མིན་པ་རྟོགས་སླའོ།།
	 གཉིས་པ་ལ་ཁ་ཅིག་ན་རེ།	དང་པོ་ཉིད་ནས་ཡིད་བྱེད་བཀག་ནས་
བསྒོམ་པ་ལ་སློབ་དཔོན་ཀ་མ་ལ་ཤཱི་ལས་བཀག་པ་ལྟར་སྐྱོན་མང་དུ་ཡོད་
པས།	 བསྒོམ་ཚུལ་དངོས་ནི།	 དོན་དམ་དཔྱོད་བྱེད་ཀྱི་རིགས་པས་ཡོད་

མེད་དང་གཉིས་ཀ་ཡིན་པ་དང་གཉིས་ཀ་མིན་པ་བཀག་ནས།	 མཐའ་དེ་
དག་གང་དུ་ཡང་མི་རྟོག་པར་ཡུལ་ཅིར་ཡང་མ་གྲུབ་པ་ལ་བློས་ཅིར་ཡང་
མི་འཛིན་པར་འཇོག་པ་ཉིད་དོན་དམ་བསྒོམ་ཚུལ་ཡིན་གྱི༌རང་བཞིན་གྱིས་
མེད་དོ་སྙམ་དུ་བསྒོམ་པ་མིན་ཏེ།	དབུ་མ་རིན་ཆེན་ཕྲེང་བ་ལས།༢༥༤	སྨིག་
རྒྱུ་ལ་ནི་འདི་ཆུ་ཞེས།	།བསམ་དེ་དེར་ནི་སོང་བ་ལས།	།གལ་ཏེ་ཆུ་དེ་མེད་
དོ་ཞེས།	།འཛིན་པ་དེ་ནི་བླུན་པ་ཉིད།	།དེ་བཞིན་སྨིག་རྒྱུ་ལྟ་བུ་ཡི།	།འཇིག་
རྟེན་ཡོད་ཅེའམ་མེད་པ་ཞེས།	།འཛིན་པ་དེ་ནི་རྨོངས་པ་དེ།	།རྨོངས་པ་ཡོད་
ན་མི་གྲོལ་ལོ།	 །མེད་པ་པ་ནི་ངན་འགྲོར་འགྲོ	 །ཡོད་པ་པ་ནི་བདེ་འགྲོར་
འགྲོ	།ཡང་དག་ཇི་བཞིན་ཡོངས་ཤེས་ཕྱིར།	།གཉིས་ལ་མི་བརྟེན་ཐར་བར་
འགྱུར།	 །ཞེས་དང།	 རྩ་ཤེ་རབ་བྱེད་བཅོ་ལྔ་པ་ལས།༢༥༥	 ཡོད་ཅེས་བྱ་བ་
རྟག་པར་འཛིན།	།མེད་ཅེས་བྱ་བ་ཆད་པར་ལྟ།	།དེའི་ཕྱིར་ཡོད་དང་མེད་པ་
ལ།	།མཁས་པས་གནས་པར་མི་བྱའོ།	།ཞེས་དང།	ཇོ་བོ་ཨ་ཏི་ཤས་མཛད་
པའི་ལྟ་བའི་གླུ་ལས།༢༥༦	 ཡོད་མིན་མེད་མིན་ཡོད་མེད་མིན།	 །གཉིས་ཀྱི་
བདག་ཉིད་དུ་ཡང་མེད།	 །མཐའ་བཞི་ཡང་ནི་ངེས་གྲོལ་བས།	 །དེ་ཉིད་དབུ་
མར་མཁས་རྣམས་བཞེད།	 །དབུ་མ་མཐའ་ལས་རྣམ་གྲོལ་ན།	 །མཐའ་དང་
བྲལ་ཕྱིར་དབུ་མའང་མེད།	།མཐའ་དབུས་མེད་པར་གང་ལྟ་བ།	།དེ་ནི་ཡང་
དག་ལྟ་བ་སྟེ།	།བླ་ན་མེད་པའི་ལྟ་བ་ཡིན།	།ཞེས་དང།	ཇོ་བོས་མཛད་པའི་
དབུ་མའི་མན་ངག་ལས།༢༥༧	 རང་དང་སྤྱིའི་མཚན་ཉིད་ཀྱི་ཆོས་ཐམས་
ཅད་མེད་པར་གྲུབ་ཙམ་ན་ཤེས་རབ་ཉིད་ཀྱང་སྣང་བ་མེད་ཅིང་འོད་གསལ་

བ་ཅིའི་ངོ་བོར་ཡང་མ་གྲུབ་པས།	 བྱིང་བ་དང་རྒོད་པ་ལ་སོགས་པའི་སྐྱོན་
དུ་གྱུར་པ་ཐམས་ཅད་བསལ་ཏེ་བར་སྐབས་དེར་ཤེས་པ་ཅིར་ཡང་མི་རྟོག	
།ཅིར་ཡང་མི་འཛིན།	 དྲན་པ་དང་ཡིད་ལ་བྱེད་པ་ཐམས་ཅད་སྤངས་ཏེ་ཇི་
སྲིད་དུ་མཚན་མའམ།	 རྣམ་པར་རྟོག་པའི་དགྲའམ་ཆོམ་རྐུན་མ་ལངས་ཀྱི་
བར་དུ་དེ་ལྟ་བུ་ལ་ཤེས་པ་གནས་པར་བྱའོ།	།ཞེས་དང།	ཡང་དེ་ཉིད་ཀྱིས་
མཛད་པའི་ཆོས་ཀྱི་དབྱིངས་སུ་ལྟ་བའི་གླུ༌ལས།༢༥༨	 མེད་པ་ཡོད་པའི་
ཟླས་དྲངས་ཏེ།	།ཡོད་པའང་མེད་པའི་ཟླས་དྲངས་པས།	།དེ་ཕྱིར་མེད་པར་
བརྗོད་མི་བྱ།	 །ཡོད་པ་ཉིད་དུའང་མི་བརྟག་གོ	 །ཡོད་པ་པ་ནི་བདེ་འགྲོར་
འགྲོ	།མེད་པ་པ་ནི་ངན་འགྲོར་འགྲོ	།ཞེས་དང།	གསེར་ཕྲེང་ལས།༢༥༩	ཆོས་
ཉིད་ལ་མཐའ་བཞི་ལ་སོགས་པའི་སྤྲོས་པ་གང་དུ་ཡང་མི་འཛིན་ཞིང།	 དེ་
མཐའ་དག་ཉེ་བར་ཞི་བ་ཙམ་ལ་སྤྲོས་བྲལ་ལམ་གཤིས་ལུགས་མཐོང་ཞེས་
བརྟགས་པ་ཙམ་སྟེ།	 ཞེས་དང།	 མཉམ་བཞག་གིས་ཆོས་ཉིད་མཐའ་གང་
དུ་ཡང་མི་གནས་པ་དང་རྗེས་སུ་མཐུན་པར་མཐའ་གང་དུ་ཡང་མི་འཛིན་
པ་ན་དེ་དང་དེ་རྟོགས་པར་ཐ་སྙད་བྱས་པ་སྟེ།	ཞེས་གསུངས་པའི་ཕྱིར་རོ།།
	 གཞན་ཡང་ཤེར་ཕྱིན་སྣ་ཚོགས།	 མདོ་སྡུད་པ་	 ༡༩༡	 ལས།	 སྐྱེ་
བ་མེད་དང་སྐྱེ་བ་གཉིས་ཀར་མི་རྟོག་པ།	 །འདི་ནི་ཤེས་རབ་ཕ་རོལ་ཕྱིན་
མཆོག་སྤྱོད་པ་ཡིན།	 །ཞེས་དང།	 ཤེར་ཕྱིན་སྡུད་པ༌རྣམ་རྫོགས་སྦྱོར་བའི་
ཤེས་མཚན་སྟོན་པའི་སྐབས་སུ།	 གཟུགས་རྣམས་མི་མཐོང་ཚོར་བ་དག་
ཀྱང་མི་མཐོང་ཞིང།	 །འདུ་ཤེས་མཐོང་བ་མེད་ལ་སེམས་པ་མི་མཐོང་ཞིང།	

།གང་ལ་རྣམ་པར་ཤེས་དང་སེམས་ཡིད་མཐོང་མེད་པ།	 །འདི་ནི་ཆོས་
མཐོང་ཡིན་ཞེས་དེ་བཞིན་གཤེགས་པས་བསྟན།	 །ནམ་མཁའ་མཐོང་ཞེས་
སེམས་ཅན་ཚིག་ཏུ་རབ་བརྗོད་པ།	 །ནམ་མཁའ་ཇི་ལྟར་མཐོང་ཞེས་དོན་
འདི་བརྟག་པར་བགྱིས།	 །དེ་ལྟར་ཆོས་མཐོང་བ་ཡང་དེ་བཞིན་གཤེགས་
པས་བསྟན།	 །ཞེས་དང།	 དཀོན་བརྩེགས།	 ཆ།	 འོད་སྲུང་གིས་ཞུས་པ།	
༢༣༢	ལས།	འོད་སྲུང།	འདི་ལྟ་སྟེ།	དཔེར་ན།	ཤིང་གཉིས་རླུང་གིས་དྲུད་
པ་དེ་ལས་མེ་ལངས་ཏེ།	བྱུང་ནས་ཤིང་དེ་གཉིས་སྲེག་པ་དེ་བཞིན་དུ།	འོད་
སྲུང།	 ཡང་དག་པར་སོ་སོར་རྟོག་པ་ཡོད་ན་འཕགས་པའི་ཤེས་རབ་ཀྱི་
དབང་པོ་སྐྱེ་སྟེ།	 དེ་སྐྱེས་པས་ཡང་དག་པར་སོ་སོར་རྟོག་པ་དེ་ཉིད་སྲེག་
པར་བྱེད་དོ།	 །ཞེས་དང།	 སྤྱོད་འཇུག་ལས།༢༦༠	 སྟོང་ཉིད་བག་ཆགས་
གོམས་པས་ནི།	 །དངོས་པོའ་ིབག་ཆགས་སྤོང་འགྱུར་ཞིང།	 །ཅི་ཡང་མེད་
ཅེས་གོམས་པས་ནི།	 །དེ་ཡང་ཕྱི་ནས་སྤོང་བར་འགྱུར།	 །ཞེས་གསུངས་
པ་ལྟར།	 དང་པོ་བདེན་པར་ཡོད་པ་མ་ཡིན་པ་ལ་སོགས་པ་གཏན་ལ་ཕབ་
ནས།	 དེ་ནས་ཅིར་ཡང་མི་རྟོག་པར་འཇོག་པ་ཡིན་ནོ།	 །ཞེས་ཟེར་རོ།།
	 དེ་ལ་དཔྱད་ན་དབུ་མ་རིན་ཆེན་ཕྲེང་བ་ལས།༢༦༡	 འཇིག་རྟེན་
ཡོད་ཅེའམ་མེད་པ་ཞེས།	 །ཞེས་སོགས་གསུངས་པའི་དོན་རང་བཞིན་
གྱིས་ཡོད་པའི་འཇིག་རྟེན་དེ་ཉིད་རྗེས་སུ་འགགས་ནས་མེད་པར་འགྱུར་
བར་འཛིན་པ་རྨོངས་པར་གསུངས་པ་མ་གཏོགས།	འཇིག་རྟེན་རང་བཞིན་
གྱིས་མེད་པར་བཟུང་བ་རྨོངས་པ་ཡིན་པ་ལུང་གི་དོན་མིན་པ་ནི་དཔེ་

བཀོད་ཚུལ་ལས་གསལ་བར་ཐོན་པའི་ཕྱིར་ཏེ།	 སྨིག་རྒྱུ་ལ་ཆུར་བཟུང་
ནས་སོང་བ་ལས་དེར་སྨིག་རྒྱུ་མ་མཐོང་བ་ན་སྔར་ཆུ་ཡོད་པ་ལ་ད་མེད་
པར་གྱུར་ནས་མ་མཐོང་ངོ་སྙམ་དུ་འཛིན་པ་བླུན་པོ་ཡིན་གྱི།	 སྔར་སྨིག་
རྒྱུ་ཆུར་སྣང་ཞིང་འཛིན་པ་ལ་དེར་སོང་ནས་བརྟགས་པས་ཆུ་མ་མཐོང་བ་
ན་དེ་ན་ཆུ་དང་པོ་ནས་མེད་དོ་སྙམ་དུ་འཛིན་པ་བླུན་པོ་མིན་པའི་ཕྱིར།	 དེ་
བཞིན་དུ་རྩ་ཤེ་ལས།༢༦༢	 ཡོད་ཅེས་བྱ་བ་རྟག་པར་འཛིན།	 །ཞེས་སོགས་
ཀྱི་དོན་ཡང་ཚིག་འདིའི་མཇུག་དེ་མ་ཐག་ཏུ།	 ༢༦༣གང་ཞིག་རང་བཞིན་
གྱིས་ཡོད་པ།	 །དེ་ནི་མེད་པ་མིན་པས་རྟག	 །སྔོན་བྱུང་ད་ལྟར་མེད་ཅེས་
པ།	 །དེས་ན་ཆད་པར་ཐལ་བར་འགྱུར།	 །ཞེས་ཆོས་གང་ཞིག་རང་བཞིན་
གྱིས་ཡོད་ན་དེ་ནི་གཏན་དུ་གནས་ནས་ནམ་ཡང་མེད་པར་མི་འགྱུར་བས་
རྟག་པར་ལྟ་བ་དང།	 སྔར་རང་བཞིན་གྱིས་ཡོད་པའི་ཆོས་ཤིག་ཕྱིས་ཞིག་
ནས་མེད་ཅེས་ལྟ་ན་ཆད་ལྟ་བར་ཐལ་བར་གསལ་བར་གསུངས་པས།	ཚིག་
གོང་འོག་གཉིས་བསྒྲིགས་ནས་གོ་བ་ལེན་དགོས་སོ།	།དེ་བཞིན་དུ་ཇོ་བོའ་ི
གསུང་དྲངས་པ་ལས་ཀྱང་།	མཐའ་དབུས་མེད་པར་གང་ལྟ་བ།	།དེ་ནི་ཡང་
དག་ལྟ་བ་སྟེ།	 །ཞེས་དང།	 སྤྱོད་འཇུག་གི་ལུང་དྲངས་པ་ལས་ཀྱང།	 ཅི་
ཡང་མེད་ཅེས་གོམས་པས་ནི།	 །ཞེས་རང་བཞིན་གྱིས་མེད་པ་བསྒོམ་
པར་གསལ་བར་གསུང་བཞིན་དུ་མིག་ཡ་གཅིག་བཙུམ་མི་རིགས་སོ།།
	 གཞན་ཡང་ལྟ་བ་སྐྱོང་བའི་སྔོན་དུ་དཔྱད་མ་དཔྱད་ཀྱི་ཁྱད་པར་
ཙམ་མ་གཏོགས།	 དངོས་གཞིའི་སྐབས་སུ་ཡུལ་ཅིར་ཡང་མ་གྲུབ་པ་ལ་

བློས་ཅིར་ཡང་མི་འཛིན་པར་འཇོག་པ་ལ་ཧྭ་ཤང་གིས་བཤད་པ་དང་ཁྱད་
པར་མེད་པས།	ལས་དང་པོ་བས་དེ་ལྟར་མཉམ་པར་བཞག་པའི་ཚེ་བློ་དེའི་
ཡུལ་མེད་པར་ཐལ་ལོ།	 །འདོད་ན།	དེ་བློ་མ་ཡིན་པར་ཐལ་ལོ།	 །འདོད་ན།	
དེའི་ཚེ་གང་ཟག་དེའི་རྒྱུད་ལ་ཤེས་པ་མེད་པར་ཐལ་ལོ།	།གཞན་ཡང་མཉམ་
བཞག་ཡེ་ཤེས་མེད་པར་ཐལ།	 དེ་ཡིན་ན་ཤེས་པ་ཡིན་དགོས་པའི་ཕྱིར།	
གལ་ཏེ་ཤེས་པ་ཡིན་ན་ཡུལ་ཡོད་པས་མ་ཁྱབ་བོ་ཟེར་ན།	 དེ་ལྟར་ན་ཤིང་
ཡང་ཤེས་པར་ཐལ་བར་འགྱུར་ཏེ།	 སྤྱོད་འཇུག་ལས།༢༦༤	 གལ་ཏེ་ཤེས་
མེད་ཤེས་ཡིན་ན།	 །ཤིང་ཡང་ཤེས་པར་ཐལ་བར་འགྱུར།	 །ཞེས་གསུངས་
པ་ལྟར་རོ།	།དེ་ལ་ཁོ་ན་རེ།	དབུ་མ་འཇུག་པ་ལས།༢༦༥	གང་ཚེ་སྐྱེས་མེད་
དེ་ཉིད་ཡིན་ཞིང་བློ་ཡང་སྐྱེ་བ་དང་བྲལ་བ།	།དེ་ཚེ་དེ་རྣམ་རྟེན་ལས་དེ་ཡིས་
དེ་ཉིད་རྟོགས་པ་ལྟ་བུ་སྟེ།	ཞེས་གསུངས་པ་ལྟར།	ཡུལ་ཅིར་ཡང་མ་གྲུབ་པ་
བཞིན་དུ་བློས་ཀྱང་ཅིར་ཡང་མི་འཛིན་པར་འཇོག་པས་དེ་ཁོ་ན་ཉིད་རྟོགས་
པར་བཞག་པ་ཡིན་ནོ་ཞེས་ཟེར།	དེ་ནི་མི་རིགས་ཏེ།	འཇུག་པའི་རང་འགྲེལ་
ལས།༢༦༦	 དཔེར་ན།	 རྣམ་པར་ཤེས་པ་སྔོན་པོའ་ིརྣམ་པ་གསལ་བ་ཉེ་བར་
སྐྱེ་བ་ན་སྔོན་པོ་ཤེས་སོ་ཞེས་བརྗོད་པ་དེ་བཞིན་དུ་ཤེས་པ་དེ་ཁོ་ན་ཉིད་ཀྱི་
རྣམ་པའི་རྗེས་སུ་བྱེད་པ་སྐྱེ་བ་ན་དེ་ཁོ་ན་ཉིད་ཤེས་སོ་ཞེས་ཉེ་བར་གདགས་
སོ།	།ཞེས་གཟུགས་སོགས་རང་བཞིན་གྱིས་སྐྱེ་བ་མེད་པ་དེ་ཁོ་ན་ཉིད་ཡིན་
ཞིང།	བློ་ཡང་གཟུགས་སོགས་རང་བཞིན་གྱིས་སྐྱེ་བ་མེད་པའི་རྣམ་པ་ཅན་
དུ་སྐྱེ་བ་ལ་དེ་ཁོ་ན་ཉིད་རྟོགས་པར་གསུངས་པ་ལ།	 ཁྱོད་ཀྱིས་ཡུལ་ཅིར་

ཡང་མ་གྲུབ་པ་ལ་བློས་ཅིར་ཡང་མི་འཛིན་པ་མཉམ་པར་བཞག་པའི་ཁུངས་
སུ་ལུང་དེ་དྲངས་པ་དང།	 ལུང་དེ་ལས་གང་ཚེ་སྐྱེ་མེད་དེ་ཉིད་ཡིན་ཞིང་།	
ཞེས་རང་བཞིན་གྱིས་སྐྱེ་བ་མེད་པ་དེ་ཁོ་ན་ཉིད་དུ་གསུངས་པ་འགལ་ལོ།།
	 གཞན་ཡང་ལས་དང་པོ་བས་ཐོག་མར་ཆོས་ཉིད་སྒོམ་པའི་བློ་
དེ་ཉིད་ཚད་མ་ཡིན་ནམ་མིན།	 དང་པོ་ལྟར་ན་མངོན་སུམ་ཚད་མ་ཡིན་
ནམ་རྗེས་དཔག་ཚད་མ་ཡིན།	 དང་པོ་ལྟར་ན་སོ་སོའ་ིསྐྱེ་བོས་ཐོག་མར་
དེ་ཁོ་ན་ཉིད་སྒོམ་པ་ཉིད་ནས་མངོན་སུམ་དུ་རྟོགས་པར་ཐལ་ལོ།	 །འདོད་
ན།	 སྟོང་པ་ཉིད་དེ་ལྐོག་གྱུར་མ་ཡིན་པར་ཐལ་ལོ།	 །གཞན་ཡང་ཐོག་མར་
སྒོམ་པ་ཉིད་ནས་མཐོང་ལམ་ཐོབ་པར་ཐལ་ལོ།	 །འདོད་ན།	 སྦྱོར་ལམ་
དང་ཚོགས་ལམ་སྔོན་དུ་མ་སོང་བར་མཐོང་ལམ་ཐོབ་པ་ཡོད་པར་ཐལ་
ལོ།	 །འདོད་ན།	 ཡུམ་ཤེར་ཕྱིན་ལ་སོགས་པའི་བཀའ་དང།	 མངོན་རྟོགས་
རྒྱན་ལ་སོགས་པའི་བསྟན་བཅོས་ཐམས་ཅད་དང་འགལ་ལོ།	 །གཞན་
ཡང།	 ལས་དང་པོ་བས་ཐོག་མར་དེ་ལྟར་བསྒོམས་པས་ཉམས་མྱོང་ཅུང་
ཟད་སྐྱེས་ནས་ཐུན་ཚོད་འགའ་མཉམ་པར་བཞག་པ་ན་ཆོས་ཉིད་མངོན་
སུམ་དུ་རྟོགས་པར་ཐལ་ལོ།	།འདོད་ན།	མཉམ་བཞག་དེ་ལས་ལངས་པའི་
རྗེས་ཐོབ་ཏུ་ཉོན་མོངས་ཅུང་ཟད་ཀྱང་ཁ་བྲི་བ་ཉམས་མྱོང་གིས་གྲུབ་པས།	
དེ་ལྟ་བུའི་ལམ་གྱིས་ཉོན་མོངས་གཏན་ཟད་དུ་ཇི་ལྟར་བྱེད་པར་མི་ནུས།
གཉིས་པ་ལྟར་ན།	དེ་ཆོས་ཅན།	རྗེས་དཔག་ཚད་མ་མ་ཡིན་པར་ཐལ།	བསྒྲུབ་
བྱ་ངེས་པའི་ངེས་ཤེས་མ་ཡིན་པའི་ཕྱིར་ཏེ།	གང་དུ་ཡང་རྣམ་པར་མི་རྟོག་པ་

ཙམ་ཡིན་པའི་ཕྱིར།	རྟགས་ཁས།	གཞན་ཡང་དེ་ཆོས་ཅན།	རྗེས་དཔག་ཚད་
མ་མ་ཡིན་པར་ཐལ།	ཚུལ་གསུམ་ཚང་བའི་རྟགས་ལ་བརྟེན་ནས་བསྒྲུབ་བྱ་
དཔག་ཚུལ་མེད་པའི་ཕྱིར།	 གལ་ཏེ་ཡོད་མེད་སོགས་བཞི་པོ་རེ་རེ་ནས་མ་
གྲུབ་པའི་རྟགས་ལ་བརྟེན་ནས་བཞི་པོ་གང་དུ་ཡང་མ་གྲུབ་པ་ངེས་པ་ཡིན་ནོ་
ཞེ་ན།	འོ་ན་ཡུལ་ཅིར་ཡང་མ་གྲུབ་པ་ལ་བློས་ཅིར་ཡང་མ་གྲུབ་པར་འཇོག་
པ་ཙམ་མ་ཡིན་པར་ཐལ་ལོ།	།གཞན་ཡང་དེ་མི་རིགས་པར་ཐལ།	དེ་ལྟ་བུའི་
གཏན་ཚིགས་དེ་ཕྱོགས་ཆོས་དང་རྗེས་ཁྱབ་གང་ཡང་མ་གྲུབ་པའི་ཕྱིར།	
	 གཉིས་པ་དེ་འདྲའི་བློ་དེ་ཚད་མ་མིན་ན་མ་རྟོགས་པ་དང་ལོག་
པར་རྟོག་པ་གང་རུང་དུ་ཐལ་ལོ།	 །འདོད་ན།	 དེ་བསྒོམས་པ་ལས་གནས་
ལུགས་མཐོང་བ་དང།	 སྒྲིབ་པ་ཟད་པ་དང།	 	 ཐམས་ཅད་མཁྱེན་པའི་
ཡེ་ཤེས་འབྱུང་བར་འདོད་པ་ཧ་ཅང་ཐལ་ལོ།	 །ཡང་ཡུལ་ཅིར་ཡང་མ་
གྲུབ་པ་གནས་ལུགས་སུ་བྱས་ནས་བློས་ཀྱང་གནས་ལུགས་དེ་དང་
མཐུན་པར་ཅིར་ཡང་མི་རྟོག་པར་འཇོག་པར་འདོད་པ་དེ་གཏན་ནས་
མི་རིགས་ཏེ།	 ཡོད་མེད་སོགས་བཞི་པོ་གང་དུ་ཡང་མ་གྲུབ་པ་གནས་
ལུགས་མ་ཡིན་པའི་ཕྱིར་ཏེ།	 དེ་ཤེས་བྱ་ལ་མི་སྲིད་པའི་ཕྱིར་ཏེ།	 གཞི་
དེ་ཡོད་པ་མ་ཡིན་ན་གཞི་དེ་མེད་པ་ཡིན་དགོས་པའི་ཕྱིར་ཏེ།	 ཤེར་ཕྱིན་
སྡུད་པ་ལེའུ་དང་པོ་ལས།	 གང་ཞིག་ཡོད་པ་མ་ཡིན་དེ་ནི་མེད་ཅེས་བྱ།	
།ཞེས་གསུངས་པའི་ཕྱིར་དང།	 ཡོད་པ་མ་ཡིན་པ་དང་མེད་པ་གཉིས་
ཚིག་མི་འདྲ་ཡང་དོན་བློ་ལ་འཆར་ཚུལ་ལ་མི་འདྲ་བ་མེད་པའི་ཕྱིར།

	 གཞན་ཡང་དེ་ཆོས་ཅན།	 རང་བཞིན་གྱིས་ཡོད་པར་ཐལ།	 རང་
བཞིན་གྱིས་མེད་པ་མ་ཡིན་པའི་ཕྱིར།	 རྟགས་ཁས།	 མ་ཁྱབ་ན།	 རྩོད་
ཟློག་ལས།༢༦༧	 རང་བཞིན་མེད་པ་ཉིད་ལོག་ན།	 །རང་བཞིན་ཉིད་དུ་
རབ་གྲུབ་འགྱུར།	 །ཞེས་གསུངས་པ་དང་འགལ་ལ།	 དོན་དམ་བདེན་
པ་ཆོས་ཅན།	 ཚད་མས་དམིགས་སམ་མ་དམིགས་ཞེས་དྲིས་ན༌མི་སྨྲ་
བའི་བརྟུལ་ཞུགས་འབའ་ཞིག་ལ་བརྟེན་དགོས་པར་འགྱུར་ཏེ།	 དེ་ཆོས་
ཅན།	 ཡོད་པར་ཐལ།	 ཚད་མས་དམིགས་པའི་ཕྱིར།	 མ་གྲུབ་ན།	 དེ་ཆོས་
ཅན།	 མེད་པར་ཐལ།	 ཚད་མས་མ་དམིགས་པའི་ཕྱིར་རོ།	 །གཞན་ཡང་
།	 ཆོས་ཉིད་མཐའ་བཞི་དང་བྲལ་བར་གཏན་ལ་ཕབ་ཚུལ་དེ་མི་འཐད་པར་
ཐལ།	 ཡོད་མེད་གཉིས་ཀ་མིན།	 །ཞེས་སྨྲས་པའི་རྗེས་སུ་ཡང་ཡོད་མེད་
གཉིས་ཀ་མིན་པའང་མིན་ཞེས་ཁས་བླངས་སྔ་ཕྱི་འགལ་བའི་ཕྱིར་རོ།།
	 ཁ་ཅིག་ཧྭ་ཤང་སོགས་དང་མི་འདྲ་བའི་སྐད་བྱས་ནས་རིགས་
པ་ཡང་དག་གིས་རང་བཞིན་གྱིས་ཡོད་པ་མ་ཡིན་པ་ལ་སོགས་པ་
གཏན་ལ་ཕབ་ནས།	 བསྒོམ་པའི་དུས་སུ་དེ་མི་སྒོམ་པར།	 ཧྭ་ཤང་དང་
འདྲ་བར་ཅིར་ཡང་མི་རྟོག་པར་འཇོག་པ་ཡང་སློབ་དཔོན་ཀ་མ་ལ་ཤཱི་
ལ་སོགས་ཀྱིས་བཀག་སྟེ།	 སྒོམ་རིམ་ཐ་མ་ལས།༢༦༨	 ཡང་ཐོས་པ་དང་
བསམ་པ་ལས་བྱུང་བའི་ཤེས་རབ་ཀྱིས་རྟོགས་པ་གང་ཡིན་པ་དེ་ཉིད་
བསྒོམ་པ་ལས་བྱུང་བའི་ཤེས་རབ་ཀྱི་བསྒོམ་པར་བྱའི།	 གཞན་དུ་ནི་མ་
ཡིན་ཏེ།	 རྟ་དཀྱུས་ཀྱི་ས་བསྟན་ནས་རྒྱུག་པ་བཞིན་ནོ།	 །ཞེས་དང།	 དགེ་

བཤེས་པོ་ཏོ་བས་མཛད་པའི་བེའུ་བུམ་སྔོན་པོ་ལས།༢༦༩	 ཁ་ཅིག༌ཐོས་
བསམ་དུས་ན་རིགས་པས།	 །རང་བཞིན་མེད་པར་གཏན་ལ་ཕབ་ནས།	
།བསྒོམ་དུས་མི་རྟོག་འབའ་ཞིག་སྒོམ་ཟེར།	 །དེ་ལྟ་ན་ནི་འབྲེལ་མེད་སྟོང་
ཉིད།	 །ལོགས་སུ་བསྒོམས་ཕྱིར་གཉེན་པོར་མི་འགྱུར།	 །ཞེས་གསུངས།
	 གཞན་ཡང་ཧྭ་ཤང་སོགས་ཀྱིས་དང་པོ་ནས་ཡིད་བྱེད་བཀག་
ནས་བསྒོམ་པ་འགོག་པའི་སྐབས་སུ་སྒོམ་རིམ་ཐ་མ་ལས།༢༧༠	 དེ་ཙམ་གྱི་
ཕྱིར་རྣམ་པར་མི་རྟོག་པར་འགྱུར་དུ་ཟིན་ན་ནི་བརྒྱལ་བ་ཡང་དྲན་པ་དང།	
ཡིད་ལ་བྱེད་པ་མེད་པས་རྣམ་པར་མི་རྟོག་པ་ཉིད་དུ་འཇུག་པར་འགྱུར་
རོ།	 །ཞེས་གསུངས་པ་ཡང་སོ་སོར་རྟོག་པ་སྔོན་དུ་མ་སོང་བར་བརྒྱལ་ན་
ཆོས་ཉིད་བསྒོམ་པ་མིན་ཀྱང་སོ་སོར་རྟོག་པའི་གནས་སྐབས་སུའམ།	རྗེས་
སུ་བརྒྱལ་ན་ཆོས་ཉིད་བསྒོམ་པར་འགྱུར་བ་ཡིན་ནོ་ཞེས་ཁས་བླང་དགོས་
པར་འགྱུར་རོ།	 །དེ་བཞིན་དུ་དེ་ཉིད་ལས།༢༧༡	 དེ་ལྟ་བས་ན་རྣལ་འབྱོར་
པས་ཡེ་ཤེས་ཀྱི་མིག་ཕྱེ་ལ་ཤེས་རབ་ཀྱི་མཚོན་གྱིས་ཉོན་མོངས་པའི་དགྲ་
རྣམས་ཕམ་པར་བྱ་སྟེ།	 འཇིགས་པ་མེད་པར་གནས་པའི་ཕྱིར་མི་སྡར་མ་
བཞིན་དུ་མིག་འཛུམས་པར་མི་བྱའོ།	 །ཞེས་གསུངས་པ་ཡང་དང་པོ་ནས་
མིག་འཛུམས་པ་མི་བྱ་བ་ཡིན་ཀྱང།	མིག་ཅུང་ཟད་ཕྱེ་ནས་ལྟ་བའི་རྗེས་སུ་
མིག་འཛུམས་པར་བྱའོ་ཞེས་འགྲེལ་དགོས་པར་འགྱུར་རོ།	 །དེས་ན་སྔར་
དང་པོ་ནས་ཡིད་བྱེད་བཀག་ནས་བསྒོམ་པ་ལ་བཤད་པའི་སྐྱོན།	 བདག་
འཛིན་དང་འཛིན་སྟངས་དངོས་འགལ་མིན་པས་བདག་འཛིན་ལ་མི་གནོད་

པར་ཐལ་བ་དང།	 བདག་འཛིན་ལ་གནོད་ན་བྱམས་སྙིང་རྗེ་བྱང་ཆུབ་ཀྱི་
སེམས་ལའང་གནོད་པར་ཐལ་བ་སོགས་ཀྱི་སྐྱོན་ཕལ་ཆེ་བ་འདི་ལ་ཡང་
འཇུག་གོ	 །གཞན་ཡང།	 རིགས་པའི་དཔྱད་པ་སྔོན་དུ་སོང་བའི་རྒྱུ་མཚན་
གྱིས་ཧྭ་ཤང་གི་ལྟ་བ་དང་མི་འདྲ་བར་བཤད་པ་འདི་དཔྱད་གཞིར་སྣང་སྟེ།	
མཁན་པོ་མ་ཧཱ་ཡ་ནའི་བསམ་གཏན་གཅིག་ཅར་འཇུག་པའི་སྒོ་ལས།༢༧༢	
ཐོག་མར་གསར་དུ་སྣོམ་པའི་མྱི་སེམས་ལ་ལྟ་བ་ན།	ཞེས་པ་ནས།	ཚོར་བ་
ཉིད་ཀྱང་མིང་དང་གཟུགས་མེད།	 ཐོག་མ་ག་ལས་འོང་བའི་གནས་ཀྱང་མ་
མཐོང།	 ཐ་མར་གར་སོང་གི་རྗེས་ཀྱང་མི་ཆོད།	 ཚོར་བ་དང་ཚོར་བར་བྱ་
བའི་གནས་ཀྱང་བཙལ་དུ་མྱི་རྙེད་ཅིང་བསམ་གྱིས་མྱི་ཁྱབ་པས་མྱི་བསམ་
སྟེ།	 མྱི་བསམ་པ་དེ་ལ་ཡང་མ་ཆགས་པ་ནི།	 ཞེས་སོགས་གསུངས་པའི་
ཕྱིར།	 དེས་ན་འཁྲུལ་པ་དེ་ལྟར་བྱུང་བའི་རྩ་བ་ནི།	 ཡོད་པ་དང་རང་བཞིན་
གྱིས་ཡོད་པ་གཉིས་དང།	 མེད་པ་དང་རང་བཞིན་གྱིས་མེད་པ་གཉིས་ཀྱི་
ཁྱད་པར་མ་ཕྱེ་བར།	དེ་ཁོ་ན་ཉིད་ལ་དཔྱོད་པའི་རིགས་པས་གཟུགས་དང་
དེའི་སྐྱེ་བ་སོགས་འགོག་པར་འདོད་པའི་དབང་གིས་བྱུང་བ་ཡིན་ལ།	 དེ་
ནི་གཏན་ནས་མི་རིགས་ཏེ།	 དེ་ལྟ་ན་ཤེས་རབ་སྙིང་པོ་ལས།	 དེ་བཞིན་དུ་
སྡུག་བསྔལ་བ་དང།	 ཀུན་འབྱུང་བ་དང།	 འགོག་པ་དང།	 ལམ་མེད་ཅེས་
གསུངས་པ་རྣམས་རྒྱངས་འཕེན་པ་སོགས་ཀྱིས་ཚེ་སྔ་ཕྱི་མེད་པ་དང།	
ཐར་པ་མེད་པར་བཤད་པ་དང་ཁྱད་པར་མེད་པར་འགྱུར་བའི་ཕྱིར་རོ།།
	 གཞན་ཡང་མདོ་ལས།	 གང་ཞིག་རྐྱེན་ལས་སྐྱེས་པ་དེ་མ་སྐྱེས།	

།ཞེས་རྐྱེན་ལས་སྐྱེ་བའི་རྒྱུ་མཚན་གྱིས་མ་སྐྱེས་པར་གསུངས་པའི་མ་སྐྱེས་
པའི་དོན་རང་བཞིན་གྱིས་མ་སྐྱེས་པའོ་ཞེས་སྟོན་པའི་ཕྱིར་ཚིག་སྔ་མ་དེའི་
མཇུག་ཏུ།	 དེ་ལ་སྐྱེ་བའི་རང་བཞིན་ཡོད་མ་ཡིན།	 །ཞེས་གསུངས་པ་ལ།	
ཁྱོད་ལྟར་ན་རང་བཞིན་གྱིས་མ་སྐྱེས་པ་དང་མ་སྐྱེས་པ་གཉིས་ཁྱད་པར་
མེད་པས།	 རྐྱེན་ལས་སྐྱེ་བའི་རྟགས་ལ་བརྟེན་ནས་མ་སྐྱེས་པར་སྒྲུབ་པར་
ཁས་བླང་དགོས་ན།	 དེ་ནི་རྟགས་ཡང་དག་ཏུ་མི་རིགས་ཏེ།	 རྟགས་ཆོས་
གཉིས་འགལ་བའི་ཕྱིར་རོ།	།དེ་འདྲ་བ་ཡང་རྟགས་ཡང་དག་ཡིན་ན།	རྟགས་
ཡང་དག་མ་ཡིན་པ་གཞན་ཅི་ཞིག་ཡོད།	དེས་ན་མ་སྐྱེས་པ་དང་རང་བཞིན་
གྱིས་མ་སྐྱེས་པ་གཉིས་ཀྱི་ཁྱད་པར་ལེགས་པར་འབྱེད་དགོས་ཏེ།	 རིགས་
པ་དྲུག་ཅུ་པ་ལས།༢༧༣	བརྟེན་ནས་སྐྱེ་བ་མ་སྐྱེས་ཞེས།	།དེ་ཉིད་མཁྱེན་པ་
མཆོག་གིས་གསུངས།	 །ཞེས་པ་ལ་ཁ་ཅིག་གིས་རྩོད་པ་བཀོད་ནས་དེ་ལ་
ལན་འདེབས་པའི་ཚུལ་དཔལ་ལྡན་ཟླ་བས་གསུངས་པ་ནི།	 རིགས་པ་དྲུག་
ཅུ་པའི་འགྲེལ་པ་ལས།༢༧༤	 བརྟེན་ནས་འབྱུང་བ་གང་ཡིན་པ་དེ་ནི་བྱུང་བ་
ཉིད་དུ་ངེས་ཏེ།	དེ་ལ་མ་བྱུང་ཞེས་བྱ་བའི་སྒྲར་ཇི་སྐད་དུ་གདགས།	གལ་ཏེ་
མ་སྐྱེས་པ་ཞེས་བྱ་བ་ན་ནི་དེ་བརྟེན་ནས་སྐྱེས་པ་ཞེས་བྱར་མི་རུང་སྟེ།	 དེ་
བས་ན་ནང་འགལ་བའི་ཕྱིར་དེ་རིགས་པ་མ་ཡིན་ནོ་ཞེས་ཟེར་ན།	 ཀྱེ་མ་
ཀྱི་ཧུད་རྣ་བ་དང་སྙིང་མེད་པས་ཀྱང་བདག་ལ་ཀླན་ཀ་བཙལ་བ་གང་ཡིན་
པ་དེ་ནི་བདག་མ་རུངས་བ་ཞེས་བབ་བོ།	 །བདག་མ་རུངས་བ་ཞེས་བབ་
བོ་ཞེས་པ་འདི་ལ་དཔེ་གཞན་དུ་ཁོ་བོ་ཅག་ལ་དཀའ་བ་ཞིག་བབ་པོ་ཞེས་

བྱུང།	 གང་བརྟེན་ནས་སྐྱེས་པ་དེ་གཟུགས་བརྙན་བཞིན་དུ་ངོ་བོ་ཉིད་ཀྱིས་
སྐྱེས་པ་མ་ཡིན་ནོ་ཞེས་ཁོ་བོས་གང་གི་ཚེ་སྨྲས་པ་དེའི་ཚེ་དེ་ལ་ཀླན་ཀ་
བཙལ་བའི་སྐབས་ག་ལ་ཡོད།	 ཞེས་པ་ནས།	 བདག་ཉིད་གང་གིས་དེའི་
སྐྱེ་བ་མེད་པར་རྣམ་པར་གཞག་ཅེ་ན།	 ཡང་དག་པར་འདོད་པའི་ངོ་བོ་ཉིད་
ཀྱིས་འདོད་ཀྱི།	 ཞེས་ཁྱད་པར་ཕྱེ་ནས་ལན་འདེབས་པར་མཛད་དོ།	 །རང་
བཞིན་གྱིས་མ་སྐྱེས་པར་སྔར་ལན་མང་དུ་སྨྲས་པའི་རང་བཞིན་གྱིས་ཞེས་
པའི་ཚིག་མ་ཐོས་ཤིང་དོན་མ་གོ་བས་རྣ་བ་དང་སྙིང་མེད་ཅེས་གསུངས་སོ།།
	 གཞན་ཡང་དེ་མི་འཐད་དེ།	 ཚིག་གསལ་ལས།༢༧༥	 ཁོ་བོ་ཅག་
ནི་ལས་དང་བྱེད་པ་པོ་དང་འབྲས་བུ་ལ་སོགས་པ་མེད་དོ་ཞེས་སྨྲ་བ་
ཡང་མིན་ཏེ།	 འོ་ན་ཅི་ཞེ་ན།	 འདི་དག་རང་བཞིན་མེད་དོ་ཞེས་རྣམ་པར་
འཇོག་པ་ཡིན་ནོ།	 །ཞེས་དང།	 བཞི་བརྒྱ་པའི་འགྲེལ་པ་ལས།༢༧༦	 འདས་
པའི་དངོས་པོ་རྣམ་པ་ཐམས་ཅད་དུ་མེད་པ་ནི་མ་ཡིན་ཏེ།	 དྲན་པར་བྱ་བ་
ཡིན་པའི་ཕྱིར་དང།	 དེའི་འབྲས་བུ་མཐོང་བའི་ཕྱིར་རོ།	 །རང་གི་ངོ་བོས་
ཡོད་པ་ཡང་མ་ཡིན་ཏེ།	 རྟག་པ་ཉིད་དུ་ཐལ་བའི་ཕྱིར་དང།	 དངོས་སུ་
འཛིན་པར་ཐལ་བར་འགྱུར་བའི་ཕྱིར་རོ།	 །ཞེས་གསུངས་པའི་ཕྱིར་རོ།།
	 གཞན་ཡང་བུམ་པ་ལ་སོགས་པ་མེད་ན་དེ་དག་ཁྱོད་ལ་སྣང་གི་
འདུག་གམ་མི་འདུག	 །བདག་གིས་དྲི་བ་བཀོད་པ་འདི་ཁྱོད་ཀྱིས་ཐོས་ཀྱི་
འདུག་གམ་མི་འདུག	 །དེ་ལ་མཐོང་གི་མི་འདུག་ཅེས་པ་དང།	 ཐོས་ཀྱི་མི་
འདུག་ཟེར་ན་ནི།	 དེ་ལྟ་བུའི་རྫུན་ཅན་མངོན་སུམ་ལ་བསྙོན་པ་ཁྱོད་དང་སུ་

ཞིག་རྩོད།	 སྣང་གི་འདུག	 །ཐོས་ཀྱི་འདུག་ཟེར་ན་ནི།	 འདུག་ཅེས་པ་ཡོད་
པའི་དོན་ཡིན་པས་བོད་སྐད་མི་ཤེས་མཁན་ཡིན་ན་མ་གཏོགས།	བོད་སྐད་
ཤེས་མཁན་ཞིག་ཡིན་ན་སྣང་བ་འདུག་ཀྱང་སྣང་བ་ཡོད་པ་མིན་ཞེས་ཇི་
ལྟར་སྨྲ།	 དེ་ལྟར་སྣང་བ་ཡོད་ན་ནི་སྣང་བ་རང་བཞིན་གྱིས་ཡོད་པར་ཐལ་
ལོ།	 །གལ་ཏེ་སྣང་བ་རང་བཞིན་གྱིས་མེད་ཀྱང་ཡོད་དོ་ཟེར་ན་ནི།	 བུམ་པ་
ལ་སོགས་པའང་རང་བཞིན་གྱིས་མེད་ཀྱང་ཡོད་པ་དེས་ན་དབུ་མའི་དོན་
འཆད་པར་རློམས་ནས་དབུ་མའི་ཕྱོགས་སྔའི་ནང་དུ་མ་འཚངས་ཤིག །
	 དེ་ལ་གལ་ཏེ་རང་བཞིན་གྱིས་མེད་པ་དང་མེད་པ་གཉིས་ཁྱད་
པར་མེད་ཅེས་མི་སྨྲ་ཡི།	 བུམ་པ་ལ་སོགས་པ་ཡོད་མོད་ཀྱང་དེ་ཁོ་ན་
ཉིད་ལ་དཔྱོད་པའི་རིགས་པས་ཁེགས་པའི་ཕྱིར་ཏེ།	 དེ་མི་ཁེགས་ན་དེ་
ཁོ་ན་ཉིད་བསྒོམས་པས་གཟུགས་སོགས་འཛིན་པའི་རྟོག་པ་བཟློག་མི་
ནུས་ལ།	 རྟོག་པ་བཟློག་པའི་རྒྱུ་གཞན་ཡང་མེད་པས།	 སངས་རྒྱས་ཀྱི་
སར་རྟོག་པ་ཡོད་པར་འགྱུར་ན།	 དེ་ནི་མི་རིགས་ཏེ།	 ཐེག་པ་ཆེན་པོའ་ི
བཀའ་བསྟན་བཅོས་དུ་མ་དང་འགལ་ཞིང།	 སངས་རྒྱས་ཀྱི་འཕྲིན་ལས་
འབད་མེད་ལྷུན་གྲུབ་ཏུ་འཇུག་མི་ནུས་པར་འགྱུར་བས་སོ་ཞེས་ཟེར།	 དེ་
ཡང་མི་རིགས་ཏེ།	 སྟོང་ཉིད་བདུན་ཅུ་པ་ལས།༢༧༧	 འདི་བརྟེན་འདི་འབྱུང་
ཞེས་བྱ་བའི།	 །འཇིག་རྟེན་ཚུལ་འདི་འགོག་མི་མཛད།	 །ཅེས་དང།	 སྤྱོད་
འཇུག་ལས།༢༧༨	 ཇི་ལྟར་མཐོང་ཐོས་ཤེས་པ་དག	 །འདིར་ནི་དགག་
པར་བྱ་མིན་ཏེ།	 །འདིར་ནི་སྡུག་བསྔལ་རྒྱུར་གྱུར་པ།	 །བདེན་པར་རྟོག་

པ་བཟློག་བྱ་ཡིན།	 །ཞེས་དང།	 དཔལ་ལྡན་ཟླ་བས་བཞི་བརྒྱ་པའི་འགྲེལ་
པ་ལས།༢༧༩	 ཁོ་བོ་ཅག་ནི་འདིར་དངོས་པོ་རྣམས་རང་གི་ངོ་བོས་གྲུབ་པ་
འགོག་གི	 །མིག་ལ་སོགས་པ་བྱས་ཤིང་རྟེན་ཅིང་འབྲེལ་བར་འབྱུང་བའི་
ལས་ཀྱི་རྣམ་པར་སྨིན་པ་ཉིད་ནི་མི་འགོག་གོ	།ཞེས་གང་འགོག་པ་དང་གང་
མི་འགོག་པའི་ཁྱད་པར་ལེགས་པར་ཕྱེ་ནས་གསུངས་པས༌མིག་ལེགས་
པར་ཕྱེ་ལ་ལྟོས་ཤིག	 །གཞན་ཡང་འཇུག་པ་ལས།༢༨༠	 ཐ་སྙད་དོན་ལ་རྣམ་
པར་དཔྱད་མི་བྱ།	 །ཞེས་སོགས་མང་དུ་གསུངས་པ་དང་ཡང་འགལ་ལོ།།
	 ཡང།	 གཟུགས་ལ་སོགས་པ་ཡོད་པ་མིན་པར་ཐལ།	 དེ་
དག ་ཡོད ་པར ་འཛིན ་པ ་ལ ་ཚད་མ ་གཞན་གྱིས ་གནོད ་པའི ་ཕྱིར ་
ཏེ།	 མཉམ་གཞག་ཡེ་ཤེས་ཀྱིས་གནོད་པའི་ཕྱིར།	 མ་ཁྱབ་ན།	 རྟག་
གཅིག་རང་དབང་ཅན་གྱི་བདག་ལ་སོགས་པ༌ཡང་ཡོད་པར་ཐལ་ལོ།།
	 དེ་བཞིན་དུ་བླ་མེད་བྱང་ཆུབ་ཀྱི་ཆོས་ཉིད་རྟོགས་པའི་བློ་ཆོས་
ཅན།	 ཁྱོད་ཀྱིས་བླ་མེད་བྱང་ཆུབ་རང་ངོས་ནས་ཡོད་པ་ཁེགས་པ་བཞིན་
དུ་བླ་མེད་བྱང་ཆུབ་ཀྱང་ཁེགས་པར་ཐལ།	འདོད་པའི་ཕྱིར།	འདོད་ན།	བྱང་
ཆུབ་ཀྱི་སེམས་ཀྱི་ཞེན་ཡུལ་ཁེགས་པར་ཐལ།	འདོད་པའི་ཕྱིར།	འདོད་ན།	
བྱང་ཆུབ་ཀྱི་སེམས་ཀྱི་ཆོས་ཉིད་རྟོགས་པའི་བློ་དང་བྱང་ཆུབ་ཀྱི་སེམས་
གཉིས་ཤེད་མཚུངས་སུ་གོང་འཕེལ་དུ་འགྲོ་མི་སྲིད་པར་ཐལ་ལོ།	 །འདོད་
ན།	 རྗེ་བཙུན་བྱམས་པས།	 སྟོང་ཉིད་རྟོགས་པའི་ཤེས་རབ་བཞིན་དུ་བྱང་
ཆུབ་ཀྱི་སེམས་ཀྱང་ཚོགས་ལམ་ནས་ས་བཅུར་རིམ་གྱིས་གོང་ནས་གོང་

དུ་འཕེལ་ཏེ།	 མཐར་སྤྲིན་ལྟ་བུའི་སེམས་བསྐྱེད་དུ་འགྱུར་ཚུལ་གསུངས་པ་
ཐམས་ཅད་ཚིག་ཙམ་དུ་འགྱུར་རོ།	།གལ་ཏེ་དམིགས་པ་གཅིག་ལ་དམིགས་
ནས་འཛིན་སྟངས་དངོས་འགལ་ཡིན་ཀྱང་ཤེད་མཚུངས་སུ་གོང་འཕེལ་དུ་
འགྲོ་བ་དང་།	ཕན་ཚུན་གནོད་མེད་དུ་ལྷན་ཅིག་གནས་པ་སྲིད་ན་ནི།	ཆོས་
ཉིད་རྟོགས་པའི་ཤེས་རབ་དེ་ཇི་ཙམ་སྒོམ་ཀྱང་བྱང་ཆུབ་ཀྱི་སེམས་བཞིན་
དུ་བདེན་ཞེན་ཀྱང་ཟད་མི་ནུས་པར་ཐལ་ལོ།	 །འདོད་ན།	ཆོས་ཉིད་སྒོམ་པ་
དོན་མེད་དུ་ཐལ་ལོ།	།གཞན་ཡང།	བྱམས་པ་དང་ཁོང་ཁྲོ་སོགས་ཀྱང་ཕན་
ཚུན་མི་གནོད་པ་དང་ཤེད་མཚུངས་སུ་གོང་འཕེལ་དུ་འགྲོ་སྲིད་པར་ཐལ་
ལོ།	 །མདོར་ན་ཆོས་ཉིད་རྟོགས་པའི་ཤེས་རབ་དེས་བདེན་ཞེན་དང་བྱང་
ཆུབ་ཀྱི་སེམས་ལ་གནོད་ན་གནོད་མཉམ་དང་མི་གནོད་ན་མི་གནོད་མཉམ་
དུ་ཐལ་ལོ།	 །འདོད་ན།	སངས་རྒྱས་པའི་ཚེ་ད་དུང་ཡང་བདེན་ཞེན་ཡོད་པ་
དང།	 ཡང་ན་བྱམས་སྙིང་རྗེ་སོགས་ཀྱང་མེད་པར་ཐལ་ལོ།	 །དེ་བཞིན་དུ་
ཆོས་ཉིད་རྟོགས་པའི་ཤེས་རབ་ཀྱིས་བྱམས་སྙིང་རྗེ་ལ་གནོད་ན།	བྱང་ཆུབ་
སེམས་འགྲེལ་ལས།༢༨༡	 དེ་ལྟར་རྣལ་འབྱོར་པ་རྣམས་ཀྱིས།	 །སྟོང་པ་ཉིད་
ནི་བསྒོམ་བྱས་ན།	 །གཞན་གྱི་དོན་ལ་དགའ་བའི་བློ།	 །འབྱུང་བ་ཉིད་དུ་ཐེ་
ཚོམ་མེད།	 །ཅེས་དང།	 འཇུག་པ་ལས།༢༨༢	 དེ་ལ་དམ་པའི་དོན་གྱི་བདེན་
པ་བསྟན་པར་བྱ།	།དེ་ལ་དེ་ཡི་རྗེས་སུ་འགྲོ་བའི་ཡོན་ཏན་འབྱུང།	།རྟག་ཏུ་
ཚུལ་ཁྲིམས་ཡང་དག་བླངས་ནས་གནས་པར་གྱུར།	 །སྦྱིན་པ་གཏོང་བར་
འགྱུར་ཞིང་སྙིང་རྗེ་བསྟེན་པར་བྱེད།	 །ཞེས་སོགས་ཀྱིས་སྟོང་ཉིད་རྟོགས་

པའི་བློས་བྱམས་སྙིང་རྗེ་སོགས་ལ་མི་གནོད་པར་མ་ཟད།	 དེ་དག་འཕེལ་
བའི་རྒྱུར་གསུངས་པ་དང་འགལ་ལོ།	 །གཞན་དུ་ན་ཐབས་ཤེས་ཟུང་འབྲེལ་
དུ་གོང་དུ་འཕེལ་མི་སྲིད་པས།	མདོ།	པ།	ལྷ་ཡི་བུ་རབ་རྩལ་སེམས་ཀྱིས་
ཞུས་པ་	 ༢༡༠	ལས།	 ཐབས་དང་མི་ལྡན་ཤེས་རབ་ཀྱིས།	 །མ་བྱུང་འབྱུང་
བར་འགྱུར་བ་མེད།	 །ཞེས་སོགས་དང།	མདོ།	 ན།	ཀླུ་ཡི་རྒྱལ་པོ་མ་དྲོས་
པས་ཞུས་པ་	༣༤༦	ལས།	དེ་ལ་ཐབས་དང་བྲལ་བའི་ཤེས་རབ་ནི་འདི་ལྟ་
སྟེ།	སེམས་ཅན་ལ་མི་ལྟ་ཞིང་འདུས་མ་བྱས་པའི་ཆོས་ལ་རྟོག་པའོ།	།ཤེས་
རབ་དང་བྲལ་བའི་ཐབས་ནི་འདི་ལྟ་སྟེ།	 དམིགས་པར་ལྟ་བར་ལྷུང་བའི་
འདུ་བའི་དངོས་པོ་བཞིའོ།	།གཉིས་པོ་དེ་དག་ནི་བདུད་ཀྱི་ལས་ཏེ།	དེ་དག་
བྱང་ཆུབ་སེམས་དཔས་སྤང་བར་བྱའོ།	 །ཞེས་གསུངས་པ་དང་འགལ་ལོ།།
	 དེ་ལ་ཁོ་ན་རེ།	དེ་ལྟར་གསུངས་པ་དེ་མདོ་ལུགས་ཀྱི་དབང་དུ་བྱས་
ཀྱི།	སྔགས་ཀྱི་ལུགས་ལ་ནི་བདེ་སྟོང་དབྱེར་མེད་ཀྱི་ཡེ་ཤེས་སོགས་ཐབས་
ཤེས་དབྱེར་མེད་ཡིན་པས་སེམས་ཅན་ཐམས་ཅད་སྡུག་བསྔལ་དང་བྲལ་
འདོད་ཀྱི་སྙིང་རྗེ་སོགས་དང་གཞན་དོན་དུ་སངས་རྒྱས་ཐོབ་འདོད་ཀྱི་བྱང་
ཆུབ་ཀྱི་སེམས་སོགས་གོང་འཕེལ་དུ་མ་བཏང་ཡང་སྐྱོན་མེད་དོ།	 །ཞེས་
ཟེར།	དེ་ནི་ཤིན་ཏུ་མི་རིགས་ཏེ།	རྒྱུད་ཐམས་ཅད་ཀྱི་རྒྱལ་པོ་གསང་འདུས་
རྩ་རྒྱུད་ལེའུ་བཅུ་བདུན་པ་ལས།༢༨༣	 དམ་ཚིག་གསུམ་གྱི་རྡོ་རྗེས་སྤྱད།	
།སྡོམ་པ་དེ་ནི་རྨད་པོ་ཆེ།	 །ཞེས་གསུངས་ཤིང།	 དེའི་དོན་དཔལ་ལྡན་ཟླ་
བའི་འགྲེལ་པ་སྒྲོན་གསལ་གྱི་མཆན་ལས།༢༨༤	དམ་ཚིག་གསུམ་གྱི་རྡོ་རྗེས་



དབུ་མའི་ཐལ་ཕྲེང། 236

སྤྱད།	།ཅེས་བྱ་བ་ནི་བདག་ཉིད་ཀྱི་ལུས་དང་ངག་དང་ཡིད་ཀྱི་བྱ་བ་དགེ་བ་
སེམས་ཅན་ལ་ཕུགས་སུ་ཕན་ཞིང་འཕྲལ་དུ་བདེ་བ་དང་ཉེ་བར་ལྡན་པས་དེ་
ལ་སྤྱད་པར་བྱ་ཞིང།	སེམས་ཅན་རྣམས་དགའ་བར་བྱ་བ་ལ་རྗེས་སུ་བཟུང་
བར་བྱའོ།	 །བསམ་སྦྱོར་གཉིས་ཀས་སེམས་ཅན་གྱི་དོན་དུ་འཇུག་པའི་
དམ་ཚིག་འདི་ནི་གསང་བ་འདུས་པ་བ་རྣམས་ཀྱི་རྨད་ཆེན་པོ་སྟེ།	 སེམས་
ཅན་གྱི་ཚོགས་ཆེན་པོ་ཡོངས་སུ་འཛིན་པ་ཡིན་པའི་ཕྱིར་ཕུལ་དུ་བྱུང་བའོ།	
།ཞེས་དང།	 རྩ་རྒྱུད་ལེའུ་བཅུ་བདུན་པ་ལས།༢༨༥	 ལུས་དང་ངག་སེམས་
ལོངས་སྤྱོད་ཀྱི།	 །གསང་བ་གསུམ་གནས་རྡོ་རྗེ་བསྐྱེད།	 །བཟང་པོ་བདག་
གིས་བསྒྲུབ་པར་བྱ།	 །འདི་ནི་ཡོང་ཡེ་འཇིག་པར་འགྱུར།	 །ཞེས་གསུངས་
ཤིང།	 དེའི་འགྲེལ་པ་སྒྲོན་གསལ་ལས།༢༨༦	 ལུས་དང་ངག་སེམས་ལོངས་
སྤྱོད་ནི།	 །ཞེས་བྱ་བ་ནི་མཆོད་པའི་ཆོ་ག་རྣམས་ལ་གང་ལུས་ལ་སོགས་
པའི་བྱ་བ་སྟེ་གསང་བ་གསུམ་གནས་རྡོ་རྗེ་སྐྱེས།	 །ཞེས་བྱ་བ་འོད་གསལ་
བ་ལས་ཡང་དག་པར་འབྱུང་བར་ལྷག་པར་མོས་པར་བྱའོ།	 །ཞེས་བྱ་བ་ནི་
ལྷག་མའོ།	 །དེ་ལྟར་ལྷག་པར་མོས་ནས་ཅི་ཞིག་བྱ་ཞེ་ན།	 བཟང་པོ་བདག་
གིས་བསྒྲུབ་པར་བྱ།	 །ཞེས་བྱ་བ་སྟེ།	 བཟང་པོ་ནི་རྡོ་རྗེ་འཛིན་པ་ཉིད་དམ་
སངས་རྒྱས་ཉིད་དོ།	།བདག་གིས་བསྒྲུབ་པར་བྱ་བ་ནི་ཐོབ་པར་བྱ་བའོ་ཞེས་
བརྟན་པ་བསྐྱེད་པར་བྱའོ།	།གལ་ཏེ་དེ་ལྟར་མ་བྱས་ན་དེའི་ཚེ་ཅིར་འགྱུར་ཞེ་
ན།	འདིར་ནི་ཡོང་ཡེ་འཇིག་པར་འགྱུར་ཞེས་བྱ་བ་སྟེ།	བྱང་ཆུབ་ཀྱི་ཚོགས་
ཐམས་ཅད་དུ་འབྲས་བུ་མེད་པར་བྱས་ཏེ་དམིགས་པ་དང་བཅས་པའི་ཕྱིར་

རོ།	 །ཞེས་བྱང་ཆུབ་ཐོབ་པར་འདོད་པའི་སེམས་དང་སྟོང་ཉིད་རྟོགས་པའི་
ཤེས་རབ་དང་བྲལ་ན་འདོད་པའི་འབྲས་བུ་མི་ཐོབ་པར་གསུངས་པའི་ཕྱིར་
རོ།	།དེའི་ཕྱིར་རྒྱལ་བ་ཙོང་ཁ་པ་ཆེན་པོའ་ིསྒྲོན་གསལ་གྱི་མཆན་ལས།༢༨༧	
དེ་ལྟར་ན་དམ་ཚིག་འདི་ནི་རྨད་ཆེན་པོ།	།ཞེས་པས་ཅི་བྱས་སེམས་ཅན་གྱི་
དོན་དུ་བྱས་པ་ཞིག་བསྟན་ལ།	འདིར་ནི་ཡོང་ཡེ་ཞེས་པས་སྟོང་ཉིད་རྟོགས་
པའི་ཤེས་རབ་བསྒོམ་པ་མེད་ན་ངལ་བ་འབྲས་བུ་མེད་པར་གསུངས་པས་
ཐུན་མོང་བའི་བྱང་ཆུབ་ཀྱི་སེམས་དང་ཡིན་ལུགས་ཀྱི་ལྟ་བ་ཕུ་ཐག་ཆོད་
པ་ཅིག་གསང་སྔགས་ལའང་མེད་མི་རུང་དུ་ཤེས་པར་གྱིས་ཤིག	 །ཅེས་
གསུངས་ཤིང།	གསང་བ་འདུས་པ་ལས།	གཙོ་བོ་འོད་གསལ་དུ་བཞུགས་
པའི་རྗེས་སུ་ཚད་མེད་བཞིའི་ངོ་བོ་ལྷོ་མོ་བཞིས་གླུས་བསྐུལ་ནས་གཟུགས་
སྐུར་བཞེངས་པར་བསྒོམ་པ་ཡང་ཚད་མེད་བཞིའི་དབང་གིས་གདུལ་བྱ་
ལ་གཟུགས་སྐུར་ཤར་བའི་གནད་ཀྱིས་ཡིན་པའི་ཕྱིར།	 ཞེས་དང།	 བཀའ་
གདམས་གཅེས་བཏུས་ལས།༢༨༨	སྟོང་པ་སེམས་ཅན་མི་གཏོང་བས་སྒོམས།	
རྩི་ཏྟ་ཕ་ལ་ཀ་ར་ཧ་མེད་ན་དྷརྨ་སུ་ནི་ཉན་པ་དང།	བལྟས་པ་དང་།	བསམ་པ་
དང་།	བསྐྱེད་རིམ་དང།	རྫོགས་རིམ་དང།	དབུ་མའི་བསྒོམ་པ་དང་།	བསླབ་
པ་དང།	 ཅི་བྱས་ཀྱང་ཕན་མེད།	 སེམས་བཟང་པོ་གྱིས།	 པྲཛྙཱ་བཛྲ་དང་ཛཱ་
ལ་མ་ཏི་གཉིས་ལ་ཨ་ཏི་ཤས་གསུངས་པའོ།	 །ཞེས་གསུངས།	ཇོ་བོ་ཨ་ཏི་
ཤའི་དགོངས་པ་ཡང་དེ་ཡིན་ཏེ།	བཀའ་གདམས་ཕ་ཆོས་ལས།༢༨༩	བོད་དུ་
བྱོན་ནས་ཀྱང་དགེ་བཤེས་སྟོན་པ་ལ་སོགས་པ་ལ་སེམས་བཟང་པོ་གྱིས།	

བྱང་ཆུབ་ཀྱི་སེམས་མེད་ན་ཆོས་མང་པོ་ཉན་པ་དང་བལྟས་པ་དང་བསམ་པ་
དང་སྒོམ་པ་དང་བསྐྱེད་རིམ་དང་རྫོགས་རིམ་དང་དབུ་མའི་ལྟ་བ་བསྒོམས་
པ་དང་བཟླས་བརྗོད་ལ་སོགས་པ་གང་བྱས་ཀྱང་ཕན་པ་མེད།	 བྱང་ཆུབ་
ཀྱི་སེམས་ཀྱིས་མ་ཟིན་པའི་དགེ་སྦྱོར་དང་བྱང་ཆུབ་ཀྱི་སེམས་ལ་གནོད་
པའི་དགེ་སྦྱོར་ཐམས་ཅད་བདུད་ཀྱི་ལས་ཡིན།	 ཞེས་སོགས་གསུངས།	
	 གཞན་ཡང་མཛོད་ལས།༢༩༠	 གསུམ་དུའོ་གོང་ན་མཐོང་ལམ་
མེད།	 །མི་སྐྱོ།	 ཞེས་མཐོང་ལམ་ཐོབ་པ་ལ་ངེས་འབྱུང་ཤ	གས་དྲག་པོས་
དྲང་དགོས་པར་གསུངས་ལ།	 ཁམས་གོང་ན་དེ་མེད་པས་མཐོང་ལམ་
གསར་དུ་སྐྱེ་བ་མེད་པར་གསུངས་པ་བཞིན།	 ཤེས་སྒྲིབ་ཀྱི་དངོས་གཉེན་
སྐྱེ་བ་ལ་ཡང་བྱམས་སྙིང་རྗེ་བྱང་ཆུབ་ཀྱི་སེམས་ཤ	གས་དྲག་པོས་དྲངས་
དགོས་པས།	 མདོ་ལུགས་ཀྱི་བྱམས་སྙིང་རྗེ་མེད་མི་རུང་ཡིན་པའི་ཕྱིར།	
	 གཞན་ཡང་སྔགས་ལམ་གྱི་ཐབས་རྣམས་ཀྱིས་གཙོ་བོར་གཟུགས་
སྐུའི་ཉེར་ལེན་སྒྲུབ་པའི་ཚུལ་གྱིས་ལག་རྗེས་བཞག་པ་ཡིན་ལ།	མདོ་སྔགས་
ཐུན་མོང་བའི་བྱམས་སྙིང་རྗེ་བྱང་ཆུབ་ཀྱི་སེམས་ཀྱིས་གཟུགས་སྐུའི་ལྷན་
ཅིག་བྱེད་རྐྱེན་བྱས་པའི་ཚུལ་གྱིས་ལག་རྗེས་བཞག་པ་ཡིན་པས་ཁྱོད་ཀྱི་
བཤད་པ་དེ་ནི་མྱུ་གུ་སྐྱེ་བ་ལ་ཆུ་ལུད་སོགས་མི་དགོས་ཏེ།	དེའི་རྒྱུ་ས་བོན་
ཡོད་པའི་ཕྱིར།	ཞེས་སྨྲ་བ་དང་འདྲའོ།	།བྱམས་སྙིང་རྗེ་བྱང་ཆུབ་ཀྱི་སེམས་
ཀྱིས་གཟུགས་སྐུ་ཇི་ལྟར་སྒྲུབ་པའི་ཚུལ་ལ་ཤིན་ཏུ་རྨོངས་པའི་དབང་གིས་
དོགས་པ་འདི་བྱུང་བ་ཡིན་པས་དེའི་ཚུལ་ལ་ངེས་པ་རྙེད་པ་གལ་ཆེའོ།།	



ལས་དང་པོ་བས་སྟོང་ཉིད་སྒོམ་ཚུལ།239

	 ཡང་།	 ཁྱོད་ཀྱིས་མདོ་སྡུད་པ་ལས།	 སྐྱེ་བ་མེད་དང་སྐྱེ་བ་གཉིས་
ཀར་མི་རྟོག་པ།	།ཞེས་སོགས་ཁུངས་སུ་དྲངས་པ་མི་འཐད་དེ།	ཚིག་འདིའི་
གོང་དེ་མ་ཐག་ཏུ།	 གལ་ཏེ་སེམས་ཅན་འདུ་ཤེས་སྡུག་བསྔལ་འདུ་ཤེས་
བསྐྱེད།	 །འགྲོ་བ་རྣམས་ཀྱི་དོན་བྱ་སྡུག་བསྔལ་སྤང་སྙམ་སྟེ།	 །བདག་དང་
སེམས་ཅན་ཡོངས་རྟོག་བྱང་ཆུབ་སེམས་དཔའ་སྟེ།	 །འདི་ནི་ཤེས་རབ་ཕ་
རོལ་ཕྱིན་མཆོག་སྤྱོད་པ་ཡིན།	།ཞེས་གསུངས་པས།	སྐྱེ་བ་མེད་པ་དང་སྐྱེ་
བ་གཉིས་ཀར་བདེན་པར་མི་རྟོག་པ་ཚིག་སྔ་མའི་དོན་དང།	 སེམས་ཅན་
གྱི་དོན་བྱའོ་སྙམ་དུ་ཐ་སྙད་ཙམ་དུ་རྟོག་པ་ཚིག་ཕྱི་མའི་དོན་དུ་མ་སྦྱར་བར།	
ཁྱོད་ལྟར་བྱས་ན་མི་རྟོག་པའང་ཤེར་ཕྱིན་ལ་སྤྱོད་པ་དང།	རྟོག་པ་ཡང་ཤེར་
ཕྱིན་ལ་སྤྱོད་པར་གསུངས་པས།	 སངས་རྒྱས་ཀྱིས་གང་བྱུང་དུ་གསུངས་
པ་དང།	ཡིག་ཕྲེང་ལྟག་འོག་འགལ་འདུར་གསུངས་པར་ཐལ་ལོ།	།དེ་བཞིན་
དུ་གཟུགས་རྣམས་མི་མཐོང་ཞེས་སོགས་དང།	འོད་སྲུངས་ཀྱིས་ཞུས་པའི་
མདོ་སོགས་ལས་གསུངས་པའི་དོན་རྒྱ་གར་བའི་པཎ་གྲུབ་དུ་མ་དང་།	བོད་
ཀྱི་རིས་སུ་མ་ཆད་པའི་མཁས་གྲུབ་དུ་མས་སོ་སྐྱེའི་སྐབས་སུ་སོ་སོར་རྟོག་
ནས་རྣམ་གྲངས་པའི་དོན་དམ་བསྒོམས་པ་ལ་བརྟེན་ནས་མཐར་འཕགས་
ལམ་ཐོབ་པ་ན་སྤྲོས་པ་ཐམས་ཅད་དང་བྲལ་བའི་ཚུལ་གྱིས་རྣམ་གྲངས་མིན་
པའི་དོན་དམ་ལ་འཇུག་པར་གསུངས་པའི་དོན་ཇི་བཞིན་དུ་མ་གོ་བར།	ལས་
དང་པོ་བའི་སྐབས་ཉིད་ནས་ཀྱང་སོ་སོར་རྟོག་པའི་མཐར་ཅི་ཡང་ཡིད་ལ་མི་
བྱེད་པར་འཇོག་པའི་དོན་དུ་གོ་བ་མང་དུ་བྱུང་བས།	ཞིབ་ཏུ་དཔྱད་པར་བྱའ།ོ།

	 གཞན་དག་ན་རེ།	 ཐོག་མར་རང་བཞིན་གྱིས་མེད་པ་སྒོམ།	 དེ་
ནས་རང་བཞིན་མེད་སྙམ་དུ་འཛིན་པ་དེ་ཡང་དོར་ནས་ཅིར་ཡང་མི་འཛིན་
པར་འཇོག་དགོས་པའི་ཚུལ་ལས་དང་པོ་བ་ལ་སྦྱོར་བ་ཡང་།	 དང་པོ་
མེད་པར་ལྟ་བའི་ལོག་ལྟ་སྡིག་པ་མི་དགེ་བ་དེ་སྒོམ།	 དེ་ནས་དེ་ཡང་དོར་
དགོས་ཞེས་སྨྲ་དགོས་པར་འགྱུར་ཏེ།	 སྔར་ཁྱོད་ཀྱིས་རང་བཞིན་གྱིས་
མེད་པར་ལྟ་ན་ངན་འགྲོར་འགྲོ་བའི་ཁུངས་སུ།	 མེད་པ་པ་ནི་ངན་འགྲོར་
འགྲོ	།ཞེས་དྲངས་པ་ལྟར་ཡིན་པའི་ཕྱིར་རོ།	།དེས་ན་ཆོས་ཉིད་རྟོགས་པའི་
སྔ་རོལ་ཏུ་སེམས་ཅན་དང་སངས་རྒྱས་སོགས་མེད་པར་ལྟ་བའི་ལོག་
ལྟ་བསྒོམ་དགོས་པ་དང།	 དེའི་རྒྱུར་འདོད་པ་ནི་ཧ་ཅང་ཐལ་ལོ།	 །གལ་
ཏེ་མེད་པར་ལྟ་བ་ལོག་ལྟ་ཡིན་གྱི་ཡོད་པ་མ་ཡིན་པར་ལྟ་བ་ལོག་ལྟ་
མིན༌ཞེས་ཁྱད་པར་ཕྱེ་ནའང་ཚིག་གི་རི་མོ་ཙམ་ཡིན་པས་སྙིང་པོ་མེད་དོ།།
	 གཞན་ཡང་མེད་པ་དང་རང་བཞིན་གྱིས་མེད་པའི་ཁྱད་པར་མ་
ཕྱེ་བར།	 སྔོན་ལ་རང་བཞིན་གྱིས་མེད་པ་གཏན་ལ་ཕབ་ནས་དེ་ནས་མེད་
སྙམ་པ་དེ་ཡང་དོར་ནས་ཡིད་ལ་མི་བྱེད་པ་ཆོས་ཉིད་བསྒོམ་པར་འདོད་པ་
ཡང་།	མདོ།	ས་པ།	༢༩༩	ག	ལས།	ཅི་ཡང་མེད་དོ་སྙམ་ནས་ཅི་ཡང་མེད་
པའི་སྐྱེ་མཆེད་རྫོགས་པར་བྱས་ཏེ་གནས་པ་དང།	 རྣམ་པ་ཐམས་ཅད་དུ་
ཅི་ཡང་མེད་པའི་སྐྱེ་མཆེད་ལས་ཡང་དག་པར་འདས་ཏེ་འདུ་ཤེས་མེད་འདུ་
ཤེས་མེད་པའི་སྐྱེ་མཆེད་རྫོགས་པར་བྱས་ཏེ་གནས་པ་སྟེ།	 ལས་དེ་ལྟ་བུ་
ནི་གཟུགས་མེད་པའི་ཁམས་ལ་སྤྱོད་པའི་ལྷར་སྐྱེ་བར་འགྱུར་བའོ།	 །ཞེས་

ཅི་ཡང་མེད་པའི་ཡིད་བྱེད་སྐྱེས་པའི་རྗེས་སུ་ཅི་ཡང་མེད་དོ་སྙམ་པའི་འདུ་
ཤེས་དེ་ཡང་དོར་ནས་མཉམ་པར་བཞག་པས་གཟུགས་མེད་དུ་སྐྱེ་བར་
གསུངས་པ་དེ་དང་མི་འདྲ་བ་ཅི་ཞིག་འདུག་དཔྱད་དགོས་པར་སྣང་ངོ་།།
	 ཡང་ཁ་ཅིག	 །སྔ་མ་རྣམས་དང་མི་འདྲ་བར་རང་བཞིན་གྱིས་
ཡོད་པ་དང་ཡོད་པའི་ཁྱད་པར་ཕྱེ་ནས།	 ཡོད་པ་མི་འགོག་ཅིང་རང་བཞིན་
གྱིས་ཡོད་པ་འགོག་པ་ཡིན་ལ།	 དེ་ཡང་དགག་བྱ་ལེགས་པར་ངོས་ཟིན་
པའི་སྒོ་ནས་མཐའ་བཞི་དང་བདུན་སོགས་ཀྱིས་བཙལ་བས་མ་རྙེད་པ་ན་
རང་བཞིན་གྱིས་མེད་པ་རྙེད་པ་ཡིན་པས༌དེ་གའི་ངང་ལ་འཇོག་པ་ཡིན་
གྱི།	 དཔྱད་མཐར་རང་བཞིན་གྱིས་མེད་དོ་སྙམ་དུ་སྒོམ་པ་ནི་མི་རིགས་
ཏེ།	 མདོ་སྡུད་པ་ལས།	 ནམ་མཁའ་ཇི་ལྟར་མཐོང་སྟེ་དེ་འདི་བརྟགས་པར་
གྱིས།	།དེ་ལྟར་ཆོས་མཐོང་བ་ཡང་དེ་བཞིན་གཤེགས་པས་བསྟན།	།ཞེས་
གསུངས་པའི་དོན་འཇུག་པའི་རྣམ་བཤད་ལས།༢༩༡	 དེ་ཡང་དཔེར་ན་ནམ་
མཁའ་ནི་ཐོགས་པའི་རེག་བྱ་བཅད་ཙམ་ཡིན་ལ།	 དེ་མཐོང་ངམ་རྟོགས་
པ་ནི་དགག་བྱ་སྒྲིབ་ཐོགས་ཡོད་ན་དམིགས་སུ་རུང་བ་ལས་མ་མཐོང་བ་
ལ་བྱེད་པ་དང་འདྲ་སྟེ།	 ཞེས་གསུངས་པ་ལྟར་རང་བཞིན་གྱིས་མེད་པ་
རྟོགས་པའམ་མཐོང་བའི་དོན་ནི།	 རང་བཞིན་གྱིས་ཡོད་ན་དེ་ཁོ་ན་ཉིད་
ལ་དཔྱོད་པའི་རིགས་པས་རྙེད་དགོས་པ་ལས་མ་རྙེད་པ་ཙམ་ལ་བྱེད་དེ།	
མཐོང་བ་མེད་པ་ནི་མཐོང་བ་དམ་པའོ།	 །ཞེས་གསུངས་པའི་དོན་ཡིན་ནོ།།
	 དེས་ན་མཁས་གྲུབ་ཆོས་རྗེའི་ལྟ་ཁྲིད་མུན་སེལ་སྒྲོན་མེ་ལས།༢༩༢	

ཞི་གནས་སྒོམ་པའི་དམིགས་རྟེན་གྱི་ལྷ་སྐུའི་རྣམ་པ་འཆར་ཚུལ་ལྟར་དུ་སྟོང་
ཉིད་འཛིན་སྟངས་ཀྱི་ཡུལ་དུ་རྒྱངས་ཆད་དུ་མ་ཤོར་བ་ཞིག་དགོས་ཏེ།	 དེ་
ཤོར་ན་སྟོང་ཉིད་རང་གི་མཚན་ཉིད་ཀྱིས་གྲུབ་པའི་འཆར་ཚུལ་མི་འོང་བ་མི་
སྲིད་པས།	 ཞེས་སོགས་དང།	 སྔོན་དུ་སེམས་ལྟ་བུ་དེ་འཚོལ་བའི་གཞིར་
བྱས་ནས་དེ་ཉིད་ལ་རང་བཞིན་སེམས་པའི་རིགས་པས་ཇི་ལྟར་གྲུབ་ཚུལ་
བཙལ་བ་ན་ཅུང་ཟད་ཀྱང་མ་རྙེད་པའི་ངེས་པ་ལྷང་སྐྱེས་པའི་འཛིན་སྟངས་
ཀྱི་ཤ	གས་མ་ཉམས་པར་སྐྱོངས།	 ཞེས་སོགས་དང།	 ཡུལ་སྟེང་ནས་གྲུབ་
ཚུལ་ཇི་ལྟར་འདུག་དོན་དམ་དཔྱོད་པའི་རིགས་པ་ཡང་དག་གིས་བཙལ་
བ་ན།	 མཐར་གང་དུ་ཡང་མ་གྲུབ་པའམ་ཡུལ་སྟེང་ན་རྙེད་རྒྱུ་ཅུང་ཟད་ཀྱང་
མེད་པའི་ངེས་པ་ལྷང་གིས་སྐྱེས་པ་དེ་གའི་རྒྱུན་སྐྱོང་བ་ཡིན་གྱི།	 དེ་ལྟར་
བཙལ་བས་ཅུང་ཟད་ཀྱང་རྙེད་རྒྱུ་མེད་པར་ངེས་པ་ཙམ་གྱིས་མི་ཆོག་པར།	
ད་དུང་དེའི་སྟེང་དུ་བདེན་པར་གྲུབ་པ་མེད་སྙམ་དུ་ལན་རེ་རེ་བཞིན་སླར་
ཡང་དགག་བྱའི་ཁྱད་པར་ངེས་པར་སྦྱར་ནས་སྐྱོང་དགོས་སྙམ་པ་ནི།	 དོན་
དམ་དཔྱོད་བྱེད་ཀྱི་རིགས་པས་བཙལ་བས་མ་རྙེད་པ་དེ་བདེན་པར་མེད་
པའི་དོན་དུ་མ་གོ་བར།	 དོན་དམ་དཔྱོད་པའི་རིགས་པས་བཙལ་བ་ན་མ་
རྙེད་པས།	དེ་ལྟར་བཙལ་བས་མི་འདུག་གོ་སྙམ་དུ་འཛིན་པ་ཆད་ལྟར་སོང་
གིས་དོགས་ན་ནི།	དོན་དམ་དཔྱོད་པའི་རིགས་པས་བཙལ་བ་ན་མེད་པ་དེ་
གཏན་མེད་ཀྱི་དོན་དུ་འཛིན་པ་ཞེ་ཕུགས་སུ་འཚངས་འདུག་པས།	 ལྟ་བའི་
གོལ་ས་ཤིན་ཏུ་ཆེ་བ་ལ་གནས་པའོ།	 །ཞེས་དང།	 འཇམ་དཔལ་ཞལ་ལུང་

ལས།༢༩༣	 དེ་ཕན་ཆད་དུ་ང་ཞེས་བདེན་པར་གྲུབ་པའི་མིག་གིས་མཐོང་
རྒྱུའམ།	 ལག་པས་འཛིན་རྒྱུ་ཡོད་པ་འདྲ་བ་དེ་མ་རྙེད་པར་སྟོང་ཆམ་གྱིས་
སོང་བ་ན་དབུ་མའི་ལྟ་བ་དང་པོར་རྙེད་པ་ཡིན།	 ཞེས་དང།	 ལྕང་སྐྱ་ངག་
དབང་བློ་བཟང་ཆོས་ལྡན་གྱིས་ལྟ་བའི་དོགས་གཅོད་ལས།༢༩༤	རང་རྒྱུད་ཀྱི་
ངར་འཛིན་ལྷན་སྐྱེས་ལ་ཁོ་རང་གི་ངོས་ནས་ཚུགས་ཐུབ་ཏུ་གྲུབ་པར་སྣང་
བ་ལྟར་གྱི་ཕུང་པོ་དང་གཅིག་ཐ་དད་གང་དུ་ཡང་མ་རྙེད་པ་དེ་ང་རང་བཞིན་
གྱིས་གྲུབ་པ་མ་རྙེད་པའམ།	 རང་བཞིན་གྱིས་མ་གྲུབ་པ་རྙེད་པར་འཇོག་གོ	
།ཞེས་དང།	 ངར་འཛིན་ལྷན་སྐྱེས་ལ་སྣང་བ་ལྟར་གྱི་ང་འཚོལ་བའི་གཞིར་
བྱས་ནས་དེ་ཕུང་པོ་དང་གཅིག་དང་ཐ་དད་གང་དུ་ཡང་མ་རྙེད་པ་བདག་
མེད་རྙེད་པར་བཞག	།ཅེས་སོགས་གསུངས་པ་ལྟར་འཐད་དོ།	 །ཞེས་ཟེར།
	 དེ་ལ་དཔྱད་ན་འདི་ནི་ཁང་པའི་ནང་བུམ་པ་ཡོད་མེད་མིག་གིས་
ལེགས་པར་ལྟས་པས་མ་མཐོང་བ་ན་མིག་ཤེས་དེས་དེར་བུམ་པ་མེད་པར་
རྟོགས་པ་ལྟར་བསམ་པར་འདུག་པས།	དེ་ནི་འཇུག་པའི་རྣམ་བཤད་ལས་དེ་
ལྟར་གསུངས་པའི་ཐད་དུ༌དེ་ཁོ་ན་ཉིད་མངོན་སུམ་དུ་གཟིགས་ཚུལ་ལ་སྦྱོར་
བར་མཛད་པ་ལྟར་སྦྱར་ན་འཐད་ཀྱང།	ཁྱོད་ལྟར་ལས་དང་པོ་བས་སྟོང་ཉིད་
རྟོགས་ཚུལ་ལ་སྦྱར་ན་མི་རིགས་ཏེ།	གང་བྱས་ན་མི་རྟག་པས་ཁྱབ།	དཔེར་
ན།	 བུམ་པ་བཞིན།	 སྒྲ་ཡང་བྱས་སོ་སྙམ་པ་ལ་བརྟེན་ནས་སྒྲ་མི་རྟག་པའོ་
སྙམ་པའི་རྗེས་དཔག་ཚད་མ་སྐྱེས་པ་ལྟར།	གང་མཐའ་བདུན་ལ་སོགས་པར་
བཙལ་ནས་མ་རྙེད་ན༌རང་བཞིན་གྱིས་མེད་པས་ཁྱབ།	དཔེར་ན།	སྒྱུ་མའམ་

ཐག་ཁྲའི་སྦྲུལ་སོགས་བཞིན།	ང་ཡང་མཐའ་བདུན་ལ་སོགས་པར་བཙལ་ན་
མི་རྙེད་དོ་སྙམ་པ་ལ་བརྟེན་ནས་ང་རང་བཞིན་གྱིས་མེད་དོ་སྙམ་པའི་རྗེས་
དཔག་ཚད་མ་སྐྱེས་པ་ཡིན་པའི་ཕྱིར་ཏེ།	འཇུག་པ་ལས།༢༩༥	གང་གི་ཕྱིར་ན་
བདག་དང་གཞན་དང་གཉིས་ཀ་ལས་སྐྱེས་དང།	།རྒྱུ་ལ་མ་ལྟོས་ཡོད་པ་མིན་
པས་དངོས་རྣམས་རང་བཞིན་བྲལ།	།ཞེས་གསུངས་པའི་ཕྱིར་རོ།	།དེ་ལྟར་
མིན་པར་ཁྱོད་ལྟར་ན་དགག་བྱའི་བདག་དེ་མཐའ་བདུན་དུ་བཙལ་བས་མ་
རྙེད་པ་ན་ཆོས་ཉིད་རྟོགས་པའི་ཚད་མ་སྐྱེས་པར་འགྱུར་ལ།	དེ་མངོན་སུམ་
གྱི་ཚད་མར་མི་འཐད་པས་རྗེས་དཔག་ཚད་མར་འདོད་དགོས་ན༌དེ་ཡང་མི་
རིགས་ཏེ།	 དེ་ལ་རྗེས་ཁྱབ་དང་ལྡོག་ཁྱབ་གྲུབ་ཚུལ་མི་སྣང་བའི་ཕྱིར་རོ།།
	 གཞན་ཡང་མཐའ་བདུན་དུ་མ་གྲུབ་པའི་རྟགས་ཀྱིས་རང་བཞིན་
གྱིས་མེད་པ་རྟོགས་ཚུལ་དེ་ལྟར་ཡིན་པའི་དབང་དུ་བྱས་རུང།	 གང་
ཕྱིར་རྐྱེན་ལས་སྐྱེས་པ་དེ་མ་སྐྱེས།	 །ཞེས་སོགས་ཀྱིས་བསྟན་པའི་
རྟེན་འབྲེལ་གྱི་རྟགས་ལ་བརྟེན་ནས་རང་བཞིན་གྱིས་མེད་པར་རྟོགས་
ཚུལ་ཇི་ལྟར་བྱ།	 སྔ་མ་ལྟར་བྱར་མེད་པའི་ཕྱིར་རོ།	 །རྟེན་འབྲེལ་གྱི་
རྟགས་ལ་བརྟེན་ནས་རང་བཞིན་གྱིས་མེད་པར་ངེས་ཚུལ་དང་ཁྱོད་
ཀྱིས་བཤད་པའི་རང་བཞིན་གྱིས་མེད་པར་ངེས་ཚུལ་གཉིས་མི་འདྲ་
བར་ཤིན་ཏུ་གསལ་བས།	 སྟོང་ཉིད་མི་འདྲ་བ་གཉིས་ཡོད་པར་ཐལ་ལོ།།
	 གཞན་ཡང་དེ་མི་རིགས་པར་ཐལ།	 དེ་ལྟར་མ་རྙེད་པའི་ངང་ལ་མཉམ་
པར་འཇོག་པ་དེས་བདེན་པར་ཡོད་པར་འཛིན་པ་ལ་མི་གནོད་པའི་ཕྱིར།མ་གྲུབ་ན།	

ཡོད་པར་འཛིན་པ་ལ་ཡང་གནོད་པར་ཐལ་ལོ།	།འདོད་ན།	ཡོད་མེད་གཉིས་དང་
རང་བཞིན་ཡོད་མེད་གཉིས་ཀྱི་ཁྱད་པར་ཕྱེ་བ་དེ་ཚིག་ཙམ་དུ་འགྱུར་རོ།།
	 གཞན་ཡང་རང་བཞིན་གྱིས་མ་གྲུབ༌བོ་སྙམ་པའམ།	རང་ངོས་ནས་
མི་འདུག་སྙམ་དུ་སྒོམ་མི་རིགས་པའི་རྒྱུ་མཚན་ཅི་ཡོད།	 གལ་ཏེ་དེ་ལྟར་
སྒོམ་ན་བདེན་མེད་བདེན་གྲུབ་ཏུ་བསྒོམ་པར་འགྱུར་རོ་སྙམ་ན།	 འོ་ན་བྱང་
ཆུབ་ཐོབ་པར་བྱའོ་སྙམ་པའི་བྱང་ཆུབ་ཀྱི་སེམས་དང།	 འདུས་བྱས་ཐམས་
ཅད་མི་རྟག་པའོ་སྙམ་པའི་སྒོམ་ཐམས་ཅད་དེ་དང་དེ་བདེན་གྲུབ་སྒོམ་པར་
འགྱུར་རོ།	།འདོད་ན།	ཧ་ཅང་ཐལ་ལོ།	།གལ་ཏེ་མི་རྟག་པའོ་སྙམ་པ་དང།	མི་
རྟག་པ་བདེན་གྲུབ་ཏུ་འཛིན་པ་གཉིས་ལ་ཁྱད་པར་ཡོད་ན།	 བདེན་མེད་དོ་
སྙམ་པ་དང་བདེན་མེད་བདེན་གྲུབ་ཏུ་འཛིན་པ་གཉིས་ལ་ཡང་ཁྱད་པར་ཅིའི་
ཕྱིར་མེད།	 དེ་ལ་ཁོ་ན་རེ།	 བདེན་པར་མེད་དོ་སྙམ་དུ་འཛིན་ན་བདེན་པར་
འཛིན་པའི་སྐྱོན་མེད་ཀྱང་སྟོང་ཉིད་རྒྱང་ཆད་དུ་སྒོམ་པ་དང་སྣང་བའི་སྐྱོན་
ཡོད་དོ་ཟེར།	དེ་ལ་མདུན་གྱི་ལྟོ་ལྡིར་བ་ལ་དམིགས་ནས་འདི་བུམ་པའོ་སྙམ་
དུ་བསམ་བཞིན་དུ་རང་བཞིན་གྱིས་མེད་པ་དམིགས་པར་བྱས་ནས་འདི་
སྟོང་ཉིད་དོ་སྙམ་པ་དང།	 བདེན་མེད་ཅེས་པ་འདིའོ་སྙམ་དུ་བསྒོམ་ན་སྐྱོན་
ཡིན་མོད།	ཆོས་ཅན་ང་དེ་ཉིད་བདེན་པར་མི་འདུག་སྙམ་པ་ཙམ་ནི་དེ་དང་མི་
འདྲ་བར་ཤིན་ཏུ་གསལ་ལ།	 དེར་མ་ཟད་རྒྱང་ཆད་དུ་སྣང་བར་འགྱུར་རོ་ཞེ་
ན།	འདོད་པ་ཡིན་ཏེ།	ཉན་ས་ལས།	གཉིས་སྣང་ནུབ་པ་ལྟར་སྣང་གི་གཉིས་
སྣང་ནུབ་པ་ནི་མ་ཡིན་ནོ།	 །ཞེས་སྦྱོར་ལམ་བཟོད་པའི་ཚེ་ཡང་གཉིས་སྣང་

དང་བཅས་པར་གསུངས་ན།	ལས་དང་པོ་བ་ལ་ལྟ་ཅི་སྨོས་པའི་ཕྱིར་རོ།	།དེ་
ལྟར་མ་ཡིན་ན་ལས་དང་པོ་བས་དེ་ལྟར་སྒོམ་པའི་བློ་དེ་ལ་ཡུལ་ཡུལ་ཅན་
རྒྱང་ཆད་ཀྱི་སྣང་བ་ནུབ་པར་ཐལ།	འདོད་པའི་ཕྱིར།	འདོད་ན།	དེ་ལ་བདེན་
གྲུབ་མི་སྣང་བར་ཐལ།	 འདོད་པའི་ཕྱིར།	 འདོད་ན།	 དེ་རྟོག་པ་མིན་པར་
ཐལ།	འདོད་པའི་ཕྱིར།	འདོད་ན།	དེའི་ཚེ་སྟོང་པ་ཉིད་མངོན་སུམ་དུ་མཐོང་
བར་ཐལ་ལོ།	 །འདོད་ན།	 ཚོགས་སྦྱོར་གྱི་ལམ་དགོས་མེད་དུ་འགྱུར་རོ།།
	 གཞན་ཡང་རྩ་ཤེའི་ཊཱིཀ་ཆེན་ལས།༢༩༦	 འདི་ལ་རིགས་ཤེས་ཀྱིས་
རང་བཞིན་གྱིས་གྲུབ་པ་མེད་དོ་སྙམ་དུ་བཟུང་བ་ཙམ་མ་གཏོགས་པ་རང་
བཞིན་མེད་པ་ཡོད་པ་ལ་སོགས་པ་གང་དུ་ཡང་མི་འཛིན་པས་མེད་དགག་
ཉིད་གཞལ་བྱར་འདོད་པ་ཡིན་ལ།	ཞེས་དང།	ལམ་རིམ་ཆེན་མོ་ལས།༢༩༧	
རང་རྒྱུད་ཀྱི་མ་རིག་པས་རང་བཞིན་ཇི་ལྟར་སྒྲོ་བཏགས་པ་རྣམས་ལེགས་
པར་བསམས་ལ་ངོས་ཟིན་པར་བྱ།	དེ་ནས་རང་བཞིན་དེ་འདྲ་ཡོད་ན་གཅིག་
ཐ་དད་ལས་མི་འདའ་བའི་ཚུལ་དང།	དེ་གཉིས་ཆར་ཁས་བླངས་པ་ལ་གནོད་
བྱེད་ཡོད་ལུགས་དམིགས་ཕྱེད་པར་བསམས་ལ༌གནོད་བྱེད་མཐོང་བའི་
ངེས་པ་དྲང་ཞིང་།	མཐར་གང་ཟག་ལ་རང་བཞིན་ཅུང་ཟད་ཀྱང་མེད་དོ་སྙམ་
པའི་ངེས་པ་བརྟན་པར་བྱའོ།	 །ཞེས་སོགས་དང།	 རྗེ་བདག་ཉིད་ཆེན་པོས་
མཛད་པའི་ཟབ་ལམ་དབུ་མའི་ལྟ་ཁྲིད་ལས།༢༩༨	གནད་དེ་རྣམས་ལ་བརྟེན་
ནས་འཛིན་ཚུལ་དང་སྣང་ཚུལ་དེ་ལྟར་གྲུབ་པ་ཅུང་ཟད་ཀྱང་མི་འདུག	 །ཡེ་
མི་འདུག་སྙམ་དུ་ངེས་པ་ནི་བསྐྱང་རྒྱུའི་ལྟ་བ་ངེས་པ་དང་གོ་བ་ཡིན་ལ།	དེ་

སྐྱོང་ཚུལ་ཡང་ངེས་པའི་གནད།	འཛིན་པའི་གནད།	སྣང་བའི་གནད་གསུམ་
དང་ལྡན་པས།	 ང་འཛིན་ཚུལ་དང་སྣང་ཚུལ་འདི་ལྟར་གྲུབ་པ་གཏན་ནས་
མི་འདུག་སྙམ་པའི་ངེས་ཤེས་ལྷང་བ་ཞིག་སྐྱེས་པའི་རྒྱུན་ལ་ངེས་པ་དྲག་
པོ་ཐེངས་ཁ་ཡར་རེ་དྲན་ནོ།	།ཡང་དེ་ལྟར་བྱའོ།	།ཕྱི་མ་རྣམས་ལ་དཔྱད་པ་
ཤགས་ཆུང་བ་རེ་བྱས།	ངེས་ཤེས་དྲག་པོ་བརྒྱུད་མར་བྱ།	ཞེས་སོགས་དང།	
རྒྱལ་ཚབ་དར་མ་རིན་ཆེན་གྱི་ལྟ་བའི་ཁྲིད་ཡིག་ལས།༢༩༩	གནད་གསུམ་པོ་
དེ་ལ་བརྟེན་ནས་འཛིན་ཚུལ་དང་སྣང་ཚུལ་དེ་ལྟར་དུ་གྲུབ་པ་ཅུང་ཟད་ཀྱང་
མི་འདུག 	 ཡེ་མི་འདུག་སྙམ་དུ་ངེས་པ་ནི།	 ཞེས་སོགས་སྔར་དང་མཐུན་
པར་གསུངས།	མཁས་གྲུབ་རྗེས་ལྟ་བའི་ཞལ་ཤེས་ཡིག་ཆུང་ལས།༣༠༠	ང་
སྣང་བ་དེ་ལྟར་དུ་མི་འདུག་པ་ལྷང་གིས་ངེས་ན་ངེས་ཤེས་ལྷང་ལྷང་བ་བར་
མ་ཆད་དུ་སྐྱོང་བ་ནི་སྐྱོང་ཚུལ་གྱི་གནད་དམ་པའོ།	 །ཞེས་དང།	 ཆོས་རྗེ་
བ་སོ་བའི་ལྟ་ཁྲིད་ལས།༣༠༡	སྣང་ཚུལ་ཞེ་ཕུགས་སུ་བཞག་པ་དེ་ཡུལ་སྟེང་
ནས་གྲུབ་པ་མི་འདུག་སྙམ་པའི་འཛིན་སྟངས་ལྷང་པ་སྔར་ལས་ཀྱང་ཤ	གས་
དྲག་པ་བྱུང་ཞིང།	དེའི་ངང་ལ་འཇོག་ཚུལ་སྔར་ལྟར་བྱ།	ཞེས་སོགས་དང།	
ལམ་རིམ་བདེ་ལམ་ལས།༣༠༢	དེ་ལྟ་བུའི་ལུས་གཏན་ནས་མེད་སྙམ་དུ་ངེས་
ཤེས་དྲངས་ནས་བསྐྱང་བར་བྱའོ།	 །ཞེས་སོགས་དང།	 དེ་བཞིན་དུ་འཇམ་
དབྱངས་དགའ་བློ་དང།	ཀུན་མཁྱེན་འཇམ་བཞད་དང།	གུང་ཐང་བསྟན་པའི་
སྒྲོན་མེ་སོགས་མཁས་པ་ཐམས་ཅད་ཀྱིས་སྔར་ལྟར་གསུངས་ན།	རྒྱུ་མཚན་
གང་ཡང་མེད་བཞིན་དུ་དེ་དག་དང་མི་མཐུན་པ་ཞིག་ལ་ཨུ་ཚུགས་ཀྱིས་

ངལ་བ་ཅིའི་ཕྱིར་བྱེད།	 སྔར་ཁྱོད་ཀྱིས་དྲངས་པའི་ལྟ་ཁྲིད་མུན་སེལ་སྒྲོན་
མེ་སོགས་ཀྱི་དོན་ཡང་ཁྱོད་ཀྱི་གོ་བ་ལྟར་མིན་ཏེ།	 མཁས་གྲུབ་ཀྱི་གསུང་
དྲངས་མ་ཐག་པ་ལྟར་དང།	འཇམ་དཔལ་ཞལ་ལུང་ལས།༣༠༣	རང་བཞིན་
གྱིས་གྲུབ་པ་མེད་པར་ལྷང་གིས་ངེས་བྱུང་བ་ན་དེ་ཉིད་དམིགས་པ་དངོས་
ཡིན་པས༌དྲན་པས་མ་བརྗེད་པར་བྱས།		ཤེས་བཞིན་གྱིས་ངར་འཛིན་པའི་
རྟོག་པ་བཅད་མ་བཅད་ཀྱི་བྱ་ར་བྱེད་ཅིང།	ང་རང་བཞིན་གྱིས་མ་གྲུབ་པའི་
ཚུལ་ལ་གསལ་འདེབས་དགོས་པ་བྱུང་ན་ཅུང་ཟད་དཔྱད་པའི་སྒོ་ནས་ཚུལ་
དེ་ལྟར་དུ་གྲུབ་པ་མེད་སྙམ་དུ་མཉམ་པར་བཞག	།ཅེས་གསུངས་ཤིང།	ལྕང་
སྐྱ་ངག་དབང་ཆོས་ལྡན་གྱི་ལྟ་བ་ཕྱག་རྒྱ་ཆེན་པོ་སྒོམ་ཚུལ་ལས།༣༠༤	 དེ་
ལྟར་དཔྱད་པས་སྔར་གྱི་ང་དེ་འདྲ།	 །མི་འདུག་སྙམ་དུ་ལྷང་གིས་ངེས་པའི་
ཚེ།	།ང་ཡི་གནས་ལུགས་མཐར་ཐུག་རྟོགས་པ་ཡི།	།ལྟ་བ་རྙེད་པར་འཇོག་
ཅེས་མཁས་རྣམས་གསུངས།	།ཞེས་གསུངས་པའི་ཕྱིར།	དེ་བཞིན་དུ་༸གོང་
ས་སྐྱབས་མགོན་ཆེན་པོའ་ིརྩ་ཤེའི་བཀའ་ཁྲིད་ཟིན་བྲིས་ལས།༣༠༥	 རང་
བཞིན་མེད་པར་འཛིན་པ་ཙམ་དེ་དགག་བྱ་བཀག་ཙམ་གྱི་སྟོང་སང་དེ་ལ་
ཞུགས་པའམ་ཐིམ་པ་བཞིན་དུ་བྱས་ནས་བློ་ཡི་འཛིན་སྟངས་ཀྱི་ཡུལ་དུ་
བྱེད་རྒྱུ་ཞིག་བཤད་ཀྱིན་ཡོད།	 ཅེས་དང།	 གལ་ཏེ་དགག་བྱ་བཀག་ཙམ་
གྱི་སྟོང་སང་ཤར་བ་ན་འདི་སྟོང་ཉིད་རེད་སྙམ་པ་དྲན་ན་སྟོང་ཉིད་ཀྱི་སྒྲ་དོན་
ནམ་སྟོང་ཉིད་ཀྱི་དོན་སྤྱི་ཡང་ན་སྟོང་ཉིད་བདེན་པར་སྣང་བ་སླེབས་འོང་བ་
ཡིན།	 ཞེས་གསུངས་པ་ལ་འཁྲུལ་ནས་རང་བཞིན་མེད་དོ་སྙམ་དུ་བཟུང་

མི་རིགས་པར་བསམ་ནའང་ནོར་བ་ཡིན་ཏེ།	ལུང་དེའི་མཇུག་དེ་མ་ཐག་ཏུ་
རང་བཞིན་བཀག་པའི་སྟོང་སང་དེ་སྟོང་པ་ཉིད་ཡིན་སྙམ་ནས་ཕར་བཞག་
སྟེ་འདི་སྟོང་པ་ཉིད་ཡིན་ཞེས་བློས་འཛིན་པ་ཡིན་ན་སྟོང་ཉིད་རྒྱང་ཆད་དུ་
འཛིན་པ་ཡིན་པས།	ཞེས་དང།	ཡང་དེ་ཉིད་ལས།༣༠༦	རང་བཞིན་མེད་དོ་
སྙམ་དུ་འཛིན་ཟེར་ནས་བློ་གཞན་ཞིག་གིས་བལྟས་པ་ཡིན་ན་བློ་དེས་རང་
བཞིན་མེད་པ་བཟུང་འདུག་སྙམ་ནས་མཐོང་བ་མ་གཏོགས་བློ་ཁོ་རང་གི་
ངོ་ལ་ངས་འདི་བཟུང་ཡོད་སྙམ་པ་མི་དྲན་པས།	 ཞེས་སོགས་གསལ་བར་
གསུངས་པའི་ཕྱིར་རོ།	 །དེས་ན་རིགས་ཤེས་ཀྱིས་རང་བཞིན་གྱིས་མེད་དོ་
སྙམ་དུ་འཛིན་མི་རིགས་པ་གོང་ས་མཆོག་གི་དགོངས་པ་མིན་ཏེ།	 དེ་ཉིད་
ཀྱིས་མཛད་པའི་དབུ་མའི་ལྡེ་མིག་ལས།༣༠༧	ད་ལྟ་རང་རེའི་བློ་ལ་ལིང་ལིང་
ཞིག་འཆར་ཡོང་བ་དེ་གཏན་ནས་མི་འདུག་སྙམ་པ་ཙམ་ཞིག་གི་སྟོང་སང་
འཆར་ཞིང་།	 བློ་དེའི་འཛིན་སྟངས་ཀྱི་ཡུལ་རང་བཞིན་ནམ་བདེན་པ་མེད་
ཙམ་དེ་སྟོང་ཉིད་ཡིན་པས།	 ཞེས་དང།	 སྤྱོད་འཇུག་བཀའ་ཁྲིད་ཟིན་བྲིས་
ལས།༣༠༨	 ལུས་ཀྱི་ཆ་ཤས་རེ་རེ་ནས་དང་འབྱུང་བ་དང་བུ་ག་ནམ་མཁའ་
དང་མིག་གི་རྣམ་ཤེས་ནས་ཡིད་ཀྱི་རྣམ་ཤེས་ཀྱི་བར་གྱི་རྣམ་ཤེས་དྲུག་
སོགས་ཀྱི་ཆ་གང་ནས་ཀྱང་བདག་གི་མཚན་གཞིར་འཇོག་རྒྱུ་ཅུང་ཟད་ཀྱང་
མེད་པས་བདེ་སྡུག་མྱོང་མཁན་གྱི་བདག་ཅེས་རང་དབང་གི་ཚུལ་དུ་ཡོད་
ཡོད་འདྲ་བ་ཞིག་བློ་ལ་ཤར་བའི་བདག་དེ་འདྲ་ཞིག་རྩ་བ་ནས་མི་འདུག་ཅེས་
མེད་པའི་ཕྱོགས་ལ་ངེས་ཤེས་དྲན་དགོས།	 ཞེས་གསུངས་པའི་ཕྱིར་རོ།།

	 ཡང་གཞན་དག་ནི།	 བདག་ལས་མ་ཡིན་གཞན་ལས་མིན།	
།ཞེས་སོགས་ཀྱིས་མཐའ་བཞི་བཀག་པ་ཙམ་སྟོན་པ་དང།	 ཆོས་ཅན་
ཀུན་རྫོབ་པ་རྣམས་དེ་ཁོ་ན་ཉིད་ལ་དཔྱོད་པའི་རིགས་ངོར་མེད་པ་ཆོས་
ཉིད་དུ་གསུངས་པ་དང།	 བཏགས་དོན་བཙལ་ནས་མི་རྙེད་པ་ཆོས་ཉིད་
དུ་གསུངས་པས།	 གང་ཟག་ལྟ་བུ་བདེན་པའི་གཅིག་དང་དུ་མར་མེད་
པའམ།	 མཐའ་བདུན་དུ་བཙལ་བས་མ་རྙེད་པའམ་མེད་པ་ཆོས་ཉིད་ཡིན་
པས།	 མཐའ་བདུན་པོ་གང་དུའང་གྲུབ་མི་འདུག་སྙམ་དུ་སྒོམ་པ་ཡིན་ཞེས་
ཟེར།	དེ་ནི་གཏན་ནས་མི་འཐད་དེ།	དེ་ལྟ་བུའི་ཤེས་རབ་དང་འཛིན་སྟངས་
འགལ་བའི་མ་རིག་པ་དེའི་ཞེན་ཡུལ་མཐའ་བདུན་གང་རུང་དུ་གྲུབ་པ་དེ་
ཉིད་བློ་ལྷན་སྐྱེས་གང་གི་ཡང་ཡུལ་མིན་པས།	 དེ་ལྟ་བུའི་ཤེས་རབ་དེ་ཉིད་
བདེན་འཛིན་ལྷན་སྐྱེས་དང་འཛིན་སྟངས་འགལ་བ་མ་ཡིན་པའི་ཕྱིར་རོ།།
	 གཞན་ཡང་དེ ་ལྟར་ན་མཁས་གྲུབ་རྗེའི ་ལྟ་ཁྲིད་མུན་སེལ་
ལས།༣༠༩	 དེ་བཞིན་དུ་རིགས་པ་ཡང་དག་གིས་དཔྱད་པའི་ཚེ་ང་ཕུང་
པོ་དང་རང་བཞིན་གྱིས་གཅིག་དང་ཐ་དད་གང་དུ་ཡང་མ་གྲུབ་བོ་སྙམ་
དུ་སྒོམ་པ་དང།	 བདག་དང་གཞན་དང་གཉིས་ཀ་དང་རྒྱུ་མེད་ལས་སྐྱེ་
བ་མེད་དོ་སྙམ་དུ་སྒོམ་པ་སོགས་ནི་གང་ཟག་དང་ཆོས་ཀྱི་བདག་མེད་
གཏན་ལ་འབེབས་པའི་རྟགས་ཀྱི་ཕྱོགས་ཆོས་བསྒོམ་པ་ཡིན་གྱི།	 བདག་
འཛིན་གཉིས་དང་འཛིན་སྟངས་འགལ་བའི་བདག་མེད་བསྒོམ་པ་མ་ཡིན་
ཏེ།	 སྒྲ་བྱས་པར་བསྒོམ་པ་སྒྲ་རྟག་འཛིན་རྟོག་པ་དང་འཛིན་སྟངས་དངོས་

སུ་འགལ་བའི་སྒྲ་མི་རྟག་པ་བསྒོམ་པ་མིན་པ་བཞིན་ནོ།	 །དེས་ན་དེ་དག་
བསྒོམ་པ་ནི་ལྟ་བ་སྐྱོང་བ་མ་ཡིན་ནོ།	 །ཞེས་གསུངས་པ་དང་འགལ་ལོ།	 །
	 དེ་བཞིན་དུ་མཐའ་བདུན་དུ་མེད་པ་ཆོས་ཉིད་མིན་པའི་ཕྱིར་
ཏེ།	 དེ་རྟོགས་པ་ལ་བརྟེན་ནས་ཆོས་ཉིད་རྟོགས་པར་གསུངས་པའི་ཕྱིར་
ཏེ།	 འཇུག་པ་ལས།༣༡༠	 དེས་དེ་ཉིད་ལའང་བདེ་བླག་འཇུག་འགྱུར་བས།	
།ཞེས་གསུངས་པའི་ཕྱིར་རོ།	 །རང་བཞིན་གྱིས་གཅིག་དང་ཐ་དད་དུ་མ་
གྲུབ་པ་དང།	 རིགས་ངོར་མེད་པ་ཆོས་ཉིད་ཡིན་མིན་ནི་སྔར་བཤད་ཟིན་
པ་ལྟར་དཔྱད་པར་བྱའོ།	 །གཞན་ཡང།	 ཁྱོད་ལྟར་ན་འཕགས་པའི་མཉམ་
བཞག་གིས་མྱུ་གུ་མཐའ་བཞི་གང་རུང་ལས་མི་སྐྱེ་བ་གཟིགས་པར་ཐལ་
ལོ།	།འདོད་ན།	དེ་ཆོས་ཅན།	མྱུ་གུ་རང་བཞིན་གྱིས་མེད་པ་ལ་གཉིས་སྣང་
མ་ནུབ་པར་ཐལ།	 གཟིགས་ཚུལ་དེ་ལས་གཞན་པའི་སྣང་ཚུལ་ཞིག་ཡོད་
པའི་ཕྱིར་ཏེ།	 མཐའ་བཞི་གང་རུང་ལས་མི་སྐྱེ་བ་གཟིགས་པའི་ཕྱིར།	 ཁྱབ་
སྟེ།	དེ་གཉིས་སྣང་ཚུལ་མི་འདྲ་བའི་ཕྱིར་རོ།	།གལ་ཏེ་མཐའ་བཞི་གང་རུང་
ལས་མི་སྐྱེ་བ་དེ་རང་བཞིན་གྱིས་མི་སྐྱེ་བ་དང་ཕྲ་རགས་མེད་ཅིང་གནད་
གཅིག་གོ་ཟེར་ན།	 དེ་ཆོས་ཅན།	 རང་བཞིན་གྱིས་མི་སྐྱེ་བར་སྒྲུབ་པའི་
རྟགས་ཡང་དག་མ་ཡིན་པར་ཐལ།	 འདོད་པའི་ཕྱིར།	 འདོད་ན།	 འཇུག་པ་
ལས།༣༡༡	གང་གི་ཕྱིར་ན་བདག་དང་གཞན་དང་གཉིས་ཀ་ལས་སྐྱེས་དང།	
།རྒྱུ་ལ་མ་ལྟོས་ཡོད་པ་མིན་པས་དངོས་རྣམས་རང་བཞིན་བྲལ།	།ཞེས་དང།	
༣༡༢རྣམ་བདུན་གྱིས་མེད་གང་དེ་ཇི་ལྟ་བུར།	 །ཡོད་ཅེས་རྣལ་འབྱོར་པས་

འདིའི་ཡོད་མི་རྙེད།	།དེས་དེ་ཉིད་ལའང་བདེ་བླག་འཇུག་འགྱུར་བས།	།ཞེས་
པའི་རང་འགྲེལ་ལས།	 མཐའ་བདུན་གང་རུང་དུ་མ་གྲུབ་པའི་རྟགས་ཀྱིས་
རང་བཞིན་གྱིས་མེད་པར་ངེས་པ་གསལ་བར་གསུངས་པ་དང་འགལ་ལོ།།
	 ཡང་ཁ་ཅིག	 །གོང་དུ་སྨྲས་པ་རྣམས་ནི་རིགས་པས་གནོད་པའི་
ཕྱིར་འོས་མེད་ཀྱི་རིགས་པས་འདི་ལྟར་སྒོམ་དགོས་ཏེ།	 སྤྱོད་འཇུག་
ལས།༣༡༣	བརྟགས་པའི་དངོས་ལ་མ་རེག་པར།	 །དེ་ཡི་དངོས་མེད་འཛིན་
མ་ཡིན།	 །ཞེས་གསུངས་པ་ལྟར།	 དགག་བྱ་ཇི་འདྲ་ཞིག་འགོག་པའི་ཚད་
ལ་གོ་བ་ལེགས་པར་ཆགས་པར་བྱས་ནས་རང་རྒྱུད་ཀྱི་བློ་ལྷན་སྐྱེས་ལ་
དགག་བྱའི་སྣང་ཚུལ་དང་འཛིན་ཚུལ་ཇི་བཞིན་ངེས་པར་བྱས།	 དེ་ནས་དེ་
འདྲའི་སྣང་ཚུལ་དང་ཞེན་ཚུལ་ལྟར་ཡོད་ན་འདི་དང་འདི་གང་རུང་དུ་གྲུབ་
དགོས་པར་འདུག་སྙམ་པའི་ངེས་པ་མྱོང་ཐོག་ནས་འདྲེན་པ་ཞིག་དང།	 དེ་
དག་གང་དུ་ཡང་མ་གྲུབ་པའི་ཚུལ་ཡང་ལེགས་པར་ངེས་པ་ལ་བརྟེན་ནས་
སྣང་ཚུལ་དང་ཞེན་ཚུལ་དེ་ལྟར་གྲུབ་པ་ཅུང་ཟད་ཀྱང་མི་འདུག་སྙམ་པའི་
ངེས་པ་ཡང་དག་པ་ལྷང་གིས་སྐྱེ་བའི་ཚེ་ངེས་ཤེས་དེའི་རྒྱུན་སྐྱོང་བ་ཡིན་ཏེ།	
ཐོས་བསམ་སྒོམ་གསུམ་གྱི་ཤེས་རབ་རིམ་གྱིས་སྐྱེ་བར་གསུངས་པ་དང།	
བསམ་བྱུང་རྗེས་དཔག་ཀྱང་ཚུལ་གསུམ་པའི་རྟགས་ལ་བརྟེན་ནས་སྐྱེ་
དགོས་པར་རྣམ་འགྲེལ་སོགས་ལས་གསུངས་པ་རྣམས་ཉམས་སུ་ལེན་པའི་
ཚེ་འཁྱེར་ཤེས་པ་ཞིག་དགོས་སོ།	།དེ་ལྟར་མིན་ན་དེ་དག་ལ་སྦྱངས་སྦྱངས་
ནས་ཉམས་སུ་ལེན་པའི་ཚེ་དེ་ལས་ལོགས་ཤིག་ཏུ་བྱས་ན་ནི་དེ་དག་ལ་

ཡུན་རིང་དུ་སྦྱངས་ཤིང་རྩོད་པ་སོགས་ཁ་དང་ལག་པ་ན་བ་ཙམ་དུ་ཟད་དོ།།
	 དེ་ཡང་ཤེས་རབ་སྙིང་པོ་ལས།	 ཤེར་ཕྱིན་ཟབ་མོ་ལ་སྤྱོད་པའམ་
སྒོམ་ཚུལ་དྲིས་པའི་ལན་དུ།	དེ་དག་ཀྱང་རང་བཞིན་གྱིས་སྟོང་པར་རྣམ་པར་
ཡང་དག་པར་རྗེས་སུ་བལྟའོ།	།ཞེས་དང།	མདོ་སྡུད་པ་	༡༩༦	ལས།	ཆོས་
རྣམས་རང་བཞིན་མེད་པར་ཡོངས་སུ་ཤེས་གྱུར་པ།	 །འདི་ནི་ཤེས་རབ་ཕ་
རོལ་ཕྱིན་མཆོག་སྤྱོད་པ་ཡིན།	།ཞེས་དང།	ཡང་དེ་ཉིད་	༡༩༥	ལས།	ཡང་
འདི་ཤེས་རབ་འདི་ནི་གང་ཡིན་སུ་ཡི་ཡིན།	།གང་ལས་ཡིན་ཞེས་ཆོས་འདི་
ཐམས་ཅད་སྟོང་པར་རྟོག	 །ཅེས་གསུངས་ཤིང།	 འཇུག་པ་ལས་ཀྱང།༣༡༤	
དེའི་ཕྱིར་བདག་དང་བདག་གི་སྟོང་ལྟ་ཞིང།	 །རྣལ་འབྱོར་པ་དེ་རྣམ་པར་
གྲོལ་བར་འགྱུར།	 །ཞེས་དང།	 བསྒོམ་རིམ་བར་པ་ལས་ཀྱང༌དེ་ཁོ་ན་ཉིད་
བསྒོམ་ཚུལ་གསུངས་པ་ན།	ཆོས་ཐམས་ཅད་ཀྱི་ངོ་བོ་ཉིད་མེད་པ་ཉིད་ཀྱང་
རྟོགས་སོ།	 །ཞེས་སོགས་མང་དུ་གསུངས་སོ།	 །དེ་དག་ནི་དབང་པོ་རྟུལ་
པོས་བསྒོམ་པར་བྱ་བ་ཡིན་གྱི།	 དབང་པོ་རྣོན་པོས་ནི་འཁོར་ལོ་ཐ་མ་བདེ་
གཤེགས་སྙིང་པོའ་ིམདོ་དང་ཆོས་དབྱིངས་བསྟོད་པ་སོགས་ཀྱི་དགོངས་པ་
ལྟར་དཔྱད་མཐར་ཡིད་ལ་མི་བྱེད་པའམ་མཐའ་བཞི་དང་བྲལ་བའི་གསལ་
རིག་བསྒོམ་པ་ལས་ཆོས་ཉིད་མེད་དགག་དེ་སྒོམ་པ་མིན་ནོ་ཞེ་ན།	 དེ་ཡང་
མི་རིགས་ཏེ།	ཆོས་དབྱིངས་བསྟོད་པ་ལས།༣༡༥	མི་རྟག་སྡུག་བསྔལ་སྟོང་
པ་ཞེས།	 །བྱ་བ་གསུམ་པོས་སེམས་སྦྱོང་བྱེད།	 །མཆོག་ཏུ་སེམས་ནི་སྦྱོང་
བྱེད་པའི།	།ཆོས་ནི་རང་བཞིན་མེད་པ་ཡིན།	།ཞེས་དང།	༣༡༦ཆོས་རྣམས་

རང་བཞིན་མེད་པ་ཉིད།	།ཆོས་ཀྱི་དབྱིངས་སུ་བསྒོམ་པར་བྱ།	།ཞེས་འཁོར་
ལོ་བར་པ་དང་མཐུན་པར་གསུངས་པའི་ཕྱིར་རོ།	 །དེ་ལྟར་བསྒོམ་དགོས་
པ་ཡང་འཕགས་པ་ལྷས།༣༡༧	ཡུལ་ལ་བདག་མེད་མཐོང་ན་ནི།	།སྲིད་པའི་
ས་བོན་འགག་པར་འགྱུར།	 །ཞེས་དང།	 འཇུག་པ་ལས།༣༡༨	 རྟོག་རྣམས་
དངོས་པོ་ཡོད་ན་འགྱུར་བ་སྟེ།	 །དངོས་པོ་ཇི་ལྟར་མེད་པར་ཡོངས་དཔྱད་
ཟིན།	 །ཞེས་དང།	 ༣༡༩ཉོན་མོངས་སྐྱོན་རྣམས་མ་ལུས་འཇིག་ཚོགས་ལ།	
།ལྟ་ལས་འབྱུང་བར་བློ་ཡིས་མཐོང་འགྱུར་ཞིང།	།བདག་ནི་འདི་ཡི་ཡུལ་དུ་
རྟོགས་བྱས་ནས།	 །རྣལ་འབྱོར་པ་ཡིས་བདག་ནི་འགོག་པར་བྱེད།	 །ཅེས་
དང།	 ཆོས་དབྱིངས་བསྟོད་པ་ལས།༣༢༠	 བདག་དང་བདག་གི་ཞེས་འཛིན་
པས།	།ཇི་སྲིད་ཕྱི་རོལ་རྣམ་བརྟགས་པ།	།བདག་མེད་རྣམ་པ་གཉིས་མཐོང་
ན།	 །སྲིད་པའི་ས་བོན་འགག་པར་འགྱུར།	 །ཞེས་དང།	 དཔལ་ཆོས་ཀྱི་
གྲགས་པས།༣༢༡	འདི་ཡུལ་སུན་ཕྱུང་མེད་པར་ནི།	།དེ་སྤོང་བར་ནི་ནུས་མ་
ཡིན།	 །ཞེས་མགྲིན་དབྱངས་གཅིག་ཏུ་གསུངས་པ་ལྟར།	ཉེས་སྐྱོན་ཐམས་
ཅད་ཀྱི་རྩ་བ་ནི་བདག་ཏུ་འཛིན་པ་དེ་ཡིན་ལ།	 དེ་འགོག་པ་ཡང་དེའི་ཞེན་
ཡུལ་སུན་ཕྱུང་སྟེ་དེ་དང་འཛིན་སྟངས་དངོས་སུ་འགལ་བའི་དོན་སྒོམ་པ་
ཁོ་ནས་བཟློག་པར་འགྱུར་གྱི།	 དེ་ལས་གཞན་དུ་སྒོམ་པ་ནི།	 ༣༢༢འདྲེ་ཤར་
སྒོའ་ིཕྱོགས་སུ་གནས་པ་ལ།	།གླུད་ནུབ་སྒོར་གཏོང་བ་དོན་རེ་ཆུང།	།ཞེས་
གསུངས་པ་ལྟར་དུ་འགྱུར་རོ།	།དེའི་ཕྱིར་ལམ་རིམ་ཆེན་མོ་ལས།༣༢༣	རང་
བཞིན་ཡོད་ན་གཅིག་དང་ཐ་དད་ལས་མི་འདའ་བར་མཐོང་ནས་གཅིག་དང་

ཐ་དད་ཀྱི་རང་བཞིན་ཁེགས་པ་ན་རང་བཞིན་མེད་པས་ཁྱབ་པར་མཐོང་
བས་ཚུལ་གཉིས་གྲུབ་ལ།	གཅིག་དང་ཐ་དད་པའི་རང་བཞིན་མེད་པར་ངེས་
པ་ནི་ཕྱོགས་ཆོས་ཀྱི་ཚུལ་ཡིན་པས་ཚུལ་གསུམ་པའི་རྟགས་ཡོད་ལ།	 དེ་
ལ་བརྟེན་ནས་མེ་དང་བུད་ཤིང་ལ་རང་བཞིན་མེད་མེད་དོ་སྙམ་དུ་ངེས་པ་ནི་
རྗེས་དཔག་གོ	།ཞེས་གསུངས་པ་ལྟར།	ངེས་པ་ཐོག་མར་རྙེད་ཚུལ་དེ་ལྟར་
ཡིན་ལ།	 ལྟ་བ་སྒོམ་ཞེས་པ་ངེས་པ་དེའི་རྒྱུན་སྒོམ་པ་ཡིན་པས།	 གོང་དུ་
སྨྲས་པ་ཉིད་ལས་དང་པོ་བས་ལྟ་བ་སྒོམ་ཚུལ་རྣམ་དག་ཡིན་ཞེས་ཟེར་རོ།།
	 དེ་ལ་ཅུང་ཟད་དཔྱད་ན།	བདེན་པར་མེད་དོ་སྙམ་དུ་བསྒོམ་རིགས་
པར་ཐལ།	 འདོད་པའི་ཕྱིར།	 འདོད་ན།	 ཤེར་ཕྱིན་སྡུད་པ་ལས།	 ཕུང་འདི་
སྟོང་ཞེས་རྟོག་ནའང་བྱང་ཆུབ་སེམས་དཔའ་ནི།	 །མཚན་མ་ལ་སྤྱོད་སྐྱེ་
མེད་གནས་ལ་དད་མ་ཡིན།	 །ཞེས་དང།	 མགོན་པོ་ཀླུ་སྒྲུབ་ཞབས་ཀྱིས་
བྱང་ཆུབ་སེམས་འགྲེལ་ལས།༣༢༤	སྐྱེ་མེད་དང་ནི་སྟོང་ཉིད་དང།	 །བདག་
མེད་ཅེས་བྱར་སྟོང་པ་ཉིད།	།བདག་ཉིད་དམན་པ་གང་སྒོམ་པ།	།དེ་དེ་སྒོམ་
པར་བྱེད་པ་མིན།	 །ཞེས་དེ་ལྟར་བསྒོམས་པས་མཚན་འཛིན་མི་བཟློག་
པ་དང།	 དེ་ཆོས་ཉིད་སྒོམ་ཚུལ་མིན་པར་གསུངས་པ་དང་འགལ་ལོ།།
	 གཞན་ཡང་དེ་ལྟར་བསྒོམས་པས་སངས་རྒྱས་པའི་ཚེ་རྟོག་པ་
ཐམས་ཅད་ཟད་པར་མི་འགྱུར་བར་ཐལ།	དེ་ཙམ་གྱིས་རྟོག་པ་ཟད་མི་ནུས་པ་
གང་ཞིག	།རྟོག་པ་ཟད་པའི་ཐབས་གཞན་ཡོད་མེད་སོགས་མཐའ་བཞི་གང་
དུ་ཡང་མི་རྟོག་པར་འཇོག་པ་ཁྱོད་ཀྱིས་བཀག་པའི་ཕྱིར།	རྟགས་དང་པོ་གྲུབ་

སྟེ།	དེས་ཡོད་པ་དང་མེད་པར་འཛིན་པའི་རྟོག་པ་སོགས་དང་འཛིན་སྟངས་
དངོས་འགལ་གྱི་དོན་མ་བསྒོམས་པའི་ཕྱིར།	ཁྱབ་སྟེ།	རྣམ་འགྲེལ་ལས།༣༢༥	

འདི་ཡུལ་སུན་ཕྱུང་མེད་པར་ནི།	 །དེ་སྤོང་བར་ནི་ནུས་མ་ཡིན།	 །ཞེས་
གསུངས་པའི་ཕྱིར།	དེ་ལ་གལ་ཏེ་རང་བཞིན་གྱིས་མེད་པར་བསྒོམས་པ་དེ་
ཉིད་ཀྱིས་བདེན་འཛིན་ལ་གནོད་ལ།	བདེན་འཛིན་གྱི་བག་ཆགས་ཀྱང་བདེན་
འཛིན་དེ་ཉིད་ཀྱིས་བཞག་པ་ཡིན་པའི་ཕྱིར།	ཐབས་རྒྱ་ཆེན་པོའ་ིགྲོགས་དང་
བཅས་ཏེ་བསྒོམ་ན་ཤེས་རབ་དེ་ཉིད་ཀྱིས་བདེན་ཞེན་གྱི་བག་ཆགས་ཟད་
པར་འགྱུར་ཞིང།	དེ་ཟད་ན་རྟོག་པ་ཐམས་ཅད་ཀྱང་ཟད་པར་འགྱུར་རོ།	།དེ་
ལས་གཞན་པའི་སྒོམ་ཚུལ་ཀུན་གྱིས་བདེན་ཞེན་དང་དེའི་བག་ཆགས་ཟད་
མི་ནུས་པས།	རྟོག་པ་རེ་ཞིག་འགགས་པའི་དབང་དུ་བཏང་ཡང་སླར་སྐྱེ་བར་
འགྱུར་རོ་ཞེ་ན།	བདེན་ཞེན་དང་དེའི་བག་ཆགས་ཟད་ན་རྟོག་པ་མ་ལུས་པ་
ཟད་དགོས་པའི་རྒྱུ་མཚན་ཅི་ཡོད།	དེ་ལ་བདེན་ཞེན་གྱི་བག་ཆགས་ཟད་ན་
བདེན་པར་སྣང་བའི་རྒྱུ་གཞན་མེད་ལ།	བདེན་པར་སྣང་བ་མེད་ན་རྟོག་པར་
མི་རུང་བའི་ཕྱིར་ཞེ་ན།	 དོན་སྤྱི་དོན་དུ་སྣང་བ་དེ་ཉིད་བདེན་ཞེན་གྱི་བག་
ཆགས་ཀྱི་དབང་གིས་གྲུབ་པ་ཡིན་ནམ་མིན།	 དང་པོ་ལྟར་ན་དེ་གྲུབ་ཚུལ་
ཇི་ལྟར་ཡིན།	གཉིས་པ་ལྟར་ན་བདེན་ཞེན་གྱི་བག་ཆགས་ཟད་ཀྱང་རྟོག་པ་
སྐྱེས་པ་ཡོད་པར་ཐལ།	 དེ་ཟད་ཀྱང་དོན་སྤྱི་དོན་དུ་སྣང་བ་ཡོད་པའི་ཕྱིར་
ཏེ།	 དེ་ཟད་ན་དོན་སྤྱི་དོན་དུ་སྣང་བ་དེ་བཟློག་དགོས་པའི་རྒྱུ་མཚན་མེད་
པའི་ཕྱིར།	 འདོད་ན།	 སངས་རྒྱས་པའི་ཚེ་ཡང་རྟོག་པ་ཡོད་པར་ཐལ་ལོ།།

	 གཞན་ཡང་ཁྱོད་ཀྱིས་བཤད་ཚུལ་དེ་ལྟར་ན་རྟོག་པས་བཏགས་པ་
ཙམ་མོ་སྙམ་དུ་བསྒོམ་རིགས་པར་ཐལ།	 དེ་ལྟར་བསྒོམས་པས་རྟོག་པས་
བཏགས་ཙམ་མིན་པར་འཛིན་པའི་འཛིན་པ་ཟད་ནུས་པ་གང་ཞིག	།དེ་ཟད་
ན་ཉོན་མོངས་ཐམས་ཅད་དང་།	དེ་དག་གི་བག་ཆགས་ཀྱང་ཟད་པར་འགྱུར་
བའི་ཕྱིར་རོ།	 །དེས་ན་རྟོག་པས་བཏགས་ཙམ་སོགས་གྲུབ་པའི་ཆོས་ཤིག་
དང།	རང་བཞིན་གྱིས་སྟོང་པའི་གསལ་རིག་སོགས་མ་ཡིན་དགག་རྣམས་
བསྒོམས་པ་ལས་ལྷག་པའི་རང་བཞིན་གྱིས་སྟོང་པའི་མེད་དགག་ཙམ་
བསྒོམ་དགོས་པའི་རྒྱུ་མཚན་ཅི་ཞིག་ཡོད།	 དེ་ལ་ཁོ་ན་རེ།	 མངོན་སུམ་
གྱིས་སེམས་ལྟ་བུ་ཆོས་གཅིག་རྟོག་པས་བཏགས་ཙམ་དུ་རྟོགས་ན་བུམ་པ་
སོགས་རྟོག་པས་བཏགས་ཙམ་དུ་རྟོགས་པས་མ་ཁྱབ་ཅིང།	མ་ཡིན་དགག་
ལ་ཡང་དེ་བཞིན་དུ་མ་ཁྱབ་པས།	དེ་བསྒོམས་པའི་བློས་ཆོས་ཀུན་གྱི་བདེན་
ཞེན་གྱི་གཉེན་པོ་བྱེད་མི་ནུས་ལ།	 རང་བཞིན་གྱིས་སྟོང་པ་ཙམ་གྱི་སྟོང་
ཉིད་མེད་དགག་དེ་ནི་ཆོས་གཅིག་གི་སྟེང་དུ་མངོན་སུམ་དུ་རྟོགས་ན་ཆོས་
གཞན་ཐམས་ཅད་ཀྱི་སྟེང་དུ་མངོན་སུམ་དུ་རྟོགས་པས་ཁྱབ་པས།	 བདེན་
ཞེན་ཐམས་ཅད་དང་དེའི་བག་ཆགས་ཐམས་ཅད་ཅིག་ཅར་དུ་གཅོད་ནུས་
པས་སོ་ཞེས་ཟེར།	དེ་ལ་དཔྱད་ན།	མངོན་སུམ་གྱིས་གཅིག་རྟོགས་ན་ཐམས་
ཅད་རྟོགས་དགོས་པ་དེ་མེད་དགག་ཐམས་ཅད་ལ་ཡིན་ནམ།	སྟོང་ཉིད་འབའ་
ཞིག་ལ་ཡིན།	དང་པོ་ལྟར་ན་འདུས་མ་བྱས་ཀྱི་ནམ་མཁའ་ལ་ཡང་དེར་ཐལ།	
དེའི་ཕྱིར།	 འདོད་ན།	 ཤར་ཕྱོགས་ཀྱི་འདུས་མ་བྱས་ཀྱི་ནམ་མཁའ་མངོན་

སུམ་དུ་རྟོགས་ན་ནུབ་ཕྱོགས་ཀྱི་འདུས་མ་བྱས་ཀྱི་ནམ་མཁའ་ཡང་མངོན་
སུམ་དུ་རྟོགས་པས༌ཁྱབ་པར་ཐལ་ལོ།	།དེ་བཞིན་དུ་རང་རྒྱུད་ཀྱི་མཐོང་ལམ་
རྣམ་གྲོལ་ལམ་དེ་ཆོས་ཅན།	གཞན་རྒྱུད་ལ་ཡོད་པའི་མཐོང་སྤང་སྤངས་པའི་
འགོག་བདེན་མངོན་སུམ་དུ་རྟོགས་པར་ཐལ།	རང་རྒྱུད་ལ་ཡོད་པའི་མཐོང་
སྤང་སྤངས་པའི་འགོག་བདེན་མངོན་སུམ་དུ་རྟོགས་པའི་ཕྱིར།	ཁྱབ་པ་ཁས།	
	 གཞན་ཡང་རགས་པའི་གང་ཟག་གི་བདག་མེད་ལ་ཡང་དེ་ལྟར་
དགོས་པར་ཐལ་ལོ།	 །འདོད་ན།	 རང་རྒྱུད་པའི་ལུགས་ལ་ཡང་གང་ཟག་
གི་བདག་མེད་ཆོས་ཅན་གཅིག་གི་སྟེང་དུ་མངོན་སུམ་དུ་རྟོགས་ན་ཆོས་
ཅན་གཞན་ཐམས་ཅད་ཀྱི་སྟེང་དུ་མངོན་སུམ་དུ་རྟོགས་དགོས་པར་ཐལ་
ལོ།	 །འདོད་ན།	 ཐེག་པ་ཆེ་ཆུང་གི་དྲན་པ་ཉེར་བཞག་ལ་དམིགས་པ་རྒྱ་ཆེ་
ཆུང་གསུངས་པ་རྣམས་དང།	 ཉན་ཐོས་ཀྱི་རྒྱུད་ཀྱི་ལུས་བདག་མེད་མངོན་
སུམ་དུ་རྟོགས་པའི་ཡེ་ཤེས་དེ་ལུས་རྐྱང་པ་ལ་དམིགས་པའི་དྲན་པ་ཉེར་
བཞག་ཏུ་གསུངས་པ་རྣམས་དང་འགལ་ལོ།	།གཉིས་པ་ལྟར་ན་མེད་དགག་
ཐམས་ཅད་ལ་མིན་པར་རང་བཞིན་བཀག་ཙམ་གྱི་མེད་དགག་འབའ་ཞིག་
ལ་དེ་ལྟར་དགོས་སོ་ཞེ་ན།	 དེ་ལྟར་དགོས་པའི་རྒྱུ་མཚན་ཅི་ཡོད།	 དེ་ལ་
ལན་ཡོད་དམ།	གལ་ཏེ་མངོན་རྟོགས་རྒྱན་ལས།༣༢༦	ཆོས་ཀྱི་དབྱིངས་ལ་
དབྱེར་མེད་ཕྱིར།	 །ཞེས་དང།	 རྒྱུད་བླ་མ་ལས།༣༢༧	 དེ་བཞིན་ཉིད་དབྱེར་
མེད་ཕྱིར་དང།	།ཞེས་གསུངས་པ་ལྟར།	ཆོས་ཉིད་ཐམས་ཅད་ཆོས་ཅན་གྱི་
སྒོ་ནས་མི་འདྲ་བར་ཕྱེ་བའམ་བཞག་པ་ཙམ་མ་གཏོགས།	 ངོ་བོ་ཐ་དད་པ་

མེད་པས་སོ་ཞེ་ན།	བུམ་པའི་ཆོས་ཉིད་ནི་བུམ་པ་དང་ངོ་བོ་གཅིག་ཡིན་ལ།	
ཀ་བའི་ཆོས་ཉིད་ནི་ཀ་བ་དང་ངོ་བོ་གཅིག་ཡིན་ན།	ཆོས་ཉིད་དེ་གཉིས་ངོ་བོ་
གཅིག་ཏུ་ཇི་ལྟར་གྲུབ།	གལ་ཏེ་མངོན་སུམ་ལ་སྣང་ཚུལ་སོ་སོར་མེད་པས་
སོ་ཞེ་ན།	དེ་ཡང་ཇི་ལྟར་སྒྲུབ།	སྣང་ཚུལ་སོ་སོར་མེད་པའི་རྒྱུ་མཚན་དུ་ངོ་
བོ་གཅིག་པ་བཀོད་ཅིང།	ངོ་བོ་གཅིག་པའི་རྒྱུ་མཚན་དུ་སླར་ཡང་སྣང་ཚུལ་
སོ་སོར་མེད་པ་བཀོད་ན༌རྟོགས་པ་ཕན་ཚུན་བརྟེན་པའི་ཐལ་བ་འཇུག་གོ	།
	 གལ་ཏེ་གཞན་རྣམས་དང་མི་འདྲ་སྟེ།	 ཆོས་ཉིད་དེ་དག་ཆོས་ཅན་
མི་འདྲ་བའི་སྒོ་ནས་ཕྱེ་ཙམ་ཡིན་ཅིང།	 སྟོང་ཉིད་མངོན་སུམ་དུ་རྟོགས་པ་
ན་ཆོས་ཅན་གྱི་སྣང་བ་ནུབ་པས་སོ་ཞེ་ན།	 འོ་ན་རྟོག་པ་ལ་ཡང་ཆོས་ཉིད་
གཅིག་སྣང་ན་ཀུན་སྣང་བས་ཁྱབ་པར་ཐལ།	ངོ་བོ་ལ་མི་འདྲ་བ་མེད་པ་གང་
ཞིག	།ཆོས་ཅན་ཀྱི་སྣང་བ་ནུབ་པའི་ཕྱིར།	ཕྱི་མ་མ་གྲུབ་ན།	མྱུ་གུ་བདེན་མེད་
རྟོགས་པའི་རྗེས་དཔག་ལ་མྱུ་གུ་སྣང་བར་ཐལ་ལོ།	།འདོད་ན།	སྔར་རིགས་
ཤེས་རྟོག་པ་ལ་ཆོས་ཅན་སྣང་མི་སྣང་དཔྱད་པའི་སྐབས་སུ་བཤད་པའི་ལུང་
རིགས་རྣམས་དང་འགལ་བར་འགྱུར་རོ།	 །གལ་ཏེ་རིགས་ཤེས་རྟོག་པ་ལ་
ཆོས་ཅན་སྣང་བའི་དབང་དུ་བྱས་ན་ཡང་།	དེ་བས་ཀྱང་མངོན་སུམ་དུ་རྟོགས་
པའི་ཚེ་ཆོས་ཅན་གྱི་སྣང་བ་མི་ནུབ་པར་ཐལ།	 འདོད་པའི་ཕྱིར།	 དཔེར་
ན།	 སྒྲ་མི་རྟག་པར་རྟོགས་པའི་རྗེས་དཔག་གི་རྒྱུན་བསྒོམས་པས་གསལ་
སྣང་ཐོན་པ་ན་ཆོས་ཅན་གྱི་སྣང་བ་མི་ནུབ་པར་མ་ཟད་གསལ་སྣང་ཐོན་པ་
བཞིན་ནོ་ཟེར་ན།	ཚིག་ཙམ་མིན་པར་གོ་རྒྱུ་དང་ལྡན་པའི་ལན་ཇི་ལྟར་ཡོད།

	 གཞན་ཡང་སྟོང་ཉིད་མེད་དགག་ཆོས་ཅན།	 ས་ལམ་གྱི་བགྲོད་པ་
ཐམས་ཅད་ཁྱོད་ལ་དམིགས་ནས་བགྲོད་པ་ཡིན་པར་ཐལ།	འདོད་པའི་ཕྱིར།	
འདོད་ན།	 དེ་ཆོས་ཅན།	 རང་བཞིན་གནས་རིགས་ཡིན་པར་ཐལ།	 འདོད་
པའི་ཕྱིར།	 འདོད་ན།	 སངས་རྒྱས་ཀྱི་ཡེ་ཤེས་བདེན་པས་སྟོང་པའི་མེད་
དགག་དེ་ཉིད་ཆོས་སྐུ་ཡིན་པར་ཐལ།	འདོད་པའི་ཕྱིར།	འདོད་ན།	དེ་ཆོས་
ཅན།	སངས་རྒྱས་ཡིན་པར་ཐལ།	འདོད་པའི་ཕྱིར།	འདོད་ན།	སངས་རྒྱས་
ཀྱི་ཡེ་ཤེས་ཀྱི་སྟེང་གི་བདག་མེད་རགས་པ་དང་ཤེས་བྱ་ཡིན་པའི་ཆ་ཐམས་
ཅད་སངས་རྒྱས་སུ་ཐལ་ལོ།	།གཞན་ཡང།	སེམས་ཅན་གྱི་སེམས་ཀྱི་སྟོང་
ཉིད་མེད་དགག་ཆོས་ཅན།	དྲི་མ་དང་བཅས་པར་ཐལ།	དེ་ཉིད་དྲི་མས་དག་
པ་ན་སངས་རྒྱས་སུ་གྱུར་པ་ཡིན་པའི་ཕྱིར་ཏེ།	དེ་རང་བཞིན་གནས་རིགས་
ཡིན་པའི་ཕྱིར།	འདོད་ན།	སེམས་ཅན་གྱི་སེམས་བདེན་པས་སྟོང་པའི་མེད་
དགག་དེ་ཉིད་དྲི་མ་དང་བཅས་པ་དང།	 སངས་རྒྱས་ཀྱི་ཡེ་ཤེས་བདེན་
སྟོང་མེད་དགག་དེ་ཉིད་སངས་རྒྱས་ཡིན་ཞེས་སྨྲས་པ་ལ་གོ་རྒྱུ་ཅི་ཞིག་
ཡོད།	 ཡང།	 སེམས་ཅན་གྱི་སེམས་བདེན་སྟོང་མེད་དགག་དེ་ཆོས་ཅན།	
འདུས་མ་བྱས་ཀྱི་སྐུར་འགྱུར་རུང་ཡིན་པར་ཐལ།	 འདོད་པའི་ཕྱིར།	 འདོད་
ན།	དེ་ཆོས་ཅན།	འགྱུར་བ་འགྲོ་རྒྱུ་ཡོད་པར་ཐལ།	འདོད་པའི་ཕྱིར།	འདོད་
ན།	མི་རྟག་པར་ཐལ་ལོ།	།མ་ཁྱབ་ན།	རྣམ་འགྲེལ་ལས།༣༢༨	མ་སྐྱེས་པ་ནི་
བཟློག་དོན་དུ།	 །གྱུར་པ་ཉིད་གསུངས།	 ཞེས་གསུངས་པ་དང་འགལ་ལོ།།
	 དེ་བཞིན་དུ་ཆོས་ཉིད་མེད་དགག་ཆོས་ཅན།	 བདེ་གཤེགས་སྙིང་

པོ་ཡིན་པར་ཐལ།	 འདོད་པའི་ཕྱིར།	 འདོད་ན།	 བདེ་གཤེགས་སྙིང་པོའ་ི
མདོ་དང་རྒྱུད་བླ་མ་ལས་དེ་བཞིན་གཤེགས་པའི་སྙིང་པོ་དཔེ་དགུ་དང་
སྦྱར་ནས་གསུངས་པའི་ནང་ཚན་སྦྲང་རྩི་ལྟ་བུ་དེ་ཡིན་པར་ཐལ།	 འདོད་
པའི་ཕྱིར།	 འདོད་མི་རིགས་ཏེ།	 རྒྱུད་བླ་མ་ལས།༣༢༩	 དེ་བཞིན་ལུས་ཅན་
ལ་ཡོད་ཟག་པ་མེད་པའི་ཤེས་པ་སྦྲང་མའི་རྩི་དང་འདྲ།	 །ཞེས་རང་བཞིན་
ལ་དྲི་མས་མ་ཞུགས་པའི་ཤེས་པ་ཞིག་ལ་ངོས་འཛིན་མཛད་པའི་ཕྱིར།	
	 གཞན་ཡང་ཆོས་ཉིད་སྒོམ་པའི་དོན་རང་བཞིན་བཀག་ཙམ་གྱི་
མེད་དགག་དེ་ཉིད་སྒོམ་པ་ལ་བཤད་ན།	 དང་པོ་སྒོམ་པའི་དུས་ན་ཡུལ་
ཡུལ་ཅན་རྒྱང་ཆད་དུ་སྣང་བ་བཞིན་དུ་མངོན་སུམ་དུ་རྟོགས་པའི་ཚེ་ན་ཡང་
རྒྱང་ཆད་དུ་སྣང་བར་འགྱུར་ཏེ།	 ཡེ་ཤེས་དེ་ཉིད་བུམ་པ་དང་ཀ་བ་སོགས་
ཀྱི་ཆོས་ཉིད་མེད་དགག་དེ་ལ་ཆུ་ལ་ཆུ་བཞག་གི་ཚུལ་གྱིས་མཉམ་པར་
འཇོག་ཚུལ་མེད་པའི་ཕྱིར།	 མ་གྲུབ་ན།	 བདག་མེད་རགས་པ་སོགས་ཀྱང་
བསྒོམས་ནས་མངོན་སུམ་དུ་རྟོགས་པའི་ཚེ་ཡུལ་ཡུལ་ཅན་དབྱེར་མེད་དུ་
འགྱུར་བར་ཐལ་ལོ།	འདོད་ན།	དེ་དག་མ་འཁྲུལ་བར་ཐལ།	འདོད་པའི་ཕྱིར།	
འདོད་ན།	བདག་མེད་རགས་པ་སོགས་ཀྱང་དོན་དམ་བདེན་པར་ཐལ་ལོ།།
	 གཞན་ཡང་ཁྱོད་ལྟར་ན་ཆོས་ཉིད་དོན་དམ་པ་ཆོས་ཅན།	 བརྗོད་
དུ་མེད་པ་མ་ཡིན་པར་ཐལ།	 རྗེས་དཔག་ཚད་མས་དངོས་སུ་རྟོགས་པའི་
ཕྱིར།	 འདོད་ན།	 སྨྲ་བསམ་བརྗོད་མེད་ཤེས་རབ་ཕ་རོལ་ཕྱིན།	 །ཞེས་
གསུངས་པ་དང་འགལ་ལོ།	 །གལ་ཏེ་སྐྱོན་མེད་དེ།	 མངོན་གསུམ་གྱིས་

གཟིགས་པ་ལྟར་རྟོག་པས་བསམ་དུ་མེད་པས་སོ་ཞེ་ན།	བདག་མེད་རགས་
པ་དང།	 མི་རྟག་པ་དང།	 གཟུགས་སྒྲ་དྲི་རོ་སོགས་ཀྱང་སྨྲ་བསམ་བརྗོད་
མེད་དུ་ཐལ་ལོ།	།འདོད་མི་ནུས་ཏེ།	དབུ་མའི་གཞུང་ལས་སྨྲ་བསམ་བརྗོད་
མེད་ཅེས་པའི་ཐ་སྙད་དོན་དམ་ལས་གཞན་ལ་མ་གསུངས་པའི་ཕྱིར།	
	 གཞན་ཡང་ཆོས་ཉིད་ཆོས་ཅན།	 ཀུན་རྫོབ་བདེན་པ་ཡིན་པར་
ཐལ།	 འཁྲུལ་བའི་ཚད་མས་རྙེད་དོན་ཡིན་པའི་ཕྱིར་ཏེ།	 རྗེས་དཔག་
ཚད་མའི་རྙེད་དོན་ཡིན་པའི་ཕྱིར།	 རྩ་བར་མ་ཁྱབ་ན།	 ཕྱིན་ཅི་ལོག་དང་
ཕྱིན་ཅི་མ་ལོག་པ་དག་ནི་ཐ་དད་པ་ཡིན་ནོ།	 །ཞེས་ཚིག་གསལ་ལས་
གསུངས་པ་དང་འགལ་ལོ།	 །དེ་བཞིན་དུ་རྗེ་བདག་ཉིད་ཆེན་པོས་ལམ་
རིམ་ཆེན་མོར།	 རིགས་ཤེས་རྗེས་དཔག་གི་ཡུལ་དོན་དམ་བཏགས་
པ་བར་གསུངས་པ་སོགས་དང་ཡང་འགལ་ལོ་ཞེས་དཔྱད་པར་བྱའོ།།

ཉེར་ལྔ་པ་འགོག་བདེན་དོན་དམ་བདེན་པ་
ཡིན་མིན་ལ་དཔྱད་པ།

	
འགོག་བདེན་དོན་དམ་བདེན་པར་འདོད་པ་ཐལ་འགྱུར་བ་ཁོ་ནའི་ཁྱད་
ཆོས་ཡིན་མིན་དང།	 འགོག་བདེན་སྟོང་ཉིད་ཡིན་མིན་བཅས་ལ་དཔྱད་
ན།	 ཁ་ཅིག	 །རྩ་ཤེའི་ཊཱིཀ་ཆེན་ལས།༣༣༠	 འདིར་ཉོན་མོངས་ཀྱི་ས་བོན་
སྤངས་པ་དང།	 ཉེར་ལེན་གྱི་ཕུང་པོའ་ིསྣང་བ་ནུབ་པའི་གཞིར་གྱུར་པའི་
སེམས་ཀྱི་ཆོས་ཉིད་མྱང་འདས་སུ་བྱ་ཡི།	 ཉོན་མོངས་ལ་སོགས་པའི་
རྒྱུ་རྐྱེན་རྒྱུན་ཆད་པ་ལས་ཕྱི་མའི་རིགས་འདྲ་མ་སྐྱེས་པ་ནི་མྱང་འདས་
སུ་མི་བྱ་སྟེ།	 དེ་ནི་རྒྱུ་སྔ་མ་ཟད་པས་བསྐྱེད་པའི་མ་འོངས་པར་བཤད་
ཟིན་པའི་ཕྱིར་རོ།	 །ཞེས་གསུངས་པ་ལྟར།	 བདེན་འཛིན་སོགས་སྤང་བྱ་
རྣམས་སྔར་ཡོད་འགགས་པའི་ཞིག་པ་དང།	 མ་འོངས་པར་མི་སྐྱེ་བ་ནི་
རང་རྒྱུད་པ་མན་ཆད་ཀྱིས་དངོས་མེད་དུ་འཇོག་ཀྱང༌ཐལ་འགྱུར་བས་
དེ་དག་དངོས་པོར་འཇོག་པས།	 ཐལ་འགྱུར་བས་གཞལ་ན་གྲུབ་མཐའ་
འོག་མ་རྣམས་ཀྱིས་བཤད་པའི་མྱང་འདས་ནི་དངོས་པོ་ཡིན་ཞིང།	 དེ་ནི་
འདུས་བྱས་ཡིན་པས་མྱང་འདས་སུ་མི་རུང་ལ།	 དེས་ན་མྱང་འདས་ནི་
དྲི་མ་དང་བྲལ་བའི་ཆོས་ཉིད་ཀྱི་ངོ་བོར་འཇོག་དགོས་སོ་ཞེས་ཟེར་རོ།།

	 ཡང་ཁ་ཅིག །རྩ་ཤེའི་ཊཱིཀ་ཆེན་ལས།༣༣༡	 ཕུང་པོ་ལྔ་ཆར་རང་
བཞིན་གྱིས་སྐྱེ་བ་མེད་པར་མངོན་སུམ་དུ་མཐོང་བའི་ཚེ་དེའི་ངོ་ན་ཕུང་
པོ་མེད་པ་ཕུང་པོ་འདི་མ་ལུས་པར་སྤངས་པ་ཞེས་གསུངས་པའི་དོན་དུ་
བཞེད་དོ།	 །ཞེས་བྱུང་བ་ལྟར་ཐལ་འགྱུར་བའི་ལུགས་གཞིར་བྱས་པའི་ཚེ་
རང་ཅག་ལ་ཟག་བཅས་ཉེར་ལེན་གྱི་ཕུང་པོ་སྣང་ཚུལ་དང།	 དེ་ཉིད་རང་
བཞིན་གྱིས་གྲུབ་པ་སྣང་ཚུལ་ལ་ཁྱད་པར་གཏན་ནས་མེད་ཅིང།	 ཉེར་ལེན་
གྱི་ཕུང་པོ་ཞེས་པ་ཡང་སྣང་བ་དེ་ཙམ་ལ་འཇོག་པའི་ཕྱིར།	 ལུགས་འདི་ལ་
མྱང་འདས་མངོན་དུ་བྱེད་ཚུལ་ནི།	 མཉམ་གཞག་གི་སྐབས་སུ་ཕུང་པོའ་ི
སྣང་བ་ནུབ་པས་ལྷག་མེད་མྱང་འདས་མངོན་དུ་བྱས་པ་དང་རྗེས་ཐོབ་ཏུ་
ཕུང་པོའ་ིསྣང་བ་དང་བཅས་པའི་ཕྱིར།	 ལྷག་བཅས་མྱང་འདས་མངོན་དུ་
བྱས་པར་གསུངས་པའི་ལྷག་བཅས་ལྷག་མེད་ཀྱི་མྱང་འདས་འཇོག་ཚུལ་
ཐུན་མོང་མིན་པ་འོང་བ་དགག་བྱ་ཕྲ་རགས་ཀྱི་གནད་ཀྱིས་ཡིན་ལ།	 དེ་ལྟ་
ན་ཉེར་ལེན་གྱི་ཕུང་པོའ་ིསྣང་བ་ནུབ་པའི་ཆ་ནས་འགོག་བདེན་དང།	 དེའི་
ཚེ་ཉེར་ལེན་གྱི་ཕུང་པོ་བདེན་པར་སྣང་བ་འགགས་པའི་ཆ་ནས་ཆོས་ཉིད་
སྣང་བ་ཡིན་ཞིང།	 སྣང་བ་གཉིས་པོ་ཡང་གནད་གཅིག་པས།	 ཆོས་སྐུའི་
དབང་དུ་བྱས་ན་བདེན་སྣང་འགགས་པའི་ཚེ་བློ་དེས་བདེན་གྲུབ་ཁེགས་
པ་དང།	བློ་དེ་ལ་བདེན་སྣང་འགགས་པ་གནད་གཅིག་ཏུ་འོང་ཞིང།	བདེན་
གྲུབ་བཀག་ཅེས་པ་བདེན་གྲུབ་སྔར་ནས་ཡོད་མ་མྱོང་བས་ཡུལ་གྱི་སྟེང་
དུ་བཀག་རྒྱུ་མེད་ཀྱང།	 བློ་ངོར་སྔར་ནས་ཡོད་པ་དེ་ཉིད་བཀག་པ་ཡིན་

པས།	 བློ་དེས་བདེན་གྲུབ་བཀག་པའི་ཆ་ནས་སྟོང་ཉིད་དང་།	 བློ་དེའི་ངོར་
བདེན་པར་སྣང་བ་དེ་འགགས་པའི་ཆ་ནས་འགོག་བདེན་ཏུ་གྲུབ་པས།	
རྣམ་གྲོལ་ལམ་ལ་རང་བཞིན་གྱིས་མེད་པ་དང་འགོག་བདེན་སྣང་ཚུལ་
གཅིག་ཏུ་འོང་ལ།	 གྲུབ་མཐའ་འོག་མ་རྣམས་ཀྱིས་དེ་འདྲའི་ཚུལ་འཇོག་
མི་ནུས་པས།	 མཉམ་གཞག་ལ་འགོག་བདེན་སྣང་ཚུལ་ལམ།	 མཉམ་
བཞག་གིས་འགོག་བདེན་རྟོགས་ཚུལ་གཏན་ནས་མེད་དོ་ཞེས་ཟེར་རོ།།
	 ཡང་ཁ་ཅིག	 །རང་སྡེ་ཐམས་ཅད་ཀྱིས་འགོག་བདེན་དང་ཐར་པ་
ཞེས་པ་འདུས་བྱས་ཤིག་ལ་འདོད་པ་ཡིན་ན།	 འདུས་བྱས་ཐམས་ཅད་མི་
རྟག་པའམ་བསླུ་བའི་ཆོས་ཡིན་པས་ཡིད་བརྟན་མི་རུང་བར་འགྱུར་བ་དེའི་
ཕྱིར་འགོག་བདེན་དང་ཐར་པ་ཞེས་པ་འདུས་མ་བྱས་ཀྱི་རྟག་པ་ཞིག་བཞག་
པ་ཡིན་ཏེ།	 རྗེའི་གསུང་ཚད་མའི་ལམ་སྒྲིག་ལས།༣༣༢	 མི་རྟག་པ་རྟོགས་
པས་ནི་ཡིད་བརྟན་དུ་མི་རུང་བར་རྟོགས་ལ།	སྡུག་བསྔལ་བ་རྟོགས་པས་ནི་
འབྲལ་འདོད་སྐྱེད་པར་བྱེད་པ་ཡིན་ནོ།	།འོ་ན་ལམ་གྱི་བདེན་པ་ལ་ཡང་ཡིད་
བརྟན་དུ་མི་རུང་བར་འགྱུར་རོ་ཞེ་ན།	 རང་དོན་གྱི་མཐར་ཐུག་པའི་འཐོབ་
བྱའི་ལག་རྗེས་ཀྱི་དབང་དུ་བྱས་པ་ཡིན་པས་འདོད་པ་ཉིད་དེ།	མྱ་ངན་ལས་
འདས་པའི་དབྱིངས་སུ་ཆོས་རྣམས་ཉིད་ཀྱང་སྤང་བར་བྱ་ན་ཆོས་མ་ཡིན་
པ་རྣམས་ལྟ་སྨོས་ཀྱང་ཅི་དགོས་གསུངས་པའི་ཕྱིར་ན་དེ་དག་ལ་རྟག་པ་
ཡིན་དགོས་སོ།	 །ཞེས་གསུངས།	 དེ་ལྟར་ན་ལམ་གྱི་བདེན་པ་ཡང་མཐར་
ཐུག་ལ་ལྟོས་ཏེ་ཡིད་བརྟན་མི་རུང་ཡང་ཐར་པ་ཐོབ་པའི་ཐབས་ཡིན་པའི་

ཕྱིར་དོན་དུ་གཉེར་བྱ་ཡིན་ནོ།	 །རིགས་པའི་འགྲོས་དེ་ལྟར་བྱས་ན།	 ཐལ་
འགྱུར་བའི་ལུགས་འདིར་ཡང་ཀུན་རྫོབ་པའི་ཆོས་ཐམས་ཅད་འཁྲུལ་ནས་
སྣང་བ་ཙམ་རྫུན་པ་སླུ་བའི་ཆོས་ཅན་ཡིན་པས༌ཡིད་བརྟན་མི་རུང་བའི་
ཕྱིར།	 འགོག་བདེན་དང་ཐར་པ་ཞེས་པ་དོན་དམ་བདེན་པ་ཞིག་ལ་འཇོག་
དགོས་ཏེ།	 རྩ་ཤེ་ཊཱིཀ་ཆེན་ལས།༣༣༣	 གལ་ཏེ་དོན་དམ་པ་སྤྲོས་པ་དང་
བྲལ་བའི་རང་བཞིན་ཡིན་ན།	འོ་ན་དེ་ཉིད་བསྟན་ལ་རག་མོད།	ཕུང་ཁམས་
སྐྱེ་མཆེད་དང་བདེན་པ་དང་རྟེན་འབྲེལ་ལ་སོགས་པའི་ཀུན་རྫོབ་པ་བསྟན་
པས་ཅི་ཞིག་བྱ།	དེ་ཉིད་མ་ཡིན་པ་ནི་སྤང་བར་བྱ་བ་ཡིན་ན་སྤང་བར་བྱ་བ་
བསྟན་པ་དགོས་པ་མེད་དོ་ཞེ་ན།	 དེ་ཁོ་ན་ཉིད་མ་ཡིན་བཞིན་དུ་དེར་སྣང་
བའི་ཀུན་རྫོབ་པའི་འཁྲུལ་པ་རྣམས་སྤང་བར་བྱ་བ་བདེན་མོད་ཀྱི།	 བརྗོད་
བྱ་དང་རྗོད་བྱེད་དང་ཤེས་པ་དང་ཤེས་བྱ་ལ་སོགས་པའི་འཇིག་རྟེན་པའི་
དོན་དམ་པ་འཕགས་པ་ལ་ལྟོས་པའི་ཐ་སྙད་ཀུན་རྫོབ་པའི་བདེན་པ་ཁས་
བླངས་པ་ལ་མ་བརྟེན་པར།	 དམ་པའི་དོན་ནི་བསྟན་པར་མི་ནུས་ལ་དེ་མ་
བསྟན་པར་ཡང་རྟོགས་པར་མི་ནུས་ཤིང།	དམ་པའི་དོན་ནི་མ་རྟོགས་པར་
མྱ་ངན་ལས་འདས་པ་ཐོབ་པར་མི་འགྱུར་རོ།	 །དེའི་ཕྱིར་ཐར་པ་ཐོབ་པའི་
ཐབས་ཡིན་པའི་ཕྱིར་ཆུ་འདོད་པས་སྣོད་ལྟར་ཐོག་མར་གདོན་མི་ཟ་བར་
ཀུན་རྫོབ་ཇི་ལྟར་གནས་པ་ཁས་བླང་བར་བྱའོ།	།ཞེས་གསུངས།	དེའི་ཕྱིར་
མདོ་ལས་མྱ་ངན་ལས་འདས་པའི་དབྱིངས་སུ་ཆོས་རྣམས་ཉིད་ཀྱང་སྤང་
བར་བྱ་ན༌ཆོས་མ་ཡིན་པ་རྣམས་ལྟ་སྨོས་ཀྱང་ཅི་དགོས།	 ཞེས་གསུངས་

པའི་དོན་འགྲེལ་ཚུལ་ཡང་དོན་སྨྲ་ལྟར་ན།	མཐར་ཐུག་ལྷག་མེད་མྱང་འདས་
མངོན་དུ་བྱས་པའི་ཚེ་ཟག་བཅས་ཀྱི་ཕུང་པོ་ལྟ་ཅི།	 ཟག་མེད་ལམ་བདེན་
ཡང་རྒྱུན་ཆད་པ་དང།	 ཐལ་འགྱུར་བ་ལྟར་ན།	 མཐར་ཐུག་ལྷག་མེད་མྱང་
འདས་མངོན་དུ་བྱས་པའམ།	སྟོང་ཉིད་ལ་མངོན་སུམ་དུ་མཉམ་པར་བཞག་
པའི་ངོ་ན་ཟག་བཅས་ཀྱི་ཆོས་ལྟ་ཅི།	ཟག་མེད་ཀྱི་ཀུན་རྫོབ་ཐམས་ཅད་ཀྱང་
འགགས་པས་དེ་ལྟར་གསུངས་པ་ཡིན་ནོ།	 །དེ་ལྟར་མི་འདྲ་བ་བྱུང་བ་ཡང་
ཀུན་རྫོབ་པའི་ཆོས་ཐམས་ཅད་བློ་འཁྲུལ་པ་ལ་སྣང་བ་ཙམ་འཇོག་ནུས་
པའི་གནད་ཀྱིས་ཡིན་ནོ།	 །དེའི་ཕྱིར་རྟོན་པ་བཞི་ལས་དྲང་དོན་ལ་མི་རྟོན་
ངེས་དོན་ལ་རྟོན་པའི་དོན་ཐལ་འགྱུར་བས་བཞེད་ཚུལ་ཐུན་མོང་མ་ཡིན་
པ་ཞིག་ཡོད་པ་ཤེས་དགོས་ལ།	 དེར་མ་ཟད་ཐལ་འགྱུར་བས་གཞལ་བ་ན་
རང་རྒྱུད་པ་མན་ཆད་ཀྱིས་འདོད་པའི་རང་རྐྱ་བའི་བདག་མེད་མངོན་སུམ་
དུ་རྟོགས་པའི་བློ་དེ་ཙམ་གྱིས་ཐར་པ་ཐོབ་མི་ནུས་ཏེ།	བློ་དེ་འཁྲུལ་པ་ཡིན་
པའི་ཕྱིར།	 དེ་བཞིན་དུ་དེ་དག་གིས་འདོད་པའི་འགོག་བདེན་དང་ཐར་པ་
རྣམས་ཡིད་བརྟན་མི་རུང་སྟེ།	ཀུན་རྫོབ་བདེན་པ་ཡིན་པའི་ཕྱིར།	ཞེས་པའི་
རིགས་པ་གཉིས་འཐོན་པ་སྔར་མེད་ལེགས་བཤད་ཡིན་ནོ་ཞེས་ཟེར་རོ།།
	 དེ་ལ་གོ་རྒྱུ་ཞིག་སྣང་སྟེ།	 མྱང་འདས།	 ཁ།	 ༤༢༨	 ག	 ༦	 ལས།	
འཁོར་དེའི་ནང་ནས་བྲམ་ཟེ་ཤ་དེ་ཤ	་ན་	 (འདི་གྲངས་ཅན་པའི་ལྟ་བ་འཛིན་
མཁན་ཞིག་ཡིན།)	ཞེས་བྱ་བས་འདི་སྐད་ཅེས་གསོལ་ཏོ།	།དགེ་སྦྱོང་གཽ་ཏ་
མ།	 མྱ་ངན་ལས་འདས་པ་ཞེས་བགྱི་བ་རྟག་པའི་ཆོས་ལགས་སམ།	 བྲམ་

ཟེ་ཆེན་པོ།	དེ་དེ་བཞིན་ཏེ།	དེ་དེ་བཞིན་ནོ།	།བྲམ་ཟེ་ཡང་གསོལ་པ།	གཽ་ཏ་
མ།	མྱ་ངན་ལས་འདས་པ་རྟག་པ་ཞེས་བགྱི་བ་དེ་མི་རུང་ངོ།	།དེ་ཅིའི་སླད་
དུ་ཞེ་ན།	 འཇིག་རྟེན་གྱི་ཆོས་ནི་ས་བོན་ལས་འབྲས་བུ་སྐྱེ་སྟེ༌རྒྱུན་མི་ཆད་
དོ།	།དཔེར་ན།	འཇིམ་པ་ལས་རྫ་མར་འགྱུར་བ་དང།	སྐུད་པ་ལས་གོས་སུ་
འགྱུར་བ་དང་འདྲ་སྟེ།	ག་ཽཏ་མ།	རྟག་ཏུ་མི་རྟག་པ་ལ་ནན་ཏན་བྱས་ན་མྱ་ངན་
ལས་འདས་པ་ཐོབ་བོ་ཞེས་གསུངས་ན།	རྒྱུ་རྟག་པ་མ་ལགས་པས་འབྲས་བུ་
རྟག་ཅེས་བགྱིར་ག་ལ་རུང།	ཞེས་སོགས་དྲིས་པའི་ལན་དུ།	སླར་ཡང་དྲི་བ་
དྲིས་ལན་མཛད་པའི་མཐར།	བྲམ་ཟེ།	ཁྱོད་སྨྲ་བ་ལྟར་ན་ཁྱོད་ཀྱི་ཆོས་ནི་རྒྱུ་
ནི་རྟག་ལ་འབྲས་བུ་ནི་མི་རྟག་གོ	།ངའི་ཆོས་ནི་རྒྱུ་ནི་མི་རྟག་མོད་ཀྱི་འབྲས་
བུ་ནི་རྟག་ན་དེ་ལ་སྐྱོན་ཅི་ཞིག་ཡོད།	 བྲམ་ཟེ།	 ཁྱོད་ཀྱི་ཆོས་ལ་རྒྱུ་རྣམ་པ་
གཉིས་ཡོད་དམ།	གསོལ་པ།	མཆིས་སོ།	།བཅོམ་ལྡན་འདས་ཀྱིས་བཀའ་
སྩལ་པ།	ཇི་ལྟ་བུར་ཡོད།	བྲམ་ཟེས་གསོལ་པ།	སྐྱེ་བའི་རྒྱུ་དང་གསལ་བའི་
རྒྱུ་སྟེ་གཉིས་མཆིས་སོ།	 །བཅོམ་ལྡན་འདས་ཀྱིས་བཀའ་སྩལ་པ།	སྐྱེ་བའི་
རྒྱུ་ནི་གང་།	གསལ་བའི་རྒྱུ་ནི་གང་།	བྲམ་ཟེས་གསོལ་པ།	སྐྱེ་བའི་རྒྱུ་ཞེས་
བགྱི་བ་ནི་འཇིམ་པ་ལས་རྫ་མ་འབྱུང་བ་ལྟ་བུའོ།	 །གསལ་བའི་རྒྱུ་ཞེས་
བགྱི་བ་ནི་མེ་མར་གྱིས་སྣང་བར་བྱེད་པ་ལྟ་བུའོ།	 །ཞེས་པ་ནས།	 བཅོམ་
ལྡན་འདས་ཀྱིས་བཀའ་སྩལ་པ།	ངའི་ཆོས་ཀྱང་མི་རྟག་པ་ལས་མྱ་ངན་ལས་
འདའ་བ་ཐོབ་མོད་ཀྱི༌མི་རྟག་པ་ནི་མ་ཡིན་ནོ།	།བྲམ་ཟེ།	གསལ་བའི་རྒྱུ་ལས་
ཐོབ་པས་ན།	 རྟག་པ་དང།	 བདེ་བ་དང།	 བདག་དང།	 ཡོངས་སུ་དག་པ་



འགོག་བདེན་དོན་དམ་བདེན་པ་ཡིན་མིན་ལ་དཔྱད་པ།269
ཡིན་ནོ།	།སྐྱེ་བའི་རྒྱུ་ལས་ཐོབ་པས་ན་མི་རྟག་པ་དང།	བདེ་བ་མེད་པ་དང།	
བདག་མེད་པ་དང།	ཡོངས་སུ་མ་དག་པ་ཡིན་ནོ།	།ཞེས་གསུངས་པ་ལྟར།	
སེམས་རང་བཞིན་གྱིས་མེད་པ་ནི་སུས་ཀྱང་མ་བཅོས་པར་སེམས་རང་
ཉིད་གྲུབ་ཙམ་ནས་རང་ཆས་སུ་ཡོད་པའི་སེམས་ཀྱི་རང་བཞིན་ནམ་ཆོས་
ཉིད་ཡིན་ལ།	 ཆོས་ཉིད་དེ་ཉིད་བསྒོམས་པ་ལས་དྲི་མ་དང་བྲལ་བ་ན་དྲི་མ་
དང་བྲལ་བའི་ཆོས་ཉིད་དེ་ཉིད་ལ་འགོག་བདེན་དང་མྱང་འདས་སུ་བཏགས་
པ་ཙམ་ཡིན་ཏེ།	མདོ།	ཛ།	ཆོས་ཡང་དག་པར་སྡུད་པ།	༦༧	ལས།	བྱང་ཆུབ་
སུས་ཀྱང་མ་བྱིན་ཏེ།	 །གང་གིས་ཀྱང་ནི་གཟུང་བ་མེད།	 །བདག་གི་ཆོས་
རྣམས་ཡོངས་ཤེས་པས།	 །སངས་རྒྱས་ལ་ནི་སངས་རྒྱས་བརྗོད།	 །ཅེས་
རང་གིས་ཆོས་ཉིད་རྫོགས་པར་ཤེས་པ་སྟེ་དྲི་མ་མཐའ་དག་དང་བྲལ་ནས་
ཆོས་ཀྱི་དབྱིངས་དེ་ལ་སླར་མི་ལྡོག་པའི་ཚུལ་དུ་སྙོམས་པར་ཞུགས་པས་
ན་དེ་བཞིན་གཤེགས་པ་སྟེ་དེ་བཞིན་ཉིད་དུ་གཤེགས་པ་ཡིན་པའི་ཕྱིར་རོ།།
	 གཞན་ཡང་རིགས་པ་དྲུག་བཅུ་པ་ལས།༣༣༤	 སྲིད་པ་དང་ནི་མྱ་
ངན་འདས།	།གཉིས་པོ་དེ་ནི་ཡོད་མ་ཡིན།	།སྲིད་པ་ཡོངས་སུ་ཤེས་པ་ཉིད།	
།མྱ་ངན་འདས་ཞེས་བྱ་བར་བརྗོད།	 །ཅེས་གསུངས་པ་ལྟར།	གཞི་ལ་ཡོད་
པའི་སེམས་ཀྱི་རང་བཞིན་དེ་ཉིད་གསལ་བར་འགྱུར་བའི་དབང་གིས་རང་
བཞིན་དེ་ཉིད་ལ་ཐར་པ་ཞེས་བཏགས་པ་མིན་པར།	ཐར་པ་ཞེས་པ་གློ་བུར་
བ་ཞིག་ཐོབ་པ་ཡིན་ན།	 སྐྱེ་བའི་ཐ་མ་འཆི་བ་དང།	 འཕྲད་པའི་ཐ་མ་བྲལ་
བ་དང།	བླངས་པའི་ཐ་མ་དོར་བ་ནི་ཆོས་ཉིད་ཡིན་པའི་ཕྱིར།	 རང་སྡེ་འོག་

མ་རྣམས་ཀྱིས་འདོད་པའི་ཐར་པ་ནི་རྐྱེན་མ་ཚང་བ་ཙམ་ཡིན་གྱི།	 སླར་
མི་ལྡོག་པའི་རང་བཞིན་དུ་འཇོག་མི་ནུས་པས།	 སླར་ལྡོག་པའམ་མི་ལྡོག་
ཀྱང་སོ་སོར་བརྟགས་མིན་གྱི་འགོག་པ་དང་འདྲ་བ་ལས་སོ་སོར་བརྟགས་
འགོག་ཏུ་འཇོག་དཀའོ།	།དེ་ལྟར་བྱས་ན་རྩ་ཤེ་ལས་ཐར་པ་ངོས་འཛིན་པའི་
སྐབས་སུ།༣༣༥	དེ་དག་ལས་སྤྲོས་ལས་སྤྲོས་པ་ནི།	།སྟོང་པ་ཉིད་དུ་འགག་
པར་འགྱུར།	 །ཞེས་པའི་གོ་བ་ལེགས་པར་འཐོན་ནོ།	 །དཔལ་ལྡན་ཟླ་བས་
རིགས་པ་དྲུག་ཅུ་པའི་འགྲེལ་པ་ལས།༣༣༦	 ཅི་མྱ་ངན་ལས་འདས་པ་ཡང་
ཀུན་རྫོབ་བདེན་པ་ཡིན་ནམ།	 འདི་ནི་དེ་བཞིན་ཏེ།	 ཞེས་གསུངས།	 འོན་
ཀྱང་གསེར་ཕྲེང་ལས།༣༣༧	 འཕགས་རྒྱུད་ཀྱི་དེ་བཞིན་ཉིད་དང་དེའི་སྟེང་
དུ་ལམ་གྱིས་སྤང་བྱ་བཀག་ཆ་གཉིས་ཀའང་འགོག་བདེན་ཡིན་ཏེ།	 ཞེས་
ཀུན་བཏུས་ཁུངས་སུ་དྲངས་ནས་གསུངས་པ་དང།	 སྟོང་ཐུན་ཆེན་མོ་
ལས།༣༣༨	 འགོག་བདེན་དོན་དམ་བདེན་པར་འདོད་པ་ནི་ཐལ་འགྱུར་བའི་
ཁྱད་ཆོས་མ་ཡིན་གྱི།	དབུ་མ་པ་ཐལ་རང་གང་གི་ལུགས་ལ་ཡང་ཁྱད་མེད་
དེ།	 དེ་ལྟ་མ་ཡིན་ན།	 ཞེས་པ་ནས།	 མངོན་རྟོགས་རྒྱན་གྱི་འཕགས་སེང་
གི་འགྲེལ་པ་དག་ལས་འགོག་བདེན་གྱི་རྣམ་པ་ལ་སྟོང་ཉིད་བཅུ་དྲུག་ཏུ་ཕྱེ་
བ་འབྲེལ་མེད་དུ་ཐལ་བའི་ཕྱིར་རོ།	 །ཞེས་གསུངས་པས་དཔྱད་པར་བྱའོ།།
	 དེ་ལྟར་དབུ་མའི་ཐལ་ཕྲེང་ལུང་རིགས་ནོར་བུའི་དོ་ཤལ་ཞེས་
བྱ་བ་འདི་ནི་འབྲས་བློ་གླིང་གཙང་དགེ་སློང་ཐུབ་བསྟན་དཔལ་བཟང་
གིས་རང་ཉིད་དབུ་མ་འཛིན་གྲྭར་སླེབས་སྐབས་རང་གི་སེམས་ལ་

དྭོགས་འཆར་བྱུང་བ་རྣམས་ཟིན་བྲིས་སུ་བཏབ་པ་དེ་ཉིད་བློ་ལྡན་མཁས་
པ་རྣམས་ལ་ཉེ་བར་མི་མཁོ་མོད།	 རང་དང་སྐལ་བ་མཉམ་པའི་གསར་
བུ་བ་འགའ་ལ་ཕན་པ་འབྱུང་སྲིད་པ་དང༌།	 ཆོས་གྲོགས་འགས་ནན་
གྱིས་བསྐུལ་བ་དང༌།	 དགེ་བའི་བཤེས་གཉེན་འགའ་ཞིག་གིས་ཀྱང་
འདི་ཉིད་པར་དུ་བསྐྲུན་ན་ཕན་ཐོགས་འོང་ཚུལ་གསུངས་པ་ལ་བརྟེན་
ནས་ད་ལམ་ཇི་སྙེད་པ་མཁྱེན་ཚུལ་ཐུན་མོང་མིན་པའི་སྐོར་སོགས་
འགའ་ཞིག་གསར་དུ་བསྣན་ཏེ་རྫོགས་པར་སྦྱར་བ་འདིས་དབུ་མའི་
ལམ་བཟང་ཕྱོགས་དུས་ཀུན་དུ་དར་ཞིང་རྒྱས་པར་གྱུར་ཅིག	 །	 	 	 །།

ལུང་འདྲེམ་ཕྱག་དཔེའི་མཚན་གཞུང།

༡					དབུ་མའི་མཐའ་དཔྱོད།	༢༢༢།༡༡	བློ་གླིང་དཔེ་མཛོད།	༢༠༠༨

༢				མངོན་པ།	ཀུ།	(མཛོད)	༤༤།༢༠	བསྟན་འགྱུར་དཔེ་བསྡུར་མ།		

༣				འཇུག་པའི་རྣམ་བཤད།	༢༨།༡༧	ཝཱ་ཎ་དགེ་ལྡན་སྤྱི་ལས་ཁང་།

༤				རྣམ་འགྲེལ་ཐར་ལམ་གསལ་འབྱེད།	༤༡།༢༠	ཝཱ་ཎ་དགེ་ལྡན་སྤྱི་ལས་ཁང་།

༥				པཎ་ཆེན་དབུ་མའི་སྤྱི་དོན།	༢༠།༥	བློ་གླིང་དཔེ་མཛོད།	༢༠༠༨

༦				ཕར་ཕྱིན་མཐའ་དཔྱོད།	སྟོད་ཆ།	༣༥༣།༨	བློ་གླིང་དཔེ་མཛོད།	༢༠༠༨

༧				འཇུག་པའི་རྣམ་བཤད།	 ༣༠།༥	ཝཱ་ཎ་དགེ་ལྡན་སྤྱི་ལས་ཁང་།

༨					ལེགས་བཤད་སྙིང་པོ།	༡༩༧།༡༢	བློ་གླིང་དཔེ་མཛོད།	༢༠༠༥

༩				འཇུག་པའི་རྣམ་བཤད།	༦༤།༤	ཝཱ་ཎ་དགེ་ལྡན་སྤྱི་ལས་ཁང་།

༡༠			ཕར་ཕྱིན་མཐའ་དཔྱོད།	སྨད་ཆ།	༧༠།༡༦	བློ་གླིང་དཔེ་མཛོད།	༢༠༠༨																																																																			

༡༡			དབུ་མ།	ལ།	སྤྱོད་འཇུག	།	༡༠༢༠།༡༥	བསྟན་འགྱུར་དཔེ་བསྡུར་མ།		

༡༢			འཇུག་པའི་རྣམ་བཤད།	༦༥།༧	ཝཱ་ཎ་དགེ་ལྡན་སྤྱི་ལས་ཁང་།	

༡༣			དབུ་མ།	ལ།	སྤྱོད་འཇུག	།	༡༠༢༡།༨	བསྟན་འགྱུར་དཔེ་བསྡུར་མ།		

༡༤			དབུ་མ།	འ།	དབུ་མ་འཇུག་པ།	༥༣༧།༡༧	བསྟན་འགྱུར་དཔེ་བསྡུར་མ།		

༡༥			དབུ་མ།	ལ།	སྤྱོད་འཇུག	།	༡༠༢༡།༨	བསྟན་འགྱུར་དཔེ་བསྡུར་མ།		

༡༦		གསེར་ཕྲེང་།	༦༨༡།༡༧	སྒོ་མང་དཔེ་མཛོད།	ཐཱའེ་ཝན་དཔར་མ།	༢༠༠༠

༡༧	དབུ་མ།	ལ།	སྤྱོད་འཇུག	།	༡༠༡༡།༡༨	བསྟན་འགྱུར་དཔེ་བསྡུར་མ།		

༡༨	དབུ་མ།	ཙ།	རྩ་བ་ཤེས་རབ།	༢༦།༨	བསྟན་འགྱུར་དཔེ་བསྡུར་མ།

༡༩	འཇུག་པའི་རྣམ་བཤད།	༢༣༥།༡༤	ཝཱ་ཎ་དགེ་ལྡན་སྤྱི་ལས་ཁང་།

༢༠	དབུ་མའི་མཐའ་དཔྱོད།	༢༨༥།༦	 བློ་གླིང་དཔེ་མཛོད།	༢༠༠༨

༢༡	ཤེར་ཕྱིན།	ཀ །	མངོན་རྟོགས་རྒྱན།	༡༣།༡༩	བསྟན་འགྱུར་དཔེ་བསྡུར་མ།		

༢༢	ཕར་ཕྱིན་མཐའ་དཔྱོད།		སྨད་ཆ།	 ༦༩།༡༤	བློ་གླིང་དཔེ་མཛོད།	༢༠༠༨

༢༣	ཕར་ཕྱིན་སྤྱི་དོན།	༡༧༥།༡༨	བློ་གླིང་དཔེ་མཛོད།	༢༠༠༨

༢༤	དབུ་མ།	ལ།	སྤྱོད་འཇུག	།	༡༠༢༡།༧	བསྟན་འགྱུར་དཔེ་བསྡུར་མ།	

༢༥	དབུ་མ།	ལ།	སྤྱོད་འཇུག	།	༡༠༢༡།༨	བསྟན་འགྱུར་དཔེ་བསྡུར་མ།			

༢༦	དབུ་མ།	ལ།	སྤྱོད་འཇུག	།	༡༠༢༡།༩	བསྟན་འགྱུར་དཔེ་བསྡུར་མ།

༢༧	དབུ་མ།	ལ།	སྤྱོད་འཇུག	།	༡༠༢༡།༡༠	བསྟན་འགྱུར་དཔེ་བསྡུར་མ།	

༢༨	ཚད་མ།	ཅེ།	རྣམ་འགྲེལ།	༥༡༡།༩	བསྟན་འགྱུར་དཔེ་བསྡུར་མ།	

༢༩	ཚད་མ།	ཅེ།	རྣམ་འགྲེལ།	༥༢༠།༡༢	བསྟན་འགྱུར་དཔེ་བསྡུར་མ།	

༣༠	དབུ་མ།	ལ།	སྤྱོད་འཇུག	།	༡༠༢༡།༥	བསྟན་འགྱུར་དཔེ་བསྡུར་མ།	

༣༡	དབུ་མ།	ལ།	སྤྱོད་འཇུག	།	༡༠༢༡།༦	བསྟན་འགྱུར་དཔེ་བསྡུར་མ།	

༣༢	དབུ་མ།	ལ།	སྤྱོད་འཇུག	།	༡༠༢༡།༧	བསྟན་འགྱུར་དཔེ་བསྡུར་མ།	

༣༣	འཇུག་པའི་རྣམ་བཤད།	༥༧།༡༠	ཝཱ་ཎ་དགེ་ལྡན་སྤྱི་ལས་ཁང་།

༣༤	བཀའ་གནད་བརྒྱད་ཀྱི་བརྗེད་བྱང་།	༤༤༠།༧	ཐཱའེ་ཝན་དཔར་མ།	TI066	༢༠༠༢

༣༥	ཕར་ཕྱིན་ལམ་སྒྲིགས་ཐེག་མཆོག་སྒོ་འབྱེད།	༤༤༨།༦	བློ་གླིང་དེ་མོ་བླ་བྲང་།	༢༠༠༡

༣༦			འཇུག་པ་རང་འགྲེལ།	༡༩།༡༠	སེར་སྨད་དཔེ་མཛོད།	༢༠༡༢

༣༧			འཇུག་པའི་རྣམ་བཤད།	༥༥།༩	ཝཱ་ཎ་དགེ་ལྡན་སྤྱི་ལས་ཁང་།

༣༨				ལམ་རིམ་ཆུང་བ།	༣༢༤།༤	གླིང་བླ་བྲང་།	ལེགས་བམ་གཉིས་པ།	༢༠༡༢

༣༩			འཇུག་པ་རང་འགྲེལ།	༡༩།༡༡	སེར་སྨད་དཔེ་མཛོད།	༢༠༡༢

༤༠			ལམ་རིམ་ཆེན་མོ།	༥༦༩།༦	གླིང་བླ་བྲང་།	ལེགས་བམ་དང་པོ།	༢༠༡༢

༤༡			དབུ་མའི་སྤྱི་དོན།	༡༣༡།༡༠	བློ་གླིང་དཔེ་མཛོད།	༢༠༠༨

༤༢			ལམ་རིམ་ཆེན་མོ།	༧༣༡།༢	གླིང་བླ་བྲང་།	ལེགས་བམ་དང་པོ།	༢༠༡༢

༤༣			འཇུག་པའི་རྣམ་བཤད།	༣༧།༡༤	ཝཱ་ཎ་དགེ་ལྡན་སྤྱི་ལས་ཁང་།

༤༤			རྩ་ཤེའི་རྣམ་བཤད།	༥༧།༢༢	ཐཱའེ་ཝན་དཔར་མ།	TI066	༢༠༠༢

༤༥			འཇུག་པའི་རྣམ་བཤད།	༡༦༢།༡༣	ཝཱ་ཎ་དགེ་ལྡན་སྤྱི་ལས་ཁང་།

༤༦			དབུ་མ།	འ།	དབུ་མ་འཇུག་པ།	༥༣༧།༨	བསྟན་འགྱུར་དཔེ་བསྡུར་མ།	

༤༧			རྩ་ཤེའི་རྣམ་བཤད།	༡༩།༡༩	ཐཱའེ་ཝན་དཔར་མ།	TI066	༢༠༠༢

༤༨			ཤེར་ཕྱིན།	ཀ	།	མངོན་རྟོགས་རྒྱན།	༦།༡༩	བསྟན་འགྱུར་དཔེ་བསྡུར་མ།	

༤༩			འཇུག་པའི་རྣམ་བཤད།	༡༦༢།༡༣	ཝཱ་ཎ་དགེ་ལྡན་སྤྱི་ལས་ཁང་།

༥༠			རྩ་ཤེའི་རྣམ་བཤད།	༤༢།༡༤	ཐཱའེ་ཝན་དཔར་མ།	TI066	༢༠༠༢

༥༡				ལམ་རིམ་ཆེན་མོ།	༥༩༦།༡༩	གླིང་བླ་བྲང།	ལེགས་བམ་དང་པོ།	༢༠༡༢

༥༢				ལེགས་བཤད་སྙིང་པོ།	༡༣༥།༡༥	བློ་གླིང་དཔེ་མཛོད།	༢༠༠༥

༥༣			ལེགས་བཤད་སྙིང་པོ།	༡༣༢།༦	 བློ་གླིང་དཔེ་མཛོད།	༢༠༠༥

༥༤			འཇུག་པའི་རྣམ་བཤད།	༢༤༦།༥	ཝཱ་ཎ་དགེ་ལྡན་སྤྱི་ལས་ཁང་།

༥༥	པཎ་ཆེན་དབུ་མའི་མཐའ་དཔྱོད།	༣༡༢།༧	བློ་གླིང་དཔེ་མཛོད།	༢༠༠༨

༥༦	ལེགས་བཤད་སྙིང་པོ།	༡༣༥།༡༨	བློ་གླིང་དཔེ་མཛོད།	༢༠༠༥

༥༧			ཇོ་བོས་མཛད་པའི་བདེན་གཉིས་ལ་འཇུག་པ།	དབུ་མ།	ཨ།	༡༠༥༢།༡༣	བསྟན་འགྱུར་དཔེ་བསྡུར་མ།	

༥༨			སྟོང་མཐུན་ཆེན་མོ།	༡༦༧།༩	ཐཱའེ་ཝན་དཔར་མ།	TI327	༢༠༠༦

༥༩			བུ་མ།	ཚ།	བཞི་བརྒྱ་པ།	༨༠༠།༣	 	བསྟན་འགྱུར་དཔེ་བསྡུར་མ།	

༦༠			དབུ་མ་།	ཡ།	བཞི་བརྒྱ་པའི་ཟླ་འགྲེལ།	༡༢༤༩།༡༧	 	བསྟན་འགྱུར་དཔེ་བསྡུར་མ།	

༦༡			ལམ་རིམ་ཆེན་མོ།	༦༤༨།༡༠	གླིང་བླ་བྲང་།	ལེགས་བམ་དང་པོ།	༢༠༡༢

༦༢			འཇུག་པའི་རྣམ་བཤད།	༡༧༡།༢༡	ཝཱ་ཎ་དགེ་ལྡན་སྤྱི་ལས་ཁང་།

༦༣			ལེགས་བཤད་སྙིང་པོ།	༧༣།༢		བློ་གླིང་དཔེ་མཛོད།	༢༠༠༥

༦༤			དབུ་མ།	ཡ།	བཞི་བརྒྱ་པའི་ཟླ་འགྲེལ།	༡༢༤༩།༡༧	བསྟན་འགྱུར་དཔེ་བསྡུར་མ།			

༦༥			དབུ་མའི་མཐའ་དཔྱོད།	༢༨༢།༢	བློ་གླིང་དཔེ་མཛོད།	༢༠༠༨

༦༦			ལམ་རིམ་ཆེན་མོ།	༦༡༦།༡༣	གླིང་བླ་བྲང་།	ལེགས་བམ་དང་པོ།	༢༠༡༢

༦༧			ལམ་རིམ་ཆེན་མོ།	༦༡༦།༡	གླིང་བླ་བྲང་།	ལེགས་བམ་དང་པོ།	༢༠༡༢

༦༨			སྤྲིངས་ཡིག	ངེ།	ཤེས་སྤྲིངས།	༦༨༠།༦	བསྟན་འགྱུར་དཔེ་བསྡུར་མ།	

༦༩			གསེར་ཕྲེང་།	༢༡༤།༡༨	སྒོ་མང་དཔེ་མཛོད།	ཐཱའེ་ཝན་དཔར་མ།	༢༠༠༠

༧༠			དབུ་མ།	འ།	དབུ་མ་འཇུག་པ།	༥༦༦།༡	བསྟན་འགྱུར་དཔེ་བསྡུར་མ།	

༧༡			འཇུག་པའི་རྣམ་བཤད།	༢༦༩།༡༣	ཝཱ་ཎ་དགེ་ལྡན་སྤྱི་ལས་ཁང་།

༧༢				འཇུག་པའི་རྣམ་བཤད།	༣༣༤།༦	ཝཱ་ཎ་དགེ་ལྡན་སྤྱི་ལས་ཁང་།	 	 	

༧༣			ལེགས་བཤད་སྙིང་པོ།	༡༩༧།༥	 བློ་གླིང་དཔེ་མཛོད།	༢༠༠༥

༧༤			རྩ་ཤེའི་རྣམ་བཤད།	༤༠།༣	ཐཱའེ་ཝན་དཔར་མ།	TI066	༢༠༠༢

༧༥				ལམ་རིམ་ཆེན་མོ།	༦༡༦།༡༣	གླིང་བླ་བྲང་།	ལེགས་བམ་དང་པོ།	༢༠༡༢

༧༦			རྩ་ཤེའི་རྣམ་བཤད།	༤༧།༡༥	ཐཱའེ་ཝན་དཔར་མ།	TI066	༢༠༠༢

༧༧			ཚད་མ།	ཅེ།	རྣམ་འགྲེལ།	༥༧༧།༡༡		བསྟན་འགྱུར་དཔེ་བསྡུར་མ།	

༧༨				དབུ་མའི་སྤྱི་དོན།	༡།༦	བློ་གླིང་དཔེ་མཛོད།	༢༠༠༨

༧༩				ལེགས་བཤད་སྙིང་པོ།	༡༣༢།༨			བློ་གླིང་དཔེ་མཛོད།	༢༠༠༥

༨༠				དབུ་མའི་མཐའ་དཔྱོད།	༣༣༧།༡	བློ་གླིང་དཔེ་མཛོད།	༢༠༠༨

༨༡				ལེགས་བཤད་སྙིང་པོ།	༢༣༦།༡༥	བློ་གླིང་དཔེ་མཛོད།	༢༠༠༥

༨༢				བཀའ་གནད་བརྒྱད་ཀྱི་བརྗེད་བྱང་།	༤༣༦།༡༤	སྒོ་མང་དཔར་མ།	ཐཱའེ་ཝན་དཔར་མ།	༢༠༠༢

༨༣				དབུ་མའི་མཐའ་དཔྱོད།	༣༣༦།༡༧	བློ་གླིང་དཔེ་མཛོད།	༢༠༠༨

༨༤				དབུ་མའི་སྤྱི་དོན།	༢༢།༡༢	བློ་གླིང་དཔེ་མཛོད།	༢༠༠༨

༨༥				དབུ་མའི་སྤྱི་དོན།	༡༣༡།༨	བློ་གླིང་དཔེ་མཛོད།	༢༠༠༨

༨༦				ལམ་རིམ་ཆེན་མོ།	༦༤༨།༡༢	གླིང་བླ་བྲང་དཔར་མ།	ལེགས་བམ་དང་པོ།	༢༠༡༢

༨༧				དབུ་མའི་མཐའ་དཔྱོད།	༣༠༥།༡	 བློ་གླིང་དཔེ་མཛོད།	༢༠༠༨

༨༨				དབུ་མ།	འ།	དབུ་མ་འཇུག་པ།	༥༣༧།༨	བསྟན་འགྱུར་དཔེ་བསྡུར་མ།	

༨༩				རྩ་ཤེའི་རྣམ་བཤད།	༥༣།༡༢	ཐཱའེ་ཝན་དཔར་མ།	༢༠༠༢

༩༠				དབུ་མ།	ཙ།	རྩ་ཤེ།	༣།༨	བསྟན་འགྱུར་དཔེ་བསྡུར་མ།

༩༡				རྩ་ཤེའི་རྣམ་བཤད།	༥༧།༢༢	ཐཱའེ་ཝན་དཔར་མ།	༢༠༠༢

༩༢				རྩ་ཤེའི་རྣམ་བཤད།	༥༣།༡༢	ཐཱའེ་ཝན་དཔར་མ།	༢༠༠༢

༩༣			རྩ་ཤེའི་རྣམ་བཤད།	༢༣༢།༢༠	ཐཱའེ་ཝན་དཔར་མ།	༢༠༠༢

༩༤			དབུ་མ།	འ།	དབུ་མ་འཇུག་པ།	༥༦༥།༩	བསྟན་འགྱུར་དཔེ་བསྡུར་མ།

༩༥				དབུ་མའི་སྤྱི་དོན།	༢༡༢།༢	བློ་གླིང་དཔེ་མཛོད།	༢༠༠༨

༩༦			ལེགས་བཤད་སྙིང་པོ།	༢༢༥།༡༢	བློ་གླིང་དཔེ་མཛོད།	༢༠༠༥

༩༧			དབུ་མའི་སྤྱི་དོན།	༡༤༩།༡༣	བློ་གླིང་དཔེ་མཛོད།	༢༠༠༨

༩༨				འཇུག་པའི་རྣམ་བཤད།	༢༨༡།༧	ཝཱ་ཎ་དགེ་ལྡན་སྤྱི་ལས་ཁང་།

༩༩				དབུ་མའི་མཐའ་དཔྱོད།	༣༡༩།༡༡	བློ་གླིང་དཔེ་མཛོད།	༢༠༠༨

༡༠༠			འཇུག་པའི་རྣམ་བཤད།	༢༨༠།༡༧	ཝཱ་ཎ་དགེ་ལྡན་སྤྱི་ལས་ཁང་།

༡༠༡			དབུ་མའི་མཐའ་དཔྱོད།	༣༡༦།༢	བློ་གླིང་དཔེ་མཛོད།	༢༠༠༨

༡༠༢			དབུ་མའི་མཐའ་དཔྱོད།	༣༡༦།༤	བློ་གླིང་དཔེ་མཛོད།	༢༠༠༨

༡༠༣		དབུ་མའི་མཐའ་དཔྱོད།	༣༡༦།༢	བློ་གླིང་དཔེ་མཛོད།	༢༠༠༨

༡༠༤		རྩ་ཤེའི་རྣམ་བཤད།	༡༦༤།༡༡	ཐཱའེ་ཝན་དཔར་མ།	༢༠༠༢

༡༠༥		དབུ་མའི་མཐའ་དཔྱོད།	༣༡༦།༤	བློ་གླིང་དཔེ་མཛོད།	༢༠༠༨

༡༠༦		ལམ་རིམ་ཆེན་མོ།	༢༦༤།༡༠	གླིང་བླ་བྲང་།	ལེགས་བམ་དང་པོ།	༢༠༡༢

༡༠༧		སྟོང་མཐུན་ཆེན་མོ།	༥༢༩།༡༠	 དགའ་བྱང་དཔེ་མཛོད།	ཐཱའེ་ཝན་དཔར་མ།	TI327	༢༠༠༦

༡༠༨		རྩ་ཤེའི་རྣམ་བཤད།	༡༦༤།༡༡	ཐཱའེ་ཝན་དཔར་མ།	༢༠༠༢

༡༠༩		པཎ་ཆེན་དབུ་མའི་མཐའ་དཔྱོད།	 ༣༡༤།༡༢	བློ་གླིང་དཔེ་མཛོད།	༢༠༠༨

༡༡༠			འཇུག་པའི་རྣམ་བཤད།	༢༨༠།༢༡	ཝཱ་ཎ་དགེ་ལྡན་སྤྱི་ལས་ཁང་།

༡༡༡			ཕར་ཕྱིན་མཐའ་དཔྱོད།	སྟོད་ཆ།	༣༢།༡༥	བློ་གླིང་དཔེ་མཛོད།	༢༠༠༨

༡༡༢			དབུ་མའི་མཐའ་དཔྱོད།	༢༨༢།༢	བློ་གླིང་དཔེ་མཛོད།	༢༠༠༨

༡༡༣		ལམ་རིམ་ཆེན་མོ།	༦༡༩།༡༨	གླིང་བླ་བྲང་།	ལེགས་བམ་དང་པོ།	༢༠༡༢

༡༡༤		ཚད་མ།	ཅེ།	རྣམ་འགྲེལ།	༥༤༧།༡༤	བསྟན་འགྱུར་དཔེ་བསྡུར་མ།	

༡༡༥			ལེགས་བཤད་སྙིང་པོ།	༡༩༠།༧	བློ་གླིང་དཔེ་མཛོད།	༢༠༠༥

༡༡༦		དབུ་མའི་སྤྱི་དོན།	༡༡༦།༥	བློ་གླིང་དཔེ་མཛོད།	༢༠༠༨

༡༡༧		ཕར་ཕྱིན་མཐའ་དཔྱོད།		སྟོད་ཆ།	༡༠༡།༡༣	བློ་གླིང་དཔེ་མཛོད།	༢༠༠༨

༡༡༨			བཀའ་གནད་བརྒྱད་ཀྱི་བརྗེད་བྱང་།	༢༧༤།༢	ཐཱའེ་ཝན་དཔར་མ།	༢༠༠༢

༡༡༩			དབུ་མའི་མཐའ་དཔྱོད།	༢༨༢།༣	བློ་གླིང་དཔེ་མཛོད།	༢༠༠༨

༡༢༠			རྩ་ཤེའི་རྣམ་བཤད།	༥༣།༡༢	ཐཱའེ་ཝན་དཔར་མ།	༢༠༠༢

༡༢༡			ཀུན་གཞིའི་ཐལ་འཕྲེང་།	༢༡།༡༧	ལྷ་རམས་པ་བློ་བཟང་ཆོས་དབྱིངས་ཀྱི་གསུང་འབུམ།	བློ་གླིང་དཔར་མ།	༢༠༠༩

༡༢༢			དབུ་མའི་མཐའ་དཔྱོད།	༣༢༩།༡༨	བློ་གླིང་དཔེ་མཛོད།	༢༠༠༨

༡༢༣		དབུ་མའི་སྤྱི་དོན།	༡༦༠།༨	བློ་གླིང་དཔེ་མཛོད།	༢༠༠༨

༡༢༤		དབུ་མའི་སྤྱི་དོན།	༡༦༢།༡༣	བློ་གླིང་དཔེ་མཛོད།	༢༠༠༨

༡༢༥			གསེར་ཕྲེང་།	༢༡༤།༤	ཐཱའེ་ཝན་དཔར་མ།	༢༠༠༠

༡༢༦		དབུ་མ།	འ།	དབུ་མ་འཇུག་པ།	༥༦༥།༡	བསྟན་འགྱུར་དཔེ་བསྡུར་མ།	

༡༢༧		འཇུག་པའི་རྣམ་བཤད།	༢༡༥།༧	ཝཱ་ཎ་དགེ་ལྡན་སྤྱི་ལས་ཁང་།

༡༢༨			དབུ་མའི་མཐའ་དཔྱོད།	༢༧༠།༨	བློ་གླིང་དཔེ་མཛོད།	༢༠༠༨

༡༢༩		འཇུག་པའི་རྣམ་བཤད།	༢༢༢།༡༦	ཝཱ་ཎ་དགེ་ལྡན་སྤྱི་ལས་ཁང་།

༡༣༠		འཇུག་པའི་རྣམ་བཤད།	༢༣༤།༧	ཝཱ་ཎ་དགེ་ལྡན་སྤྱི་ལས་ཁང་།

༡༣༡	ལེགས་བཤད་སྙིང་པོ།	༢༣༠།༢	བློ་གླིང་དཔེ་མཛོད།	༢༠༠༥

༡༣༢	འཇུག་པའི་རྣམ་བཤད།	༢༢༣།༤	ཝཱ་ཎ་དགེ་ལྡན་སྤྱི་ལས་ཁང་།

༡༣༣	དབུ་མའི་སྤྱི་དོན།	༡༣༡།༨	བློ་གླིང་དཔེ་མཛོད།	༢༠༠༨

༡༣༤	ཟབ་དོན་མིག་འབྱེད་གསེར་གྱི་འཐུར་མ།	༣༣༦།༣	བློ་གླིང་དཔེ་མཛོད།	༢༠༠༦

༡༣༥	དབུ་མ།	འ།	དབུ་མ་འཇུག་པ།	༥༧༥།༡༨	བསྟན་འགྱུར་དཔེ་བསྡུར་མ།

༡༣༦	ཕར་ཕྱིན་སྤྱི་དོན།	༤༣༣།༡༦	བློ་གླིང་དཔེ་མཛོད།	༢༠༠༨

༡༣ᨇ	ཕར་ཕྱིན་མཐའ་དཔྱོད།	སྨད་ཆ།	༧༠།༥	བློ་གླིང་དཔེ་མཛོད།	༢༠༠༨

༡༣ᨈ	འཇུག་པའི་རྣམ་བཤད།༤༥༢།༩	ཝཱ་ཎ་དགེ་ལྡན་སྤྱི་ལས་ཁང་།

༡༣ᨉ	དབུ་མའི་མཐའ་དཔྱོད།	༢༦༨།༤	བློ་གླིང་དཔེ་མཛོད།	༢༠༠༨

༡ᨄᨀ	འཇུག་པའི་རྣམ་བཤད།	༤༩༩།༡༦	ཝཱ་ཎ་དགེ་ལྡན་སྤྱི་ལས་ཁང་།

༡ᨄᨁ	དབུ་མ།	འ།	དབུ་མ་འཇུག་པ།	༧༣།༥	བློ་གླིང་དཔེ་མཛོད།	༡༩༩༦

༡ᨄᨂ	དབུ་མའི་མཐའ་དཔྱོད།	༣༢༨།༡༧	བློ་གླིང་དཔེ་མཛོད།	༢༠༠༨

༡༤ᨃ	རྩ་ཤེའི་རྣམ་བཤད།	༡༧།༢༡	ཐཱའེ་ཝན་དཔར་མ།	༢༠༠༢

༡༤ᨄ	ལེགས་བཤད་སྙིང་པོ།	༢༢༤།༡༨	བློ་གླིང་དཔེ་མཛོད།	༢༠༠༥

༡༤ᨅ	སྟོང་མཐུན་ཆེན་མོ།	༤༥༤།༤	ཐཱའེ་ཝན་དཔར་མ།	TI327	༢༠༠༦

༡༤ᨆ	ལེགས་བཤད་སྙིང་པོ།	༡༠༥།༡༦	བློ་གླིང་དཔེ་མཛོད།	༢༠༠༥

༡༤ᨇ	སྟོང་མཐུན་ཆེན་མོ།	༤༥༤།༤	དགའ་བྱང་དཔེ་མཛོད།	ཐཱའེ་ཝན་དཔར་མ།	TI327	༢༠༠༦

༡༤ᨈ	སྟོང་མཐུན་ཆེན་མོ།	༤༥༤།༥	ཐཱའེ་ཝན་དཔར་མ།	TI327	༢༠༠༦

༡༤ᨉ	ལེགས་བཤད་སྙིང་པོ།	༡༧༧།༡༠	བློ་གླིང་དཔེ་མཛོད།	༢༠༠༥

༡ᨅᨀ	དབུ་མ།	འ།	དབུ་མ་འཇུག་པ།	༥༧༧།༧	བསྟན་འགྱུར་དཔེ་བསྡུར་མ།	

༡ᨅᨁ	ལེགས་བཤད་སྙིང་པོ།	༡༥༧།༥	བློ་གླིང་དཔེ་མཛོད།	༢༠༠༥

༡ᨅᨂ	ཡབ་སྲས་གསུམ་གྱི་ལྟ་བའི་གསུང་རྩོམ་ཕྱོགས་བསྡུས།	༥༡༣།༨	སེར་སྨད་དཔེ་མཛོད་ཁང་།		

༡༥ᨃ	འཇུག་པའི་རྣམ་བཤད།	༣༨༩།༢	ཝཱ་ཎ་དགེ་ལྡན་སྤྱི་ལས་ཁང་།

༡༥ᨄ	ལམ་རིམ་ཆུང་བ།	༣༢༤།༣	གླིང་བླ་བྲང་།	ལེགས་བམ་གཉིས་པ།	༢༠༡༢

༡༥ᨅ	འཇུག་པའི་རྣམ་བཤད།	༤༤༥།༡༥	ཝཱ་ཎ་དགེ་ལྡན་སྤྱི་ལས་ཁང་།

༡༥ᨆ	དབུ་མ།	འ།	དབུ་མ་འཇུག་པ།	༥༧༠།༦	བསྟན་འགྱུར་དཔེ་བསྡུར་མ།	

༡༥ᨇ	འཇུག་པའི་རྣམ་བཤད།	༣༦༦།༡༧	ཝཱ་ཎ་དགེ་ལྡན་སྤྱི་ལས་ཁང་།

༡༥ᨈ	སྟོང་མཐུན་ཆེན་མོ།	༢༨༤།༣	ཐཱའེ་ཝན་དཔར་མ།	TI327	༢༠༠༦

༡༥ᨉ	འཇུག་པའི་རྣམ་བཤད།	༡༨༠།༡	ཝཱ་ཎ་དགེ་ལྡན་སྤྱི་ལས་ཁང་།

༡ᨆᨀ	རྩ་ཤེའི་རྣམ་བཤད།	༡༧༨།༨	ཐཱའེ་ཝན་དཔར་མ།	༢༠༠༢

༡ᨆᨁ	པཎ་ཆེན་དབུ་མའི་སྤྱི་དོན།	༡༩༤།༡༣	བློ་གླིང་དཔེ་མཛོད།	༢༠༠༨

༡ᨆᨂ	རྩ་ཤེའི་རྣམ་བཤད།	༢༣༢།༡༠	ཐཱའེ་ཝན་དཔར་མ།	༢༠༠༢

༡༦ᨃ	ལམ་རིམ་ཆེན་མོ།	༧༠༨།༩	གླིང་བླ་བྲང་།	ལེགས་བམ་དང་པོ།	༢༠༡༢

༡༦ᨄ	འཇུག་པའི་རྣམ་བཤད།	༡༦༤།༡༢	ཝཱ་ཎ་དགེ་ལྡན་སྤྱི་ལས་ཁང་།

༡༦ᨅ	ལེགས་བཤད་སྙིང་པོ།	༢༣༡།༨	བློ་གླིང་དཔེ་མཛོད།	༢༠༠༥

༡༦ᨆ	ལེགས་བཤད་སྙིང་པོ།	༡༦༨།༤	བློ་གླིང་དཔེ་མཛོད།	༢༠༠༥

༡༦ᨇ	དབུ་མའི་མཐའ་དཔྱོད།	༣༥༡།༦	བློ་གླིང་དཔེ་མཛོད།	༢༠༠༨

༡༦ᨈ	དབུ་མའི་སྤྱི་དོན།	༡༤༨།༡༨	བློ་གླིང་དཔེ་མཛོད།	༢༠༠༨

༡༦ᨉ	ལེགས་བཤད་སྙིང་པོ།	༢༢༤།༡༨	བློ་གླིང་དཔེ་མཛོད།	༢༠༠༥

༡ᨇᨀ	ལམ་རིམ་ཆེན་མོ།	༥༥༢།༡	གླིང་བླ་བྲང་།	ལེགས་བམ་དང་པོ།	༢༠༡༢

༡ᨇᨁ	པཎ་ཆེན་ཕར་ཕྱིན་སྤྱི་དོན།	༤༣༣།༡༦	བློ་གླིང་དཔེ་མཛོད།	༢༠༠༨

༡ᨇᨂ	མངོན་པ།	ཀུ	།	མཛོད།	༣༧།༡༩	བསྟན་འགྱུར་དཔེ་བསྡུར་མ།	

༡༧ᨃ	འཇུག་པའི་རྣམ་བཤད།	༢༣༨།༤	ཝཱ་ཎ་དགེ་ལྡན་སྤྱི་ལས་ཁང་།

༡༧ᨄ	ལམ་རིམ་ཆེན་མོ།	༢༤༤།༡༨	གླིང་བླ་བྲང་།	ལེགས་བམ་དང་པོ།	༢༠༡༢

༡༧ᨅ	དབུ་མ།	ལ།	སྤྱོད་འཇུག	༡༠༢༡།༨	བསྟན་འགྱུར་དཔེ་བསྡུར་མ།	

༡༧ᨆ	འཇུག་པའི་རྣམ་བཤད།	༦༡།༦	ཝཱ་ཎ་དགེ་ལྡན་སྤྱི་ལས་ཁང་།

༡༧ᨇ	འཇུག་པའི་རྣམ་བཤད།	༢༣༤།༧	ཝཱ་ཎ་དགེ་ལྡན་སྤྱི་ལས་ཁང་།

༡༧ᨈ	ལམ་རིམ་ཆེན་མོ།	༦༥༠།༡༥	གླིང་བླ་བྲང་།	ལེགས་བམ་དང་པོ།	༢༠༡༢

༡༧ᨉ	འཇུག་པའི་རྣམ་བཤད།	༥༧།༡༡	ཝཱ་ཎ་དགེ་ལྡན་སྤྱི་ལས་ཁང་།

༡ᨈᨀ	འཇུག་པའི་རྣམ་བཤད།	༦༢།༡༥	ཝཱ་ཎ་དགེ་ལྡན་སྤྱི་ལས་ཁང་།

༡༨ᨁ	འཇུག་པའི་རྣམ་བཤད།	༢༣༨།༤	ཝཱ་ཎ་དགེ་ལྡན་སྤྱི་ལས་ཁང་།

༡ᨈᨂ	ལེགས་བཤད་སྙིང་པོ།	༡༦༧།༣	བློ་གླིང་དཔེ་མཛོད།	༢༠༠༥

༡༨ᨃ	འཇུག་པའི་རྣམ་བཤད།	༤༥༨།༡༢	ཝཱ་ཎ་དགེ་ལྡན་སྤྱི་ལས་ཁང་།

༡༨ᨄ	སྤྱོད་འཇུག་རྣམ་བཤད།	༥༠༠།༣	ཐཱའེ་ཝན་དཔར་མ།	TI043	༢༠༠༠

༡༨ᨅ	ལེགས་བཤད་སྙིང་པོ།	༡༦༢།༦	བློ་གླིང་དཔེ་མཛོད།	༢༠༠༥

༡༨ᨆ	དབུ་མའི་མཐའ་དཔྱོད།	༢༦༨།༤	བློ་གླིང་དཔེ་མཛོད།	༢༠༠༨

༡༨ᨇ	འཇུག་པའི་རྣམ་བཤད།	༦༠༡།༦	ཝཱ་ཎ་དགེ་ལྡན་སྤྱི་ལས་ཁང་།

༡༨ᨈ	པཎ་ཆེན་གསང་འདུས་བསྐྱེད་རིམ།	༣༠།༤	བློ་གླིང་དཔེ་མཛོད།	༢༠༠༨	

༡༨ᨉ	སྟོང་མཐུན་ཆེན་མོ།	༡༦༧།༩	དགའ་བྱང་དཔེ་མཛོད།	ཐཱའེ་ཝན་དཔར་མ།	TI327	༢༠༠༦

༡ᨉᨀ	སྔགས་ཐལ་ཕྲེང།	༩༢།༧	༢༠༠༩	བློ་གླིང་དཔར་མ།

༡ᨉᨁ	ལམ་རིམ་ཆེན་མོ།	༥༩༦།༡༩	གླིང་བླ་བྲང།	ལེགས་བམ་དང་པོ།	༢༠༡༢

༡ᨉᨂ	ལེགས་བཤད་སྙིང་པོ།	༡༣༢།༦	བློ་གླིང་དཔེ་མཛོད།	༢༠༠༥

༡༩ᨃ	འཇུག་པའི་རྣམ་བཤད།	༢༡༥།༡༩	ཝཱ་ཎ་དགེ་ལྡན་སྤྱི་ལས་ཁང་།

༡༩ᨄ	ཕར་ཕྱིན་མཐའ་དཔྱོད།	སྨད་ཆ།	༥༥།༡༣	བློ་གླིང་དཔེ་མཛོད།	༢༠༠༨

༡༩ᨅ	ལམ་གཙོ་རྣམ་གསུམ།	(བཀྲ་ལྷུན་ཆོས་སྤྱོད་རབ་གསལ།	སྟོད་ཆ།	)	༢༣༧།༡༡	བཀྲ་ལྷུན་དཔེ་མཛོད།	༢༠༠༤		

༡༩ᨆ	དབུ་མའི་མཐའ་དཔྱོད།	༢༧༠།༧	བློ་གླིང་དཔེ་མཛོད།	༢༠༠༨

༡༩ᨇ	མཁས་གྲུབ་རྗེའི་དབུ་མ་ཐལ་འགྱུར་པའི་ལུགས་ཀྱི་ཟབ་ལམ་དབུ་མའི་ལྟ་འཁྲིད།	༢༤༣།༥	སེར་སྨད་དཔེ་མཛོད།

༡༩ᨈ	རྩ་ཤེའི་རྣམ་བཤད།	༤༢།༧	ཐཱའེ་ཝན་དཔར་མ།	༢༠༠༢

༡༩ᨉ	རྣམ་འགྲེལ་དགོངས་པ་རབ་གསལ།	༢༤༡།༡༡	བློ་གླིང་དཔེ་མཛོད།	༢༠༠༨

ᨂᨀᨀ	འཇུག་པའི་རྣམ་བཤད།	༢༩།༡༡	ཝཱ་ཎ་དགེ་ལྡན་སྤྱི་ལས་ཁང་།

ᨂᨀᨁ	དབུ་མའི་མཐའ་དཔྱོད།	༢༣༦།༡༢	བློ་གླིང་དཔེ་མཛོད།	༢༠༠༨

ᨂᨀᨂ	དབུ་མའི་སྤྱི་དོན།	༢༠།༣	བློ་གླིང་དཔེ་མཛོད།	༢༠༠༨

༢༠ᨃ	ལམ་རིམ་ཆེན་མོ།	༦༣༧།༤	གླིང་བླ་བྲང་།	ལེགས་བམ་དང་པོ།	༢༠༡༢

༢༠ᨄ	རྩ་ཤེའི་རྣམ་བཤད།	༣༦༩།༡༦	ཐཱའེ་ཝན་དཔར་མ།	༢༠༠༢

༢༠ᨅ	ལམ་རིམ་ཆུང་བ།	༣༦༥།༡༨	གླིང་བླ་བྲང་།	ལེགས་བམ་གཉིས་པ།	༢༠༡༢

༢༠ᨆ	ལམ་རིམ་ཆུང་བ།	༣༦༦།༡༧	གླིང་བླ་བྲང་།	ལེགས་བམ་གཉིས་པ།	༢༠༡༢

༢༠ᨇ	ལམ་རིམ་ཆུང་བ།	༣༦༦།༦	གླིང་བླ་བྲང་།	ལེགས་བམ་གཉིས་པ།	༢༠༡༢

༢༠ᨈ	ཕར་ཕྱིན་རྟོག་དཀའི་སྣང་བ།	༤༢།༢	ཐཱའེ་ཝན་དཔར་མ།	TI300

༢༠ᨉ	ཕར་ཕྱིན་རྟོག་དཀའི་སྣང་བ།	༣༢༠།༡༡	ཐཱའེ་ཝན་དཔར་མ།	TI300

༢ᨁᨀ	ལེགས་བཤད་སྙིང་པོ།	༡༩༣།༢	བློ་གླིང་དཔེ་མཛོད།	༢༠༠༥

༢ᨁᨁ	ལམ་རིམ་ཆེན་མོ།	༧༢༤།༡༨	གླིང་བླ་བྲང་དཔར་མ།	ལེགས་བམ་དང་པོ།	༢༠༡༢

༢ᨁᨂ	སེམས་ཙམ།	ཕི།	མདོ་སྡེ་རྒྱན།	༨༡༢།༢	བསྟན་འགྱུར་དཔེ་བསྡུར་མ།		

༢༡ᨃ	དབུ་མ།	ཀི།	༡༧༨།༡༢	སྒོམ་རིམ།	བསྟན་འགྱུར་དཔེ་བསྡུར་མ།	

༢༡ᨄ	རྒྱུད་བླ་དར་ཊཱིཀ	།	༤༣༥།༨	སྒོ་མང་ཕར་ཕྱིན་འཛིན་གྲྭའི་དཔར་མ།	༢༠༠༤

༢༡ᨅ	དབུ་མ།	ལ།	སྟོང་ཉིད་བདུན་བཅུ་པ།	༧༡།༢༠	བསྟན་འགྱུར་དཔེ་བསྡུར་མ།	

༢༡ᨆ	དབུ་མ།	ལ།	སྤྱོད་འཇུག	།	༡༠༡༩།༧	བསྟན་འགྱུར་དཔེ་བསྡུར་མ།		

༢༡ᨇ	དབུ་མ།	ཙ།	རྩོད་ཟློག	།	༧༧།༢	བསྟན་འགྱུར་དཔེ་བསྡུར་མ།	

༢༡ᨈ	འཇུག་པའི་རྣམ་བཤད།	༦༠༣།༥	ཝཱ་ཎ་དགེ་ལྡན་སྤྱི་ལས་ཁང་།

༢༡ᨉ	འཇུག་པའི་རྣམ་བཤད།	༢༤༥།༣	ཝཱ་ཎ་དགེ་ལྡན་སྤྱི་ལས་ཁང་།

༢ᨂᨀ	རྩ་ཤེའི་རྣམ་བཤད།	༣༦༧།༡༢	ཐཱའེ་ཝན་དཔར་མ།	༢༠༠༢

༢ᨂᨁ	དབུ་མ།	འ།	དབུ་མ་འཇུག་པ།	༥༦༧།༡༦	བསྟན་འགྱུར་དཔེ་བསྡུར་མ།	

༢ᨂᨂ	འཇུག་པའི་རྣམ་བཤད།	༣༡༧།༩	ཝཱ་ཎ་དགེ་ལྡན་སྤྱི་ལས་ཁང་།

༢༢ᨃ	བཀའ་གནད་བརྒྱད་ཀྱི་བརྗེད་བྱང་།	༤༢༥།༦	ཐཱའེ་ᫌན་དཔར་མ།	༢༠༠༢



ལུང་ཁུངས།xiii
༢༢ᨄ	དབུ་མ་ཚིགས་གསལ།	༣༢།༨	སེར་སྨད་དཔེ་མཛོད།	༢༠༡༢

༢༢ᨅ	རྩ་ཤེའི་རྣམ་བཤད།	༡༧༦།༡༣	ཐཱའེ་ཝན་དཔར་མ།	༢༠༠༢

༢༢ᨆ	འཇུག་པའི་རྣམ་བཤད།	༢༡༥།༧	ཝཱ་ཎ་དགེ་ལྡན་སྤྱི་ལས་ཁང་།

༢༢ᨇ	སྐྱེས་རབས།	གེ	།	དབུ་མ་རིན་ཆེན་འཕྲེང་བ།	༢༩༨།༡༠	བསྟན་འགྱུར་དཔེ་བསྡུར་མ།	

༢༢ᨈ	སྟོང་མཐུན་ཆེན་མོ།	༤༢༣།༡༦	ཐཱའེ་ཝན་དཔར་མ།	TI327	༢༠༠༦

༢༢ᨉ	བཀའ་གནད་བརྒྱད་ཀྱི་བརྗེད་བྱང་།	༤༣༥།༤	ཐཱའེ་ཝན་དཔར་མ།	༢༠༠༢

༢ᨃᨀ	དྲང་ངེས་དཀའ་འགྲེལ།	༩༢།༡ན	རྡ་ས་དཔེ་མཛོད་ཁང་དཔར་མ།	༡༩༨༧

༢ᨃᨁ	ཇོ་བོས་མཛད་པའི་ཆོས་དབྱིངས་སུ་ལྟ་བའི་གླུ།	༣།༤	མདུན།	(བོད་ཤོག་དཔེ་རིང་།)	 	 ༢ᨃᨂ	ལམ་རིམ་

ཆེན་མོ།	༦༨༥།༡༠	གླིང་བླ་བྲང་།	ལེགས་བམ་དང་པོ།	༢༠༡༢

༢༣ᨃ	ལམ་རིམ་ཆེན་མོ།	༥༩༩།༡༦	གླིང་བླ་བྲང་།	ལེགས་བམ་དང་པོ།	༢༠༡༢

༢༣ᨄ	འཇུག་པའི་རྣམ་བཤད།	༣༧༨།༣	ཝཱ་ཎ་དགེ་ལྡན་སྤྱི་ལས་ཁང་།

༢༣ᨅ	འཇམ་དབྱངས་དགའ་བློའ་ིལྟ་འཁྲིད་དེ་ཉིད་གསལ་འབྱེད།	༣༧༡།༨	ཐཱའེ་ཝན་དཔར་མ།	TI469	

༢༣ᨆ	དབྱངས་ཅན་དགའ་བློའ་ིགསུང་ཐོར་བུ།	༢༢༧།	

༢༣ᨇ	ལམ་རིམ་ཆེན་མོ།	༥༦༥།༢༠	གླིང་བླ་བྲང་།	ལེགས་བམ་དང་པོ།	༢༠༡༢

༢ᨃᨈ	ལམ་རིམ་ཆེན་མོ།	༥༦༧།༡༩	གླིང་བླ་བྲང་།	ལེགས་བམ་དང་པོ།	༢༠༡༢	 	 	 ༢ᨃᨉ	རྩ་ཤེའི་རྣམ་

བཤད།	༣༧༡།༡༥	སྒོ་མང་དཔེ་མཛོད།	ཐཱའེ་ཝན་དཔར་མ།	༢༠༠༢

༢ᨄᨀ	རྗེའི་ཚད་མའི་ལམ་བསྒྲིགས།	༡༦།༡༣	བློ་གླིང་དཔེ་མཛོད།	༢༠༠༠

༢༤ᨁ	རྩ་ཤེའི་རྣམ་བཤད།	༣༩༢།༡༣	ཐཱའེ་ཝན་དཔར་མ།	༢༠༠༢

༢༤ᨂ	རྩ་ཤེའི་རྣམ་བཤད།	༣༨༧།༡༦	ཐཱའེ་ཝན་དཔར་མ།	༢༠༠༢



དབུ་མའི་ཐལ་ཕྲེང། xiv
༢༤ᨃ	དབུ་མ།	ཡ།	རིགས་པ་དྲུག་བཅུ་པའི་ཟླ་འགྲེལ།	༩༩༤།༡	བསྟན་འགྱུར་དཔེ་བསྡུར་མ།	

༢༤ᨄ	སྐབས་གསུམ་པ།	(བཀྲ་ལྷུན་ཆོས་སྤྱོད་རབ་གསལ།སྟོད་ཆ།)	༢༠༤།༤	བཀྲ་ལྷུན་དཔེ་མཛོད།	༢༠༠༤		

༢༤ᨅ	དབུ་མ།	ལ།	སྤྱོད་འཇུག	།	༩༦༥།༢༠	བསྟན་འགྱུར་དཔེ་བསྡུར་མ།	

༢༤ᨆ	སེམས་ཙམ།	ཕི།	རྒྱུད་བླ་མ།	༩༧༧།༧	བསྟན་འགྱུར་དཔེ་བསྡུར་མ།	

༢༤ᨇ	འཇུག་པའི་རྣམ་བཤད།	༢༣༩།༡༠	ཝཱ་ཎ་དགེ་ལྡན་སྤྱི་ལས་ཁང་།

༢ᨄᨈ	རྒྱུད་བླ་དར་ཊཱིཀ	།	༤༢༢།༡༢	སྒོ་མང་ཕར་ཕྱིན་འཛིན་གྲྭའི་དཔར་མ།	༢༠༠༤

༢ᨄᨉ	ཚད་མ།	ཅེ།	རྣམ་འགྲེལ།	༥༢༠།༨	བསྟན་འགྱུར་དཔེ་བསྡུར་མ།	

༢ᨅᨀ	ཚད་མ།	ཅེ།	རྣམ་འགྲེལ།	༥༡༩།༡༠	བསྟན་འགྱུར་དཔེ་བསྡུར་མ།	

༢༥ᨁ	དབུ་མ།	ཙ།	རྩ་བ་ཤེས་རབ།	༤༢།༩	བསྟན་འགྱུར་དཔེ་བསྡུར་མ།	

༢༥ᨂ	དབུ་མ།	ཡ།	བཞི་བརྒྱ་པ།	༧༩༦།༤	བསྟན་འགྱུར་དཔེ་བསྡུར་མ།	

༢༥ᨃདབུ་མ།	འ།	དབུ་མ་འཇུག་པ།	༥༧༥།༡༣	བསྟན་འགྱུར་དཔེ་བསྡུར་མ།	

༢༥ᨄ	སྐྱེས་རབས།	གེ།	རིན་ཆེན་འཕྲེང་བ།	༢༩༣།༨	བསྟན་འགྱུར་དཔེ་བསྡུར་མ།	

༢༥ᨅ	དབུ་མ།	ཙ།	རྩ་བ་ཤེས་རབ།	༢༡།༡༥	བསྟན་འགྱུར་དཔེ་བསྡུར་མ།	

༢༥ᨆ	ཇོ་བོས་མཛད་པའི་ཆོས་དབྱིངས་སུ་ལྟ་བའི་གླུ།	༤།	མདུན།	(བོད་ཤོག་དཔེ་རིང་།)	

༢༥ᨇ	དབུ་མ།	ཀི	།	ཇོ་བོས་མཛད་པའི་དབུ་མའི་དམན་ངག	།	༢༨༤།༡༣	བསྟན་འགྱུར་དཔེ་བསྡུར་མ།	

༢ᨅᨈ	ཇོ་བོས་མཛད་པའི་ཆོས་དབྱིངས་སུ་ལྟ་བའི་གླུ།	༣།༤	རྒྱབ།	(བོད་ཤོག་དཔེ་རིང་།)	 	 	

༢ᨅᨉ		ལེགས་བཤད་གསེར་འཔྲེང་།	༤༤༡།༡༡	ཐཱའེ་ཝན་དཔར་མ།	༢༠༠༠

༢ᨆᨀ	དབུ་མ།	ལ།	སྤྱོད་འཇུག	།	༡༠༡༩།༢༠	བསྟན་འགྱུར་དཔེ་བསྡུར་མ།	

༢༦ᨁ	སྐྱེས་རབས།	གེ	།	རིན་ཆེན་འཕྲེང་བ།	༢༩༣།༡༠	བསྟན་འགྱུར་དཔེ་བསྡུར་མ།	



ལུང་ཁུངས།xv
༢༦ᨂ	དབུ་མ།	ཙ།	རྩ་བ་ཤེས་རབ།	༢༡།༡༥	བསྟན་འགྱུར་དཔེ་བསྡུར་མ།	

༢༦ᨃ	དབུ་མ།	ཙ།	རྩ་བ་ཤེས་རབ།	 ༢༡།༡༦	བསྟན་འགྱུར་དཔེ་བསྡུར་མ།	

༢༦ᨄ	དབུ་མ།	ལ།	སྤྱོད་འཇུག	།	༡༠༢༢།༡༣	བསྟན་འགྱུར་དཔེ་བསྡུར་མ།	

༢༦ᨅ	དབུ་མ།	འ།	དབུ་མ་འཇུག་པ།	 ༥༤༥།༦	བསྟན་འགྱུར་དཔེ་བསྡུར་མ།	

༢༦ᨆ	དབུ་མ།	འ།	དབུ་མ་འཇུག་པའི་རང་འགྲེལ།	༨༦༦།༢༠		བསྟན་འགྱུར་དཔེ་བསྡུར་མ།	

༢༦ᨇ	དབུ་མ།	ཙ།	རྩོད་ཟློག	།	༧༨།༡༩	བསྟན་འགྱུར་དཔེ་བསྡུར་མ།	

༢༦ᨈ	དབུ་མ།	ཀི།	༡༧༨།༡༢	སྒོམ་རིམ།	བསྟན་འགྱུར་དཔེ་བསྡུར་མ།

༢ᨆᨉ		དགེ་བཤེས་པོ་ཏོ་བའི་བེའུ་བུམ་སྔོན་པོ།		༢༨།	

༢༧༠	དབུ་མ།	ཀི་	༡༧༤།༤	སྒོམ་རིམ།	བསྟན་འགྱུར་དཔེ་བསྡུར་མ།

༢ᨇ༡	དབུ་མ།	ཀི།	༡༧༦།༩	སྒོམ་རིམ།	བསྟན་འགྱུར་དཔེ་བསྡུར་མ།	

༢༧༢	མཁན་པོ་མཧཱ་ཡ་ནའིབསམ་གཏན་ཅིག་ཅར་འཇུག་པའི་སྒོ	།	༢	ཏུན་ཧོང་བྲག་ཕུག་ནས་ཐོན་པའི་ཤོག་གྲངས་༢་པར།

༢༧༣	དབུ་མ།	ཙ།	རིགས་པ་དྲུག་བཅུ་པ།	༥༥།༡༩	བསྟན་འགྱུར་དཔེ་བསྡུར་མ།	

༢༧༤	དབུ་མ།	ཡ།	རིགས་པ་དྲུག་བཅུ་པའི་ཟླ་འགྲེལ།	༩༩༣།༡༩	བསྟན་འགྱུར་དཔེ་བསྡུར་མ།	

༢༧༥	དབུ་མ་ཚིགས་གསལ།	༣༥༨།༧		སེར་སྨད་དཔེ་མཛོད།	༢༠༡༡

༢༧༦	དབུ་མ།	ཡ།	བརྒྱ་པའི་འགྲེལ་བ།	༡༣༦༤།༡༠	བསྟན་འགྱུར་དཔེ་བསྡུར་མ།			

༢༧༧	དབུ་མ།	ཙ།	སྟོང་ཉིད་བདུན་ཅུ་པ།	༧༡།༢༠	བསྟན་འགྱུར་དཔེ་བསྡུར་མ།		

༢༧༨	དབུ་མ།	ལ།	སྤྱོད་འཇུག	།	༡༠༡༩།༧	བསྟན་འགྱུར་དཔེ་བསྡུར་མ།	

༢༧༩	དབུ་མ།	ཡ།	བརྒྱ་པའི་འགྲེལ་བ།	༡༤༠༧།༦	བསྟན་འགྱུར་དཔེ་བསྡུར་མ།		

༢༨༠	དབུ་མ།	འ།	དབུ་མ་འཇུག་པ།	༥༢༣།༦	བསྟན་འགྱུར་དཔེ་བསྡུར་མ།		



དབུ་མའི་ཐལ་ཕྲེང། xvi
༢༨༡	རྒྱུད།	ངི།	བྱང་ཆུབ་སེམས་འགྲེལ།	༡༡༥།༡༠	བསྟན་འགྱུར་དཔེ་བསྡུར་མ།

༢༨༢	དབུ་མ།	འ།	དབུ་མ་འཇུག་པ།	༥༡༩།༡༡	བསྟན་འགྱུར་དཔེ་བསྡུར་མ།	

༢ᨈ༣	གསང་འདུས་རྩ་རྒྱུད།	ལེའུ་བཅུ་བདུན་པ།	༤༨།ན།༦	དཔལ་ལྡན་སྟོད་རྒྱུད་གྲ་ཚང་།	༢༠༠༧

༢༨༤	སྒྲོན་གསལ།	༢༩༦།བ།༦	དཔལ་ལྡན་སྟོད་རྒྱུད་གྲ་ཚང་།	༢༠༠༧	 	

༢༨༥	རྩ་རྒྱུད།	ལེའུ་བཅུ་བདུན་པ།	༤༨།ན།༦	 དཔལ་ལྡན་སྟོད་རྒྱུད་གྲ་ཚང་།	༢༠༠༧

༢༨༦	སྒྲོན་གསལ།	༢༩༧།ན།༣	དཔལ་ལྡན་སྟོད་རྒྱུད་གྲ་ཚང་།	༢༠༠༧

༢༨༧	སྒྲོན་གསལ།	༢༩༧།ན།༦	དཔལ་ལྡན་སྟོད་རྒྱུད་གྲ་ཚང་།	༢༠༠༧

༢༨༨	དཀའ་གདམས་གཅེས་བཏུས།	༩༨།༡༡	མཚོ་སྔོན་མི་རིགས་དཔེ་སྐྲུན་ཁང་།	༡༩༩༥

༢༨༩	དཀའ་གདམས་ཕ་ཆོས།

༢༩༠	མངོན་པ།	ཀུ།	མཛོད།	༤༧།༡༤	བསྟན་འགྱུར་དཔེ་བསྡུར་མ།	

༢༩༡	འཇུག་པའི་རྣམ་བཤད།	༢༤༧།༥	ཝཱ་ཎ་དགེ་ལྡན་སྤྱི་ལས་ཁང་།

༢༩༢	མཁས་གྲུབ་ལྟ་འཁྲིད་མུན་གསེལ་སྒྲོན་མེ།	༥༠༦།༡༢	སེར་སྨད་དཔེ་མཛོད་ཁང་།		

༢ᨉ༣	ལམ་རིམ་འཇམ་དཔལ་ཞལ་ལུང་།	༢༨༨།༡༧	གླིང་བླ་བྲང་།	ལེགས་བམ་གསུམ་པ།	༢༠༡༢

༢༩༤	ལྕང་སྐྱ་ངག་དབང་ཆོས་ལྡན་གྱི་ལྟ་བའི་དོགས་གཅོད།	༡༡༧	 	

༢༩༥	དབུ་མ།	འ།	དབུ་མ་འཇུག་པ།	༥༣༠།༢༠	བསྟན་འགྱུར་དཔེ་བསྡུར་མ།	

༢༩༦	རྩ་ཤེའི་རྣམ་བཤད།	༤༠།༦	སྒོ་མང་དཔེ་མཛོད།	ཐཱའེ་ཝན་དཔར་མ།	༢༠༠༢

༢༩༧	ལམ་རིམ་ཆེན་མོ།	༧༢༩།༦	གླིང་བླ་བྲང་།	ལེགས་བམ་དང་པོ།	༢༠༡༢

༢༩༨	ཡབ་སྲས་གསུམ་གྱི་ལྟ་བའི་གསུངས་རྩོམ་ཕྱོགས་བསྡུས།	༢༤༡།༡	སེར་སྨད་དཔེ་མཛོད་ཁང་།		

༢༩༩	ཡབ་སྲས་གསུམ་གྱི་ལྟ་བའི་གསུངས་རྩོམ་ཕྱོགས་བསྡུས།	༤༢༤།༡༤	སེར་སྨད་དཔེ་མཛོད་ཁང་།		



ལུང་ཁུངས།xvii
༣༠༠	ཡབ་སྲས་གསུམ་གྱི་ལྟ་བའི་གསུངས་རྩོམ་ཕྱོགས་བསྡུས།	༤༦༣།༧	སེར་སྨད་དཔེ་མཛོད་ཁང་།		

༣༠༡	ཆོས་རྗེ་བ་སོ་བའི་ལྟ་འཁྲིད།	༢༧།༢	བློ་བཟང་དགོངས་རྒྱན་དེབ་བཞི་བཅུ་པ།	༡༩༩༩

༣༠༢	ལམ་རིམ་བདེ་ལམ།	༡༣༧།༤	གླིང་བླ་བྲང་།	ལེགས་བམ་གསུམ་པ།	༢༠༡༢

ᨃᨀ༣	ལམ་རིམ་འཇམ་དཔལ་ཞལ་ལུང་།	༢༩༡།༨	གླིང་བླ་བྲང་དཔར་མ།	ལེགས་བམ་གསུམ་པ།	༢༠༡༢

ᨃᨀ༤	ལྕང་སྐྱ་ངག་དབང་ཆོས་ལྡན་གྱི་ལྟ་བ་ཕྱག་ཆེན་སྒོམ་ཚུལ།	༡༢༡།༢༠	བློ་བཟང་དགོངས་རྒྱན་བཞི་བཅུ་པ།	༡༩༩༩

༣༠༥	༧གོང་ས་མཆོག་གི་རྩ་ཤེའི་བཀའ་འཁྲིད།	༡༣༠།༡༡	བཀའ་འབུམ་སྡུད་སྒྲིགས་ཁང་།

༣༠༦	༧གོང་ས་མཆོག་གི་རྩ་ཤེའི་བཀའ་འཁྲིད།	༡༣༢།༧	བཀའ་འབུམ་སྡུད་སྒྲིགས་ཁང་།

༣༠༧	༧གོང་ས་མཆོག་གི་དབུ་མའི་ལྡེ་མིག	༤༨།༡༠	ལ་དྭགས་རིག་གཞུང་ཁང་།

༣༠༨	༧གོང་ས་མཆོག་གི་སྤྱོད་འཇུག་བཀའ་འཁྲིད།	༤༩༡	བཀའ་འབུམ་སྡུད་སྒྲིགས་ཁང་།

༣༠༩	ཡབ་སྲས་གསུམ་གྱི་ལྟ་བའི་གསུངས་རྩོམ་ཕྱོགས་བསྡུས།	༤༨༨།༡༠	སེར་སྨད་དཔེ་མཛོད་ཁང་།		

༣༡༠	དབུ་མ།	འ།	དབུ་མ་འཇུག་པ།	༥༣༧།༨	བསྟན་འགྱུར་དཔེ་བསྡུར་མ།	

༣༡༡	དབུ་མ།	འ།	དབུ་མ་འཇུག་པ།	༥༣༠།༢༠	བསྟན་འགྱུར་དཔེ་བསྡུར་མ།	

༣༡༢	དབུ་མ།	འ།	དབུ་མ་འཇུག་པ།	༥༣༧།༧	བསྟན་འགྱུར་དཔེ་བསྡུར་མ།		 	 	

༣༡༣	དབུ་མ།	ལ།	སྤྱོད་འཇུག	༡༠༢༩།༡༠	བསྟན་འགྱུར་དཔེ་བསྡུར་མ།	

༣༡༤	དབུ་མ།	འ།	དབུ་མ་འཇུག་པ།	༥༣༧།༢༠	བསྟན་འགྱུར་དཔེ་བསྡུར་མ།	

༣༡༥	བསྟོད་ཚོགས།	ཀ །	ཆོས་དབྱིངས་བསྟོད་པ།	༡༨༠།༡༦	བསྟན་འགྱུར་དཔེ་བསྡུར་མ།	

༣༡༦	བསྟོད་ཚོགས།	ཀ །	ཆོས་དབྱིངས་བསྟོད་པ།	༡༨༢།༥	བསྟན་འགྱུར་དཔེ་བསྡུར་མ།	

༣༡༧	དབུ་མ།	ཚ།	བཞི་རྒྱ་པ།	༨༡༥།༡༩	བསྟན་འགྱུར་དཔེ་བསྡུར་མ།	

༣༡༨	དབུ་མ།	འ།	དབུ་མ་འཇུག་པ།	༥༣༢།༧	བསྟན་འགྱུར་དཔེ་བསྡུར་མ།	



དབུ་མའི་ཐལ་ཕྲེང། xviii
༣༡༩	དབུ་མ།	འ།	དབུ་མ་འཇུག་པ།	༥༧༥།༡༡	བསྟན་འགྱུར་དཔེ་བསྡུར་མ།	

༣༢༠	བསྟོད་ཚོགས།	ཀ །	ཆོས་དབྱིངས་བསྟོད་པ།	༡༨༤།༢	བསྟན་འགྱུར་དཔེ་བསྡུར་མ།	

༣༢༡	ཚད་མ།	ཅེ།	རྣམ་འགྲེལ།	༥༢༠།༨	བསྟན་འགྱུར་དཔེ་བསྡུར་མ།	

༣ᨂ༢	ཤར་གངས་རི་མ།	ཤོ་ལོ་ཀ་༡༠	༼བཀྲ་ལྷུན་ཆོས་སྤྱོད་རབ་གསལ།སྟོད་ཆ།༽	༡༨༡།༥	བཀྲ་ལྷུན་དཔེ་མཛོད།	༢༠༠༤		

༣༢༣	ལམ་རིམ་ཆེན་མོ།	༧༡༧	གླིང་བླ་བྲང་།	ལེགས་བམ་དང་པོ།	༢༠༡༢

༣༢༤		རྒྱུད།	ངི།	བྱང་ཆུབ་སེམས་འགྲེལ།	༡༡༣།༨	བསྟན་འགྱུར་དཔེ་བསྡུར་མ།	

༣༢༥	ཚད་མ།	ཅེ།	རྣམ་འགྲེལ།	༥༢༠།༨	བསྟན་འགྱུར་དཔེ་བསྡུར་མ།	

༣༢༦	ཤེར་ཕྱིན།	ཀ མངོན་རྟོག་རྒྱན།	༧།༧	བསྟན་འགྱུར་དཔེ་བསྡུར་མ།	

༣༢༧	སེམས་ཙམ།	ཕི།	རྒྱུད་བླ་མ།	༩༣༨།༡༠	བསྟན་འགྱུར་དཔེ་བསྡུར་མ།	

༣༢༨	ཚད་མ།	ཅེ།	རྣམ་འགྲེལ།	༥༠༠།༡༩	བསྟན་འགྱུར་དཔེ་བསྡུར་མ།	

༣༢༩	སེམས་ཙམ།	ཕི།	རྒྱུད་བླ་མ།	༩༤༦།༦	བསྟན་འགྱུར་དཔེ་བསྡུར་མ།	

༣༣༠	རྩ་ཤེའི་རྣམ་བཤད།	༣༩༢།༡༣	ཐཱའེ་ཝན་དཔར་མ།	༢༠༠༢

༣༣༡	རྩ་ཤེའི་རྣམ་བཤད།	༣༨༨།༦	ཐཱའེ་ཝན་དཔར་མ།	༢༠༠༢

༣ᨃ༢	རྗེའི་ཚད་མའི་ལམ་སྒྲིགས།	༡༦།༡༣	བློ་གླིང་དཔེ་མཛོད།	༢༠༠༠

༣༣༣	རྩ་ཤེའི་རྣམ་བཤད།	༣༧༡།༡༤	ཐཱའེ་ཝན་དཔར་མ།	༢༠༠༢

༣༣༤	དབུ་མ།	ཙ།	རིགས་པ་དྲུག་བཅུ་པ།	༥༢།༤	བསྟན་འགྱུར་དཔེ་བསྡུར་མ།	

༣༣༥	དབུ་མ།	ཚ།	རྩ་བ་ཤེས་རབ།	༢༦།༨	བསྟན་འགྱུར་དཔེ་བསྡུར་མ།	

༣༣༦	དབུ་མ།	ཡ།	རིག་པ་དྲུག་བཅུ་པའི་ཟླ་འགྲེལ།	༩༤༨།༡༦	བསྟན་འགྱུར་དཔེ་བསྡུར་མ།	

༣༣༧	ལེགས་བཤད་གསེར་འཕྲེང་།	༡༩༠།༡༢	ཐཱའེ་ཝན་དཔར་མ།	TI029	༢༠༠༠



ལུང་ཁུངས།xix
༣༣༨	སྟོང་ཐུན་ཆེན་མོ།	༥༢༩།༡༠	ཐཱའེ་ཝན་དཔར་མ།	TI327	༢༠༠༦


